
प्रथम अध्याय—

युग-सन्धि की प्रसव-पीड़ा और प्रज्ञावतरण

*******

यह युग संधि की वेला है। परिवर्तन की घड़ियां सदा जटिल होती हैं। एक शासन हटता और दूसरा आता है तो उस मध्य काल में कई प्रकार की उलट-पुलट होती देखी गई है। गर्भस्थ बालक जब छोटी उदररी से बाहर निकलकर सुविस्तृत विश्व में प्रवेश करता है तो माता को प्रसव पीड़ा सहनी पड़ती है और बच्चा जीवन-मरण से जूझने वाला पुरुषार्थ करता है। प्रभात काल से पूर्व की घड़ियों में तमिस्रा चरम सीमा तक पहुंचती है। दीपक के बुझते समय बाती का उछलना-फुदकना देखते बनता है। मरणासन्न की सांसें इतनी तेजी से चलती हैं मानो वह निरोग और बलिष्ठ बनने जा रहा है। चींटी के अन्तिम दिन जब आते हैं तब उसके पर उगते हैं। इन उदाहरणों से स्पष्ट है कि परिवर्तन की घड़ियां असाधारण उलट-पुलट की होती हैं। उन दिनों अव्यवस्था फैलती, असुविधा होती और कई बार संकट-विग्रहों की घटा भी घुमड़ती है। युग परिवर्तन की इस संधि बेला में भी ऐसा ही हो रहा है। असुरता जीवन-मरण की लड़ाई लड़ रही है और देवत्व को उसे पदच्युत करके सिंहासनारूढ़ होने में अनेक झंझटों का सामना करना पड़ रहा है। भूतकाल में भी ऐसे अवसरों पर यही दृश्य उपस्थित हुए हैं, ऐसे ही घटना क्रम चले हैं, जैसे कि इन दिनों सामने हैं।

परिवर्तन की प्रक्रिया चल तो बहुत समय से रही है पर उसकी आरम्भिक मन्दगति को द्रुतगामी बनने का अवसर इन्हीं दिनों मिला है। प्रकृति जब रुग्ण शरीर से विषाक्तता को निकाल बाहर करने के लिए अधिक तत्परता बरतती है तो कई प्रकार के उपद्रव उठ खड़े होते हैं। उल्टी, दस्त, ज्वर आदि में रोगी को कष्ट तो अवश्य होता है पर संचित मलों की सफाई इससे कम में हो भी नहीं सकती। रक्त में भरी विषाक्तता फोड़ा फुंसी बनकर बाहर आती और मवाद बनकर विदा होती है। देखने में यह अरुचिकर लगता है पर चिकित्सक यही कहते हैं कि घबराने की कोई बात नहीं। प्रकृति को अपना काम करने देना चाहिए जो सफाई चिकित्सक मुद्दतों से नहीं कर सकते थे वह उस उभार में कुछ ही दिनों में सम्पन्न हो जायेगी। विषमता के निष्क्रमण में ऐसा होता भी है। सेना भागते भागते अपने क्षेत्र को नष्ट कर जाती है ताकि शत्रु के हाथ कोई सुविधा जनक परिस्थिति न लगे। लगता है कि सफाई के इन दिनों में ऐसी ही रणनीति चल रही है। लगता है नाली साफ करते समय उड़ने वाली बदबू की तरह इन दिनों जो असुखद घटित हो रहा है उसके पीछे सम्भावनाएं ही झांक रही हैं।

प्रसव पीड़ा में एक ओर प्रसूता को अत्यधिक कष्ट होता है, दूसरी ओर नवजात शिशु के आगमन की कल्पना में हृदय भी हुलसता है, हर परिवर्तन ऐसे ही विग्रह करता है। कन्या ससुराल आती है तो परिवार का विछोह कम व्यथित नहीं करता किन्तु ससुराल में घर की रानी बनने का सपना उसे धैर्य भी बंधाता है और आश्वासन भी देता है। परिवर्तन की इस वेला में आगत कष्टों को इसी रूप में देखा जाना चाहिए।

अदृश्यदर्शियों में भविष्य दर्शन इन दिनों को अधिक त्रासदायक बताते हैं। उनका कथन है कि सन् 1980 से 2000 तक के मध्यवर्ती बीस वर्ष भारी उथल-पुथल के हैं। उनमें एक ओर दुष्प्रवृत्तियों की कष्ट कारक दण्ड व्यवस्था अपनी चरम सीमा पर होगी तो दूसरी ओर नवसृजन के आधार भी खड़े होंगे। इन परस्पर विरोधी गतिविधियों से असमंजस तो होता है पर साथ ही यह जानकर समाधान भी मिलता है कि ऐसे समयों पर इस स्तर की दुहरी गतिविधियों का चलना अस्वाभाविक नहीं है। किसान हल चलाकर खेत के खर पतवार और कंकड़ पत्थर हटाता है, साथ ही बीज बोने की तैयारी भी करता है। इनमें से एक कार्य ध्वंसात्मक है दूसरा सृजनात्मक। दोनों के मध्य परस्पर विरोध देखा जा सकता है, पर वस्तुतः वह पूरक भी तो होता है। डॉक्टर आपरेशन करने में जितनी कुशलता दिखाता है उतनी ही तत्परता घाव भरने के उपक्रम में भी बरतता है। माता का दुलार और सुधार साथ-साथ चलता है। पतझड़ में पुरातन पत्र-पल्लव गिरते-झड़ते हैं, साथ ही वसन्त की हरीतिमा का पूर्वाभास भी होता है। सभी जानते हैं कि जराजीर्ण काया को त्यागते समय जीव दुःख पाता है, पर नये जन्म का आनन्द लेने की बात इसके बिना बनती भी तो नहीं है।

दूरदर्शिता के अनेक वर्ग हैं और उन सबने अपने-अपने ढंग से इस बीस वर्ष की संधि वेला को दुहरी सम्भावनाओं से भरा-पूरा बताया है। वे निकट भविष्य में कष्ट और दूर भविष्य में सुखद की सम्भावना बताते हैं। अपने पक्ष के समर्थन में उनके दृष्टिकोण तो अलग-अलग हैं, पर निष्कर्ष एक ही तथ्य पर जा पहुंचते हैं। सभी की वह मान्यता है कि कष्टकारक दिन समीप हैं। ऐसे पूर्व कथन हानिकारक भी होते हैं और लाभदायक भी।

हानिकारक उनके लिए जो डरते, घबराने और हड़बड़ी में चिन्ता ग्रस्त हतप्रभ और किंकर्तव्यविमूढ़ बनते हैं। यह हड़बड़ी वास्तविक विपत्ति से अधिक हानिप्रद होती है। कहावत है कि जितने व्यक्ति मौत से मरते हैं उससे अधिक मरण भय से असन्तुलित होकर बेमौत मरते हैं।

लाभदायक उनके लिए जो अशुभ सम्भावनाओं का पूर्वाभास पाकर अपनी जागरूकता बढ़ते हैं। सूझ-बूझ से काम लेते और धैर्य साहस निखारते हैं। ऐसे पराक्रमी अपने कौशल को निखारने में इन संकट की घड़ियों को दैवी वरदान की तरह सहायक मानते हैं। विपत्तियों से जूझने के सत्परिणामों की जानकारी प्राप्त करनी हो तो उसका विस्तृत विवरण मोर्चे पर लड़ने वाले योद्धा, संयम की साधन करने वाले तपस्वी, संघर्षों से जूझकर महामानव बनने वाले परमार्थ परायण लोक सेवक ही भली प्रकार बता सकते हैं। वे एक स्वर से यही कहते पाये जायेंगे कि परीक्षा की घड़ी कठिन तो अवश्य थी पर तपने और कसने के उपरान्त खरा सोना कहलाने का जो श्रेय मिल सका वह उस कष्टसाध्य प्रक्रिया में होकर गुजरे बिना और किसी तरह उपलब्ध हो नहीं सकता था। सम्भव है विश्व मानव को इसी प्रकार से भट्टी में गलाया और नये सांचे में ढाला जा रहा हो।

इन दिनों की अशुभ सम्भावनाओं के सम्बन्ध में खगोल विज्ञानी कहते हैं कि सूर्य पर इन्हीं दिनों भयंकर स्फोट कलंक उभरने जा रहे हैं। उनकी ज्वालाएं लाखों मील ऊंची लपकेंगी और असाधारण ऊर्जा अन्तरिक्ष में फेंकेगी। उनकी प्रभाव पृथ्वी के पदार्थों और प्राणियों पर बुरा पड़ेगा। यह विघातक प्रक्रिया कई वर्षों तक चलती रहेगी। अन्तरिक्ष विज्ञानी अन्तर्ग्रही परिस्थितियों के कारण धरती के वातावरण में तापमान बढ़ने और उससे संचित हिम भंडार गलने की बात कहते हैं। उससे जल प्रलय जैसी घटनाएं घटित हो सकती हैं। भूगोल का पर्यवेक्षण करने वाले बताते हैं कि यन्त्रों से बढ़ते वायु प्रदूषण से अगले दिनों घुटन पैदा होगी। बढ़ता हुआ कोलाहल विक्षिप्तता उत्पन्न करेगा। अणु विस्फोटों से उत्पन्न विषाक्त विकिरण से जीवनी शक्ति का भयानक ह्रास होगा। भूगर्भवेत्ता बताते हैं कि पेय जल, ईंधन तथा खनिज सम्पदा का जिस गति से दोहन और ह्रास हो रहा है उसे देखते हुए इन जीवन साधनों से धरती के दिवालिया हो जाने का खतरा है। अंतर्राष्ट्रीय राजनीति के पर्यवेक्षक कहते हैं—भय, लोभ और अविश्वास के तथ्य शासनाध्यक्षों के मन में बुरी तरह घुस रहे हैं। फलतः तीसरे महायुद्ध की सम्भावना बढ़ रही है। अणु आयुधों के बारूद खाने में चिनगारी पड़ने की देर है कि विस्फोट से धरती की स्थिति विषाक्त बादलों से भर जायगी। फलतः प्राणियों का अस्तित्व इस रूप में नहीं बच सकेगा, जैसा आज है।

नृतत्व विज्ञानी कहते हैं कि बढ़ती हुई जनसंख्या अपने समय की सबसे बड़ी समस्या है। कुछ ही दिनों में इस अनियंत्रित प्रजनन पर भूख, प्यास, युद्ध और महामारी की गाज-गिरेगी और फलतः यह अवांछनीय प्रजनन स्वयं तो मरेगा ही, धरती की परिस्थितियों को भी इस योग्य न रहने देगा जिसमें बचे-कूचे लोगों को निर्वाह मिल सके।

समाज वेत्ता कहते हैं कि स्वार्थपरता, संग्रह, विलास और उपभोग की लिप्सा पारस्परिक स्नेह सहयोग को उन परम्पराओं को नष्ट करके रहेगी जिसके आधार पर मानवी विकास संभव हुआ है। अनुशासन की अवहेलना, उच्छृंखलता में गर्वे, अपराधों पर अनियंत्रित की स्थिति जिस क्रम से बढ़ रही है उससे समाज संस्था में आदर्श नाम की कोई चीज बच नहीं पायेगी। लोग भूखे भेड़िये की तरह एक दूसरे पर घात-प्रतिघात लगाते और यादवी—आत्मघात के शिकार बनते पाये जायेंगे। ये सभी सम्भावनाएं उन मूर्धन्य लोगों ने व्यक्त की है जिनके निष्कर्ष—तथ्यपूर्ण और प्रामाणिक माने जाते हैं। इन समस्याओं के रहते भविष्य अन्धकारमय लगता है। जिनके हाथ में संसार के भाग्य निर्धारण की शक्ति है वे पारस्परिक अविश्वास के वातावरण में रह रहे हैं और ऐसा कुछ कर नहीं पा रहे हैं कि विनाश के प्रवाह को रोकने और विकास के ठोस आधार खड़े करने में सफल हो सकें। वे भी चिन्तित और निराश के ठोस आधार खड़े करने में सफल हो सकें। वे भी चिन्तित और निराश दीखते हैं। दो हाथ जोड़ने का प्रयत्न करने पर रस्सी चार हाथ अन्यत्र से टूटने लगे तो प्रयत्न कर्ताओं को भी हार मानते देखा जाता है।

संसार में ऐसे अतीन्द्रिय क्षमता सम्पन्न भविष्यवक्ता भी यदा-कदा देखने-सुनने में आते हैं जिनके कथन सुनिश्चित माने जाते हैं। जो कथन अब तक सही सिद्ध हो चुके वे ही यह बताते हैं कि इनके द्वारा कही गई बातें भविष्य में भी सच हो सकती हैं। इस स्तर के सूक्ष्मदर्शियों की भविष्य-वाणियों में निकट भविष्य को कष्टकारक माना गया है। मनुष्य कृत उपद्रवों के अतिरिक्त दैवी प्रकोपों की सम्भावना भी व्यक्त की गई है।

अध्यात्म वेत्ता कहते हैं कि समस्त मनुष्य समाज एक शरीर की तरह है और उसके घटकों को सुख-दुःख में सहयोगी रहना पड़ता है। एक नाव में बैठने वाले साथ-साथ डूबते पार होते हैं। मानवी चिन्तन और चरित्र यदि निकृष्टता के प्रवाह में बहेगा तो उसकी अवांछनीय प्रतिक्रिया सूक्ष्म जगत् में विषाक्त विक्षोभ उत्पन्न करेगी और प्राकृतिक विपत्तियों के रूप में प्रकृति प्रताड़ना बरसेगी। चित्र-विचित्र स्तर के दैवी प्रकोप संकटों और त्रासों से जन-जीवन को अस्त-व्यस्त करे रख देंगे। हर व्यक्ति का कर्तव्य है कि अपनी सज्जनता तक ही न सीमित रहे, वरन् आगे बढ़कर सम्पर्क क्षेत्रों की अवांछनीयता से जूझें। जो इस समूह धर्म की अवहेलना करता है वह भी विश्व व्यवस्था की अदालत में अपराधी माना जाता है। सामूहिक कर दंडों की तरह निर्दोषी समझे जाने वालों को भी त्रास सहना पड़ता है। गेहूं के साथ घुन पिसता है— सूखे के साथ गीला जलता है— जैसी उक्तियां इस अर्थ में सच हैं कि सामूहिक उत्तरदायित्वों की अवहेलना व्यापक विपत्तियों का निमित्त कारण बनती है।

सूर्य का पृथ्वी से सीधा सम्बन्ध है और उसी का प्रभाव विशेष रूप से धरती के वातावरण को प्रभावित करता है। पर इस बार बृहस्पति ग्रह में भी विलक्षण प्रकार की उत्तेजनाएं उत्पन्न हो रही हैं और उनका सीधा प्रभाव अपनी धरती पर भी पहुंचने की सम्भावना है। सूर्य स्पॉट और बृहस्पति के विकिरण का प्रभाव कोढ़ में  खाज की तरह दुहरी विपत्ति का निमित्त बन सकता है।

ऐसे ही अनेक कारणों को दृष्टि में रखते हुए सूक्ष्मदर्शियों ने सन् 80 से 2000 तक के मध्यवर्ती 20 वर्षों की अव्यवस्था, विक्षोभ और विपत्ति में भरे-पूरे बताया है। इन प्रतिपादनों की संगति यह भी बैठती है कि युग परिवर्तन की संधि वेला आ गई। उसमें ऐसी उलट-पुलट होना स्वाभाविक है। असुरता अपना स्थान छोड़ते-छोड़ते जीवन मरण की लड़ाई लड़ेगी। देवत्व को भी इन्हीं दिनों सत्तारूढ़ होना है। इसलिए प्राचीन काल के देवासुर संग्राम की तरह इन दिनों भी व्यापक विग्रह दृष्टिगोचर हो और उससे सामान्य  जन जीवन में अस्त व्यस्तता उत्पन्न हो तो उसे अप्रत्याशित नहीं माना जाना चाहिए।

इस विषम वेला में विपत्तियों का निराकरण और सन्तुलन का समापन बड़ा काम है। इस दुहरे समापन का उत्तरदायित्व स्रष्टा ही संभाल सकता है। समय-समय पर प्रस्तुत होते रहने वाले असन्तुलनों को संभालने के लिये उस आद्य शक्ति को स्वयं ही अवतरित होना पड़ा है जिसने समस्त ब्रह्माण्ड में इस अद्भुत विश्व उद्यान की संरचना की है और उसे सर्वत्र सुन्दर बनाने में अपनी कलाकारिता दांव पर लगा दी है। मनुष्य असीम है, वह सीमित क्षेत्र में—सीमित मात्रा में सीमित उत्तरदायित्व ही वहन कर सकता है। व्यापक समस्याओं के समाधान में स्रष्टा को स्वयं ही बागडोर संभालनी पड़ती है। इसका सुनिश्चित आश्वासन, गीता के पृष्ठों पर ‘‘यदा यदा हि धर्मस्य……’’ के रूप में अंकित है। इस पर भी अधर्म के उन्मूलन और धर्म के संस्थापन की भूमिका उसी को निभानी है।

भगवान निराकार हैं। उनका कर्तृत्व चेतना क्षेत्र में उभरता है और वह प्रेरणाओं के रूप में दृष्टिगोचर होता है। हलचलें पदार्थ में होती हैं। कर्म शरीर करते हैं और ज्ञान का उदय अन्तराल में होता है। अन्तराल ब्रह्म क्षेत्र है। पुरुषार्थ कर्मक्षेत्र। भगवान चेतनाधिपति है इसलिये वे चेतना को झक झोरते हैं। इससे उत्पन्न उभार ही कार्यरत होता है और परमार्थ के रूप में उसका परिचय मिलता है। प्रज्ञावतार की प्रेरणाएं देव मानवों का अन्तराल उछालेंगी और उसके अनुशासन में चलने वालों के मन को उत्कृष्ट चिन्तन तथा शरीर को श्रेष्ठ आचरण के लिये विवश होना पड़ेगा। भूतकाल में भी यही होता रहा है। यही अब भी होना है। भगवान अपनी अवतरण लीलायें देव मानवों के द्वारा सम्पन्न करेंगे। इस युगसंधि में व्यापक परिवर्तन की जो महान प्रक्रियायें सम्पन्न होने जा रही हैं, उनमें भगवान और उनके भक्तों की सम्मिलित भूमिका होगी। राम ने, कृष्ण ने अकेले ही अधर्म उन्मूलन और धर्म संस्थापन का प्रयोजन पूरा  नहीं किया था उनका हाथ बंटाने में, कितने ही देव मानव सहभागी बने थे। हर अवतार का लीला संदोह इसी प्रकार रहा है। प्रज्ञावतार की कार्यपद्धति भी उस पूर्व परम्परा के अनुरूप ही रहेगी।

देव मानवों के अवतरण समयानुसार हो चुका। वे इतने समर्थ हो गये कि अपने जीवनोद्देश्य युग अवतार के सहभागी बनने की भूमिका को निभा सकें। अरुणोदय की प्रथम किरणें पर्वत शिखर पर चमकती हैं। उसके बाद उनका आलोक  नीचे उतरता और ऊर्जा का व्यापक वितरण करता है, जागृत आत्माएं देव मानवों के रूप में अपनी विशिष्टता का इन्हीं दिनों परिचय देंगी और महाकाल के संकेतों पर अपनी रीति-नीति निर्धारित करेंगी। विनाश की सम्भावनाओं से जूझने और भविष्य का निर्माण निर्धारण करने का बहुमुखी कार्यक्रम सामने है। प्रज्ञा परिजनों को अपने हिस्से का उत्तरदायित्व अन्तःप्रेरणा से प्रेरित होकर स्वयं ही अपने कंधे पर वहन करना है। उसी में उसके वर्चस्व की सार्थकता है।

----***----

इस सुयोग-सौभाग्य को खोयें नहीं

*******

प्रज्ञावतरण की इस पुण्य वेला में उन सभी का विशेष उत्तरदायित्व है जो आद्यशक्ति की गरिमा अनुकम्पा का स्वरूप समझने में समर्थ हैं। दूल्हा अकेला नहीं जाता बरात भी साथ चलती है। सेनापति अकेला नहीं लड़ता, सैनिक भी साथ रहते हैं। मिल मालिक अकेला ही उत्पादन नहीं करता सुयोग्य श्रमिकों की मंडली भी कार्यरत रहती है। राष्ट्रपति अकेला ही शासन नहीं चलाता, अफसरों का समुदाय उस व्यवस्था में हाथ बंटाता है। प्रज्ञावतार की दिव्य सत्ता की प्रमुख है और वही युग परिवर्तन के सरंजाम जुटा रही है। तो भी समग्र कर्तृत्व का वहन उसे अकेले की नहीं करना है। हाथों के पुरुषार्थ में दस उंगलियां और उनके चौबीस पोर भी अपनी क्षमता के अनुरूप, अपने ढंग से उस कर्म कौशल में सम्मिलित रहते हैं।

विगत अवतारों में उनके सामयिक सहयोगियों का अविस्मरणीय अनुदान रहा है। राम अवतरण में लक्ष्मण, हनुमान, अंगद, विभीषण, सुग्रीव, नल-नील जैसे बलिष्ठ और सामान्य रीछ वानरों जैसे कनिष्ठ समान रूप से सहगामी रहे हैं। गिद्ध-गिलहरी जैसे अकिंचनों ने भी सामर्थ्यानुसार भूमिकाएं निभाई हैं। कृष्ण काल में पांडवों से लेकर ग्वालबालों तक का सहयोग साथ रहा है। बुद्ध के भिक्षु और गांधी के सत्याग्रही कंधे से कंधा मिलाकर जुटे और कदम से कदम मिलाकर चले हैं। भगवान सर्व समर्थ हैं वे चाहें तो उंगली की नोंक पर पर्वत उठा सकते हैं और वाराह, नृसिंह की तरह अकेले ही अभीष्ट प्रयोजन पूरे कर सकते हैं, किन्तु प्रियजनों को श्रेय देना भी अवतार का एक बड़ा काम है। शबरी और कुब्जा जैसी महिलाओं और केवट और सुदामा जैसे महापुरुषों को भी अवतार के सखा सहचर होने का लाभ मिला था। गांधी के सान्निध्य में विनोबा और बुद्ध के सहचर आनन्द जैसे असंख्यों को श्रेय मिला था। भगवान के अनन्य भक्तों में से नारद जैसे देवर्षि वशिष्ठ जैसे महर्षि और विभीषण जैसे अगणितों को अविच्छिन्न यश पाने का अवसर मिला है। सहकारिता को, संगठन को सर्वोपरि शक्ति के रूप में प्रतिपादित करने के लिए महान शक्तियां सदा ही यह प्रयत्न करती रही हैं कि जागृतों को महत्वपूर्ण अवसरों पर अग्रिम पंक्ति में खड़े होने के लिए उभारा जाय। अर्जुन के साथ तो इसके लिए भर्त्सना जैसे उपाय बरते गये थे। सुग्रीव को धमकाने लक्ष्मण पहुंचे थे। परमहंस विवेकानन्द को घसीट कर आगे लाये थे। अम्बपाली, अंगुलिमाल, हर्षवर्धन और अशोक से जो लिया गया था उससे असंख्य गुना उन्हें लौटाया गया था। भामाशाह के सौभाग्य पर कितने ही धनाध्यक्ष ईर्ष्या करते रहते हैं।

भगतसिंह और सुभाष जैसा यश मिलने की संभावना हो तो उस मार्ग पर चलने के लिए हजारों आतुर देखे जाते हैं। समझाया जाए तो कितने ही केवल बिना उतराई लिये पार उतारने की प्रक्रिया पूरी कर सकते हैं। पटेल और नेहरू बनने के लिए कोई भी अपनी वकालत छोड़ सकता है पर दुर्भाग्य इतना ही रहता है कि समय को पहचानना और उपयुक्त अवसर पर साहस जुटाना उनींदे लोगों से बन ही नहीं पड़ता। ‘‘जागरूक ही हैं जो महत्वपूर्ण निर्णय करते, साहसिकता अपनाते और अविस्मरणीय महामानवों की पदवी प्राप्त करते हैं। ऐसे सौभाग्यों में श्रेयार्थी का विवेक प्रमुख होता है अथवा उपनिषद्कार के अनुसार महानता जिसे चाहती है उसे वरण कर लेती है’’ की उक्ति में सन्निहित दैवी अनुकम्पा के प्रतिपादनों में से कौन सा सही है।

महानता की अपनी निजी सामर्थ्य है। उसके आधार पर वह स्वयं तो अपनी प्रखरता एवं गरिमा प्रकट करती ही है, साथ ही अपने सम्पर्क परिकर को भी उन विशेषताओं से भरती और कृतकृत्य बनाती देखी गई है। अतएव महान् बनने के लिए जहां आत्म-साधना और आत्म विकास की तपश्चर्या को आवश्यक बताया गया है वहां इस ओर भी संकेत किया गया है कि उसकी प्रखरता से सम्पर्क साधने और लाभान्वित होने का अवसर भी चूका जाय। यों ऐसे अवसर कभी कभी ही आते और किसी भाग्यशाली को ही मिलते हैं। किन्तु कदाचित वैसा सुयोग बैठ जाय तो ऐसा अप्रत्याशित लाभ मिलता है जिसे लाटरी खुलने और देखते-देखते मालदार बन जाने के समतुल्य कहा जा सके।

छोटे कृमि कीटकों के लिए समुद्रपार की यात्रा एकाध दिन में ही पूरी कर लेना असंभव जितना कठिन है। फिर भी यदि वे किसी प्रकार किसी जलयान या वायुयान में जा घुसे तो देखते देखते इतनी लम्बी यात्रा कर सकते हैं जिसकी सामान्य स्थिति में उन निजी पुरुषार्थ को देखते हुए कोई कल्पना तक नहीं कर सकता था। आये दिन देखा जाता है कि नाव में बैठ कर अनेकों यात्री भयावह प्रवाह वाली गरजती उफनती नदी को सरलता पूर्वक पार कर लेते हैं जब कि निजी बाहुबल से तैर कर उस पार जाने का दुस्साहस कर बैठने पर जल समाधि में भागीदार ही बन सकते हैं। इसे सुयोग का अवलम्बन ही कह सकते हैं, जिसके आधार पर यात्री नदी पर करते और नगण्य से प्राणी हजारों मील की यात्रा एक दिन में पूरी करते देखे जाते हैं।

चन्दन के समीप उगे झाड़-झंखाड़ों के सुगन्धित बन जाने और उसी मूल्य में बिकने की किम्वदन्ती प्रख्यात है। पानी के दूध में मिलकर उसी भाव बिकने की उक्ति आये दिन दुहराई जाती रहती है। पारस को छूकर कलि, कुरूप, और सस्ते मोल वाले लोहे का सोने जैसे गौरवास्पद बहुमूल्य धातु में बदल जाना प्रख्यात है। स्वाति की बूंदों से लाभान्वित होने पर सीप जैसी उपेक्षित इकाई को मूल्यवान् मोती प्रसव करने का श्रेय मिलता है। पेड़ से लिपटकर चलने वाली बेल उसी के बराबर ऊंचे जा पहुंचती और अपनी प्रगति पर गर्व करती है। जबकि वह अपने बलबूते मात्र जमीन पर ही थोड़ी दूर रेंग सकती है, उसकी दुर्बल काया को देखते हुए इतने ऊंचे चढ़ जाने की बात किसी प्रकार समझ में नहीं आती किन्तु पेड़ का सान्निध्य और लिपट पड़ने का पुरुषार्थ जब सोना सुहागा बन कर समन्वय बनाते हैं तो उससे महान पक्ष की तो कुछ हानि नहीं होती पर दुर्बल पक्ष को अनायास ही दैवी-वरदान जैसा लाभ मिल जाता है।

यह उदाहरण उस सुयोग का महत्व समझाने के लिए दिये जा रहे हैं। जिसमें महानता के साथ सम्पर्क साधना, उसके सहयोग का सुयोग पा लेना भी कई बार अप्रत्याशित सौभाग्य बनकर सामने आता है। यों वैसे अवसर सदा−सर्वदा हर किसी के लिए उपलब्ध नहीं रहते।

रामचरित्र के साथ जुड़ जाने पर कितने ही सामान्य स्तर के प्राणियों ने सामान्य क्रिया-कलापों के सहारे असामान्य श्रेय पाया। इस तथ्य को सरलतापूर्वक समझा जा सकता है। बन्दर स्वभावतः इधर-उधर लकड़ी-पत्थर फेंकते रहते हैं, समुद्र पर पुल बनाने में प्रायः इतनी ही कूद-फांद उन्हें करनी पड़ी होगी, पर उसे सुयोग ही कहना चाहिए कि उतनी छोटी-सी उदार श्रमशीलता को ऐतिहासिक बना दिया और कथा-वाचक उनकी भावभरी चर्चा करते-करते अघाते नहीं, ऐसे आदर्शवादी सहयोगों की सफलता में कर्त्ताओं का पुरुषार्थ ही नहीं—दैवी सहायता भी काम करती है और श्रेय उन अग्रगामी साहसियों के पल्ले बंध जाता है। नल-नील ने समुद्र पर पुल बनाया और पत्थर पानी पर तैरने लगे। इस प्रकार के घटनाक्रम सामान्य स्थिति में देखे नहीं जाते। दैवी प्रयोजनों में दैवी सहायता की असाधारण मात्रा उपलब्ध होती है।

हनुमान का उदाहरण इसी प्रकार का है। वे सदा से सुग्रीव के सहयोगी थे पर जब बालि ने उसकी सम्पदा एवं गृहिणी का अपहरण किया तो वे प्रतिरोध में कोई पुरुषार्थ न दिखा सके। इससे प्रतीत होता है कि उस अवसर पर सुग्रीव की तरह हनुमान ने भी अपने को असमर्थ पाया होगा और जान बचाकर कहीं खोह-कन्दरा का आश्रय लेने में ही भला देखा होगा। इससे स्पष्ट है कि उनकी जन्मजात क्षमता सामान्यों से अधिक नहीं रही होगी पर वे जब प्राण हथेली पर रखकर रामकाज के परमार्थ प्रयोजन में संलग्न हुए तो पर्वत उठाने, समुद्र लांघने, अशोक उद्यान उजाड़ने, लंका जलाने जैसे असम्भव पराक्रम दिखाने लगे। सुग्रीव पत्नी को रोकने में सदा असमर्थ रहने पर भी अन्य देश में—समुद्र पर बसे अभेद दुर्ग को बेधकर वे सीता को मुक्त कराने में सफल हो गये। इसमें दैवी सहायता की बात प्रत्यक्ष है—ऐसा अनुग्रह उन सभी को मिल सका जिन्होंने राम की गरिमा की, उनके लीला क्रम में सहयोग देने की परिणति की पूर्व कल्पना कर ली। वयोवृद्ध जामवन्त और जटायु, अकिंचन गिलहरी, दरिद्र केवट और शबरी की सामर्थ्य और भूमिकाओं को देखा जाय तो उनके द्वारा प्रस्तुत किए गये अनुदान अकिंचन जितने ही कहे जा सकते हैं। इतने पर उनकी गाथाएं अजर अमर बन गईं। वे श्रेयाधिकारी बने और अपने उदाहरणों से असंख्यों को भावभरी प्रेरणायें दें सकने में समर्थ हुए। इस सौभाग्य भरी उपलब्धि में प्रमुख श्रेय उस सूझ-बूझ को है जिसने अपनी श्रद्धा-सहायता को महान् व्यक्तित्व और महान अवसर के साथ जोड़कर लाखों गुना अधिक श्रेय कमाया।

कृष्ण चरित्र पर दृष्टिपात करने से भी यह तथ्य असाधारण रूप से उभरकर आगे आता है। गोपियों का छाछ पिलाना, थोड़ी सी हंसी ठिठोली कर देना, ग्वाल-बालों का लाठी सहारा जैसे कृत्य ऐसे नहीं हैं जिन्हें दैनिक जीवन में सर्वत्र घटित होते रहने वाले सामान्य उपक्रमों से भिन्न समझा जा सके। इतने पर भी वे सहयोग पुराण-उपाख्यानों से बहुत बार दुहराये-सराहे जाते रहते हैं, उनमें अनेकों योद्धा लड़ते और हारते-जीतते रहते हैं, पर अर्जुन भीम जैसों को श्रेय मिला उसकी गरिमा असामान्य हो गई है। अर्जुन-भीम वे ही थे, जिन्हें वनवास के समय पेट भरने के लिए और जान बचाने के लिए बहरूपिए बनकर दिन गुजारने पड़े थे। द्रोपदी को निर्वासन होते आंखों से देखने वाले पांडव यदि वस्तुतः महाभारत जीत सकने जैसी समर्थता के धनी रहे होते तो न तो दुर्योधन, दुशासन वैसी धृष्टता करते और न पांडव ही उसे सहन कर पाते। कहना न होगा कि पांडवों की विजयश्री में उनकी वह बुद्धिमत्ता ही मूर्धन्य मानी जायेगी जिसमें उनने कृष्ण को अपना और अपने को कृष्ण का बनाकर भगवान से घोड़े हंकवाने जैसे छोटे काम करने को विवश कर दिया था। यदि वे वैसा न कर पाते और अपने बलबूते जीवन गुजारते स्थिति सर्वथा भिन्न होती और यायावरों की तरह जैसे-तैसे जिन्दगी व्यतीत तो करते।

सुदामा की कृष्ण से सघन मित्रता जमा सकने की दूरदर्शिता ही उन्हें मित्र के समतुल्य बना देने को श्रेय दिला सकी। ‘कृष्ण-सुदामा’ की संयुक्त चर्चा अनेकानेक अवसरों पर होती रहती है। कोई कृष्ण की उदारता को, कोई सुदामा की गौरव-गरिमा को प्रधानता देते हैं। जो हो दोनों का समन्वय रहा तो ऐसा ही जिसमें महानता का सान्निध्य समन्वय अपनी चमत्कारी परिणति सिद्ध कर सके।

बुद्ध और गांधी के महान व्यक्तित्वों के सम्बन्ध में दो राये नहीं हो सकतीं। पर इस सन्दर्भ में इस तथ्य को भी भुला नहीं दिया जाना चाहिए, कि उनके सघन सम्पर्क में आने वाले असाधारण रूप से लाभान्वित हुए और सौभाग्यशाली बने।

बुद्ध के साथ जुड़ने का साहस न कर पाते तो हर्षवर्धन, अशोक, आनन्द, राहुल, कुमार जीव, संघमित्रा, अम्बपाली आदि की जीवनचर्या कितनी नगण्य रह गईं होती— इसका अनुमान लगा सकना किसी के लिए भी कठिन नहीं होना चाहिए। गांधी के साथ यदि विनोबा राजगोपालाचार्य, नेहरू, पटेल, राजेन्द्र बाबू आदि न घुले होते—अपना पृथक्-पृथक् वर्चस्व बनाकर चले होते तो वह स्थिति बन नहीं पाती जो बन सकी। नेहरू और लाला बहादुर शास्त्री की घनिष्ठता प्रसिद्ध है। यदि उस सघनता को ताक पर रख दें और अपने बलबूते उठने-बैठने की बात सोचें तो फिर परिणाम भी कुछ दूसरे ही स्तर के होने की बात सामने आ खड़ी होगी।

चाणक्य के साथ चन्द्रगुप्त, समर्थ के साथ शिवाजी, परमहंस के साथ विवेकानन्द की सघनता दोनों पक्षों के लिए कितनी सन्तोषजनक परिणाम प्रस्तुत कर सकी—इसे कौन नहीं जानता। मांधाता ने आद्य शंकराचार्य के साथ जुड़कर चारों धाम बनाने का श्रेय पाया। भामाशाह का अनुदान राणा प्रताप के साथ सम्बद्ध होने पर ही सार्थक हुआ अन्यथा इतना पैसा तो सेठ-साहूकारों के यहां से चोर-ठग भी उठा ले जाते हैं और बेटे-पोतों में, दुर्व्यसनों में उड़ाते-फूंकते देखे जाते हैं। महामानवों के साथ जुड़ जाने पर श्रेय पथ कितनी द्रुतगति से प्रशस्त होता है, इनके असंख्य उदाहरणों में टिटहरी का वह कण भी सम्मिलित है जिसमें अगस्त ऋषि की सहायता से समुद्र सोखे जाने और अण्डे वापिस मिलने की घटना कही जाती है।

असामान्य पतियों की अर्धांगिनी बन कर कितनी ही ऐसा उच्चस्तरीय श्रेय पा सकीं जैसा कि अपने बलबूते उनके लिए पा सकना सम्भव नहीं था कस्तूरबा गांधी, अहिल्याबाई जैसी अगणित महिलायें इसी श्रेणी में आती हैं। पौराणिक युग की राधा, अरुन्धती, शची, मैत्रेयी, द्रोपदी आदि की गौरव गरिमा में उनके पतियों के व्यक्तित्वों का कम योगदान नहीं रहा है। इस सौभाग्य के अभाव में उन्हें सामान्य महिलाओं की तरह ही जीवनयापन करना पड़ता।

महानता आग के समान है, उसके सम्पर्क में जो भी आता है गरिमायुक्त एवं तद्रूप होता चला जाता है। पृथ्वी का वैभव सूर्य के अनुदान से मिला है। यदि सूर्य का तापमान मात्र तीस डिग्री घट जाये तो समूची धरती चालीस फुट बर्फ से ढक जायेगी। इसी प्रकार तीस डिग्री तापमान बढ़ जाये तो यहां भी बुद्ध ग्रह जैसी भयानक गर्मी तपेंगी और वृक्ष वनस्पतियों से लेकर जल, थल और नभचर प्राणियों में से किसी का भी जीवित रह सकना सम्भव नहीं होगा। इसे पृथ्वी का सौभाग्य ही कहना चाहिए कि वह उपयुक्त स्तर के स्नेह सूत्र में सूर्य के साथ बंधी और आदान-प्रदान का उपयोग सिलसिला चल पड़ा मछलियां जलराशि के सहयोग के बिना अपने बलबूते किस प्रकार जीवित रह सकती हैं? उनकी संरचना अति महत्वपूर्ण होते हुए भी यह सम्भव नहीं कि अपने पैरों पर खड़ी रह सकें और जलराशि की अपेक्षा करके अपनी समर्थता सिद्ध करे सकें।

मुर्गा इसलिए प्रख्यात हुआ कि उसने प्रभातकाल के आगमन को सही समय पर पहचाना और उसकी सूचना सर्वसाधारण को देने का साहस जुटाया अग्रगामी सदा श्रेयाधिकारी होते रहे हैं। प्रभात की प्रथम किरण धारण करने वाले शिखर सबका ध्यान आकर्षित करते हैं। दौज का चन्द्रमा पूजा जाता है संसार भर के आन्दोलनों में जो सर्वप्रथम आगे आये, वे प्रख्यात हुए। यों पीछे आने वाले असंख्यों-अविज्ञातों का भी त्याग-बलिदान कम नहीं था। स्वतन्त्रता संग्राम में जिन्होंने भाव-भरी भूमिका निभाई वे पेन्शन पाने, शासन में उच्चपद पाने के श्रेयाधिकारी बने थे। वह समय निकल जाने के उपरान्त कोई उस सौभाग्य को पाना चाहे तो यही कहना पड़ेगा कि समय निकल गया। उनींदे लोग उन दिनों असमंजस की स्थिति में पड़े रहने पर मात्र पश्चात्ताप ही कर सकते हैं गांधी की डांडी यात्रा एवं धरसना के नमक सत्याग्रह का स्मरण सदा ही किया जाता रहेगा। बाद में तो कितनों तो कितनों ने ही नमक बनाया और कारागार भुगता था।

सत्साहस अपनाने की गरिमा तो सदा ही रही है और रहेगी, पर इस दिशा में बढ़ने-सोचने वालो में से अत्यधिक भाग्यवान वे हैं जो किसी महान् अवसर के सामने आते ही उसे हाथ से न जाने देने की तत्परता बरत सके। महान् व्यक्ति भी सदा नहीं जन्मते। जन्मते हैं तो उनके साथ जुड़कर स्वल्प पराक्रम से असीम यश पाने का सुअवसर हर किसी को कहां मिलता है। इसे दैवी वरदान या पूर्व संचित पुण्यों का प्रतिफल ही कहना चाहिए कि महानता उभरे और उसके साथ सघनता स्थापित करने का साहस जग पड़े।

समय पर शादी के प्रस्ताव आते हैं और सुयोग्य वधू मिलने का अवसर रहता है। आगत प्रस्तावों को ठुकराते रहने वाले ढलती उम्र में इच्छा उठने पर भी उपयुक्त विवाह का सुयोग खो बैठते हैं। इन दिनों महाकाल ने आग्रह पूर्वक प्राणवानों को सहयोग देने के लिए बुलाया है। वस्तुतः यह श्रेयाधिकारी बनने का सौभाग्य सन्देश भर है। भगवान के काम, समय के उपक्रम एवं दिव्यशक्तियां अपनी अदृश्य क्षमता के आधार पर स्वयं ही सम्पन्न कर लेती हैं। रीछ वानर रूठ मटककर बैठ जाते तो भी सीता वापिसी और लंका की दुर्गति निश्चित थी। ऐसे अवसरों का सबसे बड़ा लाभ वे अग्रगामी उठाते हैं जो संकीर्ण स्वार्थपरता को छोड़ कर समय की मांग पूरी करने के लिए बिना समय गंवाये अग्रिम मोर्चे पर जा खड़े होते हैं। युग सन्धि को प्रस्तुत प्रभाव वेला का ठीक ऐसा ही मुहूर्त समझा जाना चाहिए, जिसमें साहसी, सदाशयी छोटे-छोटे कदम बढ़ाने पर भी अत्यधिक श्रेय संचित कर सकने वाले दूरदर्शियों में गिने जायेंगे।

----***----

स्वयं बदलें—प्रवाह को उलटें

*******

यह परिवर्तन का महान पर्व है। तमिस्रा के पलायन और दिनमान के ऊर्जा विस्तार का यह मध्यवर्ती प्रभात है। युग सन्धि के इन बीस वर्षों में मनुष्य जाति के भविष्य में असाधारण उलट-पुलट होने जा रही है। महाकाल की गलाने और ढालने वाली भट्ठी प्रचण्ड दावानल की तरह गगन चुम्बी होती जा रही है। वर्तमान प्रचलनों की अवांछनीयता अगले दिनों ठहर न सकेगी। उसके स्थान पर आदर्शवादी उत्कृष्टता को सिंहासनारूढ़ होने का अवसर मिलेगा।

इस प्रभात परिवर्तन का प्रथम दर्शन पर्वत शिखरों पर दृश्यमान किरणों की तरह होना चाहिए। इन दिनों कोई जागृत आत्मा मूक दर्शन बन कर न रहे। अग्रिम पंक्ति में खड़ा हो और महाकाल के अनुशासन को सर्व प्रथम धारण करके मूर्धन्यों, वरिष्ठों की तरह श्रेयाधिकारी बनें।

इन दिनों जिनके अन्तराल में स्रष्टा के युग परिवर्तन प्रयास के प्रति उत्साह जगता हो, भागीदार बनने के लिए उमंग उठती हो, उन्हें इस हलचल को दैवी प्रेरणा एवं आत्मा की पुकार की तरह महत्व देना चाहिए। सोचना कि जब असंख्यों के कान पर जूं तक नहीं रेंगती तो उन्हीं को यह कसक क्यों कचोटती है? पूर्व जन्मों के संचित सुसंस्कार ही आदर्शवादी प्रयासों में अग्रिम भूमिका निभाने की प्रेरणा देते हैं। पिछले अभ्यास एवं अनुभव ही परमार्थ प्रयोजनों का उत्तरदायित्व कन्धों पर उठाने का साहस प्रदान करते हैं। जागृत आत्माओं के इन उठती उमंगों के आधार पर अपनी वरिष्ठता अनुभव करनी चाहिए। दूसरों से भिन्न मानकर चलना चाहिए। उथले परामर्श स्वीकार करने के स्थान पर अपना स्थान असंख्यों को मार्गदर्शन कर सकने वाले मूर्धन्यों की पंक्ति में निर्धारित करना चाहिए। ऐसी दशा में उनके सोचने का स्तर एवं कार्य पद्धति का निर्धारण भी भिन्न रहेगा। उथले लोगों के उपहास, परामर्श, मतभेद, असहयोग, विरोध की परवाह न करते हुए मूर्धन्य एकाकी चलते हैं और सूर्य चन्द्र की तरह अपने बलबूते अपना मार्ग चुनते हैं। वही मनःस्थिति जागृत आत्माओं की भी होनी चाहिए। महानता के श्रेयाधिकारी, देवदूतों के उत्तराधिकारी बनने का लाभ उन्हें ही मिलता है जो आदर्शवादियों की अग्रिम पंक्ति में खड़े होते हैं और बिना किसी के समर्थन, विरोध की परवाह किए आत्म प्रेरणा के सहारे स्वयमेव अपनी दिशा धारा का निर्माण निर्धारण करते हैं।

दूसरों की अपेक्षा अपनी रीति-नीति में प्रमुख परिवर्तन यहां से आरम्भ होना चाहिए कि आकांक्षायें अभिलाषायें वैभव बड़प्पन से हटाकर व्यक्तित्व को महान बनाने और जीवनक्रम को अनुकरणीय, अभिनन्दनीय स्तर तक ले जाने की योजना बनायें। दूसरों की आंखों में चकाचौंध उत्पन्न करने—सस्ती वाहवाही लूटने की बात छोड़ें और उस मार्ग को खोजें जिस पर अपनी महानता को जागृत, प्रकट, परिपुष्ट और चिरस्मरणीय बनने का अवसर मिलता है। कुछ प्राप्त करना ही है तो ऐसा पायें जिसमें आत्म तृप्ति, लोक श्रद्धा और दैवी अनुकम्पा के अजस्र अनुदान प्राप्त हों। कुछ पराक्रम करना ही कुछ वर्चस्व की सिद्ध करना है, तो ऐसा सेतु बांधें, कोई ऐसा जहाज बनायें जिसके सहारे असंख्यों को प्रचण्ड जलधारा का अवरोध पार करते दूसरे किनारे तक पहुंचाने का अवसर मिले। पुरुषार्थ करना है तो उच्चस्तरीय करें। वैभव उपार्जित करना ही हो तो ऐसा कमायें जो न केवल अपने वरन् दूसरों को भी काम आये। शूरवीर बधिकों और कसाइयों को नहीं कहते, योद्धा वे हैं जो निर्बलों को अनीति से बचाने में अपनी छाती अड़ा सकें।

बड़प्पन न संचय में है न उपभोग में। ठाठ बाट बनाने में नाटक वाले अधिक कुशल होते हैं। अभिनेता इस कला में प्रवीण होते हैं। खजांची आये दिन लाखों के बारे न्यारे करते हैं। सर्प खजाने पर बैठे रहते हैं। लोगों का ध्यान आकर्षित करने में तो सड़क पर नंगे घूमने वाले पागल भी सफल हैं। इस बचकानी हरकतों को कोई विचारशील न अपनायें। सोचें कि बड़प्पन एक दृष्टिकोण है जिसमें सदा ऊंचा उठने, आगे बढ़ने, रास्ता बनाने, जो श्रेष्ठ है उसी को अपनाने की उमंग उठती और हिम्मत बन्धती है। राजहंसों की रीति-नीति यही है। वे निजी जीवन में मोती चुगते हैं। नीर−क्षीर विवेक को अपनाये रहते हैं और सब कुछ करने की योजना बनाते हैं तो समुद्र पार तक उड़ जाने या गायत्री जी, ब्रह्माजी जैसे देवाधि देवों की पीठ पर लदे रहने की विशिष्टता प्रकट करते हैं।

प्रज्ञापुत्रों का चिंतन और चरित्र ऐसा ही होना चाहिये। उनकी उमंगों में आकांक्षाओं में गतिविधियों में, विभूतियों में, प्रशंसाओं में कुछ ऐसी विशेषता होनी चाहिये जिससे दूसरों को प्रेरणा मिले। दीपक की तरह प्रकाशवान रहने और वातावरण में आलोक भरे रहने का गौरव कम नहीं है। भले ही इसमें संचित सम्पदा चुकती हो, भले ही जलन सहनी पड़ती हो। ओलों का अनुकरण न किया जाय जो बादलों पर घूमते हैं। सफेद ठण्डे भी दिखते हैं किन्तु गतिविधियों का लेखा-जोखा लेने पर फसल को जलाने और अपने को गलाने में ही उसकी सम्पदा का अन्त दिखता है। ध्वंस तो माचिस भी कर सकती है। कांटा भी प्राणघातक हो सकता है। अपना पराक्रम बुहारी जैसा, सूपे जैसा, कांटा जैसा, कपास जैसा, सृजनात्मक रहे तो क्या हर्ज है। घास जैसे उगे, हरीतिमा बिखेरें और दूसरे के काम आ जायें तो यह उपक्रम भी बुरा नहीं है।

उनकी नकल न करें जिनने अनीति पूर्वक कमाया और दुर्व्यसनों में उड़ाया। बुद्धिमान कहलाना आवश्यक नहीं। चतुरता की दृष्टि से पक्षियों में कौवे को और जानवरों में चीते को प्रमुख गिना जाता है। ऐसे चतुरों और दुस्साहसियों की बिरादरी जेलखानों में बनी रहती है। ओछों की नकल न करें। व्यक्तित्व की दृष्टि से बचकाने, लालची, उद्धत, उच्छृंखल लोग अपने मार्गदर्शक न बनें। आदर्शों की स्थापना करते समय श्रेष्ठ, सज्जनों को, उदार महामानवों को ही सामने रखें। पतितों की प्रशंसा करने, उन्हीं का अनुसरण करने की भूल न करें। सस्ती उपलब्धियां कमाने में प्रायः धूर्तता को ही सफलता मिलती है। पर स्मरण रखा जाय कि वह उपार्जन बहुत महंगा पड़ता है। सम्पत्तिवान होने के कारण किसी को भी श्रेय न दें और न उनकी राह पर चलने की उतावली करें। इसमें जोखिम ही जोखिम है।

युग परिवर्तन का शुभारम्भ प्रज्ञा परिजनों के दृष्टिकोण निर्धारण एवं क्रिया में आलोक भरने के रूप में होना चाहिये। इंजीनियर हो तो भवन बनें, डॉक्टर हों तो अस्पताल चलें, अध्यापक हों तो बच्चे पढ़ें, सेनापति हों तो सिपाही जैसे लड़ें। अग्रगामी रास्ता दिखाते ही नहीं बनाते भी हैं। यदि वह सही दिशा में जाता होगा और सीधा होगा तो उस पर चलने वाली भीड़ की कमी न रहेगी। कठिनाई तो आरम्भ में ही होती हैं। ढर्रे चल पड़ें तो बड़े-बड़े उद्योगों को मुनीम, गुमास्ते भी चलाते रहते हैं। युग सृजन में प्रमुख भूमिका उनकी होगी जो आगे चलेंगे अर्थात् अपने व्यक्तित्व और प्रयास में ऐसी आदर्शवादिता भर देंगे जिसे देखकर उस अनुकरण का साहस जन-जन में उभरे। युग परिवर्तन का श्रीगणेश अपने निजी क्षेत्र में प्रज्ञा परिजनों को करना है। उन्हें इस प्रकार का सांचा बनना है जिससे रटने वाले ठीक उसी तरह के बनते चले जायें।

इस सन्दर्भ में प्रथम निर्धारण यह है कि लोक प्रवाह से तनिक भी प्रज्ञावित न हुआ जाय। लोगों को अन्धी भेड़ों की मंडली भर समझा जाय और यह मानकर चला जाय कि अपनी विशिष्ट सत्ता इनका मार्गदर्शन करने के लिये हुई है। पथ प्रदर्शक अपनी स्वतन्त्र सूझ-बूझ का परिचय देते हैं। उन्हें उथले परामर्शदाताओं की उपेक्षा की करनी पड़ती है। भटके लोग तो दूसरों को भटका ही सकते हैं।

मानकर चलना होगा कि नित्यकर्म, निर्वाह क्रम के सामान्य लोक व्यवहार को छोड़कर प्रज्ञा परिजनों को अपनी आकांक्षा, कार्यविधि, आदतें लगभग ऐसी बदलनी चाहिए जिसे व्यक्तित्व का कायाकल्प कहा जा सके। गीता में योगी के लक्षण बताते हुए कहा है, वे दिन में सोते और रात में जागते हैं अर्थात् सामान्य जनों से अपनी गतिविधियां भिन्न प्रकार की बनाते हैं।

लोगों का दृष्टिकोण, जीवनक्रम एवं प्रयास का शवच्छेद किया जाय तो उसमें से अधिकांश रावण, कुम्भकर्ण, मारीच, कंस, दुर्योधन, जरासंध, हिरण्यकश्यप, वृत्रासुर, भस्मासुर के भाई-भतीजे दिखाई पड़ेंगे। अन्तर इतना ही है कि योग्यता एवं समर्थता के अभाव में मनचाही कर नहीं पाते। रीति-नीति उनकी उसी स्तर की है। सूर्पनखा, ताड़का, त्रिजटा, सुरसा, पूतना, मन्थरा घर-घर में विराजमान हैं। अन्तर साधन और अवसर न मिल पाने जितना है। इन लोगों के बीच रहते हुये भी कमल पत्र की नीति बनानी चाहिये। सुदामा, केवट, हनुमान, भगीरथ जैसों का अनुकरण करने में घाटा नहीं सोचना चाहिये। कौशल्या, सुमित्रा उर्मिला, कुन्ती, मदालसा, मीरा, संघमित्रा का रास्ता अपनाने में कोई घाटा नहीं। पिछला जीवन उथला रहा हो तो भी भविष्य का उज्ज्वल निर्धारण करने में कोई अड़चन नहीं। वाल्मीकि, अंगुलिमाल, विल्वमंगल, अजामिल जैसे बदल सकते हैं। आम्रपाली, वासवदत्ता की कथायें बताती हैं कि सामान्य स्तर से गई गुजरी नारी भी आन्तरिक परिवर्तन होने पर विश्व विभूति बन सकती है। आदर्शवादी परिवर्तन के लिये जीवन का हर क्षेत्र, संसार का हर कोना खुला पड़ा है।

सर्वप्रथम अपने समय और खर्च को कसना चाहिये। औचित्य की सीमा समझी जाय और उपभोग, संचय, व्यामोह, खुशामद की अभ्यस्त आदतों को उलट दिया जाय तो अगले ही दिन अभ्यस्त ढर्रा, रवैया बदलने लगेगा। मनःस्थिति न परावलम्बियों जैसी रहेगी न दीन-दयनीयों जैसी। आत्मबोध उभरते ही प्रतीत होगा कि न केवल निर्वाह के साधन पर्याप्त हैं वरन् देने के लिये भी विपुल वैभव अपने पास विद्यमान है। धन न सही समय, श्रम, प्रभाव, प्रतिभा की दृष्टि से भगवान ने किसी को भी दरिद्र नहीं बनाया। उन्हें बर्बादी से बचाने के उपरान्त हर व्यक्ति इस स्थिति में होगा कि वह समाज और संस्कृति को बहुत कुछ दें सकेगा। असंख्यों को रास्ता बताने में लाल मशाल हाथ के लिये आगे-आगे चल सकेगा।

लोग कुरीतियों के अभ्यस्त हैं। हम क्यों उनका अनुसरण करें। लोग अन्धा-धुन्ध बच्चे जनते, उनके लिये कुबेर का वैभव जुटाने की बात सोचते हैं। हम क्यों न अपने बालकों को श्रमजीवी एवं सृजन सहयोगी बनायें। शादियों में पैसे की होली फूंकने की जरूरत क्या है? ठाठ-बाट का अमीरी का खर्चीला स्वांग क्यों करें?

लोगों की आदतें बिगड़ गई हैं। वे चटोरेपन में लिप्त रहकर खोखले बनते जा रहे हैं। हमें वैसा करने की क्या पड़ी है? लोगों की अनीति उपार्जन और संचय अपव्यय में उसका समापन करने की आदत है, हम क्यों वैसा करें। लोग नशा पीते हैं। अभक्ष्य खाते हैं, दुर्व्यसनों में डूबे, कुकर्म करते रहकर जिन्दगी के दिन काटते हैं। क्या स्वजन सम्बन्धी होने के नाते इन्हीं का दबाव माना और इन्हीं का अनुसरण किया जाय? मूढ़ मान्यताओं में जकड़े, अनाचारों से अभ्यस्त, कुचक्री, षड्यंत्ररत लोगों को न हमारा परामर्शदाता होना चाहिये न सूत्र-संचालक, न नेता। भले ही वे अपनी चतुरता के कारण बड़े लोगों में गिने जाने लगे हों। कोई ब्राह्मण वंश में जन्मा है या साधुवेश धारण करता है, अधिक पढ़ा है या पदाधिकारी बन गया है। इनमें से एक भी ऐसा कारण नहीं है जिससे इन्हें नीति निर्धारक माना जा सके। इस अज्ञान, अन्धकार, अनाचार और दुराग्रह के माहौल से हमें समुद्र में खड़े स्तम्भों की तरह एकाकी खड़े होना चाहिये। भीतर का ईमान, बाहर का भगवान यदि इन दो को मजबूती से पकड़ें और विवेक तथा औचित्य के दो पग बढ़ाते हुये लक्ष्य की ओर एकाकी बढ़ें तो इसमें सच्चा शौर्य पराक्रम है। भले ही लोग उपहास उड़ायें या असहयोगी, विरोधी रुख बनाये रहें।

युग परिवर्तन में जिस सतयुग के अवतरण का लक्ष्य है उसे प्रज्ञा परिजन सर्वप्रथम आत्म सत्ता में अवतरित करें। एक जलता दीपक असंख्यों को जला देता है। इस तथ्य पर विश्वास करें। स्वयं बदलें-प्रवाह को पलटें और पराक्रमी युग प्रवर्तकों की अग्रिम पंक्ति में खड़े हों। यही है समय की मांग और आत्मा की पुकार जिसे कोई भी प्राणवान अनसुनी न करें।

----***----

युगशिल्पी अहंमन्यता के विष-पान से बचे रहें

*******

समुद्र मन्थन से चौदह रत्न निकलने पर उसमें सर्वप्रथम दो निकले एक हलाहल विष, तदुपरान्त मद्य। हलाहल देखने में अत्यन्त आकर्षक—नील वर्ण था। मद्य होठों तक पहुंचते-पहुंचते उन्मत्त-विक्षिप्त कर देने वाला। फिर भी उसकी ललक ऐसी थी कि जिसके एक बार स्वाद लग जाय फिर छूटने का नाम ही न लेगा। इस प्रथम उपलब्धि को पीन के लिए देव-दानव दोनों ही आतुर थे। पर प्रजापति ने दोनों को ही यह समझाने का प्रयत्न किया कि यह देखने और चखने में आकर्षक लगते हुए भी अन्ततः विनाश उत्पन्न करने वाले हैं। शिवजी ने हलाहल तो अपने कंठ में धारण कर लिया। मद्य के लिये आतुर दैत्यों ने हठपूर्वक उसे गटक लिया। फलतः उनकी सामर्थ्य उद्धत प्रयोजनों में लगी और पतन-पराभव का कारण बनी।

लोक-सेवा के क्षेत्र में प्रवेश करने वाले के सम्बन्ध में जन-साधारण की श्रद्धा उमड़ती है। परमार्थ की साहसिकता अपनाने वाले पर सम्मान बरसता है। उसकी प्रशंसा होती है। प्रशंसा भी एक सम्पदा है। सम्पदाओं की उपयोगिता तो है, पर उनके पीछे एक ऐसा आवेश भी रहता है, जो हजम न हो सके तो लाभ के स्थान पर विनाश की उत्पन्न करता है। धन हजम न हो तो दुर्व्यसन उत्पन्न करेगा। बुद्धि हजम न हो तो—कुचक्र षड्यन्त्र रचेगी। बल हजम न हो तो—उद्दण्डता के रूप में प्रकट होगा। हजम न होने पर तो अमृत भी विष बन जाता है। यश हजम न हो तो ऐसा अहंकार बनता है, जिसकी तुष्टि के लिए लोकसेवी को अपने चिन्तन, चरित्र, व्यक्तित्व एवं भविष्य को हेय स्तर का बनाकर उतना पतित बनना पड़ता है, जितने कि सेवा से सर्वथा दूर रहने वाले सामान्य श्रमिक भी नहीं होते। लोक सेवियों में से अधिकांश को अपने व्यक्तित्व और सेवा-क्षेत्र में ऐसे विग्रह उत्पन्न करते देखा जाता है, जिसे दुर्भाग्यपूर्ण दुर्घटना ही कहा जा सकता है और सोचना पड़ता है कि यदि यश हजम कर सकने में असमर्थ लोग लोक-सेवा के क्षेत्र में न आया करें तो वे अपनी और समाज की अधिक सेवा कर सकते हैं।

मनुष्य को पतन-पराभव के गर्त में गिरा देने वाली तीन दुष्प्रवृत्तियां हैं—वासना, तृष्णा और अहंता। शिश्नोदर परायण वासना-तृष्णा के लोभ, मोह में जकड़े रहकर किसी प्रकार कोल्हू के बैल की तरह नियति चक्र में परिभ्रमण करते हुए दिन गुजार लेते हैं। पर अहंता को चैन कहां? वह सारी प्रशंसा, सारा बड़प्पन, सारे अधिकार अपने ही हाथ में रखना चाहती है। दूसरे की साझेदारी उसे सहन नहीं। इसी विडम्बना ने संसार में सर्वाधिक विग्रह उत्पन्न किये हैं । लगता तो यह है कि लालच के कारण अपराध होते हैं। पर वास्तविकता यह है कि अहंता ही जहां-तहां टकराती और प्रतिशोध से लेकर आक्रमण, अपहरण, उत्पीड़न के विविध-विध अनाचार उत्पन्न करती है। अन्याय के अवरोध तो कहने भर की बात है। वह तो जहां-तहां जब-तब ही दृष्टिगोचर होते हैं। वास्तविकता यह है कि सामन्तवादी अनाचारों की बुभुक्षा नहीं अहंता ही उद्धत बनी और टकराई है। अनाचारों का विश्व इतिहास पढ़ने से प्रतीत होता है कि अभाव या अन्याय के विरुद्ध नहीं, अधिकांश विग्रह और युद्ध मूर्धन्य लोगों ने अहन्ता की परितृप्ति के लिए खड़े किये हैं। कंस,  रावण, हिरण्यकश्यप, वृत्रासुर, सहस्रबाहु, जरासन्ध जैसे पौराणिक, सिकन्दर, नैपोलियन, चंगेजखां, आल्हा-ऊदल जैसे बर्बर लोगों ने जो रक्तपात किये उसके पीछे उनकी दर्प तुष्टि के अतिरिक्त और कोई कारण था नहीं।

यह चर्चा इन पंक्तियों में इसलिये की जा रही है कि युग-शिल्पियों के द्वारा आरम्भिक उत्साह में जो मार्ग अपनाया जा रहा है, उसमें लोक-मंगल का परमार्थ प्रयोजन द्रष्टव्य होने के कारण श्रेय-सम्मान एवं यश तो स्वभावतः मिलना ही है। यह पचे नहीं और उद्धत हो चले तो पागल हाथी की तरह अपना—साथियों का तथा उस संगठन का विनाश करेगा, जिसके नीचे बैठकर अपनी स्थिति बनाई है। हाथी पागल होता है तो अपनों पर ही टूटता है। इसी प्रकार लोकेषणा जब पागल होती है तो सर्वप्रथम वह साथियों को मूर्ख—छोटा अनुपयुक्त, खोटा सिद्ध करने का प्रयत्न करती है, ताकि तुलनात्मक दृष्टि से वह अपनी विशिष्टता सिद्ध कर सके। समान साथियों में मिल-जुलकर रहने में महत्वाकांक्षी का अपना वर्चस्व कहां उभरता है। इसलिए उसे साथी पेड़-पादपों का सफाया करना पड़ता है ताकि समूचे खेत में एक अरण्ड ही कल्पवृक्ष होने की शेखी बघार सके।

दृष्टि पसार कर अपने चारों ओर लोकेषणा का नग्न नृत्य देखा जा सकता है। राजनैतिक पार्टियों में होते रहने वाले अन्तर्कलह सिद्धान्तों की दुहाई भले ही देते रहें, पर वस्तुतः वे व्यक्तियों की महत्वाकांक्षा के निमित्त ही होते हैं। कल-परसों जनता पार्टी का बिखराव होकर चुका है। कितनी ही उपयोगी संस्थायें पदलोलुपों ने परस्पर टकरा कर अपने ही हाथों शिथिल या समाप्त कर दी। कौरव-पांडवों से लेकर यादव कुल के लड़-खपकर समाप्त हो जाने के पीछे लालच थोड़ा और दर्प को बड़ा कारण पाया जायेगा। धर्म-सम्प्रदायों के जो खण्ड होते चले गये हैं, उन प्रचलन कर्त्ताओं में सुधारक कम और श्रेय लोलुप अधिक रहे हैं। चुनावों के समय या बाद में जो विग्रह दृष्टिगोचर होते हैं—प्रतिशोध के नाम पर जो अनर्थ होते हैं, उसमें अनौचित्य कम और दर्प को नंगा नाच करते देखा जा सकता है। सास-बहू की लड़ाई आतंकित करने में यही तथ्य प्रमुख होता है।

बात इस सन्दर्भ में चल रही है कि युगशिल्पियों को सप्त महाव्रतों को अपनाने के लिए निर्देशन किया गया है कि उनका व्यक्तित्व उभरे और उस आधार पर आत्म-बल बढ़ाते हुए अधिक उच्चस्तरीय सेवा-साधन कर सकने में समर्थ हो सकें। यदि उनका पालन न किया गया और लोकेषणा से उत्पन्न विष का नियमित रूप से निष्कासन न किया गया तो वही दुर्गति होगी जो भोजन करने तथा मल-विसर्जन में उपेक्षा बरतने पर प्राण-संकट के रूप में उत्पन्न होती है। लोकसेवी को जनता सम्मान देती है, वह वस्तुतः उस सेवा-धर्म की पुण्य-परम्परा का—सूत्र-संचालक तन्त्र का सम्मान है। सत्प्रयोजनों के लिए लोक-श्रद्धा बनी रहे, मात्र इसी एक प्रयोजन के लिए सम्मान के प्रकटीकरण की प्रथा चली है। गलती यह होती है कि सेवाभावी उसे अपनी योग्यता का प्रतिफल मानते हैं। अहंकार में डूब जाते हैं और उसे अपना अधिकार समझने लगते हैं। जहां उसमें कमी होती है, वहां अप्रसन्न होते हैं। अधिक पाने के लिए आतुर रहते हैं। बंटवारा होने के कारण साथियों को हटाने या गिराने का प्रयत्न करते हैं। ऐसे ही हथकण्डे अधिक मात्रा में सम्मान पाने के लिए प्रयुक्त किये जाते हैं। इस आपाधापी में कौन कितना सफल हुआ यह तो ईश्वर ही जाने, पर यह आंख पसार कर सर्वत्र देखा जा सकता है कि यश-लोलुपता, पद-लोलुपता, अहंमन्यता किसी के छिपाये नहीं छिपती। उभर कर ऊपर आती है तो हर किसी को उसकी दुर्गन्ध आती है और बदले में घृणा, तिरस्कार पनपने लगता है। अनौचित्य के प्रति तिरस्कार का यह भाव सर्वप्रथम साथियों से आरम्भ होता है। चर्चा आगे बढ़ती है और यश-लोलुप के विरुद्ध असन्तोष-तिरस्कार का विस्तार क्रमशः अधिक क्षेत्र में होता चला जाता है। यही है वह प्रतिक्रिया जिसके कारण यश-लोलुप तिरस्कार के भाजन बनते और जिस श्रेय-सम्मान के अपनी सेवा-साधना के कारण अधिकारी थे, उससे भी वंचित होते चले जाते हैं।

बड़प्पन हर क्षेत्र में महंगा पड़ता है। धन, विद्या, सौन्दर्य, पद आदि के क्षेत्र में जो अपने को बड़ा सिद्ध करना चाहता है उन्हें तरह-तरह के आडम्बर खड़े करके यह प्रकट करना होता है कि उसके पास यह विशेषतायें हैं। लोग उसे देखें, समझें, सराहें। फैशन, ठाठ-बाट जैसे खर्चीले सरंजाम इसी विज्ञापनबाजी के लिये किये जाते हैं, ताकि देखने वालों की आंखें उन पर आयें। यही अनाचरण यश-लोलुपों को भी अपनाना पड़ता है। वे किसी न किसी बहाने अपनी शकल बार-बार लोगों को दिखाना चाहते हैं। इसके लिए उन्हें अनेकों ऐसे उद्धत आडम्बर रचने पड़ते हैं जिससे उनकी प्रमुखता सिद्ध होती है। स्टेज पर उनके बैठने का औचित्य का आमन्त्रण न होने पर भी वहां जा धमकते हैं। ऐसी जगह अकारण खड़े होते हैं, जहां लोभ उनकी शकल देखें और किसी महत्वपूर्ण ड्यूटी पर जमे हुए प्रतीत हों। अपने नाम फोटो छपाने के लिए आतुर रहना, किसी कार्य में दान दिया हो तो  उसकी चर्चा स्वयं करने—दूसरों से कराने का रास्ता खोजना, दान-राशि के पत्थर जड़वाना—जैसी बचकानी हरकतें करने वाले प्रयत्न तो यशस्वी बनने का करते हैं, पर उनकी क्षुद्रता अनायास की प्रकट होती रहती है, फलतः वे घृणा-तिरस्कार के पात्र बनते हैं। यश के साथ परोक्ष यश से धन लूटने की भी सम्भावना जुड़ी रहती है। कितने ही इसका लाभ उठाते भी हैं, किन्तु स्पष्ट है कि ऐसे हथकण्डे अपनाने वाले आन्तरिक दृष्टि से पतित होते चले जाते हैं। फलतः वे सेवा क्षेत्र में न आने की अपेक्षा भी अधिक घाटे में रहते हैं। तिरस्कृत, उपेक्षित, बहिष्कृत की स्थिति में पहुंचे हुए अनेक तथाकथित नेता ऐसे पाये जा सकते हैं, जो येन-केन प्रकारेण सम्मान जनक स्थान तक जा पहुंचने—जा बैठने में तो सफल हो जाते हैं, पर सम्पर्क क्षेत्र में सघन श्रद्धा से क्रमशः अधिकाधिक वंचित होते चले जाते हैं।

यह अहंता के परिपोषण का प्रतिफल है, जिसे लोकसेवी अनजाने ही अपनाने लगते हैं। स्मरण रखा जाय, यह घुड़-दौड़ अत्यन्त महंगी, घाटे की और मूर्खतापूर्ण है। सड़क पर नंगा-नाच कर भी लोगों का ध्यान अपनी ओर आकर्षित किया जा सकता है, पर उससे कुछ बनता नहीं। जिस प्रकार बड़प्पन पाने के लिए उद्धत प्रदर्शन करने वाले नट, विदूषक समझे जाते हैं, उसी प्रकार यश लिप्सा भी व्यंग्य, उपहास, तिरस्कार का कारण बनती है। समाने कोई कहे भले ही नहीं, पर इस तथ्य के थोड़ा-सा पर्यवेक्षण करने पर सरलता पूर्वक चरितार्थ होते देखा जा सकता है कि प्रमुखता सिद्ध करने के लिए चित्र-विचित्र स्वांग बनाने वाले नाटक में मुखौटे, परिधान पहन कर कभी राजा, कभी ऋषि बनने वाले की तरह अपनी अवास्तविकता का ढिंढोरा स्वयं ही पीटते फिरते हैं। उसमें उन्हें श्रम, समय, धन और चातुर्य का निरर्थक अपव्यय करना पड़ता है। मूर्ख या चमचे इर्द-गिर्द इकट्ठा करके उनके बीच रंगे सियार द्वारा वन-राजा बनने का ढकोसला भर खड़ा किया जा सकता है, पर उससे मिलना क्या है? परोक्ष व्यंग्य, उपहास और अपने साथ जो गहरी अवज्ञा छिपाये रहते हैं, उससे लोकसेवक विदूषक स्तर का बनकर रह जाता है। इस दुर्मतिजन्य दुर्गति का यदि पूर्वाभास रहे तो लोक-सेवा क्षेत्र में प्रवेश करने वाले आरम्भ से ही सहज रहें और खिलवाड़ रचने की अपेक्षा अमानी रहने का मार्ग चुनें। विज्ञापनबाजी के बचकर नम्रता जन्य स्नेह, सौजन्य अपनाने वाले वस्तुतः अधिक श्रेयाधिकारी बनते हैं। यश-लिप्सा की छाया की भांति है, उसके पीछे दौड़ने वाले असफल रहते और थकान, खीझ, पश्चात्ताप के अतिरिक्त और कुछ पाते नहीं। इनकी अपेक्षा वे कहीं नफे में रहते हैं, जो श्रेय दूसरों को बांटते हैं, स्वयं पीछे रहते हैं। विनम्र स्वयंसेवक की तरह जिन्हें अपने श्रम, साधन, परामर्श-परायणता के आधार पर मिलने वाले आत्म-सन्तोष को ही पर्याप्त मानने की विवेक दृष्टि रहती है, वे अनचाहा यश पाते हैंद्य उन्हें वह गहरा स्नेह, सद्भाव प्राप्त होता है, जिसके साथ साथियों—परिचितों का विश्वास और सहयोग प्रचुर मात्रा में जुड़ा रहता है। दूरदर्शिता इसी में है कि लोक-सेवी सच्चे मन से यश, पद-लोलुपता—अहंता छोटे । विनम्रता अपनायें। दूसरों को आगे रखें, स्वयं पीछे रहें। अपना बखान आप न करें। अपना चेहरा चमकायें नहीं वरन् उस तरह रहे जैसे कि सादा जीवन—उच्च विचार के सिद्धान्त में आस्था रखने वाले अपने दृष्टिकोण, चरित्र, व्यवहार में अधिकाधिक शालीनता भरते और मानवता के उच्च पद पर अपनी विशिष्टता के कारण जा पहुंचते हैं।

----***----

अध्यात्म क्षेत्र की वरिष्ठता—विनम्रता पर निर्भर

*******

युग शिल्पियों की समर्थता, वरिष्ठता, उनकी विद्या, बुद्धि, आयु वंश आदि के आधार पर नहीं वरन् व्यक्तित्व की विशिष्टता के साथ अविच्छिन्न रूप से सम्बद्ध है। यह किस नियम अनुशासन पर निर्धारित है, इसके लिए एक आचार संहिता ‘युग शिल्पियों के सप्त महाव्रत’ नाम से प्रस्तुत की जा रही है। जो उसे जितनी गम्भीरता से समझने का, जितनी तत्परता से अपनाने का प्रयत्न करेंगे, वे उसी अनुपात में युग पुरुष बनने का सौभाग्य प्राप्त करेंगे, मूर्धन्य महामानव कहलायेंगे और अपनी आत्मिक विभूतियों से असंख्यों को अनुप्राणित करेंगे, अपने ढांचे में ढालेंगे।

बड़ा, सबसे बड़ा, सबसे बड़ा बनने की ललक इतनी मदान्ध हो जाती है कि  न न्याय सूझता है, न औचित्य और न परिणाम, न मर्यादाओं का ध्यान रहता है और न नम्रता सधती है। बैल बनने की प्रतिस्पर्धा में एक मेढक अपने पेट में हवा भरता चला गया और अन्त में उदर कलेवर फट जाने पर बेमौत मरा। वह कहानी मनुष्यों पर लागू होती है। जितनी जल्दी बन पड़े, जितना अधिक बटोरा सम्भव हो उतना बिना परीक्षा किए, बिना मूल्य चुकाये, किसी भी छल, छद्म से अपने लिए उपलब्ध कर लिया जाय। यही है सेवा मार्ग पर चलने वालों की दुर्गति बनाने वाली ललक, भावनात्मक अवगति। आश्चर्य होता है कि जब ख्याति की, पदवी की इतनी अधिक लिप्सा थी तो उसके लिए दूसरे सस्ते उपाय—हथकण्डे हो सकते थे। सेवा का जटिल मार्ग क्यों चुना जाय? यदि चुन ही लिया गया तो सेवा की अभिन्न सहचरी नम्रता को भी साथ लेकर चलना था। सेवा धर्म के साथ शालीनता का समन्वय रहना चाहिए। लोक सेवी को निस्पृह एवं विनम्र होना चाहिए। इसी में उसकी गरिमा और उज्ज्वल भविष्य की सम्भावना है। जो बड़प्पन लूटने, साथियों की तुलना में अधिक चमकने, उछलने का प्रयत्न करेंगे वे औंधे मुंह गिरेंगे और अपने दांत तोड़ लेंगे। साथी क्यों किसी का दर्प सहें, किसी के बड़े बनने पर अपनी हेठी क्यों स्वीकार करें?

सुन्द, उपसुन्द की कथा प्रसिद्ध है। एक सुन्दरी पर आसक्त होकर दोनों आपस में लड़ पड़े और मरकर समाप्त हो गये। मुगलों ने कई पीढ़ियों तक बाप की, भाइयों की छाती पर चढ़कर गद्दी हथियाई। मध्य-कालीन सामन्तों ने ऐसे कितने ही कुकृत्य किये जिनमें उत्तराधिकारी बालकों की हत्या करके स्वयं मात्र दरबारी होते हुए भी सिंहासनारूढ़ हो बैठे। संस्थाओं के विघटन में यह पद लोलुपता ही प्रधान कारण रही है। कल परसों जनता पार्टी का विघटन होकर चुका है। उसमें व्यक्तिगत महत्वाकांक्षा का, पदलिप्सा का नग्ननृत्य, साथ ही दुष्परिणाम हर किसी ने देखा है। कौरव-पांडव चक्रवर्ती युधिष्ठिर के अनुशासन में न रहकर अपना स्वतन्त्र वर्चस्व चमकाने के लिए व्याकुल कौरवों ने वह राजनीति अपनाई जो अन्ततः महाभारत के रूप में महाविनाश का कारण बनी। कृष्ण का यादव वंश भूखा, नंगा नहीं था, लेकिन उसका हर सदस्य अपनी वशिष्ठता सिद्ध करने और अन्यों को गिराने के लिए सामूहिक आत्मघात की स्थिति तक जा पहुंचा। यही सब देखकर व्यास जी ने अकाट्य सिद्धान्त के रूप में लिखा था—

बहवः यत्र नेतारः बहवः मानकांक्षिणः।

सर्वे महत्वमिच्छन्नि, स दल अवसीदतिः।

जहां बहुत लोग नेता बनें, जहां बहुतों की महत्वाकांक्षा, यश लिप्सा हो वह दल अन्ततः नष्ट होकर रहेगा।

युग शिल्पियों को समय रहते इस खतरे से बचना चाहिए। हम में से एक भी लोकेषणा ग्रस्त बड़प्पन का महत्वाकांक्षी न बनने पाये। जो युगशिल्पी विश्व विनाश को रोकने चले हैं, यदि वे महत्वाकांक्षा अपनाकर साथियों को पीछे धकेलेंगे, अपना चेहरा चमकाने के लिए प्रतिद्वन्द्विता खड़ी करेंगे तो अपने पैरों कुल्हाड़ी मारेंगे और इस मिशन को बदनाम नष्ट, भ्रष्ट करके रहेंगे, जिसकी नाव पर वे चढ़े हैं।

भगवान् कृष्ण ने महाभारत के उपरान्त हुए राजसूय यज्ञ में आग्रह पूर्वक आगन्तुकों के पैर धोने का काम अपने जिम्मे लिया था और सज्जनोचित विनम्रता का परिचय दिया था। गांधीजी कांग्रेस के पदाधिकारी नहीं रहे किन्तु फिर भी सबसे अधिक सेवा करने और मान पाने में समर्थ हुए। राम भरत में से दोनों ने राज तिलक की गेंद दूसरे की ओर लुढ़कने में कोर कसर न रहने दी। चाणक्य झोपड़ी में रहते थे ताकि राजमद उनके ऊपर न चढ़े और किसी साथी के मन में प्रधानमन्त्री का ठाट-बाट देखकर वैसी ही ललक न उठे। राजा-जनक हल जोतते थे। बादशाह नसिरुद्दीन टोपी सीकर गुजारा करते थे। यह वे उदाहरण हैं जिनसे साथियों को अधिक विनम्र और संयमी बनने की प्रेरणा मिलती है। नहुष ने ऋषियों को पातकों में जोता और सर्प बनने का शाप ओढ़ने को विवश हुए। पेशवाओं के प्रधान न्यायाधीश राम शास्त्री पत्नी जब राजमहल के बहुमूल्य वस्त्र, आभूषण के उपहार लेकर वापस लौटीं तो उनने दरवाजा बन्द कर लिया और कहा ब्राह्मणों की पत्नी को अपरिग्रही आदर्श का पालन करना होगा अन्यथा विनम्रता की सम्पदा हाथ से चली जाएगी और हम लोग द्रोणाचार्य की तरह नौकर बनेंगे और कुछ भी करने के लिए तैयार होते रहेंगे।

युग शिल्पियों को राजकाजी लोगों की तरह बड़प्पन, ठाट-बाट, वैभव की तो न चाह करनी चाहिये और न उसके लिए अपने पुनीत क्षेत्र में हाथ-पैर पीटकर ईर्ष्या द्वेष का विष बोना चाहिये। जो जितना बड़ा हो वह उतना ही नम्र होकर रहे। अनुशासन पाले और योग्यता के अनुरूप वर्चस्व पाने का प्रयास करे। मिशन में योग्यता का नहीं उस सज्जनता का महत्व है जिसके साथ नम्रता, निरहंकारिता अविच्छिन्न रूप से जुड़ी हुई है। हम में से कोई अहंकार प्रदर्शित न करे। छोटा बनकर रहे और अनुशासन पालने में अपना गौरव समझे। इस रीति-नीति का परित्याग करने वाले मान के भूखे व्यक्ति सृजन शिल्पी न बनें।

सिख धर्म के छठवें गुरु अर्जुनदेव पंगत में जूठे बर्तन मांजने का काम करते थे। गुरु गद्दी के इच्छुकों में से सभी को अयोग्य ठहरा कर गुरु रामदास ने अपना उत्तराधिकारी अर्जुनदेव को इस आधार पर घोषित किया कि वे नम्रता, निस्पृहता और अनुशासन पालन में अग्रणी पाये गये। अध्यात्म क्षेत्र में वरिष्ठता, योग्यता के आधार पर नहीं आत्मिक सद्गुणों की अग्नि परीक्षा में जांची जाती है। इस गुण श्रृंखला में निरहंकारिता को, विनय शीलता को अति महत्वपूर्ण स्थान प्राप्त है। सरकारी क्षेत्रों में योग्यता के आधार पर पदोन्नति होती और नौकरी बढ़ती है। वही मापदण्ड यदि अध्यात्म क्षेत्र में भी अपनाया गया तो फिर भावनाओं को कहीं भी कोई महत्व न रहेगा। महत्वाकांक्षी लोग ही इस क्षेत्र पर भी अपना आधिपत्य जमाने के लिए योग्यता की दुहाई देने लगेंगे तक सदाशयता की कोई पूछ ही नहीं रहेगी। संन्यास लेते समय अपने अब तक के वंश, यश, पद, गौरव, इतिहास का विस्मरण करना होता है। गुरु आश्रम एवम् सम्प्रदाय का एक विनम्र सदस्य बनकर रहना पड़ता है। सेवा धर्म भी एक प्रकार से हल्की संन्यास परम्परा है। उसमें भूतकाल में अर्जित योग्यताओं, वरिष्ठताओं को प्रायः पूरी तरह भुलाकर मिशन की गरिमा के साथ जुड़े हुए एक स्वयं सेवी के हाथों में जितनी प्रतिष्ठा लगती है उसी में सन्तोष करना होता है। स्मरण रहे अधिक वरिष्ठ व्यक्ति अधिक विनम्र होते हैं। फलों से डालियों लद जाने पर आम का वृक्ष धरती की ओर झुकने लगता है। अकड़ते तो पतझड़ के डंठल ही हैं।

गांधीजी के साबरमती आश्रम में टट्टी साफ करने से लेकर छोटे-मोटे ऐसे सभी काम अपने हाथों में करने पड़ते थे, जिन्हें करने में आमतौर से बड़े आदमी अपनी हेठी मानकर नौकरों से कराते हैं। विनोबा के पवनार आश्रम में सभी आश्रमवासी कुएं से पानी खींचते और पहरेदारी करते थे। शान्तिकुंज के हर कार्यकर्त्ता को सफाई और पहरेदारी का काम अपने हाथों में करना पड़ता है। यहां कोई मेहतर नहीं। शौचालय, स्नानघर, नालियां सभी मिल-जुलकर साफ करते हैं। नेतागिरी के लिए विग्रह खड़े करने वाले क्षेत्र दूसरे हो सकते हैं पर सेवा धर्म में इस प्रकार की लिप्सा का थोड़ा प्रदर्शन सहना नहीं है। स्काउटिंग की जिन्होंने शिक्षा पाई है वे जानते हैं कि वहां अनुशासन का पालन ही वरिष्ठता का चिह्न माना जाता है। पदवी पाने के लिए विग्रह करने वालों के लिए स्वयं सेवी संगठनों में कोई स्थान नहीं होता।

गुरुद्वारों के श्रद्धालु सेवी हर आगन्तुकों के जूते पोंछते और यथा स्थान रखते देखे जाते हैं। महिलायें अपनी चुनरी से सीढ़ियां साफ करती हैं। इजराइल के प्रधानमन्त्री गोल्डा मेयर सरकारी कर्मचारियों के दफ्तर में स्वयं पहुंचतीं और समाधान तथा मार्ग दर्शन खड़े-खड़े चलते-फिरते ही करती चलती थीं। केरल में जब श्री नम्बुदरी पाद मुख्यमंत्री थे जब वे घर से दफ्तर तक साइकिल पर आते-जाते थे। यह नम्रता ही है जिसे सज्जनता का दूसरा नाम कहा जा सकता है। युग शिल्पियों की सेवा साधना में इसी आचार संहिता का परिपालन किया जाता है। नेतागिरी गांठने वाले यहां पाते कुछ नहीं अपनी प्रतिष्ठा का श्राद्धतर्पण अपने हाथों ही करते चलते हैं।

साधु ब्राह्मण परम्परा में अपरिग्रह, सादगी, मितव्ययिता, नम्रता को वरिष्ठता का प्रतीक चिह्न माना गया है। विलासी, अहंकारी, उद्धत, कटुभाषी इस क्षेत्र में हेय माने जाते हैं। भिक्षाटन के लिए जाने, घर-घर से रोटी मांगकर खाने के पीछे अहंकार गलाने की वह साधना करनी पड़ती है जिसके बिना आध्यात्मिक उत्कृष्टता पनपती ही नहीं। जोंक जहां अपने पंजे गड़ा लेती है वहां से भरपेट रक्त पीकर छूटती है। छुड़ाने का एक ही उपाय है कि उस पर पिसा नमक छिड़क दिया जाय तो देखते-देखते गलने लगती है और छूटकर तत्क्षण एक कोने पर जा गिर पड़ती है। अहंमन्यता एक प्रकार की जोंक हैं उससे पीछा छुड़ाने के लिए ऐसे छोटे काम अपने हाथों करने होते हैं जिन्हें आमतौर से छोटे लोगों द्वारा किए जाने योग्य समझा जाता है।

युग शिल्पी एक महान मिशन के अंग अवयव होने के कारण ही सम्मान पाते और उच्चस्तरीय व्यक्तित्व का श्रेय पाते हैं। उन्हें सार्वजनिक प्रयोजनों में ‘‘मैं’’ ‘‘मैं’’ शब्द का उपयोग न करके ‘‘हम’’ ‘‘हम लोग’’ कहना चाहिये द्य दोष-दुर्गुणों की, मूल अपराधों की स्वीकृति में तो ‘‘मैं’’ शब्द का उपयोग हो सकता है किन्तु श्रेय तो सभी के सम्मिलित प्रयत्नों से बन पड़ा है इसलिए उसके लिए जाने में सभी के मिले-जुले प्रयत्न का संकेत रहना चाहिए। साथियों को स्नेह, दुलार, सहयोग देने में हम अग्रणी रहें। सफलता की चर्चा में उनके श्रम सहयोग का उल्लेख करें। कर्तव्यपालन को सर्वोपरि मानें और अन्धकार के दावेदार न बनें। ऐसी निरहंकारिता का खाद पानी पाकर ही वे सप्त महाव्रत कल्पवृक्ष की तरह फलते-फूलते और सिद्ध सफलताओं से लादते हैं जिन्हें सेवा क्षेत्र में काम करने वालों को उपलब्ध होने वाला दिव्य वरदान कहा गया है।

----***----

प्रज्ञा परिजनों के सप्त महाव्रत

*******

प्रज्ञा परिजनों को आत्म-कल्याण और लोकमंगल दुहरा उत्तरदायित्व संभालना है। इसमें उन्हें अपना व्यक्तित्व अपेक्षाकृत अधिक पवित्री, प्रखर एवं व्यवस्थित बनाना है इसके लिए कुछ विशेष सद्गुणों को बढ़ाने के लिए अनवरत प्रयत्न करना चाहिये। जो समझना, अपनाना और बढ़ाना है वह इस प्रकार है:—

लक्ष्य और चिन्तन:— जीवन को ईश्वर प्रदत्त सर्वोपरि उपहार समझें और उसका उद्देश्य स्रष्टा के विश्व उद्यान को अधिकाधिक समुन्नत सुसंस्कृत बनाना मानें। इस प्रयास में आत्म कल्याण और विश्व कल्याण के दोनों उद्देश्य पूरे हो सकते हैं।

बड़प्पन की महत्वाकांक्षाओं को घटायें। महानता प्राप्ति की उत्कंठा उभारें। वासना-तृष्णा के, लोभ-मोह के भव बन्धनों में न जकड़े। सदुद्देश्यों के आकाश में सत्प्रवृत्तियों के पंख पसारें और जीवन मुक्तों की तरह परम लक्ष्य की उपलब्धि के लिए उड़ चलें। पीछे मुड़कर न देखें। वर्तमान को संभालें, भविष्य की सोचें।

ज्ञानयोगी की तरह सोचें। कर्मयोगी की तरह पुरुषार्थ करें। भक्तियोगी की तरह सहृदयता उभारें और पतन-पराभव के निराकरण में नियोजित रहें।

प्रातः उठते ही एक दिन का जन्म, सोते ही एक रात का मरण सोचें और अवसर के श्रेष्ठतम सदुपयोग का भाव भरा निर्धारण करें। महाप्रज्ञा के अवतरण में सहकर्मी बनें। प्रज्ञा अभियान में सम्मिलित रहें। हर दिन गायत्री मन्त्र की न्यूनतम तीन माला का जप तथा सविता की ध्यान धारणा श्रद्धापूर्वक चलायें, उसमें व्यतिरेक न करें।

श्रमशीलता:— समय ही जीवन है। जिसने समय का जितना सदुपयोग किया वह उतना ही जिया, इस तथ्य को ध्यान में रखते हुए एक-एक क्षण को सुनियोजित विधि व्यवस्था में निरत रखें। आलस्य-प्रमाद को पक्के शत्रु समझें और उन्हें पास न फटकने दें। इस सम्बन्ध में अपनी अभ्यस्त आदत को स्वयं सुधारें। पैनी नजर से देखें कि काम उदास मन से, अपेक्षापूर्वक, मंदगति से तो नहीं हो रहा है? समुचित तत्परता और स्फूर्ति बरती गई या नहीं? समय, श्रम और परिपूर्ण मनोयोग से ही काम का स्वरूप निखरता और प्रयोजन पूर्ण होता है।

किसी काम को छोटा न मानें। हाथ में आये काम को ठीक समय पर, सही रीति से, समूची योग्यता लगाकर करने को प्रतिष्ठा का प्रश्न मानकर चलें। खाली समय होने पर दूसरों द्वारा बताये जाने की प्रतीक्षा न करके स्वयं अपने लिए काम तलाश करें। निजी या समीपवर्ती क्षेत्र से अव्यवस्था हटाने के रूप में वह कहीं भी प्रचुर मात्रा में मिल सकता है। प्रगति का एक मापदण्ड है—किसने अपने कार्यों में कितना उत्साह दिखाया और उछल कर आगे आया।

सुव्यवस्था:— सौन्दर्य उपासक बनें। स्वच्छता, सादगी और सुरुचि का समावेश ही सौन्दर्य है। अपने शरीर, वस्त्र, बिस्तर, निवास एवं कार्य क्षेत्र पर इस सन्दर्भ में पैनी दृष्टि रखें कि कहीं गन्दगी, कुरूपता अस्त-व्यस्तता तो दिखाई नहीं पड़ रही है। जहां दीखे वहां फिर कभी के लिए टालने की, अपेक्षा तुरन्त सुधारने का प्रयत्न करें।

निजी कार्यक्षेत्र को सुन्दर, सुव्यवस्थित बनाने के अतिरिक्त साथियों को भी अपना मानें और उस परिकर को भी अधिक सुव्यवस्थित बनाने की बात सोचें। जो समझ में न आये उसे विनय एवं सद्भावना पूर्वक करायें भी, भूल बताने, दोष लगाने व्यंग्य उपहास करने पर तो सेवा सहायता भी कटुता उत्पन्न करती है, यह ध्यान में रखकर ही साथियों की सुव्यवस्था में योगदान दें।

रात को जल्दी सोयें। प्रातः जल्दी उठें। डायरी लिखें। अपने समय, श्रम, चिन्तन, धन एवं प्रभाव की सम्पदा के अनुपयोग एक सदुपयोग का लेखा-जोखा रखें। अव्यवस्था ढूंढ़ें और उसे साहस पूर्वक सुधारें। समस्त ढर्रे की समीक्षा करें और उसमें अधिकाधिक प्रगतिशीलता का समावेश करने के लिए प्रयत्नशील रहें।

ध्यान रखें! योजनाबद्ध काम करने, प्रसंगों के हर पहलू पर विचार करने, परिवर्तन सोचने, साधन जुटाने, सहयोग पाने की व्यवस्था बुद्धि ही स्तर उठाती, सम्मान दिलाती एवं सफल बनाती है।

शिष्टता:— दूसरों का सम्मान और अपना विनय वचन व्यवहार में समन्वित रखने को शिष्टता कहते हैं। उस सत्प्रवृत्ति को अपने स्वभाव का अंग बनायें, उच्छृंखलता न बरतें, उसे अपनी गिरावट और दूसरों की अवहेलना द्वारा दुःखद परिस्थितियां उत्पन्न करने वाली निकृष्टता समझें। यह दोष स्वभाव में घुस गया हो तो उसे कड़ी आत्म समीक्षा करके खोजें और निरस्त करने के लिए संकल्पपूर्वक प्रयत्न करें। अभ्यासवश जब भी ऐसे प्रसंग बन पड़ें, कान पकड़ने जैसी छोटी आत्म-प्रताड़ना देकर प्रायश्चित करें।

मिलन और विदाई का शिष्टाचार न भूलें। चित्त प्रसन्न रखें और मन्द मुस्कान बनाये रहने की आदत डालें। न थकान प्रकट होने दें, न उदासी। कहें कम सुनें अधिक। शेखी न बघारे। ‘‘मैं’’ के स्थान पर ‘‘हम लोग’’ शब्द का प्रयोग करें। चापलूसी न करें पर सज्जनोचित व्यवहार में कमी न पड़ने दें। आवेश, उत्तेजना, कर्कशता, खीझ, झल्लाहट से दूर रहें। जो कहना है, शान्त चित्त और शालीन शब्दावली में कहें। गाली-गलौज तक न उतरें। रोष प्रकट न करने, सुधारने, दबाने के ऐसे भी तरीके हैं जिनमें अपनी शालीनता न गंवानी पड़े। उतावली में किसी निष्कर्ष पर न पहुंचें। तथ्य समझने का प्रयत्न करें और पक्ष-विपक्ष की स्थिति को समझते हुए निर्णय पर पहुंचें।

नागरिक कर्तव्यों का पालन करें। सामाजिक नीति-मर्यादा का ध्यान रखें। आलोचना से बचें व्यंग्य-उपहास, निन्दा-चुगली के दुर्गुण न अपनायें। जहां सुधार की आवश्यकता है वहां आत्मीयता का समावेश रखते हुए हानि-लाभ के पक्ष रखें और अनुरोध युक्त सुझाव भर प्रस्तुत करें।

संयमशीलता:—अपने श्रम, समय, चिन्तन, धन एवं प्रतिभा के रूप में उपलब्ध क्षमताओं का महत्व समझें और उनके सदुपयोग से प्रगति-पथ पर अग्रसर होने की बात सोचें। इन विभूतियों का एक कण भी बर्बाद न होने दें। अपव्यय अपने ही उज्ज्वल भविष्य का विनाश है।

इन्द्रिय संयम बरतें। चटोरेपन से बचें और कामुक चिन्तन की हानियां समझें। दिनचर्या बनायें और कठोरतापूर्वक पालन करें। न श्रम से जी चुरायें न समय को गंवाये। स्वाध्याय की आदत डालें। आत्म निर्माण की योजना बनाने के चिन्तन मनन में मन को लगायें। कुविचार आते ही उनके प्रतिपक्षी सुविचारों की सेना उनसे लड़ने के लिए खड़ी कर दें। नित्य हिसाब रखें किन्तु सत्प्रयोजनों में कृपणता भी न बरतें। संग्रही न बनें पर आमदनी से खर्च कम रखें, कुछ बचत करें, उधार लेने की आदत न डालें। अपने प्रभाव का ऐसा प्रयोग करें जिससे सम्पर्क क्षेत्र की दुष्प्रवृत्तियों का बीजारोपण और परिपोषण उभरे। सादा जीवन उच्च विचार को हर समय ध्यान में रखें। विलासिता की मूर्खता और ठाट-बाट की क्षुद्रता से इसलिए बचें कि उनसे अपना व्यक्तित्व गिरता है और अनुकरण करने वालों का पतन होता है।

अभ्यस्त कुसंस्कारों को खोजें और उन्हें संकल्पपूर्वक बुहार फेंके। इस सम्बन्ध में कठोरता बरतने, मन मारने और प्रतिकूलता सहने को ही तप कहते हैं। तप संयम से मनुष्य सच्चे अर्थों में शक्तिशाली बनता है।

उदार आत्मीयता:—आत्म निर्माण की दृष्टि से अन्तर्मुखी तो बनें पर एकाकीपन का अभिशाप न अपनायें। हिलमिल कर रहें। मिलजुल कर काम करें और मिल-बांट कर खायें। अपने समाज का एक घटक भर मानें और सबकी उन्नति में अपनी उन्नति समझें। अन्यों की अपेक्षा अपनों के प्रति आपाधापी की संकीर्ण स्वार्थपरता न अपनायें। चिन्तन और व्यवहार में पारिवारिकता के सिद्धान्तों का अधिकाधिक समावेश करें।

सामूहिकता के साथ जुड़ी हुई शक्ति और प्रगति की गम्भीरतापूर्वक समझें और विलगाव की अपेक्षा सम्मिलित सहयोग की व्यवस्था बनायें। पारस्परिक सहयोग का आदान-प्रदान जितना भी बन पड़े, करते रहें किन्तु वह होना सदुद्देश्य के लिए ही चाहिए। कुचक्र रचने और षड्यन्त्र करने वाले संगठन सहयोग न अपनायें।

आत्मीयता का क्षेत्र व्यापक करें। कुछ लोगों को ही अपना मानने और उन्हीं की फरमाइशें पूरी करने, उपहार लादते रहने के व्यामोह दलदल में न फंसें। अपनी सामर्थ्य को सत्प्रवृत्ति सम्वर्धन में लगायें। देश, धर्म और समाज संस्कृति को प्यार करें। आत्मीयता को व्यापक बनायें। सबको अपना और अपने को सबका समझें। इस आत्मविस्तार का व्यावहारिक स्वरूप लोकमंगल की सेवा साधना से ही निखरता है। उदारता बरतें और बदले में आत्म-संतोष, लोक-मंगल तथा दैवी-अनुग्रह की विभूतियां कमायें।

प्रगल्भता:—दूरदर्शी विवेकशीलता अपनायें और उसी आधार पर नीति निर्धारित करें। प्रचलित ढर्रे में से उतना ही स्वीकार करें जो उचित हो। लोकमंगल का ध्यान रखें किन्तु लोकमत पर ध्यान न दें। जन समूह का प्रचलित प्रवाह अवांछनीयता की ओर है, उसके साथ न बहें। पर प्रसंग पर न्याय नीति अपनायें और कौन क्या कहता है उसकी अपेक्षा करने का साहस जुटायें। एक आंख प्यार की दूसरी सुधार की रखें। औचित्य को समर्थन दें। साथ ही अनौचित्य से असहमत रहें और उसे सहयोग न दें। संभव हो तो विरोध भी करें और संघर्ष भी। यह नीति अपनों के साथ भी बरती जाय और दूसरों के साथ भी। मित्र या स्वजन होने पर भी उसकी अवांछनीयताओं में सहयोगी न बनें।

इन दिनों सामाजिक प्रचलनों में अनैतिकता, मूढ़ मान्यता और अवांछनीयता की भरमार है। उल्टे को उलटा करके सीधा करने की नीति अपनानी चाहिए। इसके लिए नैतिक, बौद्धिक और सामाजिक क्रांति आवश्यक अनुभव करें और उसे पूरा करने में कुछ उठा न रखें। आत्म सुधार में तपस्वी, परिवार निर्माण में मनस्वी और समाज निर्माण में तेजस्वी की भूमिका निबाहें। अनीति के वातावरण में मूकदर्शक बनकर न रहें। शौर्य, साहस के धनी बनें और अनीति का उन्मूलन तथा उत्कृष्टता अभिवर्धन में प्रखर पराक्रम का परिचय दें।

जन सम्पर्क में अनुशासन

प्रज्ञा परिजनों में से जिन्हें भी लोक-सेवा के क्षेत्र में प्रवेश करना है उन सभी को कुछ मर्यादाओं का ध्यान रखना होगा। सेवा कार्य जितना महत्वपूर्ण है उससे भी अधिक लोकसेवी के व्यक्तित्व की प्रखरता का मूल्य है। मिशन को लोकप्रिय बनाने में, दूसरों को प्रभावित, परिवर्तित करने, सुधारने, उभारने में प्रयासों का जितना प्रभाव होता है, उससे कहीं अधिक सफलता लोकसेवी के चिन्तन, चरित्र, स्वभाव पर आधारित व्यक्तित्व का पड़ता है। इस प्राथमिक आवश्यकता की पूर्ति प्रज्ञा अभियान के हर सदस्य युगशिल्पी को पूरी करनी चाहिए।

इस सन्दर्भ में मोटी मर्यादायें यह हैं—(1) चटोरेपन की आदत छोड़ें। किसी के घर पर जाकर अपनी स्वादलिप्सा को प्रकट न होने दें। (2) महिलाओं से एकान्त वार्ता न करें। (3) दिमाग शीशे की तरह साफ रखें। जहां से जो पैसा प्राप्त हो उसकी रसीद भिजवाये। खर्च का हिसाब प्रमाण सहित नोट करायें। (4) वार्ता तथा व्यवहार में अपनी नम्रता तथा दूसरों के सम्मान का समुचित ध्यान रखें। (5) वेश विन्यास में ब्राह्मणोचित सादगी रखें। विशेषतया केशसज्जा तथा अन्य प्रकार की शृंगारिकता से बचें।

इसके अतिरिक्त भी सज्जनता, शालीनता, शिष्टाचार के सम्बन्धित अन्याय नियम मर्यादाओं का जितना अधिक पालन किया जा सके उतना ही व्यक्तित्व निखरेगा और उस आधार पर सेवा कार्यों का अधिक ठोस परिणाम निकलेगा।

----***----

सृजन यज्ञ में हमारी श्रद्धांजलियां समर्पित होनी ही चाहिए

*******

जो नितान्त व्यस्त एवं विवश हैं—जो जन सम्पर्क के लिए नहीं जा सकते, सार्वजनिक सेवा का अवसर जिन्हें उपलब्ध नहीं है। उनके लिए घर रहकर भी आत्म निर्माण और परिवार निर्माण की सप्तसूत्री योजना प्रस्तुत की गई है और आशा की गई है कि इस सरल कार्यक्रम में से जितना जिससे बने उतना तो व्यवहार में उतारें ही। व्यस्त प्रज्ञा परिजनों की सप्तसूत्री योजना इस प्रकार है—

(1) उपासना में निष्ठा और नियमितता का अनुपात बढ़ाया जाय। गायत्री मंत्र का जाप, प्रकाशपुंज सविता का ध्यान, न्यूनतम पन्द्रह मिनट तो किया ही जाय। घर के सदस्यों को भी आद्यशक्ति के प्रतीक के सम्मुख तीन मिनट नमन-वन्दन के लिए सहमत किया जाय। घर में आस्तिकता, धार्मिकता का वातावरण बनाया जाय। सामूहिक प्रार्थना, आरती, सहगान का क्रम चलाया जाय।

(2) जीवन-साधना के लिए एकांत चिन्तन-मनन का कोई समय निर्धारित रखा जाय। आत्म समीक्षा, आत्म सुधार, आत्म समर्पण, आत्म विकास के लिए आज की स्थिति में जितना सम्भव हो उसके लिए कदम बढ़ाया जाय। इन्द्रिय संयम, समय संयम, अर्थ संयम और विचार संयम का अभ्यास निरन्तर जारी रखा जाय।

(3) परिवार को सुसंस्कारी, स्वावलम्बी बनाने का ध्यान भी उनके निर्वाह एवं भविष्य की तरह ही रखा जाय। घर के लोगों को साथ लेकर श्रमशीलता, मितव्ययिता, सुव्यवस्था, शिष्टता, उदार सहकार के पारिवारिक पंचशीलों का अभ्यास कराया जाय।

(4) घर के हर सदस्य को स्वाध्याय का चस्का लगाया जाय। छोटा घरेलू पुस्तकालय बनाया जाय जिसमें प्रचार साहित्य पहुंचता रहे। हर सदस्य अबकी अपेक्षा कल अधिक शिक्षित बनने के लिए प्रोत्साहित किया जाय और उसकी लिस्ट बनाई जाय। नित्य कथा-संस्मरण सुनाने की ज्ञान गोष्ठी हर घर में चलें।

(5) हरीतिमा संवर्धन के लिए आंगन में  तुलसी का थांवला देवालय की तरह प्रतिष्ठित किया जाय। उसकी अर्घ्य जल, अगरबत्ती, परिक्रमा जैसी सरल पूजा करली जाय। घरवाड़ी, शाकवाटिका, आंगनवाड़ी, छप्परवाड़ी, छतवाड़ी लगाने का प्रबन्ध किया जाय।

(6) अवांछनीयता उन्मूलन के लिये आवश्यक साहस जगाया जाय। अभ्यस्त मूढ़ मान्यताओं के लिए एवं अनैतिक अवांछनीयताओं को बुहारने हटाने का विवेकयुक्त मनोबल उभारा जाय। खर्चीली शादियां, जाति-पांति के आधार पर ऊंच-नीच, पर्दाप्रथा, भिक्षा-व्यवसाय, मृतक भोज जैसी कुरीतियों को, नशेबाजी, फैशन, आलस्य, अपव्ययिता, अशिष्टता जैसे कुप्रचलनों को अपने घर से हटाया जाय। जहां इनका प्रचलन हो वहां असहयोग रखा जाय।

(7) सम्पर्क क्षेत्र में आलोक वितरण के लिए सहज ही मिलने-जुलने वालों को अपना प्रज्ञा साहित्य पढ़ने देने, वापस लेने का सिलसिला चलाया जाय। अपने कमरों में आदर्शवाक्यों का सैट टंगा रखा जाय।

यह न्यूनतम सप्तसूत्री कार्यक्रम है जो आत्म निर्माण एवं परिवार निर्माण की दृष्टि से महत्वपूर्ण और दूरगामी सत्परिणाम उत्पन्न कर सकता है।

इस वर्ष से दो आन्दोलन विशेष रूप से हाथ में लेने और उन्हें व्यापक बनाने का निश्चय किया गया है। उसमें एक है अपने परिवार के लड़कों की शादियां बिना दहेज एवं धूमधाम करने की प्रतिज्ञा तथा खर्चीली दहेज वाली शादियों में सम्मिलित न होने, असंयोग करने की प्रतिज्ञा। दूसरा है हरीतिमा संवर्धन। घर-घर में तुलसी की स्थापना। आंगन, छप्पर तथा छत पर शाक वाटिका, पुष्पवाटिका लगाना।

इनमें से प्रथम सुधारात्मक है, दूसरा सृजनात्मक। गांधीजी ने नमक सत्याग्रह तथा शराब की दुकानों पर धरना, यह दो कार्यक्रम सत्याग्रह आन्दोलन के समय चलाये थे। वे देखने में छोटे थे किन्तु लोकमानस को विशेष दिशाधारा देने में समर्थ रहने कारण स्वतन्त्रता का बीजारोपण करने में सफल हुए। प्रज्ञा अभियान के अवांछनीयता उन्मूलन में खर्चीली शादियों के विरुद्ध विद्रोह खड़ा किया है और सृजन की अनेकानेक प्रवृत्तियों को अपनाने की दृष्टि से छोटा-सा शुभारम्भ अणुव्रत, घरों में हरियाली उगाने के रूप में प्रारम्भ किया है। यही दोनों प्रवृत्तियां आगे चलकर गलाई-ढलाई की उभयपक्षीय आवश्यकतायें व्यापक रूप में सम्पन्न करेंगी। आन्दोलन की दृष्टि से इस वर्ष इन दोनों को अग्रगामी बनाने के लिए हस्ताक्षर अभियान तथा व्रतशील संकल्प के रूप में पूरी तत्परता के साथ प्रयत्नशील होना चाहिए।

गायत्री यज्ञों के अवसर पर कई भावनाशील देवदक्षिणा की श्रद्धांजलि प्रस्तुत करते हैं। हरिद्वार आने पर कई व्यक्ति गुरुदीक्षा, मन्त्रदीक्षा की बात कहते हैं। उन सभी उदारमना लोगों से कहा गया है कि वे कुछ पैसे देने मात्र को गुरुदक्षिणा, देवदक्षिणा न समझें। वरन् यह विचार करें कि महाकाल की याचनाओं में से किन्हें, किस मात्रा में किस प्रकार पूरी करने के लिये अपनी श्रद्धांजलि प्रस्तुत करेंगे। इसी पराक्रम पुरुषार्थ के रूप में प्रकट होने वाली भाव श्रद्धा ही सार्थक मानी जाती है। हमारे मनोयोग एवं समयदान का महत्वपूर्ण अंश उपरोक्त कार्यों में लगे तो उसे उच्चस्तरीय दक्षिणा समझना चाहिए।

दक्षिणा के साथ दान की शर्त भी जुड़ी हुई है। युग देवता ने हर जागृत आत्मा से देवदक्षिणा की याचना की है। दक्षिणा का उल्लेख ऊपर हो चुका है। दान में समयदान, श्रमदान, अंशदान को नवसृजन जैसे महान प्रयोजन में लगाने की  इन दिनों महती आवश्यकता है। अपने समय का एक अंश हम सब नियमित रूप से नवसृजन में लगायें और उसका विधिवत् संकल्प करें। इसी प्रकार अपनी आजीविका का एक महत्वपूर्ण अंश मासिक रूप से युग परिवर्तन के पुण्य प्रयोजन के लिए निश्चित रूप से निकालते रहने का निश्चय करें। यदाकदा कुछ दान-दक्षिणा देने से काम चलने वाला नहीं है। युग सृजेता जागृत आत्माओं को नियमित समयदान, अंशदान का संकल्प श्रद्धा पूर्वक करना चाहिए और उसका निष्ठापूर्वक निर्वाह करना चाहिए।

----***----

द्वितीय अध्याय—

प्रज्ञा संस्थानों का निर्माण और उनके उत्तरदायित्व

*******

प्रज्ञा युग का श्रीगणेश प्रज्ञासंस्थानों के निर्माण के साथ हुआ है। आरम्भ में 24 प्रमुख तीर्थों में उनके निर्माण से और वहां पहुंचने वाले धर्म प्रेमी लोगों के माध्यम से देश भर में नवयुग का सन्देश पहुंचाने की बात सोची गई थी। पर बात इतनी आगे बढ़ जाएगी इसकी कल्पना तक नहीं की गई थी। दो वर्ष जितनी स्वल्प अवधि में 2400 छोटे-बड़े प्रज्ञा संस्थानों का बना जाना और निकट भविष्य में इससे भी कई गुनी संख्या संभावित दीखना एक आश्चर्य ही समझा जा सकता है। वैसा आश्चर्य, जैसा कि पौराणिक मत्स्यावतार के कथा प्रसंग में आता है। कहा जाता है कि ब्रह्माजी को अपने कमण्डलु में एक छोटी सी चींटी दिखाई दी। उसे उन्होंने सुरक्षा की दृष्टि से घड़े में डाल दिया। देखते-देखते वह चींटी एक बड़ी मछली की तरह पूरे घड़े में भर गई। बाद में ब्रह्माजी ने उसे तालाब में पहुंचाया, फिर सरोवर में, अन्ततः समुद्र में। विकास क्रम रुका नहीं। पूरे समुद्र में वह फैल गई तो ब्रह्माजी ने उन्हें भगवान का अवतार माना और नतमस्तक होकर उनके आदेशानुसार अपना सामयिक कार्यक्रम बना लिया। प्रज्ञापीठों के विकास क्रम को मत्स्यावतार और आश्चर्य  चकित कर देने वाला विस्तार कहा जा सकता है। इसके पीछे ईश्वरीय इच्छा, प्रेरणा एवं सहायता का दर्शन जो करना चाहें—वैसा प्रसन्नतापूर्वक कर सकते हैं।

अवांछनीयता उन्मूलन और सत्प्रवृत्ति सम्वर्धन की भावी योजना विश्वव्यापी है। उसे भारत में आरम्भ भर किया जा रहा है। निकट भविष्य में वह विश्वव्यापी बनेगी। अभी उसे धर्मतन्त्र के माध्यम से हिन्दू सम्प्रदाय से शुभारम्भ किया जा  रहा है पर वह दिन दूर नहीं जब समस्त धर्मों और देशों में वहां की परिस्थिति के अनुरूप उसे स्थानीय एवं सामयिक हेर-फेर के साथ कार्यान्वित किया जाएगा। अभियान के सूत्र संचालक संयोगवश भारत में हिन्दू परिवार में जन्मे हैं। इसलिए उन्हें अपना कार्य सम्पर्क क्षेत्र के परिचित लोगों से ही आरम्भ करना पड़ा है। सूर्य पूर्व में उगा अवश्य है पर वह उसी दिशा तक सीमित न रहेगा उसका लाभ सभी दिशाओं को सभी क्षेत्रों को मिलने जा रहा है। सुधार एवं सृजन के असंख्यों कार्य इन्हीं दिनों आरम्भ करने हैं इनमें कितनी जनशक्ति और कितनी साधन शक्ति की आवश्यकता पड़ेगी। इसकी विशालता का आज तो अनुमान लगा सकना भी कठिन है। इसकी पूर्ति के लिए जागृत लोकशक्ति का भावभरा सहयोग यदि मुट्ठी मुट्ठी भी मिलने लगे तो काम चल जाएगा। दबाव भरी टैक्स व्यवस्था के आधार पर सरकारें चल रही हैं तो कोई कारण नहीं कि भाव श्रद्धा के सहारे उमड़े हुए स्वेच्छा सहयोग के आधार पर वे कार्य पूरे नहीं हो सकें तो आज गोवर्धन उठाने या समुद्र पर पुल बांधने जैसे कठिन व जटिल प्रतीत हो रहे हैं।

राजतन्त्र की सामर्थ्य सर्वविदित है। उसी की तुलना में दूसरी शक्ति है धर्मतन्त्र। शासन की सुरक्षा उपार्जन, वितरण, सुविधा-संवर्धन, व्यवस्था-नियंत्रण जैसे भौतिक प्रयोजनों को संभालने की जिम्मेदारी है। ठीक इसी प्रकार धर्मतन्त्र का आधिपत्य लोकमानस को उच्चस्तरीय बनाये रहने का है। चिन्तन में उत्कृष्टता और व्यवहार में आदर्शवादिता बनाये रहना धर्म का कार्यक्षेत्र एवं उत्तरदायित्व है। जब धर्म जीवन्त था तब उसने मनुष्य को सुसंस्कृत और समाज को समुन्नत बनाये रहने की भूमिका सफलतापूर्वक निभाई। आज तो वह स्वयं मृतक-मूर्छित की तरह सड़ी-गली दुर्दशा से घिरा पड़ा है। ऐसी दशा में वह यदि उपहासास्पद बनता और तिरस्कृत होता है तो यह सहज स्वाभाविक है। किन्तु इस स्थिति को यथावत् नहीं रहने दिया जा सकता। राजतन्त्र अस्त-व्यस्त ही चले तो अराजकता फैलेगी और फिर सुरक्षा तथा व्यवस्था के न रहने पर सर्वत्र हाहाकार उठ खड़ा होगा। ठीक इसी प्रकार धर्मतन्त्र दुर्दशाग्रस्त रहे तो नीति-सदाचार का परमार्थ-सहकार को तत्वदर्शन ही नष्ट हो जाएगा और फिर उस आदर्शवादिता के दर्शन दुर्लभ हो जायेंगे जो व्यक्ति की गरिमा और समाज की समर्थ-सम्पन्नता बनाये रहने के लिए आवश्यक है।

प्रज्ञा अभियान द्वारा धर्मतन्त्र के माध्यम से जन-जन के मन में उत्कृष्ट आदर्शवादिता की प्रतिष्ठापना के लिए प्रबल प्रयत्न किये जा रहे हैं। प्रज्ञा संस्थानों का विश्वव्यापी निर्माण कार्य इसी प्रयोजन के लिए हो रहा है। शुभारम्भ की दृष्टि से यही नितान्त आवश्यक भी था। छोटे-बड़े सभी महत्वपूर्ण कार्य करने के लिए सर्वप्रथम स्थान की आवश्यकता पड़ती है, उसके बिना किसी प्रयोजन को कार्यान्वित करने की बात ही नहीं बन पड़ती। लोकमानस का भावनात्मक परिष्कार करने की दृष्टि से धर्मतन्त्र को पुनर्जीवित एवं क्रियाशील बनाने की इन्हीं दिनों आवश्यकता पड़ी और उसके लिए सर्वप्रथम स्थान निर्माण की बात सोची गई। छोटे-बड़े प्रज्ञा संस्थानों का निर्माण इसी प्रयोजन की पूर्ति के लिए किया जा रहा है।

प्राचीन काल में देवालयों, धर्मशालाओं अन्न तथा क्षेत्रों का निर्माण मात्र इसी उद्देश्य से किया गया था कि इन आच्छादनों के नीचे धर्मतन्त्र का आलोक जन-जन तक पहुंचाने का कार्य सुविधापूर्वक सम्पन्न होता रहे। इन संस्थानों में वे सभी सुविधा-साधन एकत्रित किये गये थे जिनसे धर्म सेवा में निरत कार्यकर्त्ताओं का निवास निर्वाह सरलतापूर्वक सम्पन्न होता रहे और वे शासन तन्त्र की ही तरह धर्मतन्त्र की ही तरह धर्मतन्त्र का सुनिश्चित लाभ जन-जन को उपलब्ध कराने में निश्चिन्ततापूर्वक संलग्न रह सकें।

धर्म संस्थानों में विशालकाय कलेवर तो अभी भी यथास्थान अवस्थित हैं। उनका विस्तार भी तेजी से हो रहा है। आकार-प्रकार में वे कागजी रावण की तरह विशाल कलेवर में नित नये बनते भी जा रहे हैं। किन्तु यह देखकर घोर निराशा होती है कि उनके अन्तराल में लोक जीवन को उत्कृष्टता के अनुप्राणित करने वाला प्राण कहीं दृष्टिगोचर ही नहीं होता। पूजा-आरती का कुहराम—भोग-प्रसाद का राजसी अपव्यय—सज्जा-श्रृंगार का आकर्षण तो इस क्षेत्र में प्रतिस्पर्धा का विषय बना हुआ है, पर उन योजनाओं के दर्शन दुर्लभ हो रहे हैं जिसकी पूर्ति को ध्यान में रखते हुए तत्त्वदर्शियों ने इस श्रमसाध्य, व्ययसाध्य और कष्ट साध्य प्रक्रिया को विचारशीलों पर थोपा और उसकी पूर्ति के लिए आकर्षित उत्तेजित ही नहीं बाधित भी किया था।

बहुत समय तक यह प्रयत्न किया जाता रह कि वर्तमान देवालयों को ही इस प्रकार परिवर्तित किया जा सके कि उसकी इमारतों को उपयोग धर्मतन्त्र की आत्मा को पुनर्जीवित करने के लिए हो सके। उनके स्वामियों संचालकों से लगातार सम्पर्क साधन पर भी कोई कहने लायक सफलता नहीं मिली। यहां तक कि अस्त-व्यस्त अव्यवस्थित देवालयों को हस्तगत करके उनकी मरम्मत कराने से काम चलता हो तो चलाया जाए। इस प्रयत्न में भी कुछ हाथ न लगा। जो मिले, इनमें ऐसे लोग आड़े आ गये जो कुछ अच्छा न करने और न करने देने की प्रकृति लेकर ही अवतरित हुए हैं ऐसे लोग निजी क्षेत्र में तो आए दिन विग्रह करते ही रहते हैं। सार्वजनिक क्षेत्र में भी किस प्रकार प्रवेश मिल सके तो वहां भी विग्रह खड़ा किये बिना चूकते नहीं। इन परिस्थितियों में पुराने देवालयों की ओर से निराश रहने पर नये प्रज्ञा संस्थानों का निर्माण कार्य हाथ में लेना पड़ा।

पिछले दिनों नये आकार के शक्तिपीठ, मंझोले प्रज्ञापीठ बन चुके हैं। जब उस प्रयास को अधिक व्यापक बनाने की दृष्टि से सोचा गया है कि सन् 62 के मॉडल कें प्रज्ञा संस्थान आकार में छोटे ही बनाये जाएं ताकि उन्हें स्वल्प प्रयास, कम लागत एवं कम समय में बनाया जा सके। बड़ी इमारत के लिये लम्बे समय तक प्रतीक्षा करते रहने की अब तनिक भी गुंजाइश नहीं हैं। युगसन्धि का एक-एक दिन हीरे मोतियों से तौलने जितना महत्वपूर्ण है।

जहां नये बन सकते हों वहां उन्हें इस तथ्य को ध्यान में रखते हुए बनाया जाना चाहिए कि बड़े साधनों की प्रतीक्षा में देर तक बैठा न रहना पड़े। जहां साधनों के अभाव में अधूरे पड़े हैं वहां जितना कुछ बन चुका है उसी को समेट कर काम चलाऊ बना लिया जाए। जहां वैसा सम्भव नहीं वहां किराये के या मांगे के एक कमरे में चौकी पर गायत्री माता का चित्र स्थापित करके काम चलाऊ प्रज्ञा मन्दिर बना लिया जाए और वे सभी रचनात्मक कार्यक्रम तत्काल आरम्भ कर दिए जायें, जिनके लिए इस आपत्ति काल में भी भवन निर्माण जैसे उलझन भरे काम को हाथ में लिया गया है। आकार छोटे होने में तक कोई हेठी नहीं है जब उनके द्वारा महान् कार्य सम्पन्न किये जा रहे हों।

गांधीजी ने साबरमती और वर्धा दोनों जगह झोंपड़े जैसे आश्रम बनाये थे। विनोबा का—सूरदास का आश्रम झोंपड़ा भर था। जबकि उसकी महत्ता इतनी रही जिस पर सोने-चांदी जड़े भव्य भवनों  और विशालकाय किलों को निछावर किया जा सके। जो बना सकें उनकी बात दूसरी है। वे अपनी प्रतिभा और उदारता का उपयुक्त परिचय देने वाले इस अवसर को न चूकें और जितनी भव्यता ला सकें उसके लिए पूरा प्रयत्न करें। पर कहना उनसे भी यही है कि उस कार्य को बहुत लम्बा न खींचें।

समर्थ गुरु रामदास ने शिवाजी के नेतृत्व में देश का स्वतन्त्र कराने का अभियान चलाया था। इसके लिए लोक समर्थन एवं सहयोग अर्जित करने के लिए उनने महाराष्ट्र के हर गांव में महावीर मन्दिर बनाए थे। वे लागत की दृष्टि से अत्यंत सस्ते थे पर दिन में शौर्य साहस जगाने वाली व्यायाम शाला और रात्रि को उच्च उद्देश्यों के लिए त्याग बलिदान की प्रेरणा उभारने वाली रामकथा को देवालयों की अविच्छिन्न प्रक्रिया बनाया गया था। सभी जानते हैं कि वह प्रयास हर दृष्टि से सफल रहा। प्रज्ञा अभियान भी उसी की अनुकृति समझा जा सकता है। नैतिक, बौद्धिक और सामाजिक कुरीतियों को गुलामी से मुक्ति दिलाने और व्यक्ति, परिवार एवं समाज का नव निर्माण विनिर्मित करने के लिए प्रज्ञा संस्थानों का बड़ी संख्या में बनना आवश्यक है। अभी 2400 बने हैं तो अगले दिनों उनके 24000 की संख्या तक जा पहुंचना सम्भव हैं। देश के सात लाख गांवों को समुन्नत एवं सुसंस्कृत बनाने के लिए चाहिए तो एक लाख पर तात्कालिक आवश्यकता की  पूर्ति के लिए उनकी संख्या 24000 जितनी तो होनी ही चाहिये। इसकी सम्भावनायें बन रही हैं।

इतने पर भी सामयिक परिस्थितियों पर विचार करना आवश्यक है प्रमुख प्रश्न दो हैं। एक यह कि युगसंधि की तात्कालिक मांगों को देखते हुए यह कार्य जल्दी सम्पन्न हो, दूसरे महंगाई एवं निर्माण सामग्री सम्बन्धी कठिनाई को ध्यान में रखा जाय। इमारती सामान पिछले दो वर्षों में प्रायः दूनी कीमत का हो चला। सीमेन्ट के दर्शन दुर्लभ हो रहे हैं। प्रज्ञा परिजनों में से अधिकांश निचले मध्य वर्ग के हैं। उन्हें इस घोर महंगाई के जमाने में अपना जीवन निर्वाह कठिन पड़ रहा है। चन्दे में बड़ी राशि देने की इच्छा होते हुए भी उनकी परिस्थितियां वैसी हैं नहीं। धार्मिकों से किसी बड़े सहयोग के सम्बन्ध में अब तक भी निराशा रही है। भविष्य में भी उस वर्ग से कोई बड़ी उपेक्षा नहीं की जा सकती ऐसी दशा में जहां भी निर्माण होंगे उनमें प्रज्ञा परिजनों को निजी अनुदान या प्रभाव ही प्रमुख भूमिका सम्पादित करेगा।

इन तथ्यों पर विचार करने में इसी निर्णय पर पहुंचना होता है कि भावी निर्माणों की रूपरेखा ऐसी ही हो जो सरलतापूर्वक क्रियान्वित की जा सके। अतएव अब निर्माणों को सस्ता, सरल बनाने की नीति अपनाई गई है। भव्यता के लिए बड़े सहयोग की प्रतीक्षा में देर लगना या जहां-तहां गिड़गिड़ाना ठीक नहीं लगा। इन परिस्थितियों में आगामी दो वर्षों में विनिर्मित होने वाले सभी संस्थान सरल, सस्ते बनेंगे और सन् 62 मॉडल कहलायेंगे।

इतने पर भी उन प्राथमिक आवश्यकताओं की पूर्ति करनी ही होगी जिनकी किसी प्रज्ञा संस्थान को अपनी गतिविधियां खड़ी करने के लिये हर हालत में जरूरत पड़ेगी ही। (1) देवालय (2) बहुउद्देशीय हाल (3) पुस्तकालय (4) दफ्तर (5) कार्यकर्ता निवास। यह पांचों आवश्यकतायें ऐसी हैं जिनके लिये छोटे से छोटे प्रज्ञासंस्थान में भी किसी न किसी प्रकार गुंजाइश निकालनी पड़ेगी।

नई योजनानुसार अगले दिनों बनने वाले संस्थानों की तीन श्रेणियां सोची गई हैं। (1) पचास-साठ हजार में बन सकने वाली (2) पच्चीस-तीस हजार लागत की (3) बारह-पन्द्रह हजार की। इन तीनों की जमीन में तो न्यूनाधिकता रहेगी पर चुनाई चूना-गारे की तथा आच्छादन खपरैलों का रहने की बात सोची गई है। प्रतिमा सबमें एक ही रहेगी। चारों ओर हरियाली की बाउन्ड्री। खाली जगह में फूल-पौधे। पानी के लिए नल कुएं या हैण्डपम्प का प्रबन्ध। यह साधन उतने टिकाऊ तो नहीं हैं पर हैं सर्वसुलभ और सस्ते। सोचा यह जाना चाहिए कि सन् 2000 समाप्त होते ही यह सभी सस्ते संस्थान अपनी उपयोगिता एवं भूमिका के कारण उच्चस्तरीय लोकश्रद्धा अर्जित कर चुके होंगे और सोने-चांदी के न सही बढ़िया निर्माण सामग्री के स्वयमेव बनकर रहेंगे। तब तक इन 18 वर्षों के लिए काम चलाऊ आच्छादन खड़े कर लेने में हर्ज नहीं। हाथ न रुके इन दिनों यही सस्तेपन की नीति उपयुक्त है।

भविष्य में बनने वाले सन् 82 मॉडल के प्रथम श्रेणी के संस्थान वे कहलायेंगे जिनमें। (1) देवालय अलग होगा। बरामदे में एक कुंडीय यज्ञशाला। (2) कार्यकर्त्ता निवास का क्वार्टर अलग। (3) सत्संग भवन के साथ जुड़ा हुआ कार्यालय का कमरा। तीनों के बीच तथा आस-पास हरियाली के लिए खुली जगह इसमें 50×60 फुट भूमि की जरूरत पड़ेगी।

ऊपर इन इमारतों में लगने वाली जमीन का ही उल्लेख है। इसके चारों ओर जितनी अधिक जमीन खाली मिल सके उतनी ही उत्तम है। अपने सभी देवालयों में हरियाली लगाने तथा व्यायाम आदि के लिए अधिक खाली जगह की आवश्यकता पड़ेगी। सो जहां जितनी मिल सके उसे लेने के लिए प्रयत्न करना चाहिए।

इन सभी छोटे-बड़े संस्थानों के लिए रजिस्टर्ड ट्रस्ट बनने चाहिए। जिनके तीन या पांच सदस्य हों। यह हरिद्वार के सरकारी रजिस्ट्री ऑफिस से रजिस्ट्री कराये जायेंगे। नाम सभी का गायत्री परिवार ट्रस्ट होगा। भूमि प्राप्त करने एवं स्थायी इमारत बनाने के लिए रजिस्टर्ड ट्रस्ट बनाने की कानूनी आवश्यकता है। इस सम्बन्ध में शान्तिकुंज हरिद्वार के पत्र व्यवहार कर लेना चाहिए।

चन्दा इमारती समान के रूप में मांगा जाय तो देने वाले को भी सन्तोष रहेगा और कम लोगों से अधिक साधन मिल जायेंगे। इसी प्रकार श्रमदान के लिए लोगों से कहा जाय तो निर्माण कार्य में अनेकों लोग तैयार हो सकते हैं और उतने भर में ईंट थापने, पकाने, ईंट-गारा ढोने मिट्टी तोड़ने जैसे काम बिना पैसा खर्च किए भी हो सकते हैं। दान के रूप में कारीगर मजूर की मजूरी का पैसा मांगा जाय तो श्रमदान न कर सकने वाले व्यक्ति प्रसन्नतापूर्वक वह राशि देकर अधिक पुण्य कमाने की अनुभूति कर सकते हैं। सामग्री या मजूरी के निमित्त पैसा मांगने और देने में प्रसन्नता होती और सफलता मिलती देखी गई है।

ऐसे मन्दिर बना देने से लाभ नहीं जिनमें जन जागृति के केन्द्र बनने के लिए स्थान या साधन नहीं हैं, जहां मात्र अर्चा-आरती भर होती है। चरण पीठें तो आदिवासी वर्ग के लिये ही ठीक पड़ती हैं। अपने सभी संस्थान ऐसे होने चाहिए तथा उनके संचालक परिव्राजक ऐसे होने चाहिए जिन्हें सत्प्रवृत्ति सम्वर्धन के कार्यक्रमों में—जनमानस के परिष्कार प्रयत्नों में सच्ची ईश्वर आराधना की भावभरी अनुभूति होती हो। इस श्रद्धा सद्भावना को जगाना ही विश्वमानव के उज्ज्वल भविष्य का सुनिश्चित आधार हो सकता है। हमारे संस्थान भव्यता की दृष्टि से छोटे रहें तो कोई हर्ज नहीं, उनकी दिव्यता ऐसी होनी चाहिए जिससे आलोक से भरा मानव समुदाय निहाल हो सके।

शक्तिपीठ का कलेवर छोटा होते हुए भी उनके द्वारा मानवी गरिमा के पुनर्जीवन का जो महान कार्य सम्पादित होने जा रहा है। उसे चमत्कार ही समझना चाहिये। कई बार छोटे प्रारम्भ महानता में परिणत होते देखे गये हैं। अंकुरों को विशालकाय वृक्ष बनते देखकर आश्चर्य तो किया जा सकता है, पर इसमें असम्भव जैसा कुछ भी नहीं है। उज्ज्वल भविष्य की संरचना में निरत युग चेतना के इन नगण्य से दीखने वाले प्रयत्नों के पीछे जिस दृष्टि और उमंग का समावेश है उसके सत्परिणाम की कल्पना और सम्भावना के पीछे भी सुनिश्चित वास्तविकता को झांकते देखा जा सकता है। वह दिन दूर नहीं जब मनुष्य में देवत्व का उदय और धरती पर स्वर्ग का अवतरण कर सकने वाली मनःस्थिति एवं परिस्थिति की प्रौढ़ परिपक्वता को इन्हीं हाथों में परखा जा सकेगा।

----***----

प्रज्ञा संस्थानों को प्राणवान रखा जाय

*******

युग सन्धि के प्रथम दिन गायत्री शक्तिपीठों के निर्माण का संकल्प उतरा था। चौबीस निर्माणों को मत्स्यावतार देखते-देखते चौबीस हजार के सुविस्तृत कलेवर में विकसित हो गया। विगत दो वर्षों में जितनी संख्या में जिस स्तर के प्रज्ञा संस्थान बने हैं, उन्हें देखते हुए इस अभूतपूर्व सफलता को मानवी पुरुषार्थ नहीं दैवी प्रेरणा प्रवाह की मानना पड़ता है। युग सृजन का यह आरम्भिक चरण इतना ठोस और इतना उत्साहवर्धक है कि अगले दिनों समय के परिवर्तन, लोक मानस के परिष्कार एवं सत्प्रवृत्ति संवर्धन की व्यापक संभावनाओं को सुनिश्चित समझा ही नहीं, देखा भी जा सकता है।

सूक्ष्म प्रज्ञावतार का दृश्यमान कलेवर प्रज्ञा संस्थानों के रूप में प्रत्यक्ष प्रकट हुआ है। निर्माण की संख्या तथा स्थिति को देखते हुए जहां हर्ष, गर्व और उत्साह से, जागृत आत्माओं को गौरवान्वित होने उमंगों से भर जाने, उज्ज्वल भविष्य की सम्भावनाएं प्रत्यक्ष देखने का सुयोग सौभाग्य मिलता है, वहां उनके कंधों पर एक विशिष्ट उत्तरदायित्व भी आता है कि जिन श्रद्धालु धर्म प्रेमियों ने इस निमित्त भाव भरे अनुदान प्रस्तुत किये हैं उनकी आत्मा को सन्तोष देने वाली विधि व्यवस्था कैसे बने। इन निर्माणों को सच्चे अर्थों में जन जागृति के केन्द्र कैसे बनाया जाय? वे अपने उद्देश्य को पूर्ण कर सकने में समर्थ कैसे हों?

निर्माण की प्रक्रिया अर्थ साध्य, श्रम साध्य एवं अनुभव साध्य होने के कारण कठिन लगती थी। वह पूर्वार्ध में दैवी अनुग्रह से सरल हो गई। अब उत्तरार्ध में इन निर्माणों को लक्ष्य पूर्ति के लिए कटिबद्ध किया जाना है। उनमें उन सृजनात्मक सहयोगियों को समावेश होना है जिनसे वे अपने-अपने क्षेत्रों में जनजागरण का आलोक उत्पन्न कर सकें। नव सृजन के लिए नितान्त आवश्यक विचार क्रान्ति का, रचनात्मक प्रवृत्तियों को व्यापक बनाने का वातावरण, साधन एवं कार्यक्रम प्रचंड बना सकने में समर्थ हो सकें। इस दिशा में शिथिलता बरती गई और मंदिर बनाकर उमंगों की इतिश्री कर ली गयी तो फिर परिणाम ठीक उल्टा होगा। अमृतोपम भोजन की सड़न विष तुल्य बन जाती है। इसी प्रकार यदि प्रज्ञा संस्थानों को सूत्र संचालन दूरदर्शी प्राणवान प्रतिभाओं द्वारा न हो सका तो यह निर्माण प्रतिगामी निहित स्वार्थों की अहंता एवं लोभ लिप्सा द्वारा उदरस्थ कर लिया जायेगा। यदि जागृत आत्माओं ने इन निर्माणों को जीवन्त, सक्रिय एवं प्रगतिशील बनाये रहने की उपेक्षा की तो उसी दुःखद दुर्भाग्य की परिणति होगी जो सामने है। देश में लाखों देवालय हैं। वे श्रद्धालुओं की श्रद्धा एवं उदारता के सहारे ही विनिर्मित हुए हैं किन्तु निर्माता साधन भर जुटा सके। धर्म धारणा के निमित्त आवश्यक प्रेरणा चेतना न भर सके। ईसाई चर्चों की तरह कोई रचनात्मक कार्यक्रम साथ नहीं जुड़े फलतः उनकी निष्प्राण लाशों पर घिनौने जीव जन्तु मोद मनाने लगे। वर्तमान देवालय जिस प्रतिगामिता के शिकार बन कर निहित स्वार्थों का परिपोषण मात्र कर रहे हैं, धर्म श्रद्धा घटाने और अश्रद्धा बढ़ाने के निमित्त कारण बन रहे हैं, ठीक यही दुर्गति प्रज्ञा संस्थानों की भी हो सकती है। यह खतरा भली प्रकार समझा जाना चाहिए अन्यथा ये प्रज्ञा संस्थान, प्रतिगामियों के हाथ के खिलौने बनेंगे और अवांछनीय तत्वों का परिपोषण करेंगे।

आवश्यकता इस बात की है कि विनिर्मित प्रज्ञा संस्थानों में से प्रत्येक को नव-सृजन की सत्प्रवृत्तियों के संलग्न किया जाय। प्राणवान रहेंगे, तो ही प्रतिगामिता के खतरे से बच सकना संभव होगा। समय रहते हमें सभी प्रज्ञा संस्थानों को सृजनात्मक सत्प्रवृत्तियों में नियोजित कर देना चाहिए। इसमें एक दिन का भी विलम्ब नहीं करना चाहिए। निर्माण में लगे धन, श्रम एवं श्रद्धा, सद्भाव की सार्थकता इससे कम में नहीं हो सकती। पूजा उपचार के लिए तो पहले से ही अगणित देवालय, अनावश्यक मात्रा में बने पड़े थे। उनकी संख्या बढ़ाने की बात तो मिशन के सूत्र-संचालकों ने कभी सोची ही नहीं निर्धारित लक्ष्य को भी ध्यान में रखा जाना है। प्रज्ञा युग के अवतरण में जिस प्रबल पुरुषार्थ की आवश्यकता है, उसे जुटाने के लिए सभी प्रज्ञा संस्थानों को, उनके निर्माण में किसी भी प्रकार का योगदान करने वालों को इन्हीं दिनों जागरूक एवं तत्पर होना चाहिए।

सभी प्रज्ञा संस्थानों में प्राण ऊर्जा उभारने के लिए प्राथमिक चरण के रूप में पांच सूत्री योजना बनी है और उसे एक प्रकार से अनिवार्य माना गया है:—(1) न्यूनतम एक कार्यकर्ता की नियुक्ति (2) घर-घर प्रज्ञा साहित्य पढ़ाने पहुंचाने के लिए छोटा ज्ञान रथ (3) स्लाइड प्रोजेक्टर के माध्यम से मुहल्ले-मुहल्ले नव युग का सन्देश सुनाने के लिए सचित्र प्रवचनों की व्यवस्था (4) जन्म दिवसोत्सवों के माध्यम से परिवार निर्माण की विचार गोष्ठियां (5) खुली दिवालों पर आदर्श वाक्य लेखन घरों में आदर्श वाक्यों की चित्र सज्जा। यह पंचसूत्री कार्यक्रम प्रत्येक प्रज्ञा संस्थान में चलने ही चाहिए। इससे कम में उन्हें निष्प्राणों की श्रेणी में गिना जाता रहेगा। पूजा उपचार भर के लिये इन संस्थानों का निर्माण नहीं हुआ है। उनके पीछे विश्व मानव को नव जीवन प्रदान करने का महान लक्ष्य सन्निहित है। इसके लिये जिन प्रबल प्रयत्नों की आवश्यकता पड़ेगी, उन्हें पंचसूत्री योजना के रूप में तत्काल आरम्भ कर देना चाहिए।

जहां भी प्रज्ञा संस्थान बने हैं वहां के निर्माताओं के सामने यह चुनौती है कि जिस शिशु को जन्म दिया गया है उसकी जीवन रक्षा का साधन भी जुटायें। अन्यथा वह बेमौत मरेगा और यश के स्थान पर अपयश का कारण बनेगा और धर्मधारणा को—नव चेतना को—अग्रगामी बनाने के स्थान पर उसे प्रतिगामिता का अवांछनीय अड्डा बनाकर नये प्रकार की दुःखद दुर्गन्ध उत्पन्न करेगा। निर्माताओं के जिस उत्साह से इन्हें बनाया है उसी साहसिक श्रद्धा के आधार पर इन्हें जीवन्त भी करना चाहिये। इसके लिये उपरोक्त पंचसूत्री योजना को कार्यान्वित करना ठीक उतना ही आवश्यक है जितना कि इन देवालयों में झाडू बुहारी और पूजा अर्चा का प्रबन्ध होना।

----***----

कार्यकर्ताओं की नियुक्ति को अनिवार्य प्राथमिकता दी जाए

*******

प्रज्ञा संस्थानों की स्थापना की बात जागृत देवालयों की कल्पना के साथ अस्तित्व में आई। जन समुदाय ने उस आवश्यकता को पूरी तरह उचित और आवश्यक माना। तभी अत्यन्त थोड़े समय में 2400 प्रज्ञा संस्थानों का सूत्रपात प्रारम्भ हुआ और उसमें से अधिकांश अब तक पूरे हो गये या अपने अन्तिम चरण में हैं।

जन श्रद्धा ने अपना कर्तव्य पूरा कर दिखाया। जब यदि उनके निर्माता उन आदर्शों और उद्देश्यों की पूर्ति के लिए तत्पर नहीं होते जिनके लिए यह स्थापनायें पूरी की जा रही हैं तो उसे लोक श्रद्धा का अपमान समझा जायेगा, संचालकों पर प्रताड़ना बरसेगी, मिशन लांछित होगा।

प्रत्येक छोटे-बड़े प्रज्ञा-संस्थान के लिए सुनिश्चित कार्य पद्धति निर्धारित है (1) प्रातः सायं, प्रतिमा की पूजा आरती (2) रात्रि को कथा-सत्संग (3) दिन में प्रौढ़ों की, महिलाओं की, बच्चों की दो-दो घंटों की पाठशालायें (4) सायंकाल आसन, प्राणायाम, व्यायाम, खेलकूद, जड़ी-बूटी, उपचार, बागवानी शाक-वाटिका का विस्तार (5) पुस्तकालय एवं चल पुस्तकालय (ज्ञानरथ) इन पांचों में अधिक लोग सम्मिलित होते रहें। सब कार्य सुचारु रूप से चलते रहें। इसके लिए प्रयत्नशील रहना। सम्पर्क साधना एक आदमी का पूरा काम है। चौकीदारी आगन्तुकों का स्वागत एवं विचार विनियम जैसे निर्धारित कार्यों के लिए एक आदमी स्थायी न रहेगा तो देवालयों का ताला पड़ा रहेगा और कबूतर घोंसले बनाने लगेंगे।

दूसरा कार्यकर्ता जन सम्पर्क के लिए चाहिए। हर प्रज्ञा संस्थान का एक निर्धारित कार्यक्षेत्र होना चाहिए एक दिन में एक या समीप हो तो ही गांव हाथ में लिए जायें। शहरों में इसे मुहल्ले समझा जा सकता है। सप्ताह में एक दिन की छुट्टी मानकर शेष छः दिनों में बारह गांव या बारह मुहल्लों में युगान्तरीय चेतना का आलोक घर-घर जन-जन तक पहुंचाने का कार्य हाथ में ले लिया जाना चाहिये। इसके लिये एक व्यक्ति की नितान्त आवश्यकता है।

प्रज्ञा संस्थानों के लिये निर्धारित कार्यक्रम ऐसे हैं जिनके लिये एक पूरे समय का आदमी चाहिए। यदि इसका प्रबन्ध न हो सका तो लोक जागरण का कार्य बनेगा ही नहीं। जन सहयोग उपलब्ध करने के लिए यह सम्पर्क कार्यक्रम नितान्त आवश्यक है। इसके बिना प्रज्ञासंस्थान भी अन्यान्य देवालयों की तरह पूजा आरती की लकीर पीटते और अपनी निरर्थकता का प्रदर्शन करते रहेंगे।

प्रज्ञा संस्थानों का सारा खर्च पुरुषों के ज्ञान घटों की दस-दस पैसे राशि से एवं महिलाओं द्वारा एक-एक मुट्ठी अनाज से चलने वाला है। इन देवालयों के अर्थ संतुलन का यही मेरुदण्ड है। स्थापित ज्ञान घटों को रखना और जन्मदिन आदि के अवसर पर नये बढ़ाते चलना तभी संभव है जब सम्पर्क साधने एवं घर-घर पहुंचने की प्रक्रिया नियमित रूप से चलती रहे। दो कार्यकर्ताओं की नियुक्ति हुए बिना एक भी प्रज्ञा संस्थान अपनी गणना जीवन्त देवालयों में न करा सकेगा। इसलिए जहां भी यह निर्माण कार्य हुए हों या होने जा रहे हों, वहां हजार बार सोचना चाहिए कि दो कार्य कर्ताओं की नियुक्ति का खर्च हर हालत में उठाया जाना है और उसके लिए ज्ञानघटों धर्मघटों की स्थापना का कार्य आरम्भ करके सम्पर्क क्षेत्र अधिकाधिक विस्तृत बनाया जाना है। साथ ही अर्थ व्यवस्था के दूसरे स्रोत भी ढूंढ़े जाने चाहिए।

प्रज्ञा संस्थानों की जन-मानस को झकझोर देने वाली—जन-मानस को नव सृजन के लिए अनुप्राणित, तत्पर, कटिबद्ध करने वाली योजना को व्यापक एवं सफल बनाने के लिए प्रतिभावान लोगों का सहयोग नितान्त आवश्यक है। वे अपना भावभरा सहयोग—समयदान, अंशदान देंगे तभी बात बनेगी। प्रज्ञा संस्थानों की स्थानीय एवं प्रज्ञा अभियान की व्यापक योजनाओं को अग्रगामी बनाने के लिए संस्थानों के ट्रस्टीगण, वरिष्ठ प्रज्ञा पुत्र, सम्भ्रान्त प्रज्ञा परिजन, वानप्रस्थ, परिव्राजक आदि सभी का भाव भरा एवं अनवरत सहयोग अपेक्षित होगा। उसे जुटाने में संचालकों का प्रयास निरन्तर अग्रसर रहना चाहिए। किन्तु साथ-साथ यह भी ध्यान रखना चाहिए कि दो कार्यकर्त्ताओं की नियुक्ति वाली बात की अपेक्षा नहीं हो सकती है। सूत्र संचालकों का सहयोग कितना ही बढ़ा चढ़ा क्यों न हो वे इस प्रयोजन को पूरा कर सकेंगे जो दो स्थायी नियुक्ति होने पर ही संभव है। जहां दो सम्भव न हों वहां कम से कम एक के बिना किसी प्रकार भी काम न चल सकेगा। आधे समय देवालयों में और आधे समय संपर्क साधने में लगाने पर भी किसी प्रकार आधी अधूरी गाड़ी तो लुढ़क सकती है पर जहां ऐसा सोचा जा रहा हो कि मन्दिर बन गया, किसी प्रकार पूजा आरती का ढर्रा भी चला दिया जायेगा। जिनका चिन्तन इतना सीमित हो उनके बारे में यही कहा जा सकता है कि उनके उद्देश्य को बिना समझे ही अन्य भावुकों की तरह व्यर्थ ही इतना परिश्रम किया और पैसा लगाया। जो प्रज्ञा संस्थान निर्धारित गतिविधियों की ओर ध्यान नहीं देंगे, उनके लिए प्रयत्नरत नहीं होंगे, उनके निर्माण की प्रसन्नता को सन्तोष का नहीं, दुर्भाग्य का चिह्न ही माना जायेगा।

यह सोचना भी व्यर्थ है कि हरिद्वार से महन्त लोग आवेंगे और यहां का कार्य संचालन अपने हाथ में लेकर निर्माणकर्ताओं का सारा उत्तरदायित्व अपने कन्धों पर उठा लेंगे। यह बात तब सोची गई थी, जब मात्र चौबीस निर्माणों की योजना थी। अतः 2400 के लिए 4800 कार्यकर्त्ता केन्द्र से भेजना न तो संभव है और न व्यावहारिक। बाहर का आदमी उस क्षेत्र के व्यक्तियों का परिचय प्राप्त करने में ही महीनों लगा लेगा फिर अपरिचित स्थानों में काम करना कितना कठिन होता है यह भी किसी से छिपा नहीं है। नियुक्तियां वही सफल हो सकती हैं जो स्थानीय क्षेत्र से की गई है व्यक्ति का इतिहास और स्वभाव भी तो समीपवर्ती होने पर भी विदित रहता है। बाहर के आदमी तो थोड़े समय कुछ से कुछ दृष्टिगोचर हो सकते हैं और ऐसा कदम भी उठा सकते हैं जिससे पूरा मिशन बदनाम हो।

नियुक्त कार्यकर्त्ताओं की योग्यता तत्परता एवं प्रतिभा में जो कमी पड़ी हैं। उसे संस्था के मूर्धन्य संचालक स्वयं पूरी करते रहेंगे, पर उनके पूरे समय काम करने की आशा नहीं की जा सकती। कई स्थानों में समयदान के माध्यम से संचालकों ने स्थानीय गतिविधियां संचालित करने में सफलता पायी है। वहां उपरोक्त गतिविधियां चल पड़ी हैं उनके आज्ञा जनक सत्परिणाम भी सामने आये हैं, पर बाहर का जन सम्पर्क तो स्थायी नियुक्ति से ही सम्भव है अतएव कार्यकर्ता की नियुक्ति को अनिवार्य प्राथमिकता दी जानी चाहिये उतने से कम में काम चलेगा नहीं। जहां यह आवश्यकता पूरी कर ली गई है वहां सहयोग और साधनों की प्रचुरता आश्चर्यजनक रूप से बढ़ रही है।

अपने समीपवर्ती क्षेत्र में दृष्टि दौड़ायी जाये तो रिटायर्ड अध्यापक या पारिवारिक उत्तरदायित्वों से निवृत्त ऐसे कई भावनाशील लोग सुविधा पूर्वक तलाश किये जा सकते हैं जो धर्मतन्त्र की इस पावन प्रव्रज्या में काम करने के लिए सहर्ष तैयार हो जायें योग्यता कम हो तो कोई हर्ज नहीं। मिलिटरी की एमरजेंसी भर्ती में रंगरूटों की सक्षमता में कमी से भी काम चलाया जाता है पर सैनिक हों ही नहीं तो युद्ध मोर्चे पर जाये कौन? ऐसी भर्ती को अब अनिवार्य माना जाए और बिना कोई हीला हवाला किए उस ओर तत्पर होकर भावनाशील कार्यकर्ता को खोज निकाला जाए। उनकी सेवा की शर्तें पहले से ही निर्धारित करली जायें। ब्राह्मणोचित निर्वाह देना पड़े तो उसे भी स्वीकार किया जाए पर इस आवश्यकता की उपेक्षा को सहन न किया जाए। प्रमुख संचालक ध्यान से देते हों तो सहयोगियों को चाहिए कि वे उन्हें बार-बार टोकें और कार्यकर्ता तलाशने में पूरी तत्परता के साथ सहायता करें।

----***----

‘‘ज्ञानरथ’’ समय की महती आवश्यकता

*******

युग चेतना को घर-घर पहुंचाने के लिए प्रज्ञा साहित्य हर शिक्षित को पढ़ाना चाहिए और उसके माध्यम से हर अशिक्षित को सुनाने का प्रयत्न होना चाहिए। प्रज्ञा अभियान के कार्यक्रमों में इसे मूर्धन्य माना गया है। व्यक्तिगत रूप से इस प्रयास को झोला पुस्तकालय के रूप में चलाने का प्रयत्न प्रत्येक प्रज्ञा परिजन को करना चाहिए। दस पैसा नित्य और एक घंटा समय की सदस्यता शर्त इसी प्रयोजन की पूर्ति के लिए रखी गई है।

आलोक वितरण की इस योजना को अधिक सुनियोजित रीति से सम्पन्न करने का विकसित एवं सुव्यवस्थित रूप है चल पुस्तकालय इसे ज्ञानरथ भी कहा जाता रहा है। पिछले दिनों जहां कहीं भी इस योजना को कार्यान्वित किया गया है, वहां उसका आशातीत परिणाम निकला है। अब यह एक प्रकार से अनिवार्य माना जाना चाहिए कि इसे प्रत्येक प्रज्ञा संस्थान सुनियोजित रूप से चलायें। जहां प्रज्ञा संस्थान नहीं बन सके हैं वहां उन्हें चलते फिरते नितान्त सस्ते किन्तु अभीष्ट उद्देश्य की पूर्ति में आश्चर्यजनक रीति से सफल होने वाले इन ज्ञानरथों को यही मानकर चलाया जा सकता है, कि यह भी एक छोटा प्रज्ञा संस्थान है।

आमतौर से देवालय स्थिर ही होते हैं, किन्तु उस परम्परा का महत्व भी समझा ही जाना चाहिए, जिससे तीर्थों को भी ‘चल’ बना कर घर बैठे दर्शन कराने की सुविधा बनाई जाती है। ऐसे अनेकों हो सकते हैं। जो असमर्थ एवं अशक्ति के कारण देव दर्शन से वंचित रहें उन्हें लाभ देने के लिए देव प्रतिमाओं को चल बनाने की आवश्यकता तत्वदर्शियों ने समझी है और देवालय निर्माण के साथ-साथ उसे भी जोड़ा है। जगन्नाथ जी की रथ यात्रा प्रसिद्ध है। इसी प्रकार अन्यत्र भी रथ यात्रा निकलती है। आंध्र में पाण्डुरंग की प्रतिमा बैल गाड़ी पर सजाकर गांव-गांव दर्शन कराने के लिए ले जाई जाती है। शिवरात्रि पर गंगाजल को कन्धे पर रख कर गांव-गांव झांकी कराई जाती है। तब उसे अभीष्ट शिव मन्दिर पर चढ़ाया जाता है। रामलीला में भगवान की शोभा यात्रा निकलने का भी कार्यक्रम रहता है। महात्माओं नेताओं के जुलूस निकलते हैं ताकि उनका दर्शन लोग घर बैठे भी कर सकें। अब चल बैंक, चल अस्पताल, चल न्यायालय, चल पोस्ट ऑफिस आदि भी बनने लगे हैं। इनके पीछे छिपा उद्देश्य, चल पुस्तकालय के साथ जुड़कर भी उतना ही प्रभावी सिद्ध होता है। ज्ञानरथ की महत्ता एक छोटे प्रज्ञा संस्थान के रूप में समझी जा सकती है। उसकी लागत और भव्यता कम होते हुए भी उपयोगिता में किसी प्रकार कम नहीं माना जा सकता है। सच तो यह है कि उसे और भी महत्वपूर्ण माना जा सकता है देवालय में पहुंचने वालों को ही दर्शन मिलते हैं पर इनके द्वारा महाप्रज्ञा का परिचय प्राप्त करने का अवसर घर बैठे इतने लोगों को मिलता रहता है जितने कि देव दर्शन के लिए भी नहीं पहुंचते।

चार रबड़ के पहियों वाले स्टॉल रेलवे स्टेशन के प्लेटफार्मों पर घूमते हैं। सड़क बाजारों में पर तरह-तरह के डिजाइनों की धकेल गाड़ियां फेरी वाले चलाते हैं। इन्हीं में से कोई उपयुक्त डिजाइन चुनकर या अपनी कल्पनानुसार किसी डिजाइन की घरेलू गाड़ी बनाई जा सकती है। कांच के ढक्कन वाला, आकर्षण, प्रदर्शन का उद्देश्य पूरा कर सकने वाला सुसज्जित ज्ञानरथ न बन सके तो शाक भाजी वालों जैसी खुली गाड़ी बहुत ही कम दाम में बन सकती है। धूप और गर्मी, नमी से बचाने के लिए उस पर पारदर्शक प्लास्टिक ढंके रखा रखा जा सकता है इन ज्ञानरथों के अब तक अनेकों डिजाइन बन भी चुके हैं। जिनमें कुछ ऐसे भी हैं जिन्हें साइकिल सवार पैरों की सहायता से चला सकते हैं। इनकी लागतें अधिक नहीं बैठतीं। खुली होने पर ढाई तीन सौ में और ढक्कनदार कांच वाली ऊंची दर्शनीय बनाने पर वह पांच सौ लगभग स्थानीय साधनों से ही बन सकता है। हर जगह के मिस्त्री इन्हें हल्की, सुन्दर एवं सस्ती बनाने में अपनी सूझ-बूझ का परिचय दें सकते हैं। एक हजार का साहित्य इनके के लिए पर्याप्त हो सकता है। अधिक सामान रखने के लिए पहियों के बीच एक भंडारी भी रह सकती हैं।

इन चल पुस्तकालयों का मूल उद्देश्य घर-घर, जन-जन तक प्रज्ञा-साहित्य पहुंचाने की सेवा करना है। हर शिक्षित को, घर बैठे, बिना मूल्य, नियमित रूप से प्रज्ञा साहित्य पहुंचाने की योजना को कार्यान्वित करने में सभी वरिष्ठ प्रज्ञा पुत्र संलग्न हों। इसे और भी सुनियोजित करने के लिए इन ज्ञानरथों की अधिक उपयोगिता है। झोला पुस्तकालयों में थोड़ा साहित्य ही लेकर चला जा सकता है, पर इसमें तो उतना लद जाता है जो हर दिन हजार घरों तक उसे पहचाने वापस लाने की योजना आसानी से पूरी करता रहे।

इसके अतिरिक्त इसमें पहियों से लेकर ऊपर तली तक चारों ओर बोर्ड लगाकर इतना आकर्षक एवं प्रभावोत्पादक बनाया जा सकता है कि रास्ता चलते लोग उसे देखें, आकर्षित हों और खड़े होकर पूछताछ करके अपनी जिज्ञासा शान्त करें। जन संकुल क्षेत्र में इसे ले जाया जाय तो लोग सहज ही आकर्षित होंगे। उन्हें प्रज्ञा साहित्य दिखाया महत्व समझाया जा सके तो कोई कारण नहीं कि उसकी बिक्री न होने लगे। यह दुहरा प्रयोजन हुआ। इससे राहगीर भी युग चेतना से परिचित होने का लाभ लेते हैं, साथ ही बिक्री कमीशन से इतना लाभ भी अर्जित होता रहता है कि उससे चलाने वालों का पारिश्रमिक भी निकलता है। यह बिक्री उन लोगों में भी होती है जो मुफ्त में नित्य पढ़ते हैं। कुछ ही समय में उनमें अनेकों इतनी रुचि लेने लगते हैं कि उस ज्ञान सम्पदा को घर में रखने, अपने परिवार तथा पड़ोस को लाभ देने की बात सोचते हैं। ऐसे लोग इतना सस्ता और इतना अच्छा साहित्य खरीदने में थोड़ा पैसा प्रसन्नता पूर्वक खर्च निकलने में सहायता मिलती है।

प्रत्येक प्रज्ञा संस्थान में जन सम्पर्क के लिए कार्यकर्ता की नियुक्ति आवश्यक मानी गई है। उसके बिना आलोक वितरण का काम एक कदम भी नहीं चल सकता। यह आवश्यकता जहां न बनेगी वहां वे निर्जीव ही बने पड़े रहेंगे। नियुक्त कार्यकर्ता के लिए वेतन की आवश्यकता पड़ती है। इसकी पूर्ति ज्ञान रथ तो अपने बलबूते ही कर लेते हैं। मुफ्त पढ़ने वाले, देर सवेर में खरीदते रहने वाले स्थायी ग्राहक भी बनेंगे। अपने यहां ज्ञानघट स्थापित करेंगे और उस पैसे से अपने यहां घरेलू ज्ञान मन्दिर की स्थापना करेंगे। इससे उद्देश्यों की पूर्ति भी होगी। युगान्तरीय चेतना घर-घर तक, जन-जन तक पहुंचेगी साथ ही यह प्रयास आर्थिक दृष्टि से स्वावलम्बी भी बन जायेगा।

आरम्भिक पूंजी अधिक से अधिक एक हजार चाहिए। कमी हो तो कम में भी गाड़ी के स्वरूप तथा साहित्य की पूंजी में कटौती करके छोटे में भी आरम्भ किया जा सकता है। यह लागत वस्तुतः व्यापार में लगे मूल धन की तरह है जो किसी दान दक्षिणा में खर्च नहीं होती वरन् अपनी ब्याज हाथों हाथ निकलती रहती है। प्रज्ञा परिजन इतनी राशि मिल जुल कर अनुदान या उधार के रूप में बड़ी आसानी से जुटा सकते हैं महत्व समझा जा सके और उसे कार्यान्वित करने में एकाध प्रतिभा आगे आये तो समझना चाहिए इस व्यवस्था के बनने में कहीं भी, कुछ भी कुछ भी अड़चन आड़े न आयेगी। जो थोड़ी भाग-दौड़ करने, व्यवस्था जुटाने और सहयोग अर्जित करने की कला से परिचित हैं उनके लिए इतनी छोटी, किन्तु इतनी महत्वपूर्ण व्यवस्था बनाने में तनिक भी कठिनाई नहीं होनी चाहिए।

परिजनों को ज्ञान रथ बनाने में दिक्कत न हो इस दृष्टि से हरिद्वार में ही ज्ञानरथ उपलब्ध कराने की व्यवस्था की गई है। हलके मॉडल का मात्र लकड़ी और साइकिल के पहियों से चल सकने वाला बिना पहिये का ज्ञानरथ 350 में उपलब्ध होता है। कुछ भाग एंगिल शेष लकड़ी का बनाने से लागत 425 तथा सम्पूर्ण लोहे का बनाने से वह 550 में पड़ता है। 150 में साइकिल के दो बड़े वह छोटे पहिये का प्रबन्ध हो जाता है। उसमें आदर्श वाक्य लिखकर राष्ट्रीय ध्वजा जैसा सम्मानास्पद स्वरूप प्रदान किया गया है। समर्थ शाखाओं से यह आग्रह किया गया है कि वे इसी तरह के ज्ञानरथ अपने यहां तैयार करायें और समीपवर्ती प्रज्ञा संस्थानों को उपलब्ध करायें।

विनिर्मित प्रज्ञा-संस्थानों को इस योजना की क्रियान्वित करना अपना प्रमुख कार्यक्रम मानना चाहिए और उसे अविलम्ब प्रारम्भ करने, जन सम्पर्क करने एवं आलोक वितरण का प्रयास तत्काल हाथ में लेना चाहिए। जहां प्रज्ञा-संस्थान नहीं बने हैं वहां ज्ञानरथ को ही छोटा प्रज्ञा-संस्थान मान कर उसे चालू करना चाहिए। इमारत की दुकान न मिले पर लोग सड़कों के किनारे लकड़ी के खोखे खड़े करके उनमें दुकान बनाते और अपना खर्च चलाते हैं। जहां प्रज्ञा-संस्थान नहीं बने वहां यह खोखे के ज्ञान-मन्दिर बना कर यह मानना चाहिए कि वे परिस्थितियों से भले ही पिछड़े हों, प्रयास की दृष्टि से अग्रगामियों की पंक्ति में ही खड़े हैं। जहां निर्माण को चुके वहां समझा जाना चाहिए कि स्थिरता के साथ गतिशीलता जोड़ने वाली यह सच्चे अर्थों में प्राण-प्रतिष्ठा कर ली गई।

ज्ञानरथों को कोई भी सामान्य शिक्षा एवं स्वास्थ्य वाला व्यक्ति चला सकता है। बातचीत में कुशल लड़के इसमें भली प्रकार सफल हो सकते हैं। इन बेकारी के दिनों में थोड़ी आजीविका के साथ इस महत्वपूर्ण समाज सेवा के लिए कहीं भी विचारशील परिश्रमी व्यक्ति मिल सकते हैं। किसी को इसमें संकोच इसलिए नहीं करना चाहिए कि वे माल बेचने के लिए फेरी वालों की तरह नहीं फिर रहे हैं वरन् एक अत्यन्त उच्चस्तरीय उद्देश्य की पूर्ति में निरत हैं। बाजारू पुस्तकें या जिस-तिस का माल बेचने पर ही उन्हें फेरी-वाला कहा जाता है। प्रज्ञा साहित्य को जन-न तक पहुंचाने वाले तो ‘प्रज्ञा पुत्र’ ही समझें जायेंगे और सम्मानित होंगे। ज्ञानरथ चलाने में देवता की रथ यात्रा खींचने वालों जैसा पुण्य समझा जा सकता है।

जहां प्रज्ञा संस्थान बन चुके वहां के लिए भी, जहां नहीं बन सके वहां भी ज्ञानरथ तो एक अनिवार्य आवश्यकता की तरह बनने ही चाहिए—चलने ही चाहिए। अब तक जहां इस सर्वोपरि महत्व के काम को हाथों में न लिया गया हो, वहां उसे तत्काल कार्यान्वित किया जाना चाहिए। प्रज्ञा परिजनों में से प्रत्येक को अपने कंधों पर यह उत्तरदायित्व अनुभव करना चाहिए कि उसके प्रभाव क्षेत्र में जितने अधिक संभव हों, ज्ञान रथ बनने चाहिए, चलने ही चाहिए। समय की मांग है कि इस सन्दर्भ में कहीं भी उपेक्षा न की जाए, न फिर कभी करने की टाल मोटल की जाए। इस निर्माण के उपयुक्त मुहूर्त आज्ञा को ही समझा जाना चाहिए। जहां जीवन को वहां सामूहिक या एकाकी प्रयत्न से यह शुभारम्भ इन्हीं दिनों होना चाहिए।

----***----

झोला पुस्तकालय चलायें—युग चेतना लायें

*******

ज्ञान रथ  का ही स्वाध्याय परम्परा का दूसरा रूप झोला पुस्तकालय है। इसे भी एक प्रकार से ज्ञान रथ ही मानना चाहिये। ज्ञानरथ को प्राथमिकता इसलिये दी गई है कि उससे मिशन का विज्ञापन होता है। स्वतन्त्रता संग्राम के दिनों पांच सात कांग्रेस वालटियर ही तिरंगा झंडा लेकर गली-कूचां से निकल जाते थे तो तहलका मच जाता था। सर्वत्र जागृति आ जाती थी, ज्ञानरथ जिस क्षेत्र में भी निकलता है। वहां दर्शकों में उमंगें उमड़ने लगती हैं। सृजन शिल्पियों की यह निष्ठा लोक निष्ठा लोक प्रतिष्ठा के रूप में उन्हीं के पास लौट आती है। मिशन को प्रामाणिक होने का गौरव मिलता है।

बर्फ बेचने वलों को धकेल दूर से देखते ही बच्चे उछलकूद मचाते और अभिभावकों से पैसे की जिद करने लगते हैं ज्ञानरथ देखते ही आत्मा भी वैसे ही मचलने लगती है और अपनी क्षुधा की शान्ति के लिये युग साहित्य की मांग तीव्र कर देती है। इन सब कारणों से गांवों तक में ज्ञान रथ की ही परम्परा डालने को कहा गया है। पर जहां उस तरह का सुयोग न बन पड़े वहां स्वाध्याय परम्परा के निर्वाह के लिये झोला पुस्तकालय अभियान सर्वसुलभ है। उसमें अपेक्षाकृत कम पूंजी थोड़े श्रम से भी काम चल सकता है। केवल मात्र साहित्य खरीदने की इच्छा रखने वालों की पूर्ति नहीं हो पाती।

प्रज्ञा परिवार की सच्ची सदस्यता प्राप्त करने की एक अनिवार्य शर्त है—एक घंटा समय और दस पैसा नित्य-आलोक वितरण के लिए। निष्ठावानों और यथार्थवादियों के लिए यह शर्त तो स्वीकार करनी ही होती है—करनी ही चाहिये। जो इतना भी न कर सके समझना चाहिए कि मिशन के प्रति उनका समर्थन सद्भाव नितान्त उथला—खोखला है। आदर्शवादिता अपनाने के लिए आखिर कुछ प्रयत्न भी तो करना पड़ता है। कल्पना लोक में उड़ते रहने से तो काम नहीं चल जाता। प्रज्ञा परिजनों में से जो निष्ठावान हैं या होंगे उन्हें इस शर्त को स्वीकारना ही चाहिए। इसमें न व्यस्तता बाधक है न दरिद्रता। मात्र उपेक्षा, उदासीनता ही इतना न बन पड़ने का निमित्त कारण है। इस अवसाद को इस आपत्ति काल में भी न हटाया जा सका तो इसे दुर्भाग्य भरी दुर्बलता ही कहा जायेगा।

सभी प्रज्ञा-परिजन, घर में ज्ञान घट रखें। न्यूनतम दस पैसा प्रतिदिन उसमें जमा करें। इसका प्रज्ञा साहित्य खरीदें और उसे निजी परिवार के हर सदस्य को पढ़ाते, सुनाते रहने की नियमित निश्चित व्यवस्था बनायें। इसके अतिरिक्त घर-घर जाकर न सही दैनिक काम काज करते हुए जिनसे नियमित सम्पर्क बनता हो उन्हें प्राणवान साहित्य पढ़ने देने और वापिस लेने का सिलसिला चला दें। हर किसी के सम्पर्क में काम काज करते समय अनेकों से नियमित वास्ता पड़ता है न पड़ता हो तो थोड़े प्रयत्न से सम्पर्क बढ़ाया जा सकता है और उससे परिचय क्षेत्र में प्रज्ञा साहित्य देने वापस लेने का उपक्रम चलाया जा सकता है। सम्भव हो तो इस प्रयोजन के लिये रास्ते चलते घरों पर भी जाया जा सकता है।

कहीं मांगने जाने में संकोच करना उचित है किन्तु यदि किन्हीं को अमृतोपम अनुदान मुफ्त में देने के लिए जाना हो तो इसमें गर्व ही होना चाहिए और उत्साह—उल्लास भी। बादलों की तरह खेते-खेत पर बरसने के लिए दौड़ना, सूर्य चन्द्र की तरह आलोक बांटना, पवन की तरह प्राणवायु बांटने के लिए घर-घर पहुंचना, किसी के लिए भी संकोच का कारण नहीं होना चाहिए। इस बहाने मित्रता का क्षेत्र, सद्भाव सहयोग बढ़ता है जिसे छोटी उपलब्धि नहीं माना जाना चाहिए। परमार्थ करने वालों को जो आत्म-संतोष मिलता है वह इस छोटे प्रयत्न से भी उपलब्ध किया जा सकता है।

जो लोग इसे पढ़ेंगे, समझेंगे वे उस प्राण प्रेरणा से प्रभावित हुए बिना न रहेंगे। जो प्रभावित होंगे वे उस मार्ग पर चलेंगे भी, जो चलेंगे वे समस्याओं से उबरेंगे और प्रगति पथ पर अग्रसर होंगे। इस सद्भावना को काल्पनिक नहीं माना जाना चाहिए। जो प्रयोग करेंगे वे देखेंगे कि इस परमार्थ का प्रतिफल आदर्शवादी वातावरण के रूप में हाथों-हाथ प्रस्तुत होने लगा।

परमार्थ की गरिमा इस कसौटी पर नहीं कसी जानी चाहिए कि उसमें कितना श्रम लगा और कितना प्रदर्शन हुआ वरन्, मूल्यांकन इस आधार पर होना चाहिए कि उसमें किस स्तर का कितना दूरगामी परिणाम उत्पन्न हुआ। अन्न, वस्त्र, औषधि बांटने, मन्दिर, धर्मशाला बनाने का भी पुण्य है पर उसमें तात्कालिक शरीरगत आवश्यकता ही पूरी होती है। चिरस्थाई प्रभाव तो भावनात्मक परिष्कार का ही होता है। दिशा मिलने, दृष्टिकोण बदलने से तो जीवन की दिशाधारा की उलट सकती है। इस स्तर के परमार्थ ब्रह्मदान कहे जाते हैं और दान—पुण्यों की बिरादरी में माने जाते हैं। झोला पुस्तकालय योजना को इसी स्तर की—कल्पवृक्ष उद्यान लगाने जैसी योजना समझा जाना चाहिए जो उसे हाथ में लेंगे वे जितना दूसरों को भला करेंगे उससे अधिक अपना। मेंहदी पीसने वाले के हाथ अनायास ही रंग जाते हैं। तो कोई कारण नहीं की झोला पुस्तकालय की स्थापना एवं सेवा साधना का प्रभाव परिणाम उसके संचालक पर न पड़े। यह प्रभाव ऐसा है जिसे उज्ज्वल भविष्य की संरचना का बीजारोपण बिना किसी संकोच के कहा जा सकता है।

सभी जानते हैं कि पच्चीस पैसा सीरीज वाला प्रज्ञा साहित्य कितनी उच्चस्तरीय प्राण प्रेरणाओं से भरा पूरा है। आकर्षक एवं सस्तेपन की दृष्टि से तो उसे अद्वितीय ही कहा जा सकता है। इसमें लोक जीवन के हर पक्ष पर इतने सशक्त प्रखर व्यवहार एवं उत्कृष्ट प्रतिपादन भरे पड़े हैं जिन्हें पकड़ने पढ़ाने से प्रज्ञापुत्र आलोक वितरण का कार्य भली प्रकार सम्भव हो सकता है। सम्पर्क क्षेत्र में भावनात्मक अनुदान प्रस्तुत करने के उत्तरदायित्व को जितनी अच्छी तरह झोला पुस्तकालय के माध्यम से निभाया जा सकता है उतना और किसी प्रकार नहीं।

यह भली प्रकार समझा जाना चाहिए कि सर्वग्राही युग विभीषिका का निराकरण मात्र दूरदर्शी-विवेकशीलता-महाप्रज्ञा-को जन-जन के मन-मन में प्रतिष्ठापित करने से ही सम्भव हो सकता है। इस दिशा में छोटा किन्तु सार्थक प्रयास झोला पुस्तकालय के रूप में चलाया जा सकता है उसमें विश्व मानव की, देव संस्कृति की आधारभूत सेवा साधना के ऐसे बीजांकुर भरे हैं जो समयानुसार अक्ष्ज्ञयवट की तरह अभिवन्दनीय बन सकते हैं।

प्रज्ञा साहित्य की पच्चीस पैसे वाली पुस्तिकायें हर वर्ष 360 की संख्या में छपती हैं। युग निर्माण योजना गायत्री तपोभूमि मथुरा में मिलती हैं। ज्ञान घटों का दस पैसे का अनुदान उन्हें खरीदने में लगाया जा सकता है जो इच्छुक हों, उन्हें बेची जा सके, ऐसी व्यवस्था भी रखी जा सकती है। गायत्री साहित्य, वैज्ञानिक अध्यात्म साहित्य जोड़कर कई परिजनों ने बिक्री के माध्यम से सहायक आजीविका के साधन भी जुटायें हैं। शहरों में वह और भी संभव है। बेचने की बात भी जोड़नी हो तो आदर्शवाक्यों को छोटे-बड़े चित्र, स्टीकर, पोस्टर भी रखना चाहिए। उनके माध्यम से हर दीवार के सामने या हाथ में रहने वाले उपकरण को बोलती पुस्तक का रूप दिया जा सकता है। प्रत्येक प्रज्ञा परिजन सदस्यता की शर्त निभायें—झोला पुस्तकालय चलायें यह युग चेतना का ऐसा अनुरोध है जिसकी अवज्ञा नहीं होनी चाहिए।

----***----

लोकरंजन और लोकमंगल का समन्वय स्लाइड प्रोजेक्टर

*******

अभ्यास एवं आकर्षण से बाहर की बातें नीरस लगती हैं। उसकी ओर मन नहीं जाता, जाता है तो तुरन्त उचट जाता है। आत्म कल्याण, सत्प्रवृत्ति संवर्धन और सुधार परिवर्तन का विषय भी ऐसा ही है। जो आकर्षक न लगने के कारण उपेक्षा के गर्त में ही गिरा पड़ा रहता है। इस सन्दर्भ में कुछ साहसिक कदम उठाना तो दूर गम्भीर चर्चा तक में उदासी रहती है। ऐसी दशा में जूड़ी, तिजारी के मरीजों को कडुआ चिरायता कैसे पिलाया जाय? यहां एक असमंजस ही रहता है। इसमें प्रायः शक्कर चढ़ी कुनैन की गोलियां बनाने व खिलाने जैसी चतुरता का परिचय देना पड़ता है। लोक रंजन के साथ लोक शिक्षण की प्रक्रिया का समावेश ऐसा ही है जिसे अपनाने पर आदर्शवादिता को सर्वसाधारण के गले उतारने में उत्साहवर्धक सफलता देखी गई है।

उच्चस्तरीय प्रतिपादनों की दार्शनिक चर्चा पूर्वसंचित मनोभूमि न होने के कारण न प्रिय लगती है न तो ठीक तरह समझ में आती है। ऐसी दशा में चिरकाल से एक ही सरल उपाय अपनाया जाता रहा है कि घटनाक्रमों की वर्णनात्मक शैली अपनाई जाय। कथा पुराणों का स्वरूप एवं उद्देश्य यही है, बाजार की कहानी, उपन्यास ही सबसे अधिक बिकते हैं। सिनेमा, नाटक में कथा प्रसंग ही होते हैं। यही है लोकरंजन के साथ लोक शिक्षण की प्रक्रिया, जो व्यवस्थापकों को इच्छानुसार अभीष्ट परिणाम भी प्रस्तुत करती है।

विचार क्रान्ति अभियान के अन्तर्गत भी इस शैली को अपनाया और आगे बढ़ाया गया है। साधनों के अभाव और अशिक्षित देहाती भारत को कार्यक्षेत्र बढ़ाये जाने के कारण इस सन्दर्भ में सस्ते और सर्वसुलभ माध्यम ही अपनाये जा सकेंगे वे ही अपनाये भी गये है। इस प्रयोजन के लिए एक उपयोगी उपकरण, ‘‘स्लाइड प्रोजेक्टर’’ हस्तगत हुआ है। यह एक प्रकार का घरेलू सिनेमा है जिसमें चित्र बड़े साइज के भी होते हैं रंगीन भी, किन्तु फिल्मों की भांति बोलते चलते नहीं। जितना गुड़ डाला जाएगा उतना मीठा की उक्ति यहां भी लागू होती है। ‘‘न कुछ से कुछ अच्छा’’ कह नीति अपनाते हुए सामयिक आवश्यकता की पूर्ति के लिए इस माध्यम को काम चलाऊ समझा और प्रज्ञा अभियान की पंचसूत्री योजना में उसे समुचित महत्व दिया गया है और उत्साहपूर्वक अपनाया गया है। अनुभव ने इस प्रयोग परीक्षण को बहुत ही सफल भी पाया है।

स्लाइड प्रोजेक्टर एक छोटा सा प्रकाश चित्र प्रदर्शन यन्त्र है जिसके माध्यम से पर्दे पर इतना बड़ा चित्र आता है जिसे पांच सौ आदमी भली प्रकार देख सकें। इन चित्रों की व्याख्या अधिक श्रोताओं के बीच लाउड स्पीकर के माध्यम से तथा कम उपस्थिति में बिना लाउड स्पीकर के भी की जा सकती है। व्याख्या के अनुरूप चित्र जल्दी-जल्दी हटाये जाते हैं। एक-एक दो-दो मिनट बाद चित्र बदलते रहने से चलते फिरते सिनेमा चित्रों जैसा न सही पर कोई ऊबता भी नहीं। चित्रों का विषय घटनात्मक एवं वर्णनात्मक होने के कारण वह हर स्तर के व्यक्ति की समझा में भी आता है और किसी को यह अनुभव नहीं होता है कि युग सृजन की पृष्ठभूमि समझाने की बात नीरस या कठिन है। व्यक्ति निर्माण, परिवार निर्माण, समाज निर्माण, सत्प्रवृत्ति सम्वर्धन, दुष्प्रवृत्ति उन्मूलन, जनमानस का परिष्कार, मनुष्य में देवत्व का उदय और धरती पर स्वर्ग का अवतरण जैसे प्रसंग जनसाधारण के लिए अभ्यास एवं आकर्षण के विषय नहीं हैं। इसलिए उस चर्चा में आमतौर से सुनने वालों की संख्या बहुत ही स्वल्प रहते देखी गई है। इस कठिनाई का सरल हल स्लाइड प्रोजेक्टर ने निकाल दिया है। इस मुफ्त के सिनेमा को देखने के लिए किसी भी गली मुहल्ले के लोगों को सन्तोषजनक संख्या में एकत्रित किया जा सकता है और उपकरण के माध्यम से युगान्तरीय चेतना का जन-जन को हृदयंगम कराने का उद्देश्य, उत्साहपूर्वक मात्रा में पूरा होने लगता है।

मिशन ने जो स्लाइड प्रोजेक्टर बनाया है उसका प्रयोग, उपयोग अति सरल है। जहां बिजली है वहां उसे बिना किसी कठिनाई के दिखाया जा सकता है। एक स्लाइड दो मिनट दिखाये जाने के हिसाब से 36-36 स्लाइडों के सात सैट प्रसंगों के अनुसार बनाये गये हैं। भविष्य में नये-नये विषयां पर लगातार बनते भी रहेंगे ताकि नवीनता बनी रहे। इनकी व्याख्या प्रत्येक सेट पर 12 मिनट में नपे तुले शब्दों में हो सकती है। थोड़ा और बढ़ाकर कहना हो तो इसी को दो घंटे या अधिक समय में भी कहा जा सकता है। इस प्रकार एक स्थान पर सात दिन तक नया प्रसंग करते हुए दिखाया जाता रह सकता है। एक गांव का मुहल्ला समाप्त होने पर दूसरे में इन आयोजनों का सिलसिला चलाया जा सकता है। हर स्लाइड सेट के साथ एक छपी पुस्तक रहती है जिसके आधार पर हर चित्र की व्याख्या करने का सिलसिला तनिक से अभ्यास में चल पड़ता है।

स्लाइड प्रोजेक्टर उपकरण का मूल्य 250 रुपया है। 36 स्लाइडों का एक सेट 45 रुपये का है।  इस प्रकार सात सेटों की लागत 315 रुपये बैठती है। कुल मिलाकर यह सारा सरंजाम 565 रुपये में बन जाता है। स्लाइडें रखने का 25 का डिब्बा लेना हो तो लागत 590 रुपये हो जाती है। सात स्लाइड सेट न लेने हों तो कुछ कम लेने हों तो उतनी ही लागत भी घट सकती है। अधिक उपस्थिति और ऊंची आवाज में सुनाना हो तो छोटे लाउड स्पीकर की भी आवश्यकता पड़ेगी। इसके लिए छोटी अटैची की तरह कहीं भी साथ ले जाया जाने वाला—बिजली तथा बैटरी से चलने वाला लाउड स्पीकर इन्हीं दिनों बना है और बाजार में 800 रुपये के लगभग प्राप्त होगा।

प्रज्ञा अभियान की पंचसूत्री योजना स्लाइड प्रोजेक्टर के सहारे युगांतरीय चेतना को व्यापक बनाने का प्रावधान रखा गया है और सभी समर्थ शाखाओं से कहा गया है कि वे इसकी व्यवस्था बनाने और इस माध्यम से लोक मानस को युग धर्म अपनाने के लिए प्रशिक्षित करने में जुट जायें।

----***----

आदर्श वाक्य—बोलती दीवारें

*******

रास्ते में पड़ने वाली दीवारों पर बड़े अक्षरों में आदर्श वाक्य लिखने से वहां से निकलने वालों की दृष्टि अनायास की पड़ती है और अनायास ही उनका मस्तिष्क उन प्रतिपादनों को अपनाने लगता है। लोक शिक्षण का यह तरीका व्यवसायी लोग बहुत दिनों से अपना रहे हैं और इस मद में खर्च करने की तुलना में कहीं अधिक लाभ उठा रहे हैं। यही बात घरों में, कमरों में सचित्र कलेण्डर टांगने के सम्बन्ध में है। नये वर्ष के उपहार में व्यापारी अपने आप माल का विज्ञापन इस माध्यम से करते हैं। लोग चित्र सज्जा के लालच में व्यापारियों के माल पर दृष्टि जमाते हैं। फलतः उपहार देने वाले उसे प्रक्रिया के द्वारा प्रकारांतर अनेक गुना लाभ उठाते हैं।

लोक मानस को प्रशिक्षित करने के लिए रास्ते में पड़ने वाली दीवारों पर आदर्शवाक्य लिखा जाना एक अच्छा प्रचार माध्यम है। इसके लिए लिखने वाले को अपनी लिपि सुधारनी चाहिए। सौन्दर्य सर्वत्र आकर्षक होता है। लिपि के सम्बन्ध में भी यही बात है। स्याही सस्ती, गहरी और टिकाऊ होनी चाहिए। इस दृष्टि से काला और लाल रंग ही उपयुक्त पड़ता है। लाल रंग का काम गेरू से भी लिया जा सकता है। गोंद या सरेस मिला देने से वह अधिक टिकाऊ हो जाती है। लिखने में ब्रुश की काम आते हैं। जहां उपयुक्त स्थान जंचे वहां उसी साइज में फिट होने वाले अक्षर लिखने चाहिए। टीन या प्लास्टिक के बने स्टेन्सिल भी इस काम के लिए उपयुक्त रहते हैं। उनसे जल्दी भी होती है और अक्षर भी सुन्दर लिखे जात सकते हैं।

घरों में टांगने के लिए आदर्श वाक्यों का सेट उपयुक्त रहता है। कमरे की चार दीवारों में से लम्बाई वाले भाग में चार-चार और चौड़ाई  वाले भाग में तीन-तीन लगा देने से कुछ चौदह वाक्यों में कमरा बोलती दीवार का काम दें जाता है। घर में रहने वालों की तो दृष्टि उन पर पड़ती ही रहती है। मेहमानों आगन्तुकों के मस्तिष्क को भी झकझोरते और नये ढंग से सोचने के लिए प्रोत्साहित करते रहते हैं। स्त्रियों बच्चों के लिए प्रयुक्त होने वाले कमरों में उनके लिए जो उपयुक्त हो उसे प्रेरणाप्रद वाक्य टांगे जा सकते हैं। हैंडबैगों, अटैचियों, अलमारियों पर लगाने के लिए प्लास्टिक के बने स्टीकर चिपकाये जा सकते हैं। इस प्रकार के आदर्श वाक्य छोटे बड़े साइजों से युग निर्माण योजना मथुरा के प्राप्त हो सकते हैं।

आदर्श वाक्यों की रबड़ मुहरें भी बनाई गई हैं। इन्हें लैटर पैड, कार्ड लिफाफे, बिल, पर्चे, पढ़ने की पुस्तकों आदि पर लगाया जाता रहें तो वे अनायास ही अनेकों की दृष्टि से गुजरते और प्रभाव छोड़ते हैं। इन्हें मथुरा से मंगाया या अपने यहां बनवाया जा सकता है।

अपनी आवश्यकता एवं रुचि के अनुरूप वाक्यों का चयन और उपयोग इच्छानुसार किया जा सकता है। निर्धारित आदर्श वाक्यों में कुछ का उल्लेख नीचे किया जा रहा है। इनमें से जहां जो उपयोगी प्रतीत हो वहां उनका उपयोग किया जाय। इस प्रचार माध्यम को युग चेतना के विस्तार का महत्वपूर्ण अंडमान कर उसके उपयोग का पूरा-पूरा प्रयत्न किया जाय।

छोटे वाक्य:— (1) हम बदलेंगे, युग बदलेगा-हम सुधरेंगे, युग सुधरेगा (2) नर और नारी एक समान, जाति वंश सब एक समान (3) बनें सुसंस्कृत सभ्य कहायें, हिल मिल रहें बांट कर खायें (4) श्रम से बचें न समय गंवाये, कर्तव्यों से जी न चुरायें।

बड़े वाक्य:— (1) जो अपनी सहायता आप करने को तत्पर है, ईश्वर केवल उन्हीं की सहायता करता है। (2) परमेश्वर का प्यार केवल सदाचारी और कर्तव्य परायणों के लिए सुरक्षित है। (3) नास्तिकता का अर्थ है, नैतिक और सामाजिक अनुशासन की अवज्ञा, अवहेलना। (4) दूसरों के साथ वैसी ही उदारता बरतो जैसे ईश्वर ने तुम्हारे साथ बरती है। (5) जिसने जीवन में स्नेह सौजन्य का समुचित समावेश किया, सचमुच वही सच्चा कलाकार है। (6) शालीनता बिना मोल नहीं मिलती, पर उससे सब कुछ खरीदा जा सकता है। (7) मनुष्य जन्म सहज है, पर मनुष्यता कठिन प्रयत्न करके कमानी पड़ती है। (8) सभ्यता का स्वरूप है—सादगी, अपने लिए कठोरता और दूसरों के लिए उदारता। (9) विपरीत परिस्थितियों में भी जो ईमान, साहस और धैर्य अपनाये रहे वही सच्चा शूरवीर है। (10) मुस्कान बिखेरें, सहानुभूति दर्शायें और हाथ बंटायें, देखेंगे कि विराने भी अपने हो चले। (11) बड़प्पन अमीरी में नहीं ईमानदारी और सज्जनता में सन्निहित है। (12) सज्जन अमीरी में गरीब जैसे नम्र और गरीबी में अमीर जैसे उदार रहते हैं। (13) गृहस्थ एक तपोवन है, जिसमें संयम, सेवा और सहिष्णुता की साधना करनी पड़ती है। (14) प्यार और सहकार से भरा पूरा परिवार ही धरती का स्वर्ग है। (15) धन से ज्ञान बड़ा है, क्योंकि धन हम रखाते हैं और ज्ञान हमारी रखवाली करता है। (16) अनजान होना उतनी लज्जा की बात नहीं, जितनी सीखने के लिए तैयार ही न होना। (17) प्रसन्न रहने के दो उपाय हैं, आवश्यकताएं कम करें और परिस्थितियों से तालमेल बिठायें। (18) अच्छी पुस्तकें जीवन्त देव प्रतिमाएं हैं। उनकी साधना से तत्काल प्रकाश मिलता है। (19) आलस्य से बढ़कर अधिक घातक और अधिक समीपवर्ती शत्रु दूसरा नहीं। (20) कायर मृत्यु से पूर्व अनेकों बार मर चुकता है, जबकि बहादुर को एक दिन ही मरना पड़ता है। (21) उन्हें मत सराहो जिन्होंने अनीति पूर्वक सफलता पाई और सम्पत्ति कमाई। (22) असफलता केवल यह सिद्ध करती है कि सफलता का प्रयत्न पूरे मन से नहीं हुआ। (23) कुकर्मी से बढ़कर अभागा और कोई नहीं क्योंकि विपत्ति में उनका कोई साथी नहीं रहता। (24) मनुष्य परिस्थितियों का दास नहीं, वह उनका नियामक, परिवर्तनकर्त्ता और स्वामी है।

----***----

जन्म दिवसोत्सव, देखने में छोटा किन्तु परिणाम में महान

*******

मनुष्य का सबसे बड़े सौभाग्य का दिन वह है जिसमें कि उसे यह सुर दुर्लभ मानव जीवन प्राप्त हुआ। यह भगवान का सबसे बड़ा उपहार है। इससे बड़ा अनुदान उसके भंडार में और कोई है भी नहीं इसे कल्पवृक्ष कहा गया है। आत्मा को मनुष्य—जन्म के सहारे हर क्षेत्र की भौतिक प्रगति और आध्यात्मिक क्षेत्र में स्वर्ग, मुक्ति, सरलता पूर्वक उपलब्ध हो सकती है। इसे सुर दुर्लभ कहा गया है। सृष्टि के अन्य किसी प्राणी को ऐसी विशिष्ट सम्पदा हस्तगत नहीं हुई है। इस सुयोग्य सौभाग्य पर मोद मनाने और गौरव अनुभव करने का हर किसी को अधिकार है। इसलिए सभ्य समाज में सभी अपना अपने कुटुम्बी हितैषियों का जन्म दिन उत्साहपूर्वक मनाते हैं।

इस प्रचलन का बहुत बड़ा लाभ यह है कि जन्म दिन का ही नहीं, उस सुयोग के साथ जुड़ी हुई महान संभावनाओं और सघन जिम्मेदारियों का भी स्मरण हो आता है। ईश्वर ने यह अनुपम अनुदान किसलिये दिया—उसका किस प्रकार सदुपयोग कर किस स्तर की सफलता अर्जित की जा सकती है? कैसे इस सौभाग्य को सार्थक बनाया जा सकता है? आदि प्रश्नों पर गम्भीरतापूर्वक विचार करने का अवसर मिलता है। जीवन सौभाग्य की गरिमा एवं सम्भावना अनुभव करने का यह विशिष्ट अनुभव करने का यह एक विशिष्ट अवसर है। उस दिन हर्षोत्सव मनाया जाय तो सहज ही उन तथ्यों की ओर ध्यान जाता है, जिन्हें यदि गम्भीरता पूर्वक अपनाया जा सके तो उसकी परिणति उज्ज्वल भविष्य का पथ प्रशस्त कर सकती है। जन्म दिवसोत्सव यों एक अवसर विशेष का मनोरंजन उपक्रम लगता है किन्तु उसको यदि थोड़ी गंभीरता मिल सके, धार्मिक वातावरण के साथ जुड़ी रहने वाली भाव श्रद्धा उमड़ सके और प्रेरणा प्रद मार्गदर्शन आत्म चिन्तन का सुयोग बैठ सके तो निश्चय ही उस मुहूर्त में मनुष्य को अपनी गतिविधियों एवं परिस्थितियों में काया कल्प जैसा उच्च स्तरीय परिवर्तन का द्वार खुल सकता है।

युग निर्माण योजना द्वारा सभी प्रज्ञा परिजनों के जन्म दिवसोत्सव मनाने के अभियान को अत्यधिक महत्व दिया गया है और उसकी व्यापक व्यवस्था बनाने के लिए अपने समूचे प्रभाव क्षेत्र पर पूरा दबाव डाला है। उसके पीछे कितने ही ऐसे प्रयोजन छिपे हुए हैं जिससे न केवल उस व्यक्ति के उज्ज्वल भविष्य का पथ प्रशस्त हो वरन् युग सृजन की संभावना में भी महत्वपूर्ण योगदान मिले। इन लाभों में प्रथम व्यक्ति निर्माण की चर्चा व्यक्ति निर्माण के रूप में ऊपर की जा चुकी है। दूसरा है परिवार निर्माण। जिस घर में यह आयोजन होगा उसके परिजनों को एक नई चेतना से जुड़ने का अवसर प्राप्त होगा। परिवार को सुसंस्कृत एवं समुन्नत बनाने के लिए जिन उपायों का अवलम्बन करना होता है वे सभी इन आयोजनों के सहारे प्रत्यक्ष एवं परोक्ष रूप से उभरते हैं। उनमें यदि थोड़े से भी कार्यान्वित किये जा सकें तो समझना चाहिए कि न केवल जन्मदिन मनाने वाले का वरन् उसके परिवार का भी भाग्योदय बन पड़ा। यह आयोजन मात्र हर्षोत्सव नहीं है, उनके साथ ऐसी परोक्ष प्रेरणाओं का भी समन्वय है जिसके कारण उस घर के निवासियों को ही नहीं पास पड़ोस से एकत्रित होने वाली मित्र मंडली को भी आत्म निर्माण एवं परिवार निर्माण की नयी दिशा, नयी चेतना एवं नयी हिम्मत उपलब्ध होती है।

व्यक्ति और परिवार में उपयोगी परिष्कार होने का नाम ही समाज की अभिनव संरचना है। दुष्प्रवृत्तियों का उन्मूलन एवं सत्प्रवृत्तियों का संवर्धन क्रम जब सामूहिक रूप से चल पड़ता है, तो उसी को समाज संरचना कहा जायेगा। इन आयोजनों में जन्म दिन मनाने वाले तथा उनके कुटुम्बियों को कुछ न कुछ दुर्गुण छोड़ने, कोई सामाजिक सत्प्रवृत्ति अपनाने के लिए सहमत किया जाता है। यह नव निर्धारण समाज की अभिनव संरचना में निश्चित रूप से सहायक होता है। इस प्रकार प्रज्ञा अभियान को व्यक्ति निर्माण परिवार निर्माण और समाज निर्माण की तीनों प्रतिज्ञाओं में किसी न किसी प्रकार जन्मदिवसोत्सवों में योगदान मिलता है।

जन्म दिवसोत्सवों की प्रक्रिया अति सरल है। न उनमें कुछ खर्च पड़ता है और न किसी दौड़ धूप का सिरदर्द उठाने की आवश्यकता होती है। जिस दिन वह सुयोग हो उस दिन प्रातः या रात्रि का सुविधाजनक समय नियत कर लेते हैं। महिला मण्डली के लिए तीसरे प्रहर सुविधा होती है। उस आयोजन में उपस्थिति होने के लिए पड़ोसियों को आमन्त्रित किया जाता है। ऐसे अवसर पर वे उपस्थित होने में चूकते भी नहीं। खर्चीले आतिथ्य की रोक है। सौंफ सुपाड़ी के अतिरिक्त और कुछ खर्चीला स्वागत सत्कार करने पर प्रतिबन्ध लगाया है जिससे गरीबों को भी संकोच न करना पड़े।

गायत्री यज्ञ, विशिष्ट देव पूजन, पुष्प वर्षा, दीप प्रज्वलन, अभिवादन, आशीर्वाद, संगीत, प्रवचन तथा नये जन्म पर किसी नयी सत्प्रवृत्ति का व्रत धारण संक्षेप में यही हैं वे विधि विधान जिनसे प्रज्ञा परिवार के सभी वरिष्ठ सदस्य पहले से विदित अभ्यस्त हैं। पूजा उपचार की सज्जा की सभी वस्तुएं शाखा कार्यालय में उपलब्ध हो सकती हैं। पूर्व सूचना होने पर वे लोग भी व्यवस्था यथा समय कर देते हैं।

जन्म दिवसोत्सव ऐसे प्रेरक आकर्षक एवं श्रद्धासिक्त होते हैं कि उपस्थित लोगों में से हर किसी का मन उसी प्रकार का आयोजन अपने यहां भी करने का होता है। छोटे बच्चों का या मिशन से बाहर के लिए व्यवस्था बना सकना तो शाखाओं के लिए कठिन होगा किन्तु जो मिशन के सहयोगी समर्थक हैं उनके यहां आयोजन किये जाने का प्रबन्ध तो हो ही सकता है।

जिस घर में यह आयोजन होते हैं उसमें पुरुष ज्ञान घट और स्त्रियां धर्म घट स्थापित करती हैं। यही आयोजन की दक्षिणा है, जिसे वे प्रसन्नता पूर्वक प्रस्तुत करते हैं। दस पैसा नित्य एवं एक मुट्ठी अन्न नियमित रूप से मिलते रहने पर स्थानीय प्रज्ञा संगठन को पोषण मिलने से उसके कार्य विस्तार में महत्वपूर्ण सहायता भी मिलती है।

----***----

एकाकी प्रयत्न से चल पड़ने वाले प्रज्ञा मंदिर

*******

प्रज्ञा अभियान को अग्रगामी बनाने के लिए प्रज्ञा संस्थानों की स्थापना एवं संचालन के तीव्र प्रयास इन दिनों चल रहे हैं। यह प्रचलित निर्जीव मंदिरों से भिन्न हैं। जागृति केन्द्रों के रूप में इनकी प्राण प्रतिष्ठा हो रही हैं। हर प्रज्ञा पुत्र को इस प्रक्रिया को आगे बढ़ाने में अपना भाव भरा सक्रिय योगदान देना चाहिए।

प्रज्ञा संस्थानों के अन्तर्गत सबसे छोटी स्थापना प्रज्ञा मन्दिर की है। इस माध्यम से उन कार्यक्रमों को छोटे रूप में क्रियान्वित किया जा सकता है, जो प्रज्ञापीठों में बड़े रूप में सम्पन्न किए जाते हैं। यह स्थापना, अपने रहने के मकान के एक कमरे में भी की जा सकती है। अपना एक कमरा खाली न हो तो किसी मित्र का, मन्दिर, धर्मशाला का या किराये का कमरा प्राप्त किया जाय। उसमें दो चौकियां ऊपर नीचे रखकर पूजा मंच बनाया जाय। इस पर बड़े साइज का गायत्री चित्र स्थापित किया जाय। नित्य का पूजा उपचार तथा आरती सहगान का प्रबन्ध किया जाय।

इसी कमरे की दो अलमारियों में प्रज्ञा पुस्तकालय की स्थापना हो। उसे घर पर पहुंचाने और वापिस लाने के लिए झोला पुस्तकालय की नियमित व्यवस्था बनाई जाय। यह कार्य स्वयं ही दो घंटे निकालने पर अत्यन्त सरलता एवं सफलता के साथ चलता रह सकता है। जहां सुविधा हो वहां इस पुण्य प्रक्रिया को नियमित रखने के लिए दो या अधिक घंटों के लिए कोई पार्ट टाइम विद्यार्थी वेतन पर भी रखा जा सकता है। उस क्षेत्र के शिक्षित लोगों में सम्पर्क साधा जाय और नियमित रूप से पढ़ने के लिए सहमत किया जाय। जो उत्साह दिखायें, उनके पास सप्ताह में एक या दो बार युग साहित्य पहुंचाने और वापिस लेने को क्रम बिठाया जाय। जिनके पास यह पुस्तकें पहुंचा करें वे अपने परिवार के अन्य सदस्यों को भी पढ़ाया या सुनाया करें। ऐसी प्रेरणा भी उन्हें देनी चाहिए। विद्यार्थी अपनी कक्षा एवं पाठशाला के सहपाठियों को युग साहित्य की छोटी-छोटी पुस्तिकाएं अदल-बदल कर पढ़ाते रह सकते हैं। अध्यापकों, अध्यापिकाओं के लिये अपने छात्रों को, घर ले जाकर इन पुस्तकों को पढ़ने की प्रेरणा देना और भी सरल है। चिकित्सक, दुकानदार, दफ्तर के बाबू, अधिकारी अपने सम्पर्क वालों में यह पढ़ाने वापिस लेने की प्रक्रिया अत्यन्त सरलतापूर्वक चलाते रह सकते हैं। प्रज्ञा मन्दिर संस्थापकों को इनसे सम्पर्क साधना चाहिए और अपने प्रज्ञा पुस्तकालय की पुस्तकें इन क्षेत्रों में भी प्रसारित करने का प्रयत्न करना चाहिए। अपना निजी परिवार-पड़ोस एवं मित्र परिचितों का क्षेत्र तो इस प्रक्रिया से लाभान्वित होता ही रह सकता है।

प्रज्ञापीठों को अपना कार्य क्षेत्र सात गांवों का रखना होता है। प्रज्ञा मन्दिर छोटे होने के कारण अपना क्षेत्र—अपने नगर तक भी सीमित रख सकते हैं ओर उसे 6 हिस्सों में बांटकर दो घंटे की अवधि में पुस्तकें देने और वापस लेने का क्रम चला सकते हैं। छोटा क्षेत्र हो—पढ़ने वाले कम हों तो वह क्रम सप्ताह में दो बार का भी चल सकता है।

सातवां दिन छुट्टी का दिन साप्ताहिक सत्संग का रखा जाये। सामूहिक जप, संक्षिप्त हवन एवं सहगान के तीन उपासनात्मक कार्यक्रम और एक घंटे का विचार-विनिमय चलने लगे तो समझना चाहिए कि प्रज्ञापीठों में चलने वाले ज्ञान यज्ञ की संक्षिप्त विधि-व्यवस्था क्रियान्वित होने लगी। छोटे कमरे में हवन की व्यवस्था ठीक से न बन पड़े और धुंए या गर्मी के कारण सत्संग में व्यवधान पड़े तो अगरबत्ती के रूप में हवन और दीपक के रूप में घृत की आहुति की भावना करके चौबीस बार के गायत्री मन्त्र पाठ से भी संक्षिप्त हवन की आवश्यकता पूर्ण कर सकते हैं। संगीत समेत सहगान कीर्तन हो या बिना संगीत के, यह स्थानीय सुविधा व्यवस्था पर निर्भर करता है। साप्ताहिक सत्संग में विचार-विनिमय का विषय यह होना चाहिए कि उपस्थिति लोग अपनी वर्तमान परिस्थिति में—अपने सीमित क्षेत्र में प्रज्ञा अभियान को अग्रगामी बनाने के लिए क्या कुछ कर सकते हैं। प्रज्ञा परिजनों के लिए न्यूनतम कार्यक्रम उसी दृष्टि से बना है कि उसे कोई भावनाशील व्यक्ति व्यस्त या व्यग्र परिस्थितियों में भी अत्यन्त सरलता पूर्वक निभाता रह सके। सत्संग में उपस्थित लोगों को प्रेरणा दी जाये कि वे युग संधि के (न्यूनतम) कार्यक्रम को अपनायें, जिनका यह क्रम चल पड़ा है उनसे उस सन्दर्भ में पूछताछ की जाये और कठिनाइयों का समाधान बताया जाये।

प्रज्ञा मन्दिर में आने वालों तथा युग साहित्य पढ़ने वालों को स्थानीय ‘प्रज्ञा परिवार’ मान लिया जाये और उनमें से जो-जो सहमत होते चलें उन-उन के जन्मदिन मनाने की व्यवस्था बनाते रहा जाये। प्रज्ञा मन्दिर के संचालक या सहयोगी सरलतापूर्वक इतने जन्म दिवसोत्सवों का प्रारम्भ कर सकते हैं। नये लोगों को इस नई व्यवस्था की जानकारी नहीं होती अतएव उनका मार्गदर्शन ही नहीं सहयोग भी करना होता है। इन उत्सवों की पद्धति नितांत सरल और मात्र 5-7 रुपये खर्च जितनी है। इसे क्रियान्वित करने में कहीं कुछ भी कठिनाई नहीं पड़नी चाहिए। इसे आसानी से प्रज्ञा मन्दिर के संचालक सिखा सकते हैं और इस माध्यम से परिवार निर्माण अभियान का प्रवेश उन घरों में सफलता पूर्वक करा सकते हैं।

प्रज्ञा मन्दिरों की व्यवस्था कोई तेजस्वी व्यक्ति अकेले भी कर सकता है। पर अच्छा यह हो कि 4-5 की टोली यह कार्य संभाले। जीवन्त महिलाएं भी मिल जुलकर प्रज्ञा मन्दिर की गतिविधियां चला सकती हैं। सब प्रयास करें तो 15-20 घरों में ज्ञानघट तथा धर्मघट तो रखे ही जा सकते हैं। महिलाएं धर्मघट में न्यूनतम एक मुट्ठी अन्न डालें। इतने में प्रज्ञा मन्दिर में नियुक्त कार्यकर्ता का निर्वाह खर्च निकल सकता है। इसे ब्रह्म भोज के समकक्ष पुण्य माना जाना चाहिए। पुरुष ज्ञानघट में न्यूनतम 10 पैसा प्रति दिन ज्ञानयज्ञ के लिए डालें। माह में एक दिन की आय भी इस निमित्त निकाली जा सकती है। इससे प्रज्ञा मन्दिर के लिए साहित्य एवं आवश्यक उपकरण जुटाने की व्यवस्था रहेगी।

थोड़ा धन एकत्रित हो जाय तो फेरी वालों की धकेल जैसा सादा सस्ता ज्ञानरथ बनाया जा सकता है। उसके माध्यम से घर-घर पुस्तकें पहुंचाने वापस लाने के अतिरिक्त—बिक्री का सिलसिला भी जारी रखा जाय। बिक्री के कमीशन से नियुक्त कार्यकर्ता की आंशिक पूर्ति हो जाती है। जो कमी पड़े उसकी पूर्ति ज्ञानघटों वाली राशि में से कर दी जाय। नियुक्त कार्यकर्ता भोजन के उपरान्त नित्य ज्ञानरथ लेकर साहित्य पढ़ाने और बेचने निकलें। हाट-बाजारों से लेकर घरों, स्कूलों, कारखानों, घाटों, मन्दिरों आदि जनसंकुल स्थानों पर पहुंचें। प्रचार बोर्ड एवं सजे ज्ञानरथ को लेकर दर्शकों का ध्यान आकर्षित करें। चलाने वाला वाक्पटु हो तो रास्ता चलतों को रोककर प्रज्ञा अभियान की, प्रस्तुत युग साहित्य की गरिमा से सर्वसाधारण को परिचित कराता रह सकता है। चटाई बिछाकर लोगों को बैठने और  पढ़ने के लिए साहित्य देता रह सकता है। इस प्रकार बिक्री का सिलसिला भी चलता रहेगा और पढ़ाने वापस लेने वाली प्रक्रिया भी भली प्रकार जारी रहेगी।

आरम्भ में मन्दिर का श्रीगणेश करते समय अखण्ड ज्योति, युगशक्ति, महिला जागृति पत्रिकाओं को पुराने अंक संग्रह करके, उन पर बांसी कागज चिपका लिया जाय और उसे ही प्रारम्भिक पुस्तकालय मानकर चलाया जाय। इसके बाद ज्ञानघटों धर्मघटों की राशि से प्रज्ञा मन्दिर के साहित्य एवं कार्यकर्ता के पारिश्रमिक की पूर्ति का कार्यक्रम चलता रह सकता है। चल पुस्तकालय के अतिरिक्त स्लाइड प्रोजेक्टर एवं टेप रिकॉर्डर के दो यन्त्र भी ऐसे ही हैं जिनसे घर-घर युग चेतना को प्रवेश कराने का अवसर मिल सकता है। स्लाइड प्रोजेक्टर प्रवचन सहित मुफ्त का सिनेमा है। टेप रिकॉर्डर द्वारा शान्तिकुंज जा पहुंचने, देव कन्याओं के गीत तथा सूत्र संचालक के प्रेरणाप्रद प्रवचन सुनने का अवसर मिलता रह सकता है। जो प्रज्ञा मन्दिर इतनी पूंजी जुटा सकें वे इसके लिए उपाय सोचें।

जहां प्रज्ञा मन्दिरों के उपरोक्त सामान्य क्रियाकलाप चल पड़ें वहां प्रज्ञापीठों द्वारा चलाये जाने वाले रचनात्मक एवं सुधारात्मक प्रयास भी प्रारम्भ किये जा सकते हैं।

प्रयास किया जाना चाहिए कि प्रज्ञा मन्दिर आगे चलकर प्रज्ञापीठ के रूप में विकसित हो जावें। उसके लिए छोटा मन्दिर तथा बहुउद्देशीय हॉल उपयुक्त स्थल पर बनाया होता है। हर प्रज्ञापीठ में बहुउद्देशीय ‘हॉल’ का निर्माण इसलिए किया जाता है कि दिन में दो-दो घंटे की तीन-तीन पाठशालाएं चलें। एक बच्चों की, दूसरी महिलाओं की, तीसरी प्रौढ़ों की। एक कक्षा स्वास्थ्य संवर्धन की आसन-प्राणायाम, खेल-कूद, ड्रिल एवं आवश्यक प्रशिक्षण की चला करे। रात्रि का सामयिक समस्याओं के समाधान के निमित्त कथा-प्रवचन का सिलसिला चले। जगह कम पड़ती हो या लोगों के पहुंचने में असुविधा हो तो कथा के लिए कोई दूसरा सुविधाजनक स्थान भी चुना जा सकता है।

परमार्थ परायण जागृतात्माओं के लिए यह सब काम कठिन नहीं है। क्योंकि इस स्तर के व्यक्तियों की यह एक मौलिक विशेषता होती है—लक्ष्य को निजी स्वार्थ जितना ही महत्वपूर्ण मानना। सामान्य व्यक्ति परमार्थ कार्य को करते समय मनोरंजन मात्र मानते हैं, जबकि मूर्धन्यों के लिए वह प्रमुख ही नहीं सब कुछ बन जाता है। चुनाव जीतने के लिए लोग कितना श्रम, कितना व्यय कितना चातुर्य नियोजित करते हैं इसे देखने से प्रतीत होता है कि लगन गहरी होने पर मनुष्य की कार्य क्षमता किस प्रकार सैकड़ों गुनी अधिक हो जाती है। उन दिनों खाने-सोने तक की बात भुला दी जाती है। उदासीनों और शत्रुओं तक से मदर की याचना की जाती है। कर्ज लेकर या सामान बेचकर भी चुनाव की व्यय राशि जुटाई जाती है। चुनाव जीतने जितनी लगन एवं उमंग यदि नवसृजन के लिये उभर सके तो समझना चाहिये सामान्य परिस्थितियों का व्यक्ति भी उसी स्तर के पराक्रम करने लगेगा जिसकी तुलना पवन पुत्र से की जा सके और उसे प्रज्ञा पुत्र कहा जा सके।

इन दिनों ऐसे प्राणवानों की ही पुकार महाकाल ने की है। उन्हीं को युग-देवता ने बुलाया है। मानवता की परान्मुख अन्तरात्मा ने ऐसे ही महामानवों पर अपनी आशा भरी दृष्टि केन्द्रित की है। आवश्यकता नहीं है कि ऐसे लोग धनी, प्रतिभाशाली साधन सम्पन्न भी हों। इन सभी साधनों से रहित होते हुए हजारी किसान और शालीकलां के डेमन्या भील की तरह ऐसे अनुकरणीय आदर्श प्रस्तुत किये जा सकते हैं, जिन्हें देखकर मृतकों के भी प्राण छटपटाने लगें।

गतिविधियों के संचालन के लिए प्रज्ञा मन्दिरों की संचालक मंडली के सदस्य स्वयं तो नियमित समय दान किया ही करें, प्रज्ञा परिवार के अन्य लोगों को भी इसके लिए प्रोत्साहित करें। हर दिन दो घंटे, एवं साप्ताहिक अवकाश का पूरा दिन देते रहने भर से इतना बड़ा काम हो सकता है कि उस गांव, कस्बे में नवजागरण के चिह्न प्रत्यक्ष दृष्टिगोचर होने लगें। यह समय दानी टोलियां बनाकर योजनाबद्ध ढंग से जन सम्पर्क के लिए निकलें और मिशन की गतिविधियों का परिचय कराने तथा सम्मिलित रहने के लिए प्रोत्साहित करते रहें, तो सहज ही सहयोगियों की संख्या बढ़ती रहेगी और वे सभी कार्यक्रम क्षेत्र में चल पड़ेंगे जो उपेक्षित हैं।

‘प्रज्ञा मन्दिर’ ऐसी छोटी शक्तिपीठ है जिसकी स्थापना तत्काल एवं एकाकी प्रयास से भी सम्भव हो सकती है। आगे चलकर सहयोगियों की सहायता से अपना भवन बनाने की योजना बन पड़े तो इसके लिये जन सहयोग में भी कमी न पड़ेगी। बड़ी स्थापना के लिए देर तक प्रतीक्षा करने के स्थान पर यही उत्तम हैं कि प्रज्ञा अभियान को व्यापक बनाने के लिए छोटा शुभारम्भ कर दिया जाय। इस दृष्टि से प्रज्ञा मन्दिरों की उपयोगिता समझी और समझाई जाय।

प्रज्ञा संस्थानों का प्रारम्भिक ढांचे में खड़ा होने पर उन्हें समर्थ और विकसित माना जाएगा और उन्हें वे अगले महत्वपूर्ण काम सौंपे जायेंगे जिनसे प्रस्तुत विभीषिकाओं का निराकरण एवं उज्ज्वल भविष्य का निर्धारण सुनिश्चित रूप से सम्भव हो सके।

----***----

इस वर्ष के दो विशेष अभियान

*******

सृष्टि में जब-जब भी असन्तुलन उत्पन्न हुआ है, तब-तब स्रष्टा ने अधर्म के उन्मूलन और धर्म के संस्थापन की प्रतिज्ञा पूर्ण करने के लिए अदृश्य जगत में उत्साह उत्पन्न किया और वातावरण बनाया है। इस समय भी यही हो रहा है। सृजन शिल्पी जागृत आत्माओं के माध्यम से संघर्ष और सृजन की दोनों की प्रवृत्तियां अपने ढंग से—सामयिक समस्याओं के साथ सम्बन्ध जोड़कर प्रकट एवं प्रखर हो रही हैं।

गांधीजी ने नमक सत्याग्रह के रूप में संघर्ष और खादी उत्पादन के रूप में सृजन का अभियान चलाया था। जन-साधारण की सुविधा को ध्यान में रखते हुए यह निर्धारण हुए। भर पूर सहयोग मिला और अन्ततः वे अनेक महत्वपूर्ण अध्याय पूरे करते हुए स्वतन्त्रता का लक्ष्य उपलब्ध कराने में समर्थ रहे। इसी प्रकार के दो छोटे अभियानों के साथ युग अवतरण की व्यापक प्रक्रिया को भी इन दिनों अग्रगामी बनाया जा रहा है।

युग धर्म के अनुरूप दो अभियान इन्हीं दिनों क्रियान्वित होने जा रहे हैं, उनमें से एक का नाम है—शादियों के नाम पर चल रही बर्बादी का समर्थ प्रतिरोध। दूसरी का नाम है—हरीतिमा संवर्धन। यह दोनों देखने में भिन्न प्रकृति की दीखती हैं, पर हैं एक दूसरे की पूरक। भगवान् परशुराम के आधा जीवन कुल्हाड़े से उच्छेदन में लगाया था और उत्तरार्ध में फावड़ा लेकर धरती को समतल बनाने, हरीतिमा उगाने में लगे रहे। उसी से मिलती-जुलती उपरोक्त दो प्रवृत्तियां हैं, जिन्हें प्रत्येक परिजन को कार्यान्वित करने के लिए कहा जा रहा है।

इस तथ्य को समझने-समझाने में किसी विचारशील को कोई कठिनाई नहीं पड़ती है कि प्रचलित अवांछनीयताओं से—जन-जन को कष्ट देने वाली और समाज के सर्वतोमुखी पतन की उत्तरदायी कुप्रथा-शादियों में होने वाली बर्बादी प्रमुख है। कौन नहीं जानता है खर्चीली शादियां हमें दरिद्र और बेईमान बनाती हैं। इस भौंडे प्रदर्शन के पीछे अहंकार का पिशाच ही अट्टहास करता है। गरीबों द्वारा अमीरी का स्वांग बनाना कितना लज्जास्पद, कितना मूर्खतापूर्ण, कितना अदूरदर्शिता पूर्ण है। इस पर यदि तनिक भी विचार किया जा सके तो प्रतीत होगा कि इस कुप्रथा को अपने पैरों कुल्हाड़ी मारने की ही उपमा दी जा सकती है। कन्या पक्ष की विवशता, चिन्ता और बर्बादी देखकर छाती फटती है। साथ ही वर-पक्ष का दर्प, भौड़े प्रदर्शन का आग्रह, सम्बन्धी का शोषण, साधनों की फुलझड़ी जलाने जैसे कौतुक देखते हुए लगता है, कहीं कोई भावना हीन प्रेत-पिशाच ही तो मनुष्य का आवरण ओढ़कर यह उन्मादी कुकृत्य करने का उतारू तो नहीं हो रहा है।

हमारी एक तिहाई आमदनी विवाहोन्माद की बलि वेदी पर ही विनष्ट होती रहती है। जब तक यह कुप्रथा जीवित रहेगी, तब तक गरीबी का—बेईमानी का कलंक हम अपने सिर पर से छुड़ा न सकेंगे। जो कमाया जायेगा उसी खाई में खपता जायेगा सुयोग्य कन्याएं अपने लिए अपने अभिभावकों के लिए भार बनी रहेंगी। हम संसार के उन सभ्य देशों की बिरादरी से कैसे बैठ सकते हैं जो शादियों को एक छोटा घरेलू उत्सव मानते हैं और ऐसे उपहासास्पद आडम्बरों पर एक पैसा भी खर्च नहीं करते। वहां विवाह कोई समस्या नहीं, जबकि हमारे लिए बच्चे के जन्म से ही वह एक विभीषिका बनकर सामने खड़ी रहती है।

समय आ गया कि अवांछनीयताओं को कोसते रहने का रोना-गाना बन्द करें और अनाचार से जूझने के लिए कुल्हाड़ी लेकर जुट पड़ें। अधिक कष्टकर प्रचलनों में खर्चीली शादियों के विरुद्ध मोर्चा खड़ा किया जा सकता है। यह सरल भी है। प्रज्ञा परिजनों का समुदाय इन दिनों प्रायः 25 लाख है। हम सभी यह प्रतिज्ञा करें कि अपने लड़की-लड़कों की शादियां बिना दहेज और प्रदर्शन के ही करेंगे।

लड़के दहेज न मांगें, लड़की वाले बरात की धूम-धाम और जेवर चढ़ाने की मांग न करें। घरेलू उत्सवों की तरह सीधे—सादे ढंग से बिना खर्च की सरल सौम्य शादियां हो जाया करें तो कन्या किसी के लिए भार न बनें। कुछ देना हो तो लड़की को स्त्री धन के—स्थायी निधि के रूप में दिया भी जा सकता है पर उसके लिए कोई दबाव नहीं पड़ना चाहिए। जेवर धूम-धाम के लिए आग्रह होने के बदले ही प्रायः लड़के वाले दहेज मांगते हैं। उन पर यह दबाव न पड़े तो अपनी और सम्बन्धी की बर्बादी कराने में उन्हें भी क्या हठधर्मी हो सकती है। हमें यह प्रचलन चलाना ही चाहिए और उसका शुभारम्भ अपने 25 लाख के समुदाय में करना चाहिए। दूसरे लोग भी प्रवाह में बहेंगे और जो उपयुक्त है, उसे समय के दबाव से स्वीकार करने के लिए विवश होंगे। प्रज्ञा परिजन अपने घरों से इस कुरीति को हटायें, विशेषतया जब लड़के की बारी हो। तब तो न लेने के लिए अपना सुनिश्चित संकल्प ही प्रकट करें।

प्रज्ञा परिजन स्वयं प्रतिज्ञा करें कि हम अपने बालकों की शादियों में भोंडें प्रदर्शन एवं दहेज को पास नहीं फटकने देंगे। इतना ही नहीं जिन पर भी अपना प्रभाव होगा। उन्हें यह कुमार्ग अपनाने से समझाने रोकने में कसर न रखेंगे साथ ही अपनी घोषणा को प्रकट करेंगे कि जहां यह अनीति बरती जा रही होगी उसमें हम सम्मिलित न होंगे। वैयक्तिक असहयोग एवं बहिष्कार के पीदे भी विरोध-संघर्ष का स्वर होता है और उस दबाव से दूसरों को अपनी हठधर्मिता पर पुनर्विचार करने का अवसर मिलता है। लड़के-लड़कियों को भी ऐसी ही प्रतिज्ञाएं करानी चाहिए। कि वे खर्चीली शादियां करने के स्थान पर अविवाहित रहना पसन्द करेंगे। इस प्रकार अभिभावकों और लड़की-लड़कों का प्रतिज्ञा अभियान इन्हीं दिनों चलाया जाना चाहिए। प्रज्ञा परिजन अपने-अपने प्रभाव क्षेत्र में इसके लिए इन्हीं दिनों भरपूर प्रयत्न करें और अधिक प्रतिज्ञा-पत्र भरवाने का प्रयत्न करें। यह प्रतिज्ञा पत्र शान्तिकुंज हरिद्वार भिजवाते रहें। वहां से इस आधार पर लोग अपनी आवश्यकता के सम्बन्ध सहज की उपलब्ध कर सकेंगे।

दूसरा अभियान हरीतिमा संवर्धन का है। बढ़ते हुए, वायु प्रदूषण के निराकरण का प्रधान उपाय वृक्षारोपण है। भूमिक्षरण से लेकर, धरती को खाद मिलने और वर्षा सन्तुलन बने रहने के लिए वृक्षों की असाधारण भूमिका है। जलावन, फर्नीचर, गृह निर्माण आदि के लिए लकड़ी चाहिए। फल-फूल उन्हीं से उपलब्ध होती है। इसलिए वृक्षारोपण को शास्त्रों में श्रेष्ठ पुण्य-परमार्थ माना हैं। पूर्वजों की—अपनी स्मृति में वृक्ष लगाने की प्राचीन परम्परा को अब फिर  पुनर्जीवन करना चाहिए। अपनी जमीन में वृक्ष लगायें। दूसरों को प्रोत्साहित करें। दूसरों की जमीन में उन्हीं के लिए अपने श्रम से वृक्ष लगा कर हजारी किसान का उदाहरण प्रस्तुत करें। जो स्वयं न कर सकें वे पैसा देकर दूसरों का श्रम खरीदें और वृक्ष लगाने के पुण्य-परमार्थ का अधिकाधिक संचय करने की प्रवृत्ति जगायें।

इसके अतिरिक्त वनस्पतियों, जड़ी बूटियों के उत्पादन—अभिवर्धन की ओर ध्यान आकर्षित करने के लिए आंगन में तुलसी के विरवा रोपने की धर्म-परम्परा को नये आंदोलन का स्वरूप दें। वृक्ष-वनस्पतियों को भी देव प्रतिमा की तरह श्रद्धास्पद मानने की भावना जागनी चाहिए। वट, पीपल, आंवला, बेल आदि वृक्षों को जिस प्रकार पवित्र माना जाता है, उसी प्रकार वनौषधियों की प्रतीक-प्रतिनिधि तुलसी को आंगन में लगाने, उसके खुले थांवले को देवालय का सम्मान देने, नित्य सूर्यार्घ्य का जल चढ़ाने धूप-दीप जलाने, परिक्रमा करने जैसे छोटे कृत्य से देव पूजा की घरेलू परम्परा चलती रह सकती है। वायु शुद्ध होने से लेकर अनेकानेक रोगों में अनुपान भेद से उपचार करने का यह घरेलू औषधालय भी है। तुलसी की स्थापना का अभियान इन्हीं दिनों पूरे उत्साह के साथ चलना चाहिए और लोक-श्रद्धा को वनस्पति संरक्षण-अभिवर्धन की दिशा में मोड़ना चाहिए।

इसी प्रकार घरेलू शाक-वाटिका संस्थापन की दिशा में नया उत्साह जगाने की आवश्यकता है। आंगनबाड़ी, छप्पर बाड़ी छत बाड़ी लगाने से सृजनात्मक कुशलता जगती है। यह सुरुचि सम्वर्धन का अच्छा उपाय है। व्यायाम और मनोरंजन के साथ-साथ उत्पादन की प्रवृत्ति जगाने जैसे कितने ही ऐसे लाभ हैं, जो घरों में पुष्प-वाटिका एवं शाकवाटिका लगाने के साथ साथ भली प्रकार मिलते रह सकते हैं।

इन दिनों कुपोषण जन्य रुग्णता एवं दुर्बलता का सर्वत्र दौर है। पोषक आहार न मिलने से स्वास्थ्य रक्षा पर भारी चोट पहुंचती है। इसके लिए हरी कच्ची खाद्य-सामग्री की अनिवार्य रूप से आवश्यकता है। शाक, फल, अंकुरित अन्न, सलाद जैसी वस्तुएं भोजन में प्रधान रूप से रहें तो ही आहार को आरोग्य रक्षक, पोषक, बलवर्धक कहा जा सकता है। इसके लिए महंगी और अच्छी चीज सही रूप में मिलने की दोनों कठिनाइयां ऐसी हैं जिनसे उपयुक्त शाक-भाजी एवं हरे भरे प्राकृतिक खाद्य पदार्थ मिलने में सामान्य आर्थिक स्थिति के लोगों को भारी कठिनाई होती है। इसका समाधान एक ही है कि घरों में शाक-भाजी उगाये जाय। यह थोड़ी कच्ची जमीन में—गमले में—टोकरी में पुरानी पेटियों में, फूटे-घड़े के पेदें में—कहीं भी उगाये जा सकते हैं। और हर मौसम में एक छोटी गृहस्थी के लिए पर्याप्त मात्रा में शाक-भाजी मिलती रह सकती है। इसे एक प्रकार का गृह-उद्योग अतिरिक्त उत्पादन का बचत उपक्रम भी कहा जा सकता है। स्वभाव में उत्पादन की सुरुचि का समावेश तथा स्वास्थ्य रक्षा का महत्वपूर्ण आधार तो इस प्रयास के साथ जुड़ा हुआ है ही। अदरक, प्याज, पोदीना, धनिया, हरी मिर्च जैसी वस्तुएं घर भर के लिए चटनी देने योग्य मात्रा में किसी भी घर में अत्यन्त सरलतापूर्वक उग सकती है।

जीवन के—समाज के हर क्षेत्र में घुसी हुई बहुमुखी अवांछनीयताओं से अगले दिनों अनेकानेक मोर्चों पर डटकर लड़ना पड़ेगा। इसका श्री गणेश विवाहोन्माद के असुर को परास्त करने के संकल्प के साथ किया जाय। इसी प्रकार सत्प्रवृत्तियों के उत्पादन का क्षेत्र भी इतना बड़ा है कि उसे हाथ में लिए बिना युग की उन आवश्यकताओं की पूर्ति नहीं हो सकती, जिनके बिना भावना, विचारणा, के क्षेत्र में दुर्भिक्ष जैसी स्थिति बन गई है। सृजन उत्पादन के व्यापक उत्साह का शुभारम्भ छोटा किन्तु महान प्रतिफल उत्पन्न करने वाली जिस प्रक्रिया के साथ हो रहा है, उसका नाम हरीतिमा उत्पादन है। दोनों ही प्रयास ऐसे हैं, जिन्हें हर कोई हर स्थिति का किसी न किसी प्रकार, कुछ न कुछ प्रयास कर ही सकता है।

सृजन शिल्पी जागृत आत्माओं को उपरोक्त दो आन्दोलन अपने-अपने प्रभाव क्षेत्र में तत्काल आरम्भ कर देने चाहिए। खर्चीली शादियों के विरुद्ध हस्ताक्षर अभियान चलाना कुछ कठिन नहीं होना चाहिए। विचारशील दूरदर्शी लोगों को उसके के लिए सहज सहमत किया जा सकता है। इसी प्रकार शाक भाजी तुलसी के पौधों की नर्सरी उगा कर या उसके साथ सम्बन्ध जोड़ कर घर-घर हरियाली लगाने—फूल शाक उगाने के अभियान में देखते-देखते आश्चर्य जनक सफलता मिल सकती है। एकाकी या टोली बनाकर इन दोनों प्रयासों के लिए सम्पर्क साधने निकला जाय तो प्रतीत होगा कि सफलता पूर्व निश्चित थी जो थोड़े ही परिणाम से सहज उपलब्ध कर ली गई।

संघर्ष और सृजन—गलाई और ढलाई की प्रवृत्तियां ही प्रकारान्तर से अधर्म के उन्मूलन और धर्म के संस्थापन का ईश्वरीय उद्देश्य पूरा करती हैं। युग परिवर्तन की इस प्रभात वेला में इनका शुभारम्भ सामयिक आवश्यकताओं के समाधान को ध्यान में रखते हुए किया गया है। प्रत्येक प्रज्ञा परिजन को उन्हें व्यापक बनाने के लिए इन्हीं दिनों प्राण-प्रण से जुटना और महाकाल के निर्दोष का—युग धर्म का—निष्ठापूर्वक पालन करना चाहिए।

----***----

तृतीय अध्याय—

प्रज्ञा परिवार का पुनर्गठन

*******

पिछली पंक्तियों में प्रज्ञा परिजनों में अत्यन्त व्यस्त लोगों के लिए भी सप्तसूत्री कार्यक्रम दिया गया है और आशा की गई है इन सरलता से अपनाये जा सकने किन्तु परिणाम में असीम सम्भावनाओं वाले कार्यक्रमों को हर घर में स्थान मिलेगा पर यह भुलाया न जाये कि वह कार्यक्रम नितान्त वैयक्तिक है। इन कार्यक्रमों से व्यक्तित्व का परिष्कार तो सुनिश्चित है पर सम्पूर्ण विश्व को जिस प्रज्ञा युग में उतारने की बात की जा रही है वह उतने मात्र से सम्भव नहीं हो पायेगा। उसके लिए प्रज्ञा परिवार के प्रत्येक परिजन को उसकी अपनी स्थिति के अनुरूप एक कदम आगे बढ़ाकर योगदान देने की बात कही जा रही है।

प्रज्ञा परिवार को तीन स्तर के कार्यक्रम सौंपे गये हैं और उन्हें तीन वर्णों में विभक्त किया गया है। इनमें एक को ‘‘मनीषी’’ दूसरे को ‘‘सृजेता’’ तीसरे को ‘‘उदीयमान’’ कहा गया है। इनमें से प्रत्येक के तीन-तीन उपवर्ग हैं। (1) मनीषा के (अ) शोधकर्ता साहित्यिक (ब) युग प्रवक्ता (स) युग गायक कलाकार तीन उपवर्ग हैं। (2) सृजेता भी तीन वर्गों में बांटे गये हैं। (अ) युग शिल्पी प्रज्ञा पुत्र (ब) उपाध्याय-अध्यापक (स) जागरूक मार्गदर्शक। (3) उदीयमान वर्ग की भी तीन उपजातियां हैं। (अ) जागृत महिला-सरस्वती (ब) किशोर भविष्य नायक (स) जागृत आत्मायें युग प्रहरी।

प्राचीन काल में भी वस्तुतः तीन वरण ही थे। ब्रह्मचारी, गृहस्थ और वानप्रस्थ। संन्यास वानप्रस्थ की ही एक विशिष्ट शाखा है। जरा जीर्ण होने पर कुटी में आश्रमों के संचालक बन जाने पर वानप्रस्थ ही संन्यासी होते थे। जब तक शरीर में पराक्रम रहता था तब तक वे प्रव्रज्या के लिये तीर्थ यात्रा के लिए निरन्तर परिभ्रमण ही करते रहते थे। उसी आधार पर प्रज्ञा परिवार के भी (1) मनीषी (2) सृजेता (3) उदीयमान वर्ग बना दिये गये हैं। वर्ग और वर्ण एक ही बात है। अन्तर मात्र पुरातन और अर्वाचनीय भाषा प्रयोग मात्र का है।

तीन वर्गों में बहुत घिच-पिच और  व्यवस्था में असुविधा होने के कारण नौ वर्गों का विभाजन ही सुविधा जनक दिखा है इसलिए देव परिवार की सभी जागृत आत्माओं को नौ सांसदों के अन्तर्गत संगठित किया गया है। एक समान कार्य पद्धति एवं दिशा धारा एक रहने से एक जैसे प्रयास करने में परस्पर विचार विनिमय, आदान-प्रदान, सहकार एवं कार्यान्वयन में अधिक सुविधा रहेगी। एक दूसरे के अनुभव से लाभ उठाते और मिल-जुलकर काम करते हुये अधिक द्रुत गति से अधिक सफलता पूर्वक आगे बढ़ने में सफल होंगे।

संगठन की दृष्टि से उपरोक्त नौ विभाजनों की नौ संसदें बनाई जा रही हैं उनके नाम इस प्रकार निर्धारित किये जा रहे हैं:—(1) शोध संसद (2) युग प्रवक्ता संसद (3) युग गायक संसद (4) युग शिल्पी संसद (5) उपाध्याय संसद (6) सम्पर्क संसद (7) सरस्वती संसद (8) भविष्य निर्माता संसद (9) युग प्रहरी संसद।

इन सभी के लिए निर्धारित दिशाधारा, कार्य पद्धति यहां प्रस्तुत की जा रही है। सभी परिजन अपने लिये इनमें से एक प्रमुख रूप से अपनायें, उसे प्राथमिक दें और शेष संसदों में अपना यथा सम्भव योगदान देते रहें। ऐसा कोई भी बन्धन नहीं रखा गया है कि जो जिस संसद का सदस्य है वह उसी परिधि में सीमित रहेगा। एक साथ कई-कई क्षेत्रों में भी काम करते रहा जा सकता है। एक ही व्यक्ति, पहलवान, चिकित्सक, गायक, वक्ता आदि हो सकता है। तो फिर संसद सदस्यों में भी दूसरे पक्षों में भाग लेने उन्हें आगे बढ़ाने में क्या और क्यों प्रतिबन्ध हो सकता है।

यह सभी संसदें अपने-अपने स्थान पर बहुत महत्वपूर्ण हैं हर एक की अपनी विशिष्ट उपयोगिता है अतएव जो जिस वर्ग में आता है उसे अपने वर्ग के दायित्व पढ़ने समझने और क्रियान्वित करने का इन पंक्तियों में भावभरा अनुरोध किया जा रहा है। यदि प्रज्ञा परिजनों ने इन उत्तरदायित्वों का निष्ठापूर्वक निर्वाह किया तो प्रज्ञावतरण की कल्पना कुछ ही समय में साकार होती देखी जा सकेगी।

संसद शब्द विवादास्पद तो नहीं विशेष कर उस स्थिति में जब कि विभिन्न संसदों के परिजन अपने आप को संसद सदस्य लिखने लगें इस आशंका के कारण संसद शब्द को बदलकर संगम किया गया। कहीं कहीं संगम छपा भी है पीछे यह धारणा निर्मूल निकली इसलिए विभिन्न वर्गों को संसद कहने में कोई आपत्ति नहीं पर किसी भी वर्ग के परिजन अपने आपको न तो ‘‘संसद सदस्य’’ लिखें न ही ‘‘सांसद’’, ऐसा करना आपत्ति जनक होगा।

----***----

शोध-संसद—

ब्रह्मवर्चस् शोध के लिए मनीषा को युग निमंत्रण

*******

ब्रह्मवर्चस् शोध संस्थान के अन्तर्गत मानवीय गरिमा से सम्बन्धित उच्चस्तरीय मूल्यों को प्रस्तुत प्रत्यक्षवाद की कसौटी पर खरा सिद्ध करना है। पिछले दिनों, विज्ञान बुद्धिवाद, प्रत्यक्षवाद के अधकचरे उभार ने नई पीढ़ी को बेतरह भ्रमग्रस्त किया है। ‘‘जो कुछ है प्रत्यक्ष ही है—पदार्थ ही है’’ का नारा विज्ञान और प्रत्यक्ष वाद ने दिया है। फलतः मत्स्य न्याय का जंगली कानून ही उपयुक्त लगने लगा है। उच्छृंखलता पनपी है और वह बढ़ते-बढ़ते मेरा सो सही ही हठवादिता अपनाते हुए, आतताइयों के आक्रमण की नीति अपनाने लगी है। शालीनता, संयम, अनुशासन, सौजन्य और मानवीय मूल्यों का उपहास ही नहीं उड़ाया जा रहा वरन् उन्हें तिरस्कृत निरस्त भी किया जा रहा है। परिणति सामने है। असन्तोष और विग्रह की आग धधक रही है। कुकर्म बढ़ रहे हैं। आपाधापी और छीना झपटी के इतने प्रत्यक्ष, परोक्ष तरीके उभरने लगे हैं कि व्यक्ति की सुरक्षा, समाज व्यवस्था और विश्व भविष्य की संभावना निरन्तर विभीषिकाओं से घिरती जा रही है। व्यक्ति गिर रहा है और समाज मर रहा है। जीवन दर्शन और लोक प्रचलन में जब दुष्टता और भ्रष्टता को ही मान्यता मिलती है तो पतन पराभव के अतिरिक्त और कुछ हाथ लगता ही क्या है? विषमता की खाई गहरी होती जा रही है। अनीति पनप रही है। समर्थों की मनमानी चल रही है। फलतः विनाश भी निश्चित है। मर्यादा का उल्लंघन जब भी जहां भी पनपा है स्वयं डूबा और सम्पर्क क्षेत्र को डुबाया है। यह दुःखद विडम्बना और भयावह सम्भावना लगती है संचित सभ्यता का अन्त करके छोड़ेगी और बुद्धिमान समझा जाने वाला मनुष्य दुर्गति के शिकंजे में कसता ही चला जाएगा, अन्ततः सामूहिक आत्महत्या के लिए विवश होगा।

प्रस्तुत विभीषिका को निरस्त करने का एक ही उपाय है कि मानवीय मूल्यों को उत्कृष्टता को जीवन्त रखते हुए भ्रष्ट चिन्तन से जूझा जाय। तथ्यतः व्यक्ति या समाज को ऊंचा उठाने, नीचा गिराने की पूरी जिम्मेदारी अपनाये गये दृष्टिकोण की है और यह अनायास ही नहीं बन जाता उसे तात्कालिक दर्शन प्रभावित करता है। आज दर्शन दृष्टिकोण को तथाकथित प्रत्यक्षवाद ने विषाक्त बनाया है। प्रस्तुत, विज्ञान बुद्धिवाद ने जहां अनेकानेक सुख-सुविधाओं की समर्थता, सम्पन्नता को बढ़ाया है वहां उसने जीवन दर्शन में नास्तिकता का ऐसा हलाहल घोला है जो आदर्शवादी मान्यताओं में से एक का भी समर्थन नहीं करता और मनमानी करने के लिए जंगल का कानून अपनाने की प्रेरणा देता है। यदि यह दर्शन प्रवाह उलटा न गया तो बढ़ता हुआ प्रत्यक्षवाद मनुष्य को पशु या पिशाच बनाकर ही रहेगा। फलतः आदिम युग में लौटना पड़ेगा। बढ़ते हुए साधन एक दूसरे का गला काटने के ही काम में आयेंगे।

प्रस्तुत युग संकट से जूझना मनीषा का काम है। क्योंकि विष वृक्ष की जड़ें साधन एवं व्यवहार के क्षेत्र में नहीं अन्तराल की आस्थाओं में गहराई तक घुस गई हैं। उनके लिए परशुराम जैसा कुल्हाड़ा चाहिए। यह ऐसे तत्त्व दर्शन का ही हो सकता है जिसे प्रचलित प्रत्यक्षवाद के गले भी उतारा जा सके और मानवीय मूल्यों की रक्षा भी कर सके। नए सिरे से उसी का निर्धारण प्रतिपादन, ब्रह्मवर्चस् शोध संस्थान को करना पड़ रहा है। अब विज्ञान तर्क और प्रमाण का समर्थन ही बुद्धि ग्राह्य बन गया है। श्रद्धा को भावुकता या अन्ध मान्यता कहा जाने लगा है। नास्तिकतावादी अनास्था न उत्कृष्टता को आवश्यक मानती है न आदर्शवादिता अपनाने में लाभ स्वीकार करती है। उसका मत है कि प्रत्यक्ष ही सब कुछ है। परोक्ष मान्यताओं पर आधारित मानवीय मूल्यों को स्वीकारने में समर्थ लोग क्यों घाटा उठायें? असमर्थों को निगलकर क्यों न समर्थों की क्रीड़ा क्षेत्र की परिधि बढ़ायें? कहना न होगा कि यह प्रत्यक्षवादी दर्शन इतनी अधिक समस्यायें उत्पन्न करेगा जिनसे मनुष्य की संचित शालीनता और समाज की सुव्यवस्था को बनाये रख सकेगा शक्य न हो सकेगा।

इस संकट से उबारने में मात्र मनीषा ही समर्थ हो सकती है। गुत्थी न शासन सुलझा सकेगा न अर्थ तन्त्र। नियन्त्रण और निर्धारण के मूल में ही अब अनास्था भरी रहेगी तो छद्म विडम्बना का लिबास ओढ़कर नंगा नाच नचाती रहेगी। युग चेतना ने मनीषा को चुनौती भेजी है कि वह संकट का सामना करने के लिए ऐसा आधार खोजे जो प्रस्तुत समस्या का सामना कर सकने में समर्थ हो सके। चुनौती स्वीकार कर ली गई है और मानवी मूल्य को, आदर्शवादी उत्कृष्टता को, धर्म एवं अध्यात्म को, मूढ़ मान्यता, प्रतिगामिता के लांछन से बचाने को पूरी तरह निश्चय एवं कृत कार्य होकर रहने का संकल्प कर लिया है। इन दिनों तर्क, प्रमाण और विज्ञान इन तीन की ही मान्यता है। निश्चय किया गया है कि प्रत्यक्षवाद की इन कसौटियों पर उत्कृष्टता को हर दृष्टि से खरा सिद्ध करके रहा जाएगा। तदनुसार सज्जा सजा ली गई है। सरंजाम जुटा लिया गया है और नये आधार पर पुराने प्रतिपादन की सुनिश्चित रूपरेखा तैयार कर ली गई है। संक्षेप में यही है ब्रह्मवर्चस्, शोध संस्थान। उसने दार्शनिक अनुसंधान और वैज्ञानिक प्रयोग परीक्षण के दोनों ही पक्षों को विज्ञान की भाषा में समझने, समझाने का कार्यक्रम बनाया है। ताकि प्रत्यक्षवाद को उसके द्वारा अपनाये गए आधार ही भ्रान्तियों से छुड़ाने और सत्य और तथ्य समझने के लिए बाधित कर सकें।

ब्रह्मवर्चस् शोध संस्थान की कार्य पद्धति की समूची रूप रेखा का प्रस्तुतीकरण इन थोड़ी सी पंक्तियों में संभव नहीं। उसका स्वरूप, संयोजन और कार्यक्रम संक्षेप में दिया जा रहा है। यहां तो इतना ही कहा जा रहा है कि यह कार्य अत्यन्त विस्तृत और व्यापक है। उसे सीमित साधनों और उंगलियों पर गिनाने लायक व्यक्ति न कर सकेंगे भले ही वे कितने ही निष्ठावान, परिश्रमी, सुयोग्य एवं सूझ-बूझ वाले ही क्यों न हों। बड़े कामों के लिए बड़े साधन न सही बड़ा सहयोग तो चाहिए ही। उसे प्रज्ञा परिवार के विशाल क्षेत्र में से उन प्रतिभाओं द्वारा अर्जित करने की आवश्यकता पड़ रही है जिनका विज्ञान, दर्शन और साहित्य क्षेत्रों में समुचित अधिकार और कहने लायक प्रवेश अध्यवसाय है।

विषय गम्भीर है और जटिल भी। उसके लिए कारगर सहयोग दें सकने के लिए प्रायः स्नातकोत्तर स्तर की योग्यता चाहिए। उथला ज्ञान गहरी डुबकी लगा सकने में समर्थ न हो सकेगा। फिर वह सहयोग सेवाभावी भी होना चाहिए। पारिश्रमिक चुकाने का औचित्य तो है पर जहां साधनों का सर्वथा अभाव हो। जीवट की जहां पूंजी हो वहां वेतन पारिश्रमिक चुकाने की बात कैसे सोची जाय? उसे जुटाने के लिए किस-किस के दरवाजे पर झोली घुमाई जाय? इसलिए प्रज्ञा परिवार में से ऐसे सहयोग की योजना इन पंक्तियों से की जा रही है जिनका प्रस्तुत तीन विषयों में—विज्ञान, दर्शन और साहित्य में से एक या कइयों में अच्छा प्रवेश है। साथ ही जिनके पास इतना अवकाश भी है कि थोड़ा बहुत समय नियमित रूप से प्रस्तुत शोध प्रक्रिया में सहयोग देने के लिए लगाते रह सकें। यह उन्हीं के लिए बन पड़ेगा जो सच्चे मन से लक्ष्य की महत्ता और परिणति को समझें। चंचु प्रवेश या उथली चिन्ह पूजा से न इतने महत्वपूर्ण कार्य कभी बन पड़े हैं और न बन पड़ेंगे। श्रद्धा तत्परता और उदारता जितनी बढ़ी-चढ़ी होगी उतना ही समय निकलेगा और उतना ही सहयोग बन पड़ेगा।

शोध संस्थान के सहयोगियों की संसद बनाई जा रही है। उनसे नियमित समय देने और मार्गव्यय या पोस्टेज घर से खर्च करने का अनुरोध किया जा रहा है। इस सन्दर्भ में इतना शुभारम्भ तो भावनाशील मनीषियों में से कोई भी, कभी भी कर सकता है कि अपने सम्पर्क क्षेत्र की अच्छी लाइब्रेरियों का पर्यवेक्षण करें और देखें कि शोध संस्थान द्वारा हाथ में लिए गये विषयों में से किन पर कौन अच्छी पुस्तकें मौजूद हैं। उनके नाम तथा विषय सूची में जिन संदर्भों का ऐसा उल्लेख है जो निर्धारणों के साथ संगति खाता है, उसका विवरण शान्तिकुंज भेज दिया जाय। इन पुस्तकालयों का स्वयं सदस्य बन जायें या किसी स्थायी सदस्य की मारफत पुस्तकें प्राप्त करके जो हरिद्वार से निर्देश किया गया है उसकी ढूंढ़ खोज करके शान्तिकुंज भिजवाते रहा जाय। जहां आवश्यक हो वहां विशिष्ठ पृष्ठों की फोटो कापी भी उतरवाई जा सकती है इस प्रकार ब्रह्मवर्चस् की शोध सम्पदा में अभिवृद्धि करने का प्रयास तत्काल आरम्भ किया जा सकता है।

जिन विद्वानों की निर्धारित शोध विषयों अतिरिक्त जानकारी हो, उनसे यह पूछताछ जारी रखी जा सकती है कि उनकी जानकारी की ज्ञानधारा में क्या कोई आधार ऐसे हो सकते हैं जो प्रस्तुत शोध में सम्मिलित किए जा सकें या उसकी ज्ञान सम्पदा बढ़ा सकें। देश विदेश में ऐसे प्रकाशक अथवा संस्थान हो सकते हैं जिनने इसी प्रकार का प्रकाशन या प्रयास चलाया-बढ़ाया हो। उनके पते ज्ञात हों तो सम्पर्क बढ़ता चलेगा और जो कार्य हाथ में लिया है वह अधिक अच्छी तरह पूरा होता रहेगा। इतना तो कोई भी विज्ञजन सरलता पूर्वक करता रह सकता है। जब अवकाश हो तब हरिद्वार आकर अधिक विस्तृत विचार विनिमय प्रत्यक्ष रूप से भी किया जा सकता है। जो इस प्रकार हाथ बंटायेंगे शोध संस्थान के सदस्य माने जायेंगे।

विज्ञान और दर्शन दो विषय अधिक गम्भीर हैं। साहित्य वर्ग अपेक्षाकृत सरल है। इसलिए विज्ञान वर्ग में काम करने के लिए तो निश्चित रूप से हरिद्वार ठहरना ही अनिवार्य हो जाएगा। यह अवधि न्यूनतम एक महीने की होनी चाहिए। अधिक बन पड़े तो अधिक प्रयोजन सिद्ध होगा। सेवा निवृत्तों के लिए यह अधिक सुविधाजनक है। कार्यरत व्यक्ति भी लक्ष्य की गरिमा समझें तो इतना अवकाश निकाल सकते हैं। मात्र साहित्य वर्ग ही ऐसा है जिसमें पांच दिनों में एक सत्र में सम्मिलित रहने से भी काम चल सकता है। यों वास्तविक काम तो अधिक दिन स्थिर चित्त से ठहरने और इधर-उधर भटकते-भटकते सैर सपाटों पर घूमने फिरने से मन रोककर लक्ष्य में तन्मय होने से ही बन पड़ता है।

इसी शोध प्रक्रिया के अन्तर्गत युग साहित्य का अनुवाद हिन्दी से अन्य भाषाओं में करने का भी है। संस्थान में इन दिनों मूल पाण्डुलिपियों हिन्दी में ही तैयार होती हैं क्योंकि निज की प्रकाशन, मुद्रण सुविधा इन दिनों उतनी ही परिधि में सीमित है। किन्तु शीघ्र ही इस आलोक को देश की हर भाषा में व्यापक बनाया जाना है। प्रकाशन तन्त्र अपना न बन पड़ा तो दूसरों से खड़ा कराया जायेगा। जो इस क्षेत्र में हैं उन्हीं पर इस आलोक विस्तार का उत्तरदायित्व लादा जायेगा। जो हो, अनुवाद तो देश की हर भाषा में चाहिए ही इनमें संसार भर में अधिक प्रचलित अंग्रेजी ही मुख्य है। जिन्हें अन्य भाषाओं का अच्छा ज्ञान हो और अनुवाद में प्रवाह बन जाता हो वे भी शोध प्रक्रिया के भागीदारों में ही सम्मिलित गिने जायेंगे।

प्रस्तुत शोध प्रक्रिया में इन दिनों सहारा तो संसार की अन्य भाषाओं का भी लिया जा रहा है पर उनमें अंग्रेजी प्रमुख है। उसका साहित्य समृद्ध है और अपने काम के तथ्य उसके ज्ञान भंडार में से अपेक्षाकृत अधिक सुविधा पूर्वक अधिक मात्रा में मिल सकते हैं। इसीलिए अंग्रेजी से हिन्दी या हिन्दी से अंग्रेजी में अनुवाद करने की जिनमें गति है वे भी शोध प्रयोजन की, अन्वेषकों की तरह ही महत्वपूर्ण सहायता कर सकते हैं। ब्रह्मवर्चस् शोध संस्थान के लिए मनीषा को सहयोग करने और हाथ बंटाने के लिए इन पंक्तियों में भावभरा आह्वान, आमन्त्रण भेजा जा रहा है।

ब्रह्मवर्चस् की शोध प्रक्रिया का प्रवाह तीन विषयों को मिलाकर बनता है। दर्शन, विज्ञान और साहित्य। शोध का मूल विषय दर्शन है। वैज्ञानिक हवाले दार्शनिक मान्यताओं के समर्थन में प्रस्तुत भर किये जाते हैं।

‘‘दर्शन’’ विषय के अन्तर्गत कुछ विषय आरम्भिक चरण में अपनाये गए हैं। आगे के विषय बहुत हैं पर उन्हें हाथ में तभी लिया जाएगा जब प्रथम चरण पर काबू पा लिया जाय। कदम-कदम बढ़ाते ही क्रमिक गति से मंजिल तक पहुंचने में सुविधा रहती है। आरम्भिक विषय इस प्रकार हैं—

(1) विचार विज्ञान:—चिन्तन और उसकी परिणति। विचारों का स्वास्थ्य पर प्रभाव। क्रियाशक्ति और विचार शक्ति का अन्योन्याश्रय सम्बन्ध। इच्छा शक्ति, संकल्प शक्ति की सीमा, विशेषता और परिणति। साहस की प्रचण्डता और क्षमता। श्रद्धा और विश्वास का व्यक्तित्व के विकास में योगदान आदि।

(2) मनःशास्त्र (मस्तिष्क विधा):—सचेतन, अचेतन और सुपर चेतन के मानसिक त्रिविध स्तर और उनका प्रखरता संवर्धन में योगदान अन्तःकरण कर गहन अन्तराल और उसमें सन्निहित श्रद्धा, प्रज्ञा और निष्ठा का स्वरूप, प्रयोग एवं अभिवर्धन, अन्तराल में सन्निहित कुसंस्कारों का निराकरण एवं संस्कारों का अभिवर्धन, विश्व के विभिन्न अध्यात्म तत्वज्ञान की एकता तथा मित्रता का कारण और समाधान। आत्मा-परमात्मा और कर्मफल के साथ जुड़ी हुई संगतियां, विसंगतियां। मस्तिष्कीय संरचना और उसके प्रसुप्त शक्ति केन्द्रों का उभार अनुसंधान आदि।

(3) अदृश्य जगत:—परा और अपरा प्रकृति का क्षेत्र एवं स्वरूप। प्रकृति के अविज्ञात रहस्यों का अनुमान और उन्हें जानने, हस्तगत करने का मार्ग। ब्रह्माण्डीय चेतना, परब्रह्म की माया तथा विधि-व्यवस्था। दृश्य लोक के अन्तराल में अनेकानेक अदृश्य लोकों का समावेश और कार्यक्षेत्र। अदृश्य अणु, परमाणुओं, तरंग प्रवाहों, सूक्ष्मजीवियों तथा देव-दानवों के अपने-अपने संचार। उनके साथ मानव, प्राणी के आदान-प्रदान। ब्रह्माण्ड के ग्रह गोलकों का धरती तथा उसकी सम्पदा के साथ सम्बन्ध सूत्र।

(4) साधना विज्ञान:—मानवी काया की अदृश्य संरचना और उसका अदृश्य प्रकृति के साथ सम्बन्ध जोड़ने वाले सुनिश्चित आधार, मनुष्य की चेतना और उसका ब्रह्मलोक के साथ सम्बन्ध जोड़ने तथा विभूतिवान बनने का देवयान मार्ग। ऋद्धि-सिद्धियों का विज्ञान, स्वरूप और उनको हस्तगत करने का उपाय उपचार। स्वर्ग और मुक्ति का स्वरूप और उन्हें जीवित स्थिति में ही प्राप्त कर सकने की प्रक्रिया। देव सत्ता और उन्हें अनुकूल बनाने के साधन। योगाभ्यासों और तप साधनों का आधार और मार्ग के अवरोधों का परिचय। संसार भर में प्रचलित अनेकानेक साधनाओं के मध्यवर्ती सुनिश्चित सूची एकात्मकता आदि-आदि।

(5) विश्व धर्म:—प्रचलित धर्म सम्प्रदायों की विभिन्नताओं का एक आधार सूत्र से बंधे होने का तत्वदर्शन। धर्म सम्प्रदायों का विरोध मिटाने और अधिकाधिक समीप लाने की प्रक्रिया। धर्मतन्त्र की क्षमता और उसे विग्रही भ्रम जंजालों से बचाकर समुचित व्यक्तित्व निर्माण के लिए नियोजन। धर्मक्षेत्र में टकराव एवं छद्म उत्पन्न करने वाली दुष्प्रवृत्तियों का आधारभूत कारण और उसका समय रहते सतर्कतापूर्वक निवारण।

भविष्य में विश्व एक कुटुम्ब बनकर रहेगा। उसमें, एकता और आत्मीयता के तत्व काम करेंगे। एक राष्ट्र, एक व्यवस्था और एक संस्कृति का ढांचा खड़ा किए बिना विग्रहों के अन्त और समग्र प्रगति का आधार बन नहीं पड़ेगा। इन चारों प्रसंगों पर अगले ही दिन शोध कार्य आरम्भ कर दिया जायेगा। अभी तो धर्म-सम्प्रदायों की एकता ही हाथ में ली गई है।

‘‘विज्ञान वर्ग’’ का दायित्व है कि उपरोक्त दार्शनिक चिन्तन एवं अन्यान्य आध्यात्मिक प्रतिपादनों के पक्ष-विपक्ष में समर्थन में अपने-अपने विषयों से सम्बन्धित उदाहरण तथ्यों व प्रमाणों के साथ प्रस्तुत करें। विज्ञान की प्रमुख धाराओं का विवरण निम्नलिखित है—(अ) जीवन विज्ञान। (ब) चिकित्सा विज्ञान एवं उसकी शाखायें। (स) पदार्थ विज्ञान एवं उसकी शाखायें।

विज्ञान विषयों में से कौन, किस पक्ष की, किस विषय की, किस धारा से, अभीष्ट प्रसंगों को, किस प्रकार ढूंढ़–खोज करें, किस लक्ष्य को रखें और किस निष्कर्ष पर पहुंचने का ताना-बाना बुने, इसका निर्णय अपनी रुचि, योग्यता और समीपवर्ती क्षेत्र में उपलब्ध हो सकने वाले विशेष साहित्य को ध्यान में रखकर ही किया जा सकता है। इस सम्बन्ध में आवश्यक निर्णय ब्रह्मवर्चस् में पहुंचकर ही करना होगा।

‘‘साहित्य वर्ग’’ अपेक्षाकृत सरल है। इसे लोकमानस में जड़ जमाये बैठी इस मान्यता का खण्डन करना है कि संकीर्ण स्वार्थपरता छद्म प्रवंचना, लिप्सा, तृष्णा, अहन्ता की पूर्ति, आक्रामक अपहरण नीति मनुष्य के लिए लाभदायक है। उत्कृष्ट चिन्तन एवं आदर्श कर्तृत्व अपनाने वाला घाटे में नहीं रहता है। इन दिनों अधिकांश जन समुदाय इसी व्यामोह से ग्रस्त और इसी कुचक्र में रुचिपूर्वक व्यस्त है।

इस आसुरी जीवन दर्शन को निरस्त करने के लिए आवश्यक है कि चिन्तन की उत्कृष्टता, स्वभावगत शालीनता और व्यवहार गत आदर्शवादिता के दूरगामी सत्परिणामों को तर्क, प्रमाण और उदाहरणों सहित समझाया जाय। आज आदर्शवादिता के आधार पर समुन्नत बनाने वालों के उदाहरण कम मिलते हैं। फिर भी खोजने पर हर क्षेत्र की ऐसी विभूतियों के जीवनक्रम में जुड़ी हुई विशिष्ट धाराओं को खोजा और जनसाधारण के सम्मुख प्रस्तुत किया जा सकता है जिसके आधार पर वे कठिन परिस्थितियों से भी ऊंचे उठे और इतने अधिक लाभान्वित हुए जितना किसी दुष्ट दुरात्मा का अपने छल-प्रपंचों के सहारे भी सफल हो सकना सम्भव नहीं हुआ। इसी सन्दर्भ में खल-नायक की वे सफलतायें भी आती हैं जो उन्होंने अनीतिपूर्वक कमाई और समुचित दण्ड देकर मूल ब्याज लेकर विदा हो गई। मनुष्य में देवत्व का उदय गुण, कर्म, स्वभाव में, चिन्तन और चरित्र की शालीनता अपनाने से ही सम्भव है।

दुष्प्रवृत्ति उन्मूलन और सत्प्रवृत्ति संवर्धन का पक्षधर लोकमानस बनाना पड़ेगा। इसके लिए ऐसे तर्क, प्रमाण, उदाहरण ढूंढ़ने पड़ेंगे जो दैवी सम्पदा के सत्परिणाम और कुकर्मों के लिये उकसाने वाली दुर्गति के रूप में अगणित साक्षियों सहित सिद्ध किया जा सके।

साहित्य वर्ग के शोधकर्त्ता प्रधानतया ऐसे पौराणिक कथानकों, उपाख्यानों, दृष्टान्तों, इतिहासों, घटनाओं, संस्मरणों को मानवी प्रगति के दीर्घकालीन इतिहास में से ढूंढ़ निकालेंगे जो आज की अवांछनीय दृष्टिकोण को, बहुमत के प्रचलन को अनुपयुक्त सिद्ध कर सकें। दूरवर्ती विवेकशीलता अपनाने की प्रेरणा दें सकें और नये सिरे से यथार्थवादी दिशाधारा अपनाने के लिये अभीष्ट उत्साह एवं साहस प्राप्त कर सकें।

इसके लिये महामानवों, खलनायकों एवं पिछड़ेपन के ग्रसित दीन-दयनीय स्तर के लोगों की जीवनचर्या का विश्लेषण, वर्गीकरण पर्यवेक्षण करना होगा और वस्तुस्थिति प्रकट करने वाले तथ्यों को जन साधारण के सामने प्रस्तुत करना होगा। यह कार्य विभिन्न सन्दर्भ में सामने आने वाले व्यक्तियों के स्तर, स्वभाव एवं व्यवहार का शवच्देद करते रहने से सम्भव हो सकता है और बूंद-बूंद से घड़ा सहज से भर सकता है। ऐसा चरित्र प्रधान साहित्य हर जगह समीपवर्ती क्षेत्र के पुस्तकालयों में मिल सकता है उसे शोध दृष्टि से पढ़ने वाले अपने पक्ष पुष्टि के उदाहरण संकलित करके ब्रह्मवर्चस् शान्तिकुंज हरिद्वार के पते पर भेजते रह सकते हैं। इसका उपयोग विभिन्न प्रतिपादनों में समावेश करते हुए आवश्यकतानुसार होता रहेगा।

उपरोक्त तीनों विषयों के विषय में विस्तृत मार्गदर्शन प्रत्यक्ष चर्चा से सम्भव है। इसके लिये पहले से समय निर्धारित कर चर्चा परामर्श हेतु आया एवं स्वयं को इस प्रक्रिया से सम्बद्ध किया जा सकता है।

----***----

युग प्रवक्ता संसद—

धर्मतन्त्र की गरिमा समझें और उसे परिष्कृत करें

*******

कितने ही भावनाशील अपने देश, धर्म, समाज, संस्कृति की सेवा सच्चे मन से करना चाहते हैं। जिन्हें मनुष्य जीवन की गरिमा, स्वरूप, लक्ष्य और जिम्मेदारी का ज्ञान है वे सोचते हैं कि पेट और प्रजनन के उपरान्त बची हुई क्षमता का उपयोग, उच्चस्तरीय उद्देश्यों के लिए किया जाना चाहिए। पिछड़ों और पीड़ितों की सहायता करना मानवी अन्तराल में जीवन करुणा का तकाजा है। इसी प्रकार दुष्प्रवृत्तियों के आतंक से उत्पन्न होने वाले दुष्परिणामों से जो परिचित हैं उनमें उन्हें निरस्त करने के लिए आक्रोश भी उत्पन्न होता है। यह आवश्यक भी है। परन्तु उतना ही आवश्यक है सर्वतोमुखी प्रगति का पथ प्रशस्त करने वाली सत्प्रवृत्तियों का बीजारोपण, परिपोषण, उन्हें सींचे संजोये बिना सुख-शान्ति की स्थिरता एवं अभिवृद्धि का और कोई रास्ता नहीं। सेवा मानवी अन्तरात्मा का धर्म है। उसे अपनाये बिना व्यक्तित्व की गरिमा जागती ही नहीं, सुसंस्कारिता उगती ही नहीं। गुण कर्म स्वभाव की उत्कृष्टता ही दैवी सम्पदा है। उससे सुसज्जित व्यक्ति ही महामानवों की पंक्ति में खड़े होते हैं। आत्म सन्तोष, लोक सम्मान और दैवी अनुग्रह का त्रिविध वरदान बटोरते और जीवन की सार्थकता, सफलता का आनन्द लाभ करते हैं। यह समस्त उपलब्धियां उन्हीं के लिए सम्भव हैं जिन्होंने सेवा धर्म अपनाया। धर्म और अध्यात्म अपनाने का प्रतिफल एक ही है कि संकीर्ण स्वार्थपरता से ऊंचे उठकर पुण्य परमार्थ में निरत रहने का अधिकाधिक अवसर प्राप्त किया जाय।

जो उपरोक्त निर्णय पर पहुंचते हैं उनके सामने प्रश्न यह उत्पन्न होता है कि सेवा के अनेकानेक क्षेत्रों में किसे अधिक महत्वपूर्ण माना जाय? किसे प्राथमिकता दी जाय? कौन सा मार्ग अपनाया जाय? किस दिशा में पदार्पण किया जाय? इस चिन्तन में कई क्षेत्र उभर कर सामने आते हैं। सोचा जाता है कि पैसे का महत्व सर्वोपरि है। गरीबी के कारण लोग बहुत दुःख पाते हैं। इसलिए ऐसे प्रयत्न किए जायें जिनसे सम्पदा बढ़े और सुविधाओं का लाभ मिले। दूसरा उपाय यह सूझता है कि शिक्षा बढ़ाई जाय। लोग पढ़े लिखे होंगे तो सही सोचना भी सीखेंगे, सभ्य बनेंगे और उपार्जन भी अधिक करेंगे। तीसरा मार्ग चिकित्सा का सूझता है। बीमारों के कष्ट निवारण में पुण्य है। कराहटों की, रुग्ण, असमर्थों की व्यथा हर ली जाय तो इससे कितनों की ही दुआएं मिलेंगी। ऐसे-ऐसे और भी कई रास्ते हैं। जिनमें सबसे उत्तेजक आकर्षक है राजनीति में प्रवेश। अब सारी विशेषतायें, सम्पदायें, सम्भावनायें, सत्ता में केन्द्रित होती जाती हैं। इसलिए क्यों न शासन सत्ता को हस्तगत किया जाय और उसके द्वारा देश का हित साधन किया जाय? इस प्रवेश में एक बड़ा लाभ यह है कि आदमी चमकता है। कोई डरता है कोई ललचाता है, कई लोग कई प्रकार की आशा लगाते और प्रत्यक्ष परोक्ष सहयोग देने लगते हैं। सत्ता के पक्षवाली राजनीति के अधिक लाभ है, विरोध में कम, तो भी दोनों क्षेत्रों में चमकने की गुंजाइश है। इसलिए स्वार्थ और परमार्थ का जैसा समन्वय राजनीति में दीखता है उतना और किसी में नहीं। वह अपेक्षाकृत सरल भी है। भाषण की कला आती हो और फुरसत रहती हो तो कोई भी नेतागिरी का धंधा आसानी से चला सकता है।

चयन के इस चौराहे पर खड़े हुए सेवा भावी को थोड़ा अधिक गम्भीरता अपनाने और समस्या की जड़ तक जाने की जरूरत है। सोचा यह जाना चाहिए कि आखिर इतनी प्रकार की समस्यायें, कठिनाइयां, विपत्तियां, विभीषिकायें मनुष्य के सामने ही क्यों आती हैं, जिनके लिए उसे दूसरों की सेवा, सहायता, प्राप्त करनी पड़े। बुद्धिहीन और साधनहीन समझे जाने वाले सृष्टि के अन्य सभी प्राणी चैन की जिन्दगी जीते हैं, फिर मनुष्य पर ही ऐसा दुर्भाग्य क्यों टूटता है, जो अगणित साधन-सुविधा रहते हुए भी उसे रोग, शोक, संकट, विग्रह, दरिद्रता, आक्रमण, अनाचार का शिकार बनना पड़ता है। खोजने पर एक ही कारण हाथ लगता है कि चिन्तन में निकृष्टता घुस पड़ना, दृष्टिकोण में विकृतियां, स्वभाव एवं चरित्र में दुष्प्रवृत्तियां भर जाना ही वह आधार भूत कारण है, जिसके कारण उपलब्ध साधनों का दुरुपयोग बन पड़ता है और स्वनिर्मित विफलताओं का घटाटोप बरसने लगता है। मनःस्थिति ही परिस्थितियों की जननी है। ‘मनुष्य अपने भाग्य का विधाता आप है’ इस शाश्वत सत्य पर जितनी बार विचार किया जाय, उतनी ही अधिक उसकी यथार्थता प्रकट होती है। सभी मनुष्य को ईश्वर प्रदत्त अनुदान प्रायः समान स्तर के मिले हैं। जो उनका सदुपयोग कर पाते हैं वे प्रगति के उच्च शिखर पर जा पहुंचते हैं। जो उनका दुरुपयोग करते हैं वे अपने पैरों आप कुल्हाड़ी मारते और कुचक्र में फंसकर दुर्गति के गर्त में गिरते हैं।

तथ्य को समझा जा सके तो सेवा साधना का सर्वोपरि, सर्वाधिक महत्व का एक ही कारण और उपाय सामने आ खड़ा होगा कि मनुष्य के चिन्तन को सुधारा जाय, दृष्टिकोण को परिष्कृत किया जाय। इतना बन पड़े तो चरित्र निखरेगा और व्यक्तित्व उभरेगा। यह दिशाधारा मिल सके तो हर मनुष्य इस स्थिति में पहुंच सकता है कि असंख्यों को अपनी नाव में बिठाकर पार करे। किसी दूसरे की सहायता के लिए ताकने की तनिक भी आवश्यकता न पड़े। सफल महामानवों के इतिहास साक्षी हैं कि उनने अपने चिन्तन और चरित्र में उत्कृष्टता का समावेश करके, अपने हाथों अपना भाग्य बनाया।

तथ्य बोलते हैं कि मक्खी, मच्छर मारते रहने की अपेक्षा उनके उद्गम केन्द्र कीचड़ साफ करना अधिक दूरदर्शिता पूर्ण है। फुन्सियों पर मरहम लगाना भी ठीक है, पर उस व्यथा से छुटकारा पाने के लिए रक्त शोधक उपचार करने चाहिए। दृष्टिकोण में संयम, सहकार, स्नेह, सद्भाव, श्रम, साहस, जैसे सद्गुणों का महत्व समझने और अपने स्वभाव व्यवहार को सज्जनोचित बनाने की उपयोगिता समाविष्ट हो सके, तो समझना चाहिए कि आज गई गुजरी स्थिति होने पर भी, कल इन्हीं विशेषताओं के कारण उज्ज्वल भविष्य का सरंजाम जुटाना सुनिश्चित है। लानत तो दुर्गुणी पर ही बरसती है। कुसंस्कारी ही पग-पग पर ठोकरें खाते हैं। अप्रामाणिक लोग ही तिरस्कार के पात्र बनते और विरोध असहयोग का त्रास सहते हैं। मन समझाने के लिए तो इस दुर्गति का दोष भाग्य विधान, ग्रह दशा से लेकर किसी भी समीपवर्ती, दूरवर्ती पर मढ़ा और आत्म प्रवंचना से मन हलका किया जा सकता है। पर तथ्य तो तथ्य ही रहेंगे। दुर्गति का प्रधान कारण दुर्मति ही है। संयोग, अपवाद तो कभी-कभी ही देखने को मिलते हैं।

सेवा का केन्द्र क्या हो? इसका तुलनात्मक अध्ययन किया जाय, तो लोक मानस का परिष्कार की एक मात्र वह उपाय सूझेगा, जिसमें एक ही उपचार से समस्त समस्याओं का हल हो सकता है। चिन्तन को सुधारने की प्रक्रिया अध्यात्म तत्वज्ञान के नाम से जानी जाती है और आचरण में अनुशासन स्थापित करने वाली विधा धर्म कहलाती है। इस प्रयोजन को हाथ में लेने वाले कितने महान होते हैं। ऋषि, मनीषियों के, साधु ब्राह्मणों के चरणों पर भाव भरी श्रद्धांजलियां कृतज्ञतापूर्वक अर्पित होती रहती हैं। आज उन महामानवों का समुदाय लुप्त हो चला है, तो भी उनके वंश और वेष का लवादा ओढ़कर लाखों व्यक्ति दक्षिणा बटोरते और श्रद्धा सम्मान से लाभान्वित होते देखे जा सकते हैं। यदि कोई सच्चे अर्थों में धर्म सेवी बन सका तो लोक कल्याण के साथ-साथ आत्म कल्याण भी प्रचुर परिमाण में अर्जित करके रहेगा।

शासन तन्त्र और धर्म तन्त्र की तुलना करने से प्रतीत होता है कि शासन का प्रभाव मात्र भौतिक क्षेत्र पर है, जबकि धर्म व्यक्तित्व के गहन क्षेत्र में प्रवेश करके, भाव श्रद्धा, प्रखर प्रज्ञा और आदर्श कर्म निष्ठा को उभार कर मनुष्य में देवत्व का उदय करता है। भ्रष्टता दुष्टता पर शासकीय नियंत्रण नगण्य जितना ही हो पाता है। राजनीति में श्रद्धा जगाने और संयमी उदार जीवन जीने की प्रेरणा देने वाले कोई नहीं है, जबकि धर्म इन्हीं दैवी सम्पदाओं से लबालब भरा है। आज धर्म के नाम पर जो चल रहा है उसकी भरपूर भर्त्सना करते हुए यह भी सोचना चाहिए कि धर्म का वास्तविक स्वरूप क्या है। वस्तुतः वह चरित्र एवं चिन्तन में उत्कृष्टता भर देने और समाज को सत्परम्परा अपनाने के लिए बाध्य करने वाला एक प्रचण्ड अनुशासन है। ऐसा अनुशासन, जिसके सामने न अनीति ठहरती है, न उदण्ड आततायी उच्छृंखलता। शासन के बिना भी धर्म निभ सकता है, किन्तु धर्म कर्तव्य को छोड़ बैठने वाले जन समुदाय द्वारा अपनाई गई नैतिक अराजकता को काबू में रख सकना, कठोर से कठोर शासन तन्त्र के लिए भी संभव नहीं है। यह तुलना इसलिए की जा रही है कि राजनीति की धकापेल में घुसपैठ करने और पिछड़ने पर सदा उद्विग्न दिखने वाले, यदि सेवा धर्म के प्रति सच्चे हों और आत्म श्लाघा के बिना काम चला सकते हों, तो उन्हें धर्म तन्त्र को प्रखर परिष्कृत करने के लिए अपनी सुरुचि मोड़नी चाहिए। यह क्षेत्र विश्व समस्याओं के समाधान में पूर्णतया समर्थ होते हुए भी, प्रतिभावानों से सर्वथा शून्य है। सर्वविदित है कि सुनसान पड़े खण्डहरों में चमगादड़ों और अवावीलों के ही घोंसले बनते हैं, भले ही वे कभी राजदरबार वाले भव्य भवन ही क्यों न रहे हों। धर्म की वर्तमान दुर्दशा के प्रति आक्रोश व्यक्त करने के साथ-साथ सोचना यह भी होगा कि जब विचारशील प्रतिभायें इस उत्तरदायित्व से विमुख होती चली जाएंगी, तो फिर उस उपेक्षित क्षेत्र में किसी सत्प्रवृत्तियों के पलने की आशा भी कैसे की जाय?

इस दुर्गतिग्रस्त समय में भी धर्म तन्त्र का कलेवर इतना भारी भरकम है, कि उसे सुधारने और प्रगति प्रयोजनों में लगाने का साहस कर सकें, तो प्रस्तुत सामर्थ्य के बलबूते भी अनुपयुक्त को हटाने और उपयुक्त को गतिशील बनाने में जादुई छड़ी घुमाने की तरह चमत्कारी सफलता मिल सकती है।

इन दिनों जन गणना के आधार पर साठ लाख धर्म व्यवसायी हैं। मन्दिर मठों की सम्पदा अरबों-खरबों की है। इतनी जनशक्ति और धनशक्ति को निहित स्वार्थों के पेट में चले जाने से, ढकोसलों-आडम्बरों में खर्च होने से बचाया और सृजनात्मक प्रयोजनों में लगाया जा सके, तो इसका परिणाम उससे भी अनेक गुना अधिक महत्वपूर्ण हो सकता है, जैसा कि सरकारी पंच वर्षीय योजनायें बनाने वाले आशा करते और अनुमान लगाते रहते हैं। प्रश्न एक ही है कि यह करे कौन? जब विचारशीलों के सिर पर राजनीति का भूत ही सन्निपात ज्वर की तरह चढ़ बैठा हो, तो यह सोचे कौन कि धर्म तन्त्र का परिशोधन-पुनर्निर्माण करने की उसे सृजन प्रयोजनों में लगाने की आवश्यकता है।

समाज की बर्बादी के अनेक छिद्र हैं। उनके रहते प्रगति के सभी आधार कट जाते हैं। शादियों में होने वाले खर्च का अनुमान लगाया जाय तो वह शिक्षा और चिकित्सा पर खर्च होने वाली संयुक्त राशि से भी अधिक भार बैठती है। औसत परिवार की एक तिहाई आमदनी, विवाहों से, उससे आगे पीछे के प्रचलनों से बर्बाद हो जाती है। इस तथ्य को समझा ही जाना चाहिए कि खर्चीली शादियां हमें दरिद्र और बेईमान बनाती है। इस कुप्रथा के रहते अपना देश हजार वर्ष में भी गरीबी से छूट नहीं सकेगा, इसी प्रकार पर्दा प्रथा, जाति-पांति की ऊंच-नीच, शिक्षा व्यवसाय, मृतक भोज, बाल विवाह जैसी अगणित कुप्रथायें ऐसी हैं जो नशेबाजी और चोर जालसाजी से भी अधिक दुष्परिणाम उत्पन्न करती हैं।

नैतिक, बौद्धिक और सामाजिक क्षेत्र की अनेकानेक कुप्रथाओं को उलटने और उनके स्थान पर सत्प्रवृत्तियों का, सत्परम्पराओं का प्रचलन करने के लिए एकमात्र हल, धर्मतन्त्र का प्रगतिशील प्रयोजनों के लिए उपयोग करना ही है। यह कार्य धर्म को गाली देते रहने से नहीं, उसके भीतर प्रवेश करके विवेकशील दूरदर्शिता का समावेश करने से ही होगा। अवांछनीयताओं के उन्मूलन का एक ही उपाय है कि उनके स्थान पर सत्प्रवृत्तियों को प्रतिष्ठित किया और समर्थ बनाया जाय। यह कार्य धर्म तन्त्र और अपने सेवा क्षेत्र का आधार बनाने से ही सम्भव हो सकता है। दीपक जलाने से ही अन्धकार दूर होता है। भावनाशील सेवाभावी यदि धर्मतन्त्र को बदनाम करने वाले अन्धकार को हटाना, उसकी सनातन गरिमा से मानवता को कृतकृत्य बनाना चाहते हों, तो स्वयं इस क्षेत्र में प्रवेश करें और प्रतिगामिता को प्रगतिशीलता में बदलें।

----***----

तीर्थ यात्रा की पुण्य प्रक्रिया का पुनर्जीवन

*******

तीर्थयात्रा का पुण्यफल शास्त्रकारों ने इतना अधिक बताया है कि समूचे धर्मकृत्यों का माहात्म्य और तीर्थयात्रा की परिणति तराजू पर तोलकर बराबर ठहराई जा सकती है। गृहस्थ, विरक्त सभी के लिए यह सुलभ है। साथ में पर्यटन का विनोद मनोरंजन भी उसके साथ जुड़ा रहने से सर्व साधारण से उसे पूरे उत्साह से अपनाया भी है।

तीर्थों का महात्म्य पढ़ने सुनने पर उसमें अत्युक्ति की भरमार प्रतीत होती है। प्रतिमा दर्शन या जल स्नान से पाप नाश स्वर्ग प्राप्ति जैसे महान, फलों का उपलब्ध हो सकना किसी भी प्रकार बुद्धि ग्राह्य नहीं है। इतने स्वल्प मूल्य में इतनी बहुमूल्य विभूतियां मिलने लगें तो फिर कोई कष्ट कर जीवन यापन का मार्ग क्यों अपनाने जाएगा? जिस कार्य में जितनी पूंजी लगती है उसी अनुपात से उसकी परिणति, उपलब्धि भी हाथ लगती है। इस शाश्वत तथ्य को झुठलाया नहीं जा सकता। कम लागत में बहुत फायदा होने की बातें ठगों द्वारा अनाड़ियों से ही की जाती हैं। विवेकवान सदा से उचित मूल्य पर ही विश्वास करते हैं।

तीर्थों का पुण्यफल प्रतिपादन करने, कराने वाले शास्त्र ऋषि और आप्तजन झूठे नहीं कहे जा सकते। साथ ही यह बात भी गले नहीं उतरती कि पर्यटन कुछ दर्शन झांकी करने, डुबकी लगाने और जिस-तिस दान दक्षिणा के पैसे बिखेरने भर से स्वर्ग मुक्ति के अधिकारी बन सकते हैं या पापकर्मों से छूट सकते हैं। इस असमंजस के निवारण की आवश्यकता समझने वाले जब तथ्यों को खोजते और बुद्धि पर जोर देते हैं तो उन्हें इस निष्कर्ष पर पहुंचना पड़ता है कि तीर्थ यात्रा के साथ कोई उच्चस्तरीय उद्देश्य एवं कार्यक्रम भी जुड़े होने चाहिए। भले ही आज उन्हें बुरी तरह भुला दिया गया हो।

तीर्थयात्रा का शास्त्रीय स्वरूप है—धर्म प्रचार की पदयात्रा। आज उस निर्धारण का प्राचीन स्वरूप लुप्तप्राय होता जा रहा है। उनका स्थान पर्यटन, मनोरंजन ने ले लिया है। यों पर्यटन भी एक स्वस्थ मनोरंजन है। उससे भी घर-घुसे रहने की ऊब दूर होती है। नई-नई जगहें जाने, देखने से अनुभव बढ़ता है। धन के वितरण का यह अर्थ शास्त्र सम्मत उपाय है। व्यापारी, मजदूर, वाहन, होटल सभी लाभान्वित होते हैं और सरकार को अनेकानेक माध्यमों से टैक्स मिलता है। पर्यटन को संसार भर में प्रोत्साहन दिया जाता है और उसे आकर्षक बताया जाता है। वह प्रक्रिया अपने ढंग से चले पर तीर्थयात्रा का धर्म प्रयोजन उसके साथ जोड़कर गुड़-गोबर एक न किया जाय—इसी में विवेकशीलता है।

पर्यटन, मनोरंजन के विरुद्ध यहां एक शब्द नहीं कहा जा रहा है और न वहां बनें दर्शनीय स्थानों को न देखने की अश्रद्धा उत्पन्न की जा रही है। कहा इतना भर जा रहा है कि तीर्थ यात्रा के उस मूलभूत स्वरूप का विस्मरण न किया जाय जिसे ध्यान में रखते हुए ऋषियों में महात्म्य वर्णन में शास्त्रों के इतने पृष्ठ रंगे और उस प्रव्रज्या पर निकलने के लिए धर्म प्रेमियों को इतना ललचाया, उकसाया कि आज उसके पीछे अत्युक्ति, दुरभिसन्धि की दुर्गन्ध तक सूंघी जा सकती है। विलासी परिभ्रमण और दर्शन, झांकी की भगदड़ भर की संगति उस पुण्यफल के साथ किसी भी प्रकार नहीं बैठती जिससे अध्यात्म क्षेत्र के उच्चस्तरीय प्रतिफलों और भौतिक मनोकामना पूर्ति की आशा बेध सके। इस सन्दर्भ में विवेक ने हर विचारशील को गंभीरतापूर्वक विचार करने और किसी उपयुक्त निष्कर्ष पर पहुंचने की चुनौती दी है। उनकी बात दूसरी है जो परम्पराओं का मनमाना अर्थ लगाते और ठगने, ठगाने का अवसर हाथ से नहीं जाने देना चाहते। लकीर के फकीर बने रहने में ही भलाई और कमाई देखते हैं।

कहा जा चुका है कि जिस तीर्थयात्रा का धर्म कृत्यों में श्रेष्ठतम स्थान दिया और अजस्र पुण्यफलदायक बताया गया है, उसका वास्तविक स्वरूप धर्म प्रचार की पदयात्रा के अतिरिक्त और कुछ नहीं है। जन-जन में धर्मधारणा की प्रतिष्ठापना करना यही वह ब्रह्मदान है जिसे सीप में स्वांति बूंद पड़ने पर मोती बनने की उपमा दी जाती है। साधु, ब्राह्मण, वानप्रस्थ, परिव्राजक एवं उदारचेता इस उच्चस्तरीय सेवा धर्म का परिपालन करते रहे हैं। हर कोई उपयुक्त सान्निध्य, सत्संग का लाभ उठाने के लिए दूर-दूर तक नहीं जा सकता। ऐसे लोगों को हित साधन इसी में बन पड़ता है कि कोई पुण्यात्मा स्वयं ही उनके यहां कृपा पूर्वक पधारे और ऊंचा उठाने, आगे बढ़ाने की अमृत वर्षा में उन्हें कृत कृत्य बनाये। अशिक्षित, पिछड़े देहातों के बाहुल्य वाले अपने देश में तो इस बात की और भी अधिक आवश्यकता है कि लोक चेतना में घुसी हुई प्रतिगामिता हो हटाया और प्रगतिशीलता को जमाया जाय। आदर्शवादिता का नाम ही धर्म है। उत्कृष्टता का ही दूसरा नाम अध्यात्म है। स्वप्न लोक की अनगढ़ गाथा, कल्पनाओं में भावुकजनों को उछाल देना और फिर उन्हें अन्ततः निराश, अश्रद्धा के गर्त में गिरने के लिए विवश कर देना आज की तथाकथित धार्मिकता, विडम्बना, व्यवसाय बन गया है। पर वस्तुतः वह अपने असली रूप में वैसा है नहीं। धर्म का अर्थ प्रगतिशीलता और शालीनता का समन्वय। अभ्युदय और श्रेष्ठता की अविच्छिन्न समग्रता। धर्म प्रचार का तात्पर्य है इन्हीं तथ्यों का लोक मानस में वाणी अथवा कर्मकाण्डों की सहायता से समावेश करने वाली योजना का क्रियान्वयन। तीर्थ-यात्रा में यही करना होता है। पद यात्रा में धर्म प्रचार मंडली निकलती है और मिलने वाले राहगीरों, गांव, पोरवों में चलते चलाते यथा सम्भव प्रेरणायें देते चलना और रात्रि में जहां विश्राम हो वहां कथा कीर्तन का ज्ञान यज्ञ रच देना। यही है तीर्थयात्रा का पुरातन एवं वास्तविक स्वरूप।

बादल खेत-खेत पर बरसाते जाते हैं। खेतों की इतनी सामर्थ्य कहां कि वे पंख लगाकर बादलों तक ऊंचे पहुंचें। हवा किसी की नासिका में प्रवेश करने और प्राण संचार करने के लिए स्वयं ही बिना बुलाये दौड़ लगाती है। प्राणियों को इतनी सुविधा कहां कि पवन देवता के लोक तक पहुंचें और अपनी आवश्यकता बताकर पल्ला पसारें। बाढ़, भूकम्प, अग्निकांड, दुर्भिक्ष, महामारी, दुर्घटना आदि से आपत्तिग्रस्तों को उदारचेताओं का पता पूंछते-पूंछते उनके दरवाजे में पहुंचना और सहायता की याचना करना वहां सम्भव होता है? उदार स्वयं ही समाचार पाते ही दौड़ पड़ते हैं और अनुरोध की प्रतिज्ञा किए बिना ही अपना काम हर्ज करे, हानि सहन करते हुए भी जरूरत मन्दों की सेवा सहायता करते देखे जाते हैं। जिनके अन्तराल में धर्म चेतना उमंगती है उन्हें भी यही करना पड़ता है कि उत्कृष्ट दृष्टिकोण के अभाव में विविध शोक संताप सहते दुर्गतिग्रस्त लोगों के यहां बिना बुलाये पहुंचे और उन्हें प्रगतिशीलता का महात्म्य समझाते हुए सुधार परिष्कार की प्रेरणायें समझने, हृदयंगम करने और अपनाने में समर्थ, सहमत बनाये। यही है धर्म प्रचार। अमुक कर्मकांडों की लकीर पीटने, चिह्न पूजा करते रहने भर से वास्तविक धर्म की सेवा साधना कैसे बन पड़ेगी?

तीर्थयात्रा का महात्म्य और पुण्यफल इसी धर्म प्रचार पद यात्रा के साथ जुड़ा होता है, यदि तथ्य एवं प्राण जीवित रखा गया है। पर्यटन में उसका समुचित समावेश है तो समझना चाहिए कि सच्ची तीर्थयात्रा बन पड़ी और क्रिया की उत्कृष्टता वास्तविक पुण्य फल भी प्रदान करके रहेगी। वैसा न हो और भ्रम जंजाल में धक्के खाते, पैसा गंवाते, समय गंवाते हुए लोगों की भ्रम ग्रस्तता को देखकर आंसू ही बहाये जा सकते हैं।

प्रज्ञा अभियान के अन्तर्गत देव संस्कृति के हर पथ को पुनर्जीवन प्रदान करने के प्रबल प्रयत्न चल रहे हैं। इनमें एक अतिमहत्वपूर्ण पक्ष है—तीर्थयात्रा का जीर्णोद्धार, उसे दुर्गति से उबारकर यथार्थ की गौरव गरिमा के राजसिंहासन पर प्रतिष्ठित कराना। इसके लिए दो कार्यक्रम हैं। एक तीर्थ स्थानों की, पुरातन विधि व्यवस्था का अभिनव निर्धारण। दूसरा है तीर्थ—यात्रा पर निकलने वालों की कार्यपद्धति में धर्म प्रेरणा का समावेश।

शांतिकुंज को गायत्री तीर्थ के रूप में विकसित किया गया है वहां अध्यात्म परिष्कार के लिए कल्प प्रक्रिया, लोकसेवियों के लिए युग शिल्पी शिक्षा, गृहस्थ परिजनों के लिए जीवन साधना के त्रिविध सत्रों का समावेश है। स्थान कम और आवेदन कर्त्ता अधिक होने से भी सभी को थोड़ा लाभ देने की दृष्टि से उपरोक्त सत्र सीमित अवधि के रखे गये हैं। गायत्री तीर्थ का वातावरण ऐसा बनाया गया है कि वहां छाई रहने वाली अदृश्य प्रेरणाओं से परोक्ष लाभ हर तीर्थ सेवी को उत्साहवर्धक मात्रा में मिल सके। भूतकाल का प्रायश्चित, व्यक्ति विकास से षोडश संस्कार, अतिरिक्त समर्थता प्राप्त करने के विशेष अनुष्ठान, भविष्य निर्धारण के समाधान, परामर्श निर्धारण एवं संकल्प इन सभी प्रक्रियाओं का गायत्री तीर्थ वैसा ही समावेश है जिसमें थोड़े समय रहने वाला भी कुछ नई अनुभूति पा सके, संतोष की सांस ले सके और उज्ज्वल भविष्य का पुलकन भरा सपना देख सके।

तीर्थ यात्रा पर प्रज्ञा परिजनों को निकलने के लिए प्रोत्साहित किया जा रहा है कि वे साइकिल को वाहन—कदम का समन्वय समझ सकते हैं और आवश्यक सामान लादने और यात्रा का श्रम सरल करने की दृष्टि से इसका उपयोग कर सकते हैं। युग धर्म के अनुरूप उपकरण को भी पद यात्रा का ही एक प्रकार माना जा सकता है। पद यात्रा कहां तक, किस मार्ग से हो इसका निर्धारण मंडली ने कितना समय इसके लिए निकाला इस आधार पर पथ चक्र बन सकता है और विराम स्थलों का निर्धारण हो सकता है। इसमें प्राचीन तीर्थों के दर्शन आवश्यक नहीं, आदर्शवादी घटनायें जहां हुई हों, चरित्रनिष्ठा लोक सेवियों की जो कर्म भूमि रही हो, जहां अभी भी लोक सेवा की सत्प्रवृत्तियां चल रही हों, उन स्थानों की तीर्थ मानने में किसी विवेकशील को रत्तीभर भी कठिनाई नहीं होनी चाहिए। देव प्रतिमाओं की तरह सत्प्रवृत्तियों के केन्द्र भी नमन वन्दन के अधिकारी हैं। उनके दर्शन, सान्निध्य से भी प्रेरणा प्राप्त की जा सकती है। तदनुसार पुण्यफल प्राप्त करने का भी आधार बन सकता है। रास्ते में मिलने वाले राहगीरों के साथ विचार विनियम मार्ग के गांव पुरवों की दीवारों पर गेरू या खड़िया से आदर्श वाक्य लेखन, जहां सुस्ताना हो और दस बीस की उपस्थिति दृष्टिगोचर होती हो वहां झोले में से ढपली मजीरा निकालकर युग चेतना के गीत आरम्भ कर देना और फिर आगे बढ़ जाना। रात्रि में कथा कीर्तन का ज्ञान यज्ञ हर विराम स्थान पर बड़ी सरलता के साथ किया जा सकता है। पूर्व सूचना होने से लोग सहज ही इकट्ठे हो जाते हैं। अन्यथा गीत गाते हुए पीत वस्त्र धारण कर पीली धर्म ध्वजा के साथ एक धर्म फेरी गली कूंचों से स्वयं ही निकाली जाय और अपने आगमन का उद्देश्य तथा सत्संग का स्थान घोषित करते रहा जाय तो देहातों में कहीं भी उपस्थिति कम होने की शिकायत नहीं रहेगी। शहरों की कुरुचि पूर्ण मनःस्थिति में यह प्रयोग संदिग्ध भी हो सकते हैं पर वहां जाया ही क्यों जाय? जाना ही हो तो गरीबों की पिछड़ी बस्तियों को ही देहात मानकर वहां अपनी सेवा साधना का धर्म ध्वजा फहराया जा सकता है। यह हुई क्षेत्रीय तीर्थ यात्रा की पदयात्रा। जिसके आयोजन तनिक सी सुविधा मिलते ही, तनिक सा उत्साह जगता हो तो कार्यक्रम बन जाना चाहिए। वर्ष में ऐसी कई-कई तीर्थ यात्रायें, भिन्न-भिन्न पथ चक्रों का निर्धारण करते हुए चलाई जा सकती हैं—चल सकती हैं।

एक और भी उपाय है कि अपने स्थान से गायत्री तपोभूमि मथुरा एवं गायत्री तीर्थ हरिद्वार की तीर्थ यात्रा पर निकला जाय एक रास्ता जाने का दूसरा आने का निर्धारित किया जाय। शांतिकुंज में प्रज्ञा परिजनों के साप्ताहिक सत्र चलते हैं उनमें सम्मिलित रहा जाय। इस प्रकार यह भी एक धर्मानुष्ठान बन जाता है। इसके लिए सभी प्रज्ञा परिजन योजना बनायें और पूर्व सूचना देकर मण्डली समेत चल पड़ें।

तीर्थ यात्रा की ऋषि प्रणीत, शास्त्रानुमोदित परम्परा यही है। इसमें लोक मानस के परिष्कार का युग धर्म जुड़ जाने से उनकी महिमा, गरिमा, उपयोगिता एवं आवश्यकता और भी अधिक बढ़ जाती है।

----***----

युग शिल्पी संसद—

युग शिल्पी संसद की कार्य पद्धति का श्रीगणेश

*******

यह युग संधि का परिवर्तन पर्व है। इन दिनों मनुष्य का भाग्य विधान नई स्याही, नई लेखनी से कोरे कागज पर नये सिरे से लिखा जा रहा है। विनाश को विकास में बदलने वाले युग सृजेताओं की भूमिका का इस अभिनव इतिहास में स्वर्णाक्षरों में उल्लेख होगा। साहस के धनी ही उस राज मार्ग का निर्माण करेंगे जिस पर चलते हुए कोटि-कोटि अनुयायी लक्ष्य तक पहुंचने और नये युग की नयी धारा प्रचलित, प्रवाहित करेंगे। पीढ़ियां अनन्त काल तक इन्हें भावनापूर्वक स्मरण रखेंगी और कृतज्ञतापूर्वक शत-शत नमन करेंगी।

इन दिनों महाकाल ने हर जागृत आत्मा से समय दान की याचना की है और कहा गया है कि विलासी व्यामोह और संचय की लिप्सा पर नियंत्रण करके भाव भरे अनुदान युग देवता के चरणों में अर्पित करें। कोई अति कृपण ही इस चुनौती को अस्वीकार कर सकता है। प्रसन्नता की बात है कि प्रज्ञा परिवार में भाव भरी सुसंस्कारी साहसिकता उमगी है और अधिकांश ने औसत निर्वाह और परिवार को स्वावलम्बी, स्वल्प, सन्तोषी बनने का पाठ पढ़ाकर तथाकथित कठिनाइयों को हल कर लिया है। दृष्टिकोण बदलते ही पर्वत जैसे अवरोध तिनके जैसे हलके हो गये हैं और व्यवस्था, अभावग्रस्तता जैसे कुछ दिन पूर्व की बहानेबाजी अब तनिक भी असमंजस उत्पन्न नहीं करती। समस्यायें अपने ढंग से सुलझ गई हैं। पहले जो उपाय सोचा जाता था वह तो नहीं बन पड़ा पर परिस्थितियां अपने हल निकालने के लिए हजार नए रास्ते खोज लेती हैं। युग शिल्पियों ने कदम आगे बढ़ाने का संकल्प कर लिया तो फिर अवरोधों का काल्पनिक कुहासा छंटने में भी देर नहीं लगी। अब वे पूर्ण निश्चिन्ततापूर्वक नव सृजन के मोर्चे पर अग्रिम पंक्ति में आने के लिए खड़े हैं। आश्चर्य है कि तथाकथित असमंजसों में से एक भी आड़े नहीं आया और न किसी का पेट खाली रहा, न परिवार भूखा मरा। सच पूछा जाय तो यह दोनों की क्षेत्र इन बदली परिस्थितियों से अधिक तृप्ति, तुष्टि और शान्ति अनुभव करते हैं। आदर्शवादी आस्थाओं में यह विशेषता है कि व्यक्ति उन्हें सच्चे मन से पकड़े, जकड़े रहे तो सहयोग और विरोध प्रदर्शन करने वाले भी समयानुसार नरम पड़ जाते हैं और व्यंग्य उपहास करने के स्थान पर प्रशंसक समर्थक ही नहीं अनुकूल भी बन जाते हैं। युग शिल्पियों में से अधिकांश का अनुभव यही है। जो पक रहे हैं वे कल नहीं तो परसों इसी निष्कर्ष पर पहुंचेंगे कि शूर-साहसियों के द्वारा अपनाई जाने वाली उत्कृष्ट आदर्शवादिता आरम्भ में ही घाटे का भय दिखाती है। अनुभव बताता है कि यह लाभदायक मार्ग है। अगणित महामानवों की जीवन गाथा इस सत्य की, तथ्य की, शपथ पूर्वक साक्षी देने के लिए प्रस्तुत हैं।

युग शिल्पियों को क्या करना है। इसके लिए उनके सम्मुख प्रथम चरण में अपनाई जाने वाली पंच सूत्री योजना स्पष्ट है:—

जागृत जन शक्ति के सहारे ही नव सृजन की बहुमुखी आवश्यकतायें पूर्ण की जानी है। इसके लिए धर्म तन्त्र से लोक शिक्षण का मार्ग अपनाया गया है और पंच सूत्री योजना को प्रश्रय दिया गया है (1) प्रज्ञा संस्थानों का संस्थापन (2) ज्ञान रथ के माध्यम से स्वाध्याय (3) स्लाइड प्रोजेक्टर के माध्यम से सत्संग (4) पारिवारिक ज्ञान गोष्ठियों के लिए जन्म-दिवसोत्सव (5) लोक मानस ढालने के लिए आदर्श वाक्य आन्दोलन।

यह पंच सूत्री योजना चल पड़ने पर जन सम्पर्क सधेगा। जन समर्थन मिलेगा और जन सहयोग की कमी न रहेगी। यह प्रथम चरण है। दूसरे चरण के दस सूत्र हैं। पांच सृजनात्मक पांच सुधारात्मक। अपने देश की वर्तमान परिस्थितियों में इन्हें हर दृष्टि से प्राथमिकता मिलनी चाहिए, इनके परिणाम दूरगामी होंगे और उनकी सफलता कायाकल्प जैसी स्थिति उत्पन्न करेगी।

(1) अपने देश में सत्तर प्रतिशत अशिक्षित हैं। अशिक्षा के रहते न भौतिक प्रगति हो सकती है न आध्यात्मिक। जानकारियों और विचारणाओं का क्षेत्र सीमित रहने पर मनुष्य कूप मंडूक ही बना रहेगा। न अनगढ़पन खलेगा, न समय के साथ कदम बढ़ाने का उत्साह ही उत्पन्न होगा। प्रगति के लिए शिक्षा की आवश्यकता को अनिवार्य ही माना जाना चाहिए। यह पेट भरने के उपरान्त दूसरी आवश्यकता है। जिसकी पूर्ति होनी ही चाहिए।

यह कैसे संभव हो? हमें हर काम के लिए सरकार का मुंह ताकने की आदत है। यह भुला दिया जाता है कि सरकार के साधन बहुत सीमित हैं। उसके लिए बालकों के शिक्षा साधन जुटाना तक कठिन पड़ रहा है तो फिर 60 प्रतिशत प्रौढ़ नर-नारियों को साक्षर बनाने की—अत्यन्त व्ययसाध्य योजना को पूर्ण करने की आशा उससे कैसे की जाए। यह कार्य जन स्तर पर ही हो सकता है। हर शिक्षित से सम्पर्क साधा जाए। उसे विद्या ऋण चुकाने के लिए एक-दो घंटे नित्य देते रहने के लिए मनाया जाये। इस आधार पर गली-गली मुहल्ले-मुहल्ले नर-नारियों की प्रौढ़ पाठशालाएं चलें। बच्चों को सुसंस्कारी बनाने तथा स्कूली पढ़ाई को परिपुष्ट करने के लिए भी ऐसा ही प्रबन्ध हो। इसके लिए शिक्षकों का सेवा सहयोग प्राप्त करने अनपढ़ों में उत्साह जगाने और स्थान आदि का सुयोग बिठाने का त्रिविधि कार्यक्रम हाथ में लेना होगा। जन स्तर पर यह प्रयास चल पड़े, उत्साह भरा प्रवाह उमड़ पड़े तो जन आन्दोलन के सहारे इस अत्यन्त आवश्यक एवं अत्यन्त दुरूह कार्य को सम्पन्न कर दिखाना कुछ भी कठिन न रहेगा।

(2) स्वास्थ्य संवर्धन में कितने ही तथ्यों का समावेश है। सम्पन्नता बढ़ने साधन जुटने की प्रतीक्षा में इसके लिए रुका नहीं जा सकता। आहार के पोषण को कम करने के लिए घरों में शाक वाटिका लगानी होगी। भोजन पकाने की पद्धति में क्रान्तिकारी परिवर्तन करने होंगे। आहार-विहार संतुलित करने के सम्बन्ध में अपने देश की स्थिति को देखते हुए जन साधारण को वर्ण माला पढ़ाने जैसी जानकारी कराने एवं आदत डालने की आवश्यकता पड़ेगी। व्यायाम, खेल, कूद का नया माहौल बनाना होगा। प्रजनन में संयम बरतने और शिशु पालन का ककहरा पिछड़े देहातों में  नये सिरे से पढ़ाना होगा।

(3) इस सन्दर्भ में स्वच्छता का अपना महत्व है। गली कूचों में-गांव के इर्द-गिर्द फैले हुए कूड़े-कचरे और मल-मूत्र में किस प्रकार दुर्गन्ध उठती, बीमारी फैलती तथा बहुमूल्य खाद की बर्बादी होती है। इस पर गम्भीरतापूर्वक विचार करने से प्रतीत होता है कि तनिक से आलस्य-प्रमाद में स्वास्थ्य संकट में, अतिरिक्त उपज में, अर्थ व्यवस्था में कितनी भारी क्षति पहुंचती है। जापान में मनुष्य के मल-मूत्र को सुनहरा खाद कहा जाता है और गोबर के स्थान पर उसी से बहुमूल्य खाद बनाकर उपज का कीर्तिमान बनाया जाता है। देहातों में मानवी मल-मूत्र के सदुपयोग की व्यवस्था नहीं। यदि खेतों में चलते फिरते पखाने बनाये जा सकें अथवा पानी के लोटे के साथ खुरपी लेकर शौच जाने के लिए लोगों को समझाया जा सके तो हर मनुष्य का मलमूत्र खाद बन सकता है और उपज बढ़ाने में आश्चर्य जनक योगदान दें सकता है। हर गांव में सफाई कर्मचारियों की नियुक्ति कठिन है। पर श्रमदान का उत्साह उत्पन्न करके इस आधार पर गली कूचों का कूड़ा करकट खाद के गड्ढों तक पहुंचाया जा सकता है। घरों की तथा कुओं की सड़ती हुई नालियों की निकासी का प्रबन्ध हो सकता है। कुएं तालाबों की सफाई होती रहे तो भी बढ़ती हुई बीमारियों की रोकथाम हो सकती है और कुरुचिपूर्ण वातावरण का, गन्दगी सहन करने वाले स्वभाव का कायाकल्प हो सकता है। यह सभी कार्य ऐसे हैं जिन्हें जन सहयोग के सहारे ही सम्पन्न किया जा सकता है।

(4) आलस्य-प्रमाद ने अपने देश में एक भयावह बुराई का रूप धारण कर लिया है। कामचोरी, हरामखोरी में बड़प्पन समझा जाने लगा है। श्रम जीवियों को हेय, अछूत माना और तिरस्कृत किया जाता रहा है। फलतः गरीबी बेकारी की समस्या दिन-दिन विकट होती जा रही है। इस सन्दर्भ में गृह उद्योगों के प्रति नये सिरे से उत्साह उत्पन्न करने की आवश्यकता है। हाथ से चलने वाले या जहां बिजली है, वहां छोटी मशीनों के सहारे चल सकने वाले कुटीर उद्योग गांव-गांव लगाये जायें और बढ़ती हुई बेकारी तथा गरीबी का प्रश्न हल किया जाए। मात्र खेती या नौकरी के सहारे देश की अर्थ व्यवस्था सुस्थिर नहीं रखी जा सकती। सरकार पर यह दबाव डालना होगा कि वह कुटीर उद्योगों के सुरक्षित क्षेत्र से बड़े मिल कारखानों को प्रतिस्पर्धा न करने दें। खादी युग की तरह कुटीर उद्योगों के बने माल को प्राथमिकता देने के लिए जन आन्दोलन खड़ा करना होगा।

(5) कामचोरी हरामखोरी को एक तरह का अनैतिक असामाजिक कार्य माना जाय और इस प्रवृत्ति वालों को कुछ उपार्जन करने एवं कार्यों में संलग्न होने के लिए समझाया दबाया जाय—आलस्य—प्रमाद की दुष्प्रवृत्ति जितनी ही घटेगी उतनी ही सत्प्रवृत्ति सम्पदा एवं प्रगति बढ़ती चली जायेगी।

(6) वृक्षों के घटने से जीवन के लिए उपयुक्त प्राणवायु का अनुपात कम होता जा रहा है। वर्षा के पानी से भूमि कटती है। पत्तों की खाद न मिलने से उर्वरता कम होती है। वर्षा में कमी पड़ती है। इमारती तथा जलाऊ लकड़ी के दाम दिन-दिन बढ़ते हैं। हरीतिमा घटने पर मौसम का सन्तुलन डगमगाता है। खाद्य संकट उभरता है तथा अन्याय ऐसे असंख्यों कारण सम्पन्नता तथा तन्दुरुस्ती पर बुरा प्रभाव डालते हैं। इन खतरों को देखते हुए वृक्षारोपण के लिए जन-जन में उत्साह उत्पन्न करने की आवश्यकता है।

जहां भी खाली जगह हो, फलदार, छायादार या जलाऊ लकड़ी के पेड़ लगाये जायें। उनका पालना, पशु पालन तथा शिशु पालन की तरह उत्साह वर्धक उपयोगी माना जाये। आंगन बाड़ी, छत बाड़ी, छप्पर बाड़ी का प्रचलन हर घर में किया जाय ताकि आर्थिक बचत होने के साथ-साथ कुपोषण दूर करने का आधार बने एवं घरों की शोभा सौन्दर्य बढ़ाने का प्रवाह चल पड़े।

(7) हानिकारक प्रचलनों में तम्बाकू, शराब, भांग, अफीम, चरस आदि के नशे अत्यधिक घातक हैं। इनका सेवन धीमी आत्म-हत्या के समान है। शारीरिक स्वास्थ्य, मानसिक प्रखरता, अर्थ व्यवस्था, परिवार परम्परा, प्रतिष्ठा की दृष्टि से नशेबाजी को सर्वनाशी ही माना जा सकता है। इस दुर्व्यसन से व्यक्ति और समाज हर दृष्टि से नीचे गिरता जा रहा है।

(8) सभी जानते हैं कि खर्चीली शादियां अपने समाज को दरिद्र और बेईमान बनाये दें रही हैं। हर गृहस्थ को अपनी प्रायः एक तिहाई आमदनी इसी कुप्रथा में खर्च करनी पड़ती है। लड़के वाला दहेज मांगता है और लड़की वाला जेवर का धूमधाम। इसमें दोनों पक्ष दिवालिया होते हैं। समूचे परिवार को अर्थ संकट में धकेलते हैं और शिक्षा, चिकित्सा व्यवसाय आदि आवश्यक कार्यों के लिए जिस पूंजी की आवश्यकता होती है, उसके चुक जाने पर भांति-भांति के संकट सहते हैं।

इस कुप्रथा को दूर करने के लिए विचारशील लड़के-लड़कियों से देन दहेज वाली खर्चीली शादी न करने की प्रतिज्ञाएं कराई जानी चाहिए। अभिभावकों को बिना खर्च के विवाह करने के लिए सहमत किया जाना चाहिए। इस सन्दर्भ में छोटी उपजातियों का सीमा बन्धन शिथिल करके दायरा बड़ा किया जाना चाहिए। प्रज्ञा परिवार के लाखों सदस्य अपने जैसे सुधारवादियों में बिना खर्च की आदर्श एवं सामूहिक शादियां करने लगे हैं। अब उस शुभारम्भ को देश भर में व्यापक प्रचलन के रूप में सुविस्तृत किया जाना चाहिए।

(9) फैशन, श्रृंगार, ठाठ-बाट, जेवर आदि के नाम पर अहंकार प्रदर्शन का जो बचकानापन इन दिनों चल पड़ा है, उसमें विलासिता, कामुकता, उच्छृंखलता आदि दुर्व्यसनों की ही वृद्धि हुई है। ईर्ष्या भड़की है और नकल करने की धुन में कितनों ने ही गरीब रहते हुए भी अमीरी की झूठी सज्जा सजाई है। बढ़े हुए खर्च की पूर्ति के लिए अनाचारी आमदनी की राह बनाई है। आलस्य-प्रमाद आदि बढ़ा है। इस प्रकार खर्च होने वाली राशि अल्प बचत जैसा उपाय अपनाकर बैंक में जमा की गई होती या उत्पादन कार्य में लगाई गई होती तो सादगी के साथ जुड़ी हुई सज्जनता बढ़ती और बचाई हुई राशि से व्यक्ति तथा समाज की समृद्धि बढ़ने में योगदान मिलता।

अपव्ययों में एक सन्तान की संख्या बढ़ाना भी है। इन दिनों प्रस्तुत जन संख्या के लिए ही अन्न, वस्त्र, मकान, शिक्षा, चिकित्सा के साधन इतने व्यक्तियों के लिये जब उपलब्ध नहीं है फिर अनावश्यक संख्या में उत्पन्न की जाने वाली पीढ़ी के लिये निर्वाह एवं विकास के साधन कहां से उपलब्ध होंगे। अभिभावकों का अर्थ सन्तुलन, माता का स्वास्थ्य, बच्चों का भविष्य और देश का भार इन आवश्यक प्रजनन से गिरता ही चला जा रहा है। हर व्यक्ति को समझाया जाना चाहिए कि उत्पादन नहीं बढ़ रहा है तो कम से कम अपव्ययों को तो नहीं ही बढ़ायें।

(10) अवांछनीयताओं में कितनी ही ऐसी हैं जिससे जितनी जल्दी पीछा छुड़ाया जा सके उतना ही उत्तम है। मूढ़ मान्यताओं में टोना-टोटका भूत-पलीत, भाग्य-ज्योतिष, मुहूर्त, शुभ-अशुभ, जैसे कितने ही अन्ध विश्वास पिछड़े वर्गों में फैले हैं और उस भ्रम जंजाल में वे बुरी तरह समय गंवाते, पैसा ठगाते और भ्रान्तियों में उलझते हैं।

कुरीतियों में जाति-पांति के नाम पर चलने वाली ऊंच-नीच की मान्यता, पर्दा प्रथा, दहेज, मृतक भोज, बाल विवाह, भिक्षा व्यवसाय जैसी कितनी ही कुप्रथाएं जड़ जमाये बैठी हैं। जिससे समाज हर दृष्टि से जर्जर हुआ जा रहा है।

अनैतिकताओं में मिलावट, रिश्वत, चोरी, ठगी, अपहरण, उत्पीड़न से लेकर हत्या डकैती तक की अपराधी वृत्तियां आतंक मचाती, आशंका, अविश्वास, अनिश्चितता, अराजकता जैसी स्थिति उत्पन्न करती हैं। अवांछनीय आकर्षण एवं दबाव से चिन्तन एवं चरित्र का निरन्तर अधःपतन होता जा रहा है।

प्रथम चरण के पांच सूत्र पूरे होते ही इस सूत्री सृजनात्मक और सुधारात्मक कार्यक्रम हाथ में लिए जाने चाहिए। युग सन्धि के प्रथम पांच वर्षों की यह पन्द्रह सूत्री योजना पूरी होते-होते कायाकल्प जैसी परिस्थितियां दृष्टिगोचर होने लगेंगी। इन निर्धारणों में सभी जागृत आत्माओं को प्राण पण से कटिबद्ध होना और उन्हें पूरा करके ही चैन लेना चाहिए।

----***----

युग गायक संसद—

वाणी के कलाकार एक कदम आगे आयें

*******

विभूतियां भगवान किसी-किसी पुण्यात्मा को देते हैं। सर्वसाधारण को पेट प्रजनन की पशुप्रवृत्तियों का समाधान कर सकने जितनी कुशलता ही प्राप्त है। इसके अतिरिक्त कितनी ही ऐसी विशेषतायें हैं जिनके लिए आम आदमी तरसता ही रहता है और इच्छा रहते हुए प्रयत्न करते हुए भी उन्हें प्राप्त कर नहीं पाता। (1) सम्पदा (2) प्रतिभा (3) बुद्धिमत्ता (4) बलिष्ठता (5) कलाकारिता की गणना इन्हीं विभूतियों में होती है। यों मनुष्य शरीर ही ईश्वर का सर्वोपरि उपहार है पर जिन्हें विभूतियों के हीरक हारों से सुसज्जित किया गया है उन्हें तो बड़भागी ही समझा जाना चाहिए। साथ ही जिन्हें वे प्राप्त हैं उन्हें तो बड़भागी ही समझा जाना चाहिए। साथ ही जिन्हें वे प्राप्त हैं उन्हें अनुभव करना चाहिए कि इन्हें दूसरों को ललचाने, अपना दर्प बढ़ाने, दुष्ट परम्परा चलाने एवं वैभववान बनकर आतंक उत्पन्न करने में इनका दुरुपयोग नहीं होना चाहिए। विशेष वैभव मिलने का प्रयोजन इतना ही है कि उनके द्वारा अधिक सेवा साधना बन पड़े और अधिक श्रेय उपार्जित करने का सुअवसर मिले। इस प्रकार जो अपनी पात्रता, प्रामाणिकता सिद्ध करते हैं वे पदोन्नति के अधिकारी बनते अधिक ऊंचे उपहार प्राप्त करते और कृत-कृत्य बनते हैं।

इन पंक्तियों में कलावानों की चर्चा विशेष रूप से की जा रही है। कला के अनेक पक्षों में वाणी के धनी लोगों तक युग देवता का विशेष निमंत्रण पहुंचाया जा रहा है। इन दिनों युग परिवर्तन के पुण्य प्रयोजनों से प्रतिभा के इसी पक्ष की सर्वप्रथम एवं सर्वाधिक आवश्यकता पड़ रही है। जन जागरण में जन सम्पर्क प्रमुख है और वह पुण्य प्रयोजन प्रमुखतया वाणी के माध्यम से ही सधता है। जो मुखर हैं वे ही अपने वाक् चातुर्य से दूसरों के चिन्तन मोड़ने में समर्थ हो सकते हैं। जिनकी जीभ खुलती ही नहीं, जिनके कंठ-तालु से कुछ कहने योग्य निकलता ही नहीं वे अपना गुजारा भर कर सकते हैं। दूसरों को विचार सम्पदा देकर निहाल करने और जीवन्तों की दिशाधारा मोड़ने-मरोड़ने में उन्हीं की भूमिका प्रधान रहती है। इसलिए वाणी के कलाकारों को समय ने ऊंची आवाज में पुकारा है कि वे अपनी इस विभूति को न तो निरर्थक जाने दें और न अनर्थ के लिए प्रयुक्त करें।

वाणी के दो पक्ष हैं एक भाषण-संभाषण, दूसरा गायन-वादन। एक से प्रवचन होते हैं दूसरे से संगीत का भाव प्रवाह उमंगता है। यह विशेषतायें हर किसी में नहीं पाई जाती हैं। कुछ में प्रयत्नपूर्वक उगाई, उभारी भी जा सकती हैं। पर कुछ की बनावट ही ऐसी है कि वे काम चलाऊ कुछ बक-झक भले ही कर लें उतनी प्रवीणता नहीं पा सकते कि जन प्रवाह को सम्बोधित, आन्दोलित, अनुप्राणित भाव विभोर करके उसे भगीरथ की तरह अपने पीछे-पीछे चलने के लिए विवश कर सकें। यहां चर्चा उन्हीं की की जा रही है जिनकी वाणी की मुखरता के साथ कंठ में स्वरलहरी का बीजांकुर विद्यमान है। उन्हें इस सौभाग्य अनुदान के साथ-साथ अपना विशेष उत्तरदायित्व भी अनुभव करना चाहिए। इन विभूतियों के माध्यम से युग प्रवाह उलटने की सामयिक आवश्यकता को पूरा करने की दृष्टि से बिना असमंजसों में उलझे आगे ही आगे चलना चाहिए। प्रज्ञा अभियान में लोक-मानस का परिष्कार आवश्यक है। इसके लिए यों लेखनी का भी प्रयोग होता है और जिनकी शिक्षा तथा प्रतिभा इसके लिए उपयुक्त है वे ब्रह्मवर्चस के माध्यम से चल रहे साहित्य सृजन के महान अभियान के अंग बनकर अपने स्तर का काम भी कर सकते हैं। उनके लिए ढूंढ़ने लिखने अनुवाद करने जैसे हजार काम मौजूद हैं। पर वे प्रायः उनमें से अधिकांश ऐसे हैं जिनकी पूर्ति के लिए शान्तिकुंज रहे बिना बनते नहीं। घर बैठे तो कोई-कोई कुछ-कुछ ही सहयोग कर सकते हैं। जिनका वैसा स्तर है वे अपने ज्ञान एवं अनुभव का उल्लेख करते हुए सहयोग की संभावना का स्वरूप एवं समयदान सदुपयोग के सम्बन्ध में प्रत्यक्ष वार्ता एवं पत्र व्यवहार कर सकते हैं।

यहां विशेष रूप से उनसे अनुरोध किया जा रहा है जो प्रवचन प्रतिभा के अपने में बीजांकुर देखते हैं। वैसा कुछ अपने छोटे सम्पर्क क्षेत्र में करते भी रहते हैं। इसी प्रकार आग्रह उनसे भी किया जा रहा है जिनका कंठ मीठा है, जो भावनायें तरंगित कर सकने जैसा कुछ गा भी सकते हैं। वादन का अभ्यास गौण है। बाजा बजाना आना दूसरी बात है। वह श्रृंगार है। मूल बात कंठ का माधुर्य है। स्वर ताल का ज्ञान होने से बात बन जाती है और हीरे को खरादने में, सोने को ढालने में कुछ विशेष कठिनाई नहीं होती। बिना बाजे के भी वे काम चला सकते हैं। वादन भी साथ हो तो सोने में सुगंध की कहावत चरितार्थ होने लगेगी। यही बात भाषण कला के सम्बन्ध में भी है। दैनिक जीवन में खुले जी से बिना भय संकोच के सामान्य वार्ता बेधड़क रूप से कर सकते हैं। समझना चाहिए उन्हें व्यवस्थित भाषण कला का अभ्यास करने में विशेष कठिनाई नहीं पड़ेगी। भाषण न बन पड़े तो संभाषण वार्तालाप का महत्व भी कम नहीं। उसे भाषण की तुलना में कहीं अधिक महत्व मिला है। भाषण तो तोता रटने की तरह ही अनेकों को याद हो जाता है और वे ग्रामोफोन रिकार्ड दुहराते रहते हैं किन्तु संभाषण पग-पग पर व्यक्तित्व की सुसंस्कारिता प्रकट करती है। साथ ही जिससे वार्ता चल रही है उसके स्तर, रुझान और प्रसंग के सन्दर्भ में उत्पन्न हो रहे उतार चढ़ावों पर बारीकी से नजर रखनी होती है। इससे कम में महत्वपूर्ण वार्ताएं कभी सफल ही नहीं होतीं। गपबाजी में अपना और दूसरों का समय खराब करने वाला बकवास है और सोद्देश्य चर्चा को सफल बना लेना सर्वथा दूसरी। यह सब वाणी की कलाकारिता के निखार-परिष्कार हैं। यह प्रशिक्षण और अभ्यास के सहारे सम्पन्न हो सकते हैं। प्रश्न तो यह है कि इन प्रतिभाओं के विभूतियों के मूलभूत बीजांकुर हैं या नहीं यदि हैं तो उनका उपयोग प्रस्तुत युगधर्म के लिए नियोजित करने की उमंग उठती है या नहीं? यह दोनों बात बनें तो दो पहियों पर आश्रित गाड़ी का आगे लुढ़कना बन पड़े।

प्रज्ञा परिवार में ऐसी असंख्य प्रतिभायें विद्यमान हैं जिनकी वाणी मुखर है। ऐसे लोगों की कमी थोड़े ही है। स्कूलों में पढ़ने वाले ‘लेक्चरर’ वकील, नेता जैसे लोग अनेकानेक हैं। पंडित, पुरोहितों, संत, महात्माओं का एक बड़ा वर्ग ऐसा है जिन्हें कर्मकांडों, कथाओं, सत्संगों के नाम पर कुछ न कुछ कहते रहना पड़ता है। इसके अतिरिक्त कितने ही छिपे रुस्तम भी ऐसे हैं जिन्हें सार्वजनिक भाषण, संभाषण का अवसर नहीं मिला अन्यथा वे इस क्षेत्र के व्यवसाइयों के कान काटते और बाजी मारते।

यही बात गायकों के सम्बन्ध में भी है। घर रास्ते में कितनों को ही गुन-गुनाते सुना जाता है तो प्रतीत होता है कि इनके कंठ में मिठास और भावों में लहर विद्यमान है। कई ऐसे ही किसी गायन मंडली में सम्मिलित हो जाते हैं और पीछे-पीछे साथ देने लगते हैं तो प्रतीत होता है कि कंठ मिठास की विशिष्टता विद्यमान है और यदि बड़ा अवसर मिले तो थोड़ा सा निखार देने पर वे गायकों की शानदार भूमिका निभा सकते हैं।

इन दिनों आए दिन प्रज्ञा अभियान के अन्तर्गत हर दिन सैकड़ों, हजारों छोटी बड़ी ज्ञान गोष्ठियां हर क्षेत्र में होती हैं उनके लिए कुशल वक्ताओं की भारी मांग रहती है। कुशल से तात्पर्य है— सोद्देश्य और सुव्यवस्थित शैली अपनाकर अभीष्ट प्रयोजन की पूर्ति को ध्यान में रखकर बोलने वाले। अकुशल से तात्पर्य है—मनमौजी ढंग से अपनी वाचालता को बन्दर की तरह कूदने, नचाने वाले। यह कुशलता शान्तिकुंज के एक-एक महीने वाले युग शिल्पी सत्रों में सम्मिलित होकर सीखने और अभ्यास करने से सहज ही उपलब्ध हो सकती है प्रश्न एक ही है कि क्या इस विभूति को लोक मानस पर बिखेरने के लिए भावना है, सुविधा भी है या नहीं। कलाकौशल भी निरुद्देश्य सीखे जायें तो उन्हें गर्दभ भार की तरह निरर्थक ही समझा जायेगा।

यही बात गायन वादन के सम्बन्ध में भी है। प्रज्ञा परिवार के जिन भाग्यवानों को मधुर कंठ की विशिष्ट विभूति उपलब्ध है उन्हें गंभीरतापूर्वक यह बात सोचनी चाहिए कि वे अपना पूरा या आधा समयदान युग परिवर्तन की विषम वेला में कर सकते हैं क्या? यदि कर सकें तो उनकी स्वर लहरी को निखारने और वाद्य यंत्र की सहायता से उसे सजाने का उद्देश्य शान्तिकुंज में न्यूनतम एक महीना रहकर भी उपलब्ध हो सकता है। शिक्षण एवं कौशल प्रमुख नहीं। उपयोग का अवसर मिलने जैसी कोई कठिनाई भी नहीं, प्रज्ञा आयोजनों की इन दिनों धूम है। अगले दिनों तो उसका विस्तार सैकड़ों गुना होने जा रहा है। हर प्रवचन के साथ संगीत जोड़ा गया है। कथा-कीर्तन को परस्पर सम्बद्ध कर दिया गया है। भजन मंडलियां तो अपने आप में पूर्ण हैं। उनमें बीच-बीच में थोड़ी टिप्पणी लगाते चलने भर से गायन समारोहों के माध्यम से जन मानस को दिशा धारा देने का प्रयोजन भली प्रकार पूरा होता रह सकता है। यह एकाकी प्रयास संभाषण—वार्तालाप प्रचार परामर्श में तो काम दे सकता है पर समारोहों में वक्ता का सहयोगी गायक भी होना चाहिए। अन्यथा आरम्भ की शान्ति स्थापना करने और अन्त में भाव विभोर मनःस्थिति में विसर्जन करने की बात उतनी अच्छी तरह बनेगी नहीं, जितनी कि बननी चाहिए। जो हो भाषण और गायन के दोनों ही पक्ष ऐसे हैं जिनकी आवश्यकता, उपयोगिता प्रस्तुत महाभारत में धनुषबाण के समन्वय जैसी अनुभव की जा रही है।

इस वर्ग के लोगों में से ब्राह्मणोचित आजीविका के लिए भी चिन्ता न करनी पड़ेगी। न जन-जन के आगे हाथ पसारना पड़ेगा। न फीस मांगकर अपनी गरिमा गिराने की आवश्यकता पड़ेगी। वक्ता और गायन का सार्वजनिक गौरव स्थिर रहे उसके लिए उनकी ब्राह्मणोचित आजीविका का प्रबंध भी प्रज्ञा मिशन ने किसी प्रकार जुटाते रहने का प्रबन्ध किया है। इन दोनों वर्गों के प्रशिक्षण अभ्यास की सुविधा तो पहले से ही थी। अब उसमें एक कड़ी और जुड़ गयी है कि जिनके पास पूर्व संचित निर्वाह साधन नहीं हैं अथवा कम पड़ते हैं उनके लिए संचय विलास एवं अपव्यय के लिए तो नहीं पर साधु, ब्राह्मण स्तर का निर्वाह उपलब्ध करते रहने में कमी न पड़ने दी जायेगी।

इन पंक्तियों में एक बार फिर विशेष आमंत्रण उद्बोधन उन विभूतिवानों को भेजा जा रहा है जिनमें वाणी की मुखरता और कंठ की मधुरता के बीजांकुर विद्यमान हैं साथ ही युग धर्म के निर्वाह की भावना उदारता एवं उमंग भी है। ऐसे लोग शान्तिकुंज से सम्पर्क स्थापित करें और उपलब्ध सुयोग-सौभाग्य को सार्थक बनाने में आगा पीछा न सोचें।

----***----

उपाध्याय संसद—

उपाध्याय वर्ग नई पीढ़ी को युग चेतना से अनुप्राणित करें

*******

अध्ययन को ज्ञान नेत्र कहा है। उसके न खुलने पर मनुष्य पशु-पक्षियों की भांति बौद्धिक दृष्टि से निर्वाह ज्ञान तक ही सीमाबद्ध रह जाता है। घर बैठे संसार भर की परिस्थितियों, समस्याओं और विधि-व्यवस्थाओं से परिचित कराने और बौद्धिक क्षमता से सुसम्पन्न करने की सामर्थ्य मात्र शिक्षा से ही है और उसे जो उपलब्ध कराते हैं वे गुरु, अध्यापक कहे जाते हैं। जब उसी प्रसंग में व्यक्तित्व को प्रखर, परिष्कृत करने वाले सद्ज्ञान का भी समावेश होता है तो उसे विद्या कहते हैं। विद्या देने वाले को आचार्य या उपाध्याय कहते हैं। पूजनीय अभिनन्दनीय तो गुरु, अध्यापक भी हैं, पर वे व्यक्तित्व को विकसित, अन्तःकरण को परिष्कृत करने वाली विद्या का अमृत पिलाते हैं तो उनकी अनुकम्पा का कोई ठिकाना नहीं रहता। इस दैवी सम्पदा का अनुदान देने वाले के प्रति न केवल शिष्य की वरन् समूचे समाज की अन्तरात्मा कृत-कृत्य होती और चिरकाल तक शत-शत नमन करती है।

उपयोगी तो भौतिक जानकारी, व्यावहारिक सम्पदा और उपार्जन की क्षमता देने वाली शिक्षा भी है, पर उससे भी कहीं अधिक महिमा विद्या की है, जो गुण, कर्म, स्वभाव में शालीनता, दृष्टिकोण में उत्कृष्टता और चरित्र में प्रखरता का समावेश करके नर को नारायण, पुरुष को पुरुषोत्तम, क्षुद्र को महान बना देती है। विद्यावान मनीषियों को धरती का देवता कहा जाता है।

सरकारी स्कूलों में प्रायः बहिरंग जानकारियों के ही पाठ्यक्रम होते हैं। विवेकवान दूरदर्शिता, मानवी गरिमा से अलंकृत करने वाली शालीनता और व्यक्तित्व को तेजस्वी बनाने वाली, प्रखरता उत्पन्न करने वाली सद्ज्ञान-सम्पदा जिनसे उपलब्ध होती है उन सद्गुरुओं को समुदाय धीरे-धीरे लुप्त ही होता चला जा रहा है। इनके अभाव में समूची मानवता को बहुत कष्ट सहन करना पड़ रहा है। जनसंख्या तेजी से बढ़ रही है पर नर रत्नों की संख्या बर्बर शेरों की तरह तेजी से घट रही है। कारण एक ही है, सद्गुरुओं के सांचे ही जब समाप्त होते जाते हैं तो महामानवों की ढलाई कैसे हो? उसके बिना समाज को दिशा-धारा कौन दे? आदर्शवादी अग्रगामी ही संसार की प्रगति और शान्ति के सृजनकर्ता और संरक्षक माने जाते हैं। उन्हीं के पुण्य प्रयासों से समाज समुन्नत और सुसंस्कृत रहता है। कहना न होगा कि यह दिव्य अनुदान उपाध्यायों की उच्चस्तरीय उदारता ही विनिर्मित, विकसित करता है। वे ही अनगढ़ नर-वानरों को महामानवों में परिणति कर सकने की कल्प विद्या में प्रवीण पारंगत होते हैं।

जब सूर्य, चन्द्र ने कार्तिक की अमावस्या के सघन अन्धकार को दूर करने के अनुरोध को स्वीकारने में असमर्थता प्रकट कर दी तो निराशा में आशा उत्पन्न करने के लिए छोटे दीपकों ने अपनी अकिंचन क्षमता को समय की मांग पूरी करने के लिये उपस्थित किया। फलतः दीपावली जल उठी और दीप पर्व अमर हो गया। आज ऋषि-मनीषियों की परम्परा समय की उद्दंडता ने निगल ली। उस अभाव की पूर्ति प्रस्तुत अध्यापक वर्ग को करनी होगी। क्योंकि उनका वंश, वेश, कार्य प्रवाह उसी के अनुरूप है। वे अभाव की पूर्ति का पूरा-अधूरा कुछ तो उत्तरदायित्व वहन कर ही सकते हैं।

आज का अध्यापक वर्ग स्कूल-कालेजों से सम्बन्धित है। उन्हें निर्धारित पाठ्यक्रम के अनुसार शिक्षा देनी होती है। उससे छात्रों को बौद्धिक क्षमता एवं व्यवहार कुशलता बढ़ती है, पर उस विद्या की आवश्यकता अधूरी ही रह जाती है जिस पर मनुष्य का स्तर और संसार का भविष्य पूरी तरह निर्भर रहता है। इस पुनीत कार्य को वर्तमान अध्यापक भी एक सीमा तक पूरा कर सकते हैं। यों व्यक्तित्व के निर्माण में वातावरण आवश्यक है। प्राचीनकाल में गुरुकुलों का वातावरण ही छात्रों को ढालता था। पाठ्यक्रम की तो उस ढलाई में सामान्य-सी ही भूमिका रहती थी। इन दिनों छात्र कुछ घंटे के लिये पाठ पढ़ने स्कूलों में जाते हैं। शेष सारा समय तो दूसरे प्रकार के वातावरण में ही बिताते हैं। ऐसी दशा में शिक्षकों की मनीषा कदाचित् उच्चस्तरीय हो तो भी वैसी बात नहीं बनती, जैसी कि ऋषि कुलों में संभव थी। गुरुजनों का स्तर भी वैसा कहां है। इसलिए वैसे प्रतिफल की आशा न करते हुए भी ऐसे आधार मौजूद हैं जिनके सहारे उन परम्परा का आंशिक निर्वाह हो सकता है। जो हो सकता है उसे भी न किया जाय तो यह उस महान परम्परा के प्रति विश्वासघात होगा जिसके कारण विद्या को नव-जीवन, द्वितीय जन्म प्रदान करने की गौरव-गरिमा प्राप्त थी।

योजना यह है कि अध्यापक बन्धु अपने छात्रों को प्रज्ञा साहित्य पढ़ने का चस्का लगायें। उनका महत्व और परिणाम बताकर रुचि जगायें, आकर्षण उत्पन्न करें, साथ ही अपने पास से इन छोटी-छोटी पुस्तिकाओं को अवकाश के समय पढ़ने और सुविधानुसार वापिस कर देने की बात समझा दें। यह उपक्रम चलाने से आरम्भ में स्वाध्याय की अभिरुचि न होने उसका महत्व विदित न होने के कारण उपेक्षा दिखाई जा सकती है किन्तु जैसे ही एक दो पुस्तिकायें पढ़ ली गई वैसे ही उनके प्रति सहज आकर्षण होने लगेगा। एक के बाद दूसरी की मांग होगी और आरम्भ जैसा आग्रह बार-बार न करना पड़ेगा। पहले पढ़ने का चस्का लगाने के लिए तरह-तरह की फलश्रुतियां, सम्भावनाएं बतानी, आशायें दिलानी पड़ती हैं, पर पीछे यह झंझट नहीं रहता। फिर एक दिन में एक पढ़ने की बात नहीं रहती। घंटे दो घंटे में ही कई पढ़ डालने पर भी उत्सुकता तृप्त नहीं होती और अधिक संख्या में एक साथ पाने का आग्रह होने लगता है। आदर्शवादिता को दैनिक जीवन की सामयिक समस्याओं के साथ गूंथकर जैसा समाधानकारक प्रतिपादन इन पच्चीस पैसा जितने लागत से भी कम, स्वल्प मूल्य में प्रस्तुतीकरण किया गया है उसे अद्भुतया अनुपम ही कहा जा सकता है। इस नैतिक, बौद्धिक और सामाजिक क्रान्ति के, व्यक्ति, परिवार और समाज निर्माण के दुष्प्रवृत्ति उन्मूलन और सत्प्रवृत्ति संवर्धन के सारे तत्व ऐसी प्राणवान शैली में प्रस्तुत किये गये हैं कि उसे कुछ ही समय पढ़ने के उपरान्त अनास्था, नीति मर्यादा में बदलने लगती है। यह पढ़ने ही योग्य है। इसमें न सम्प्रदायवाद है न राजनीति। इसमें मात्र प्रतिगामिता का विरोध और प्रगतिशीलता का समर्थन है। यही कारण है कि उसका सरकारी गैर सरकारी क्षेत्रों में बिना किसी विरोध असमंजस के समान रूप से स्वागत हुआ है। सराहा गया है। इसलिए पढ़ने-पढ़ाने पर कोई रोकथाम होगी ऐसा तनिक भी भय नहीं है। फिर स्कूली समय के अतिरिक्त अवकाश के क्षणों में उच्चस्तरीय स्वाध्याय अपनाना तो हर किसी के लिये श्रेयस्कर हो ही सकता है।

प्राथमिक शाला के छोटे बच्चों की बात दूसरी है। इसके आगे की कक्षाओं के विकसित बालक इन्हें पढ़कर अपना साहित्य और सामान्य ज्ञान भी बढ़ा सकते हैं। इसलिए यह उन्हीं के हित में है कि चावपूर्वक पढ़ें और अपने चरित्र का स्तर ऊंचा उठायें। अध्यापक इस सन्दर्भ में प्रेरणा देने और साधन जुटाने का सरलतम, बिना किसी झंझट का कार्य अपने जिम्मे ले लें तो वे अपनी सहज गुरु गरिमा का ही पृष्ठ पोषण करेंगे।

दस पैसा या पच्चीस पैसा प्रतिदिन ज्ञानघट में जमा करते रहने से इतनी राशि जमा हो जाती है कि उससे हर महीने नई-नई पुस्तकें खरीदी जाती रहें और नई जिज्ञासा की नई तृप्ति का साधन जुटता रहे। आरम्भ में 360 पुस्तिकाओं का सेट खरीदने में पच्चीस पैसा प्रति के हिसाब से 90 रुपये अवश्य खर्च हो जाते हैं पर वह राशि इतनी भारी नहीं कि मित्रों की सहायता से या अपनी जेब से जुट न सके। यह दान नहीं पूंजी है जो सदा हाथ में है। इच्छा हो तो पुरानी होने पर भी वे इतने ही मूल्य पर बिक सकती हैं।

360 पुस्तकें हाथ में हों तो उन्हें 360 छात्रों में एक-एक करके पढ़ने के लिये वितरित किया जा सकता है। दूसरे दिन पढ़ लेने पर उन्हें वापिस लेकर एक ही दूसरे को—दूसरे की तीसरे को—तीसरे की चौथे को देखकर नई स्वाध्याय सामग्री प्राप्त की जा सकती है। यह क्रम पूरे 360 दिन तक चलता रह सकता है। 360 छात्रों को 360 दिन तक हर दिन नई पुस्तक बिना मूल्य पढ़ाने पर जो प्रतिफल निकलेगा उसे कोई भी कहीं भी अनुभव कर सकता है और उस अप्रत्यक्ष सेवा साधना की परिणति को देखते हुए हर्ष गर्व एवं सन्तोष अनुभव कर सकता है। जो इतना पढ़ लेगा उसके चिन्तन में उत्कृष्टता और चरित्र में आदर्शवादिता का समावेश पूर्व की अपेक्षा कहीं अधिक दृष्टिगोचर होना निश्चित है। स्वयं प्रशिक्षण न कर सके तो क्या प्रज्ञा साहित्य के माध्यम से वे ही प्रेरणायें भरी जा सकती हैं जो प्राचीन काल के मनीषियों द्वारा हृदयंगम कराई जाती हैं।

अध्यापकों का—छात्रों के अभिभावकों, भाई-बहनों परिवार वालों से भी सम्पर्क रहता है। एक बार उनके पास भी जाया जा सकता है और प्रज्ञा साहित्य पढ़ाने का सत्परिणाम विश्वासपूर्वक समझाया जा सकता है। उन्हें भी पढ़ने के लिए प्रोत्साहित, सहमत करने में किसी को कहीं कोई कठिनाई न होगी। छात्रों के माध्यम से उस घर के हर शिक्षित के लिये अलग पुस्तकें भेजी जा सकती हैं। वे आपस में अदल-बदल कर उन्हें पढ़ सकते हैं और नियत दिन उन्हें वापस कर सकते हैं। यह सिलसिला चल पड़े और औसतन हर घर में चार शिक्षित सदस्य उसे पढ़ने लगे तो 360 छात्रों के घर परिवार वाले 360×4=1440 की संख्या में उस स्वाध्याय मंडल के सदस्य हो सकते हैं। ऐसी दशा में एक सेट से काम नहीं चलेगा, चार सेट चाहिये। इसके लिये आरम्भिक पूंजी 90×4=360 की आवश्यकता पड़ सकती है। इसे उदार सहयोग से संचित किया जा सकता है। चार मित्रों के यहां ज्ञानघट रखाकर उसकी मानसिक आय से भविष्य का नया साहित्य सदा सर्वदा नियमित रूप से खरीदते, पढ़ते-पढ़ाते रहा जा सकता है।

योजना आर्थिक दृष्टि से तनिक भी भारी नहीं हे और न उसके लिए अतिरिक्त समय, श्रम लगाने की आवश्यकता है। मात्र थोड़ी-सी रुचि लेने और तनिक सी प्रयास चेष्टा भर करने से काम चल जाता है। अपने जैसे यदि दो चार अध्यापक भी इसी प्रयास का अनुसरण करने के लिए तत्पर बना लिये जायें तो एक ही स्कूल कॉलेज के अध्यापक मिल-जुलकर हजारों तक नियमित रूप से युगान्तरीय चेतना का आलोक हर दिन नियमित रूप से पहुंचाने का वह पुण्य फल, श्रद्धा-सम्मान अर्जित करते रह सकते हैं जो प्राचीन काल के उपाध्यायों द्वारा उस समय की परिस्थितियों, उस समय के साधन, उपक्रमों द्वारा सम्पन्न किया जाता था।

अध्यापकों की भांति अध्यापिकायें भी अपने विद्यालयों में ठीक इसी उपक्रम को अपना सकती हैं और नारी समुदाय में रचनात्मक सत्प्रवृत्तियों का अभिनव बीजारोपण कर सकती हैं।

प्रज्ञा परिवार बहुत बड़ा है। उसमें हजारों की संख्या में अध्यापक, अध्यापिकायें हैं। वे उपरोक्त योजना क्रम को अपनायें और प्राचीन काल के अध्यापकों द्वारा वितरण किये जाने वाले विद्या दान का यह सामयिक उपक्रम अपनायें। गुरु गरिमा को जीवन्त रखने और उपाध्यायों के प्रति परम्परागत श्रद्धा को पुनर्जीवित करने में यह छोटी-सी कार्यपद्धति कितनी सार्थक होती है, इसका प्रयोग परीक्षण अध्यापक वृन्द करके देखें—यही अनुरोध इन पंक्तियों में किया जा रहा है।

----***----

युग प्रहरी संसद—

प्रज्ञा परिजनों के लिए अणुव्रत

*******

जागृत आत्माओं का देव परिवार युग परिवर्तन की सामयिक मांग को पूरा करने के लिए, अदृश्य शक्ति की योजना एवं प्रेरणा के अनुरूप गठित हुआ है। प्रज्ञा परिवार के हर सदस्य को युग संधि ही प्रभात वेला में अपने कंधों पर आये उत्तरदायित्वों को निभाना है। ऐसे ऐतिहासिक अवसरों पर अग्रगामी ही सुयोग सौभाग्य को पहचानते, साहस पूर्वक आगे बढ़ते और अपना उदाहरण प्रस्तुत करते हुए असंख्यों में अनुकरण का उत्साह भरते हैं। नव सृजन के युग निमंत्रण को कोई भी जागृत आत्मा अस्वीकार कर करे। जिसे जैसा उत्साह एवं अवसर हो, वह न्यूनाधिक परिमाण में अपने योगदान को सम्मिलित करे ही।

प्रज्ञा परिवार के तीन वर्ग है:—एक प्रज्ञा पुंज जो केन्द्र के बढ़ते हुए उत्तरदायित्व को सम्भालते हैं। जड़ को सींचते हैं और ध्यान रखते हैं कि घड़ी के फिनर को चाबी भर कर कसा न गया तो उसका समूचा तंत्र ही लड़खड़ा जायेगा। दूसरा प्रज्ञा पुत्र हैं जिनने युग धर्म की आपत्तिकालीन आवश्यकताओं को समझा है और निजी इच्छा आवश्यकताओं में कटौती करके उस बचत को समयदान-अंशदान के रूप में युग देवता के चरणों पर रखा है। युगान्तर चेतना को जन-जन के मन-मन में उतारने और घर-घर अलख जगाने की बहुमुखी प्रवृत्तियों में इन्हीं की प्रधान भूमिका है।

तीसरा वर्ग सामान्य प्रज्ञा परिजनों का है। सामान्य इस अर्थ में कि वे वर्तमान परिस्थितियों में, घर से बाहर जाने, कार्य क्षेत्र में उतरने या कोई बड़ा योगदान करने की स्थिति में तो नहीं हैं। पर समय की पुकार सुनने और जो संभव है उसे करने में पीछे नहीं रहना चाहते। यह समुदाय ही सबसे बड़ा है। उसे न उपेक्षित रखा जायेगा और न निष्क्रिय ही रहने दिया जाएगा। उनके लिए न्यूनतम सप्तसूत्री कार्यक्रम प्रस्तुत किया है। वह ऐसा है जिसे आत्म निर्माण, परिवार निर्माण के क्षेत्र में इन्हीं परिस्थितियों के रहते बड़े अंशों में चरितार्थ किया जा सकता है। समाज निर्माण के लिए ही प्रायः जन सम्पर्क साधने के लिए बाहर जाना और अधिक त्याग साहस का परिचय देना पड़ता है। वह बड़े परिमाण में न बन पड़े तो भी घर कुटुम्ब में आदर्शवादी प्रचलनों के लिए प्रयास करने से भी प्रकारान्तर से समाज कल्याण की दिशा में बहुत कुछ बन पड़ने की संभावना बनती है। आत्म निर्माण और परिवार निर्माण को भी समाज निर्माण का ही एक छोटा किन्तु महत्वपूर्ण अंश माना जा सकता है। इस प्रकार सामान्य प्रज्ञा परिजन भी प्रस्तुत सप्तसूत्री योजना को अपनाकर वह गर्व-गौरव प्राप्त कर सकते हैं जिसमें युग निमन्त्रण को स्वीकार करने वालों को मिलने वाले आत्म सन्तोष, लोक सम्मान और श्रेय जैसे अनेकों श्रेय सम्पादित करने की श्रृंखला जुड़ी है।

कितने ही व्यक्ति सचमुच ही ऐसी परिस्थितियों में होते हैं जो घर से बहुत दूर जाने, अधिक समय देने की स्थिति में हैं ही नहीं। वृद्ध जन, रुग्ण, घर परिवार के साथ जकड़ी हुई महिलाएं, रोज कुंआ खोदने, रोज पानी पीने वाले व्यस्त, चिन्ताओं समस्याओं से उलझे हुए व्यक्तियों की कमी नहीं। ऐसे लोग भी इन दिनों सर्वथा मूक दर्शक बनकर हाथ पर हाथ रखे बैठे नहीं रह सकते। इन्हीं के लिए न्यूनतम कार्यक्रम की सप्त सूत्री योजना प्रस्तुत की गई है। सप्तसूत्री योजना की जानकारी इसी पुस्तक में सृजन यज्ञ में हमारी श्रद्धांजलियां समर्पित होनी ही चाहिये, शीर्षक के अन्तर्गत दी गई है। वह हर किसी के लिये नितान्त सरल है। जिन घरों में इन महाव्रतों का प्रचलन प्रारम्भ होना वहां महानता विकसित होकर रहेगी। स्वर्गीय परिस्थितियों का अनुकरणीय अवतरण वहीं देखा जा सकेगा।

----***----

सम्पर्क संसद—

जिन्हें जन सम्पर्क का सुयोग प्राप्त है वे उसमें कुछ और भी जोड़ें

*******

इन दिनों स्वयं जगना ही नहीं कुक्कुट की तरह बांग देकर प्रभात के आगमन की सूचना देना और सोतों को जगाना भी आवश्यक है। इन दिनों बादलों की तरह विशाल भूखण्ड के साथ सम्पर्क साधने और सूखे खेतों में हरीतिमा लहलहाने के लिए परिभ्रमण की प्रव्रज्या पर निकलना आवश्यक है। हवा की तरह प्राणियों तक में नव जीवन का संचार करने के लिए हर दरवाजा और जहां भी गुंजायश दिखे घुस पड़ना आवश्यक है। कभी मौनी एकान्त सेवी भी सराहे जाते रहे होंगे पर आज तो उनकी आवश्यकता है जो जन सम्पर्क साधने दौड़ते हैं। या दौड़ने वालों को उत्तेजित करके अपने पास बुलाते हैं।

जो नव सृजन की प्राथमिक आवश्यकता को पूरा नहीं कर सकते उनके लिए महाकाल का निमंत्रण स्वीकारने का एक ही मार्ग बच रहता है कि दौड़ने वालों का परिपोषण करें। समुद्र स्वयं तो खेतों तक नहीं जा सकता पर बादलों को मुक्तहस्त से अपनी जलराशि इसलिए प्रदान करता है कि वे इस पुण्य परोपकार को अपने सिर पर लादें और जहां अभाव है वहां उसे पहुंचायें।

जिन्हें सहज ही ऐसे काम मिले हुए हैं कि जन सम्पर्क अनायास ही सधता रहे उन्हें भाग्यशाली कहना चाहिए। समझना चाहिए कि वे यदि इस सुयोग को आजीविका तक सीमित न रखकर उसके साथ-साथ जन-जागरण की, लोक मानस के परिष्कार की प्रक्रिया भी जोड़ सकें तो उसमें न अतिरिक्त समय लगेगा न भार पड़ेगा। न कोई योजना बनानी पड़ेगी न तैयारी करनी पड़ेगी। न किसी कठिनाई का सामना करने की आवश्यकता पड़ेगी। चलती गाड़ी के एक कोने पर छोटी मक्खी भी बैठी चले तो बैलों का न भार बढ़ता है और न गाड़ीवान को असमंजस पड़ता है। जन सम्पर्क की प्रक्रिया आमतौर से व्यावसायिक प्रयोजनों या उसी स्तर की नौकरी के सिलसिले में चलती है। यह कार्य अपने ढंग से पूर्ववत चलते रहें साथ ही उसमें युग चेतना की सुगन्ध भी घोल दी जाय तो इसमें सभी को सन्तोष मिलेगा। कपड़ों पर इत्र छिड़क लेने से कुछ बोझ तो लगता नहीं अपनी और समीपवर्ती की नाक में सुगन्ध का आनन्द अनायास ही होता रहता है। वार्ता में सामान्य प्रयोजन के साथ-साथ युग चेतना का समावेश करने में कुछ भी हर्ज नहीं होता वरन् सच तो यह है कि उसमें अपनी आदर्शवादिता का परिचय पाकर दूसरों की श्रद्धा खिंचती चली आती है अन्तरात्मा में पुलकन उत्पन्न करने वाला सन्तोष, उल्लास उमंगता रहता है सो अलग। आखिर परमार्थ का इतना प्रतिफल तो हाथों हाथ मिलना भी चाहिए।

अध्यापक का कार्य है जो अपने विद्यालय के छात्रों से निरन्तर सम्पर्क साधता है। कुछ न कुछ वार्ता भी करता है। उन्हें सहज सम्मान भी प्राप्त रहता है। ऐसी दशा में उनकी बात में वजन भी होता है। उसे ध्यानपूर्वक सुना और गम्भीरता पूर्वक अपनाया भी जाता है। वे यदि मौखिक रूप से प्रवचन करने, परामर्श देने की स्थिति में नहीं हैं। तो भी छात्रों को प्रज्ञा साहित्य का महत्व, सत्परिणाम बताकर उनकी रुचि जागृत कर सकते हैं और इसी प्रयोजन के लिए विनिर्मित सस्ती पुस्तिकाओं को पढ़ाने वापिस लेने का सिलसिला जारी रख सकते हैं। एक कदम और आगे बढ़ें, तो छात्रों के अभिभावक, भाई बहन और कुटुम्बी भी इस आलोक वितरण के प्रकाश क्षेत्र में सम्मिलित किए जा सकते हैं। छात्रों के माध्यम से उन तक भी प्रज्ञा साहित्य पहुंचाने, वापिस मंगाने का कार्य बिना कठिनाई के चलता रह सकता है। इस प्रकार देखते-देखते इस तनिक से उत्साह का प्रतिफल सैकड़ों-हजारों को नव जीवन से परिचित एवं अनुप्राणित करने में आश्चर्यजनक रीति से व्यापक एवं सफल हो सकता है।

इन गुरुजनों से अनुनय विनय की जा सके। उनकी महान गौरव-गरिमा को इस आड़े समय में इतनी उदारता बरतने तत्परता दिखाने के लिए उत्तेजित किया जा सके तो समझना चाहिए कि नवसृजन का एक बहुत बड़ा सुयोग बन गया। इससे आगे ऐसे ही सौभाग्यवानों को तलाश करने पर और भी कई वर्ग सामने आते हैं। जिन्हें जन सम्पर्क का वैसा ही सुयोग मिलता रहता है। ऐसे बड़भागी यदि इस सुयोग पर इत्र छिड़कने लगें तो देखते-देखते सारा वातावरण महकने लगेगा।

चिकित्सक इसी श्रेणी में आते हैं वे लोगों के पास भले ही न जाते हों पर लोग उनके पास घिरे रहते हैं। छात्रों की जो श्रद्धा अध्यापकों को उपलब्ध होती है वही मरीजों की चिकित्सक को मिलती है। उनका सम्मान किया जाता है और जो कहते हैं उसे वजनदार माना जाता है। ऐसी दशा में वे उनसे युग चेतना को समझाने का पुट भी चिकित्सक वार्ता में जहां-तहां चलाते रहें और प्रज्ञा साहित्य पढ़ाने वापिस लेने का सिलसिला चलाने लगें तो उसमें मरीज उनके परिचायक तनिक भी बुरा न मानेंगे और उलटे कृतज्ञता, प्रसन्नता प्रकट करेंगे।

कुछ व्यवसाय भी ऐसे हैं जिनमें ग्राहकों तक पहुंचने-बुलाने के अतिरिक्त आजीविका उपार्जन की बात बनती ही नहीं। फेरी वाले अपना माल लेकर दरवाजे-दरवाजे पहुंचते हैं कुछ की दुकानें ही ऐसी होती हैं, जिनमें स्थायी और अस्थायी ग्राहकों का आवागमन बना ही रहता है। इनमें कुछ स्थानीय भी होते हैं कुछ परिचित भी। दफ्तरों, कचहरियों, चिकित्सालयों, कारखानों, मन्दिरों में भी भीड़ अपने-अपने प्रयोजनों के लिए मंडराती रहती हैं।

इनमें से हर किसी ने तो नहीं पर जो विचारशील जीवन्त दीखें, जिनसे परिचय हो, बार-बार आना जाना रहे। उनसे सामान्य वार्ता के बीच युग साहित्य की गरिमा, उपयोगिता और प्रतिक्रिया का महत्व बताकर रुचि जगाई जा सकती है। उत्साह दिखे तो चुपके से उनकी प्रकृति, मनोभूमि के अनुरूप कोई पुस्तक जेब से निकालकर उनके हाथ में वापिस करने के लिए थमाई जा सकती है। जब लोग भरी कचहरी में रिश्वत से जेब भरते रहते हैं और उनका अवांछनीय धंधा धड़ल्ले से चलता रहता है तो कोई कारण नहीं कि प्रज्ञा प्रकाश से लाभान्वित करते रहने से पुण्य परमार्थ में कोई अवरोध उत्पन्न हो या विग्रह खड़ा हो। जहां सरकारी प्रतिबन्ध हो, अफसर त्योरी बदलें वहां परिचितों से आदान-प्रदान किसी अन्य स्थान को माध्यम बनाकर नितान्त सरलतापूर्वक निर्बाध गति से चलाया जा सकता है। इतनी बात तो इशारे से भी हो सकती है।

कुछ लोगों को व्यवसाय प्रयोजनों के लिए अथवा ड्यूटी पूरी करने के लिए दरवाजे-दरवाजे जाना पड़ता है। अखबार पहुंचाने वाले, दूध बेचने वाले अपने बंधे ग्राहकों के पास नित्य पहुंचते हैं। पोस्टमैन, ग्राहक सेवक, लेखपाल, चेचक के टीके वाले, मलेरिया वाले, समाज कल्याण महकमे के लोगों को भी जन सम्पर्क के लिए अनिवार्य रूप से निकलना पड़ता है। बैंक बचत योजना, बीमा व्यवसाय, फर्मों के एजेन्ट भी लोगों के यहां न पहुंचे तो बात कैसे बने? यह सभी लोग इस स्थिति में होते हैं कि अपने-अपने व्यवसाय एवं ड्यूटी अंजाम के साथ-साथ युग अवतरण की चर्चा छेड़ते रह सकते हैं। मिशन बहुमुखी है इसमें हर प्रकृति के लिए आकर्षक प्रसंग मौजूद हैं। स्वभाव और रुझान देखकर बात वहीं से शुरू करने की कला आती हो तो निश्चय ही प्रसंग आगे बढ़ेगा और एक दो बार के विचार विनिमय में ही वह स्थिति आ जायेगी कि प्रज्ञा साहित्य पढ़ने, वापिस लेने का सिलसिला चल पड़े। बात यहां तक बढ़ चले तो समझना चाहिए कि आधा उद्देश्य पूरा हो गया।

प्रज्ञा साहित्य पढ़ाने वापिस लेने की बात बार-बार इसलिए कही जा रही है। इससे रास्ता, कम समय में सम्पन्न होने वाला, इतना प्रभावी और कोई तरीका लोकमानस के परिष्कार का हो ही नहीं सकता है। हर आदमी से रोज-रोज घंटों सिर खपाने की फुरसत किसे है फिर अपने को हो भी तो आवश्यक नहीं कि दूसरा भी जल्दी में न हो। इसलिए सुविधा के समय देर तक पढ़ने की बात की शान्त चित्त से बन पड़ती है। फिर अपनी कही बात की तुलना में मिशन के सूत्र संचालक का प्रतिपादन और उनके व्यक्तित्व का प्रभाव कहीं अधिक भारी भरकम प्रभावी होने की बात भी निश्चित है। इन समस्त तथ्यों पर विचार करते हुए इससे सस्ता तरीका और कोई है ही नहीं कि कौड़ियों के मूल्य वाले इस रत्न भंडार का लाभ बिना कुछ खर्च के ही घर बैठे उपलब्ध कराया जाय। प्रचार प्रक्रिया का यह सर्वोपरि महत्व का और सबसे सरल एवं जादुई प्रभाव वाला तरीका है। जिन्हें किसी बहाने जन सम्पर्क में आने का अवसर मिलता है वे इस पुण्य प्रयोजन को अपनी दैनिक गतिविधियों में सम्मिलित कर लें तो श्रद्धा सम्पादन आत्म सन्तोष और लोक कल्याण के पुण्य परमार्थ का त्रिवेणी संगम विनिर्मित करने का श्रेय लाभ ले सकते हैं।

इसी सन्दर्भ में एक बात और भी ध्यान रखने योग्य है कि जो इस आलोक विस्तार की योजना में रुचि लेने लगें सहमति सहानुभूति प्रकट करने लगें, उनके घर, कमरों, दुकानों में आदर्श वाक्यों का एक सैट टांगने का भी प्रयत्न करना चाहिए। एक सप्ताह अपना निजी सेट जिनमें 14 आदर्श वाक्य होते हैं, प्रयोग के लिए मित्रों के घर टांगा जाय, इसके बाद पूछा जाय कि उस पर नजर जाने से घर के लोगों की, आगन्तुकों की आंखें चमकती हैं क्या? प्रसन्नता और गम्भीरता की मुद्रा उभरती है क्या? जिनमें परख की दृष्टि होगी वे निश्चित रूप से यह अनुभव करेंगे कि जिसकी भी दृष्टि उन टंगे वाक्यों पर जाती है। उनका अचेतन उनसे प्रत्यक्ष एवं परोक्ष प्रेरणा ग्रहण कर रहा है।

एक सप्ताह बाद पूछा जाय कि कमरा बोलती पुस्तक बना या नहीं? उधर बैठने वालों, और आने जाने वालों पर परिवार में आदर्शवादिता का माहौल बनाने की तेवर बदली या नहीं? जो ऐसा अनुभव करें उनसे कहना चाहिए कि गृह सज्जा आदर्शवादिता की छाप वातावरण में उत्कृष्टता का समावेश जैसे लाभों को देखते हुए डेढ़ रुपया प्रति के हिसाब से मिलने वाले इन आदर्श वाक्यों का सेट टंगा रहने दें और उसका मूल्य चुका दें। यदि अनख, अपेक्षा दृष्टिगोचर हो और लगे कि भार लादने जैसा कोई अनुभव कर रहा है तो उस सेट को उतार कर किसी दूसरे मित्र के घर लगा दिया जाय। यही प्रयोग परीक्षण वहां भी चलाया जाय। कहना न होगा कि यह हर वर्ष चौदह नए छपाने, बदलते रहने वाले आदर्श वाक्य भी चौदह रत्नों के समान हैं। इन्हें भी प्रज्ञा साहित्य का ही एक स्वरूप माना जाय और उसे सार्वजनिक प्रदर्शन में, वातावरण बनाने में अपेक्षाकृत और भी अधिक प्रभावी माना जाय। जन सम्पर्क से प्रज्ञा साहित्य की ही तरह आदर्श वाक्य कमरों में टांगने को भी समान महत्व दिया जाय। जिन्हें जन सम्पर्क सुविधा किसी भी बहाने मिलती है वे अपने सामान्य क्रिया कलाप में इस आलोक वितरण की प्रक्रिया का समावेश करके नव सृजन अभियान में देखने में छोटी किन्तु परिणाम में अत्यन्त महत्वपूर्ण प्रक्रिया को अग्रगामी बनाते रह सकते हैं।

----***----

सरस्वती संसद—

महिला संसद अपना कार्य इस तरह आरम्भ करें

*******

प्रज्ञा परिवार की सभी शिक्षित महिलाओं को अपनी निजी तथा पारिवारिक जिम्मेदारियों को वहन करने के अतिरिक्त नव सृजन अभियान में सहयोगी बनने का एक नया उत्तरदायित्व अपने कंधों पर लेना चाहिए। वह है—परिवार निर्माण। मिशन की तीन गतिविधियां हैं। (1) आत्म निर्माण (2) परिवार निर्माण (3) समाज निर्माण। इनमें से आत्म निर्माण और समाज निर्माण की गाड़ी के दो पहियों की उपमा दी जाय तो परिवार निर्माण को धुरी मानना पड़ेगा। इन दो को हाथ कहा जाय तो परिवार निर्माण को धड़ की संज्ञा दी जायेगी।

परिवार निर्माण का महत्व आज अपेक्षा के गर्त में धकेल दिया गया है। फलतः उस पाठशाला में पढ़कर, प्रयोगशाला में ढालकर जैसी प्रतिभाएं उभरनी चाहिए थीं, जैसे समर्थ व्यक्तित्व बढ़ने चाहिए थे उसमें उल्टे कमी होते जा रही है। समाज का स्वतन्त्र कोई अस्तित्व नहीं वह परिवारों का ही एक समुच्चय है। परिवारों में कुसंस्कारिता, प्रतिगामिता छाई रहे तो फिर समाज कल्याण की, उत्थान की बात सोचना व्यर्थ है। परिवार प्रमुख है। विश्व का अभिनव निर्माण वसुधैव कुटुम्बकम् के आधार पर होने जा रहा है। जन समुदाय को मानव परिवार का सदस्य बनकर रहना होगा। भावी दृष्टिकोण और प्रचलन निर्धारण में पारिवारिकता के सिद्धान्तों का ही समावेश होगा। इसलिए इस तथ्य को महत्व मिलना चाहिए। हम सब की दृष्टि परिवार निर्माण की ओर मुड़नी और केन्द्रीभूत होनी चाहिए।

इस महान प्रयोजन की स्थिति में शुभारम्भ मार्गदर्शन क्रियान्वयन, प्रोत्साहन, सहयोग में अग्रगामी तो पुरुषों को ही रहना होगा। अन्यथा दबाव के बिना ढर्रे के प्रचलन में सुधार, परिवर्तन होने की बात बनेगी ही नहीं। उपेक्षा बरती गयी और कुछ सोचने करने वालों को झिड़का गया तो समझना चाहिए कि बीज को ही चिड़िया खा गई। अंकुर उगते ही तेज धूप से जल गया। घर के प्रमुख व्यक्ति इस प्रक्रिया को आगे बढ़ाकर परिवार में सृजनात्मक सत्प्रवृत्तियों को बनायें, बढ़ायें। पर साथ ही यह भी ध्यान रखें कि स्थायी और सुचारु रूप से इस पुण्य प्रक्रिया को निरन्तर गतिशील रखना, मात्र नारी का ही काम है। वही तो चौबीस घंटे घर में रहती है। पारिवारिकता घर के दायरे से ही पलती है। उस घोंसले से निकलने पर तो स्थिति कुछ और से और ही हो जाती है। घर में गृह लक्ष्मियों ही रहती हैं। उनका उत्साह सहयोग न हो तो पुरुष के प्रयास जड़ नहीं पकड़ सकेंगे।

परिवार निर्माण का परोक्ष अर्थ है—नारी जागरण। अर्ध मूर्छित, पद दलित, आलस्य, प्रमाद और पिछड़ेपन से ग्रस्त नारी अपने लिए और परिवार के लिए भार ही रहती है। रोटी, कपड़ा पाती और बदले में रसोईदारिन, चौकीदारिन, जननी, धात्री और चलती फिरती गुड़िया की हल्की भारी भूमिका निभाती है। इस पिछड़ेपन के रहते वह परिवार निर्माण जैसे असाधारण कार्य को सम्पन्न कैसे कर सकेगी। इसके लिए सूझ-बूझ, संतुलन अनवरत प्रयास की आवश्यकता पड़ती है। योजना का स्वरूप, परिणाम एवं अवरोधों का समाधान भी उसके सामने आना चाहिए।

इसी से शिक्षित नारी को आगे आने और साथ में घर की अन्य महिलाओं को साथ लेकर चलना चाहिए। इतना ही नहीं इस युग चेतना को पड़ोस, परिचय एवं सम्बन्धियों तक पहुंचाने का भी प्रयत्न करना चाहिए हर्ष, शोक में जो सम्मिलित रहते हैं वे सभी स्वजन हैं। अपने साथ-साथ ही उन सभी को समेट बटोरकर चलना चाहिए। कार्य क्षेत्र को व्यापक बनाने का प्रयास करना चाहिए ताकि जहां भी उर्वरता हो वहां हरियाली उग सके। अपना निजी परिवार कन्ट्रोल में नहीं आता, तो इसका अर्थ यह नहीं है कि प्रगति की गुंजाइश जहां है वहां भी कुछ न किया जाय। यह आग्रह मिथ्या है कि पहले अपना घर बना लें तब दूसरों तक पहुंचने की बात सोचेंगे विभीषण लंका के कुटुम्बियों में से एक को भी सुधारने, समझाने में सफल नहीं हुआ पर राम दल के सुसंस्कारियों में पहुंचते ही प्रधान सेनापति बन गया। अपना घर परिवार व्यापक है। उसे चहार दीवारियों में कैद नहीं किया जाना चाहिए। जो सुसंस्कारी सो हमारे। यही नीति-विवेक संगत हैं। घर को प्रमुखता तो दी जाय पर उसी तक कूप मंडूक की तरह सीमाबद्ध न रहा जाय। पक्षियों का आश्रय स्थल तो घोंसला ही होता है पर जीवनचर्या उतने ही छोटे क्षेत्र तक सीमित नहीं रहती। वे उन्मुक्त आकाश में उड़ते भी हैं और निर्वाह, अनुभव, विनोद, सहयोग की आवश्यकता पूरी करने के लिए दूर-दूर तक परिभ्रमण भी तो करते हैं। सेवाव्रती को जन सम्पर्क से इन्कार करने की बात बनती ही नहीं। वह परिवार के प्रति कर्तव्य पालन तो करता है, पर साथ ही विश्व परिवार की उपेक्षा भी नहीं कर सकता। गूलर के भीतर कैद रहने वाले भुनगे का उदाहरण बन कर रहना, बाहरी क्षेत्र से आंखें बंद किए रहना, किसी भावनाशील के लिए संभव नहीं। समाधिस्थ योगियों और कारागार के बन्दियों की बात दूसरी है।

शिक्षित महिलाओं को अपने घरों के वातावरण में धार्मिकता का समावेश करना चाहिए। विलास, सज्जा, आपाधापी, आलस्य, अपव्यय, असहयोग, अहंकारिता का स्वेच्छाचार दुष्प्रवृत्तियां पनपती रहें तो समझना चाहिए सुख सुविधाओं के भरे-पूरे रहने पर भी उसमें पलने वालों का भविष्य अंधकारमय बनने जा रहा है। व्यक्तित्व घटिया रहा तो फिर मनःस्थिति और परिस्थिति सर्वथा असंतोषजनक ही रहेगी और विग्रहों का, संकटों का, समस्याओं का घटाटोप खड़ा ही रहेगा। इसलिए जहां आजीविका, एवं सुविधा जुटाई जाय वहां यह भी देखा जाय कि परिजनों में सुसंस्कारिता उभारने वाला प्रयास चल रहा है या नहीं, वातावरण बन रहा है या नहीं। धार्मिकता का प्रचलन हर प्रगतिशील घर में होना चाहिए। इस सन्दर्भ में परिवार निर्माण योजना के निमित्त छपे सस्ते साहित्य में विस्तार पूर्वक बहुत कुछ बताया गया है। इन पंक्तियों से नहीं उन प्रतिपादनों को पढ़ने, समझने, अपनाने और कार्यान्वित करने से काम चलेगा।

पारिवारिक पंचशीलों की आवश्यकता उपयोगिता समय-समय पर विस्तारपूर्वक बताई जाती रही है। (1) श्रमशीलता (2) मितव्ययिता (3) सुव्यवस्था (4) शालीनता और (5) उदार सहकारिता की सत्प्रवृत्तियों को पारिवारिक पंचशील कहा गया है और उन्हें घर में हर सदस्य के स्वभाव का अंग बनाने के लिए अथक परिश्रम और हर परिवार संस्था की महत्ता समझने वाले को अथक प्रयास करते रहने के लिए आग्रह किया जाता रहा है। सुशिक्षित नारी का कर्तव्य है कि वह घर के काम धन्धों में दिनभर व्यस्त रहती है—वहां एक नया अतिरिक्त किन्तु अत्यन्त महत्वपूर्ण कार्य अपने कंधों पर और भी वहन करे कि परिवार में सुसंस्कारिता की मनःस्थिति और सुव्यवस्था की परिस्थिति भी उत्पन्न करनी एवं क्रमशः बढ़ाते-बढ़ाते पूर्णता तक पहुंचानी है।

पंचशीलों के क्रियान्वयन का सुविस्तृत मार्ग दर्शन परिवार साहित्य के माध्यम से ही समझा जा सकेगा। यहां तो उसका संकेत ही किया जा रहा है और जोर इस बात पर दिया जा रहा है कि परिवार निर्माण को उच्चस्तरीय आवश्यकता माना जाय और उस कार्य को प्रधानतया शिक्षित नारी के सुपुर्द किया जाय। सहयोग, प्रोत्साहन मिलता रहे तो वह उस महान उत्तरदायित्व को भली प्रकार निभा भी सकती है। ईश्वर ने उसकी संरचना जिन तत्वों से की है उसमें इस क्षेत्र की सफलता के निमित्त पूरी-पूरी सुव्यवस्था विद्यमान है।

शिक्षित प्रगतिशील विचार धारा की हर महिला को अपने निजी घर परिवार में उपरोक्त सत्प्रवृत्तियों का बीजारोपण करने के साथ-साथ ही उस सृजन प्रक्रिया का कार्यक्षेत्र पास पड़ोस और सम्बन्धी परिचितों तक बढ़ा देना चाहिए। साथ ही उस सृजन क्षेत्र को क्रमशः अधिकाधिक विस्तृत करते रहना चाहिए। जगी नारियां दूसरों को जगायें। आरती के समय शंख, घड़ियाल इसी निमित्त तो बजते हैं। जले दीपक सम्पर्क में आने वाले बुझे दीपक को भी जलाते हैं। यही प्रयास चन्दन वृक्ष की तरह समीपवर्ती झाड़ियों को भी सुगंधित बनाने की तरह अनायास ही चलना चाहिए।

तीसरे प्रहर आमतौर से महिलाओं को थोड़ा अवकाश मिलता है। इस समय को समीपवर्ती सम्पर्क क्षेत्र में सत्प्रवृत्तियों के अभिवर्धन का सेवा कार्य करने के लिए सुरक्षित रखना चाहिए। जागरण की तीन भूमिकाएं हैं—(1) स्वाध्याय (2) सत्संग (3) शिक्षण। यह तीनों ही कार्य तीसरे प्रहर ज्ञान गोष्ठी चलाकर ही की जा सकती है। इसका नाम महिला सत्संग भी हो सकता है। इसमें घर की तरह पड़ोस की महिलाओं को सम्मिलित रहने के लिए उनसे अनुरोध आग्रह किया जाता रहे तो वे आने लगेंगी। उपयोगिता जब प्रकट होने लगेगी तो वे न तो रुकेंगी न कोई रोकेगा। इस ज्ञान गोष्ठी में कथा कीर्तन को प्रधानता दी जाय। युग संगीत की सामान्य जानकारी प्राप्त कर लेना अथवा उस स्तर का साधन जुटा लेना कठिन नहीं प्रवचन के लिए प्रज्ञा पुराण से बढ़कर और कुछ नहीं हो सकता। रामायण कथा भी एक सीमा तक काम दे सकती है। संस्कृत का ज्ञान न हो तो भी प्रज्ञा पुराण आराम से कहा जा सकता है। इसके अतिरिक्त और भी कई कथा पुस्तकें प्रज्ञा साहित्य के अन्तर्गत छपी हैं। इन उपाख्यानों के साथ-साथ सामयिक आवश्यकताओं को समझने और उन्हें पूरा करने की बात टिप्पणियों के रूप में कहते रहा जाय तो बड़ा प्रभावशाली परिवार शिक्षण सहज ही बन पड़ता है।

इसी अवसर पर जो शिक्षित हो उन्हें स्वयं पढ़ने तथा घर के अन्य लोगों को सुनाने के लिए प्रज्ञा साहित्य के परिवार निर्माण प्रसंग की पुस्तकें देनी चाहिए। साथ ही जल्दी ही उन्हें खाली करके नई लेने की बात भी भली प्रकार समझा देनी चाहिए ताकि वे उसे ले जाकर आलमारी में बन्द न कर दें।

साप्ताहिक महिला सत्संग का आयोजन नितान्त आवश्यक है, भले ही वह अपने घर में हो—सुविधा के सार्वजनिक स्थान में हो अथवा बारी-बारी घरों में चलता रहे। यह निर्धारण सुविधा के ऊपर निर्भर है। छै दिन सामान्य कथा क्रम रहे और सातवें दिन बड़ा समारोह रहे। उसके लिए घरों में जाकर निमन्त्रण देना और आग्रह करना चाहिए। समय तीसरे प्रहर का हो। सामूहिक गायत्री जप, संक्षिप्त अग्नि होत्र, युग संगीत तथा ऐसे प्रवचन हों जिनमें यह बताया जाय कि परिवार निर्माण को प्रमुखता कैसे मिले और वह उपक्रम विधिवत कैसे चले। जो उत्साह दिखाये उन्हें काम सौंपना चाहिए और महिला संगठन के लिए समय देने का आग्रह करना चाहिए।

सामूहिकता का वातावरण बनते ही तीसरे प्रहर की एक महिला पाठशाला आरम्भ कर देनी चाहिए जिसमें साक्षरता, अभिवृद्धि शिक्षितों को आगे की शिक्षा, गृह उद्योग, संगीत, कला कौशल आदि की विशिष्टताएं सम्मिलित करने का प्रयास चलना चाहिए।

प्रज्ञा पुराण या रामायण कथा दैनिक जप, हवन, कीर्तन, प्रवचन, साप्ताहिक सत्संग के रूप में महिला चल पुस्तकालय, तीसरे प्रहर की प्रौढ़ पाठशाला, प्रयत्न पूर्वक सामूहिक, व्यक्तित्व रूप से घरों में धार्मिक वातावरण तथा पारिवारिक पंचशीलों का प्रयत्नपूर्वक प्रचलन, साथ ही आंगन में तुलसी का पौधा लगाना शाक वाटिका, पुष्प वाटिका की घरों में शोभा सज्जा। इतना छोटा कार्यक्रम महिला संसद की शिक्षित समस्यायें अपने सम्पर्क क्षेत्र में आसानी से बढ़ा सकती हैं। ज्ञानघट, अन्न घट स्थापित करके आर्थिक आवश्यकताएं पूरी कर ली जा सकती हैं। यह प्रक्रिया शिक्षित महिलायें बिना एक दिन की देरी लगाये तत्काल आरम्भ कर दें यही श्रेयस्कर है।

----***----

भविष्य निर्माता संसद—

युवा पराक्रम नव सृजन की दिशाधारा अपनाये

*******

उठती उम्र अपने साथ शोभा सौन्दर्य, आशा, उमंग, जोश उत्साह ही लेकर नहीं आती मनुष्य के भाग्य और भविष्य का निर्माण भी इन्हीं दिनों होता है। गीली मिट्टी से ही बर्तन खिलौने बनते हैं। लकड़ी को झुकाने, मोड़ने की स्थिति उसके गीले रहने तक ही बनती है। सूखी मिट्टी, पकी लकड़ी तो जैसी की तैसी ही बनी रहती है। किशोरावस्था और नव यौवन के दिन ही ऐसे हैं जिनमें व्यक्तित्व उभरता—ढलता भी है। कुसंग से इन्हीं दिनों बर्बादी होती है। सुसंग, से इन्हीं दिनों व्यक्ति श्रेष्ठ समुन्नत और सुसंस्कारी बनते हैं। लड़के हों या लड़कियां, इन दिनों विशेष संरक्षण, मार्गदर्शन की अपेक्षा रखते हैं। अनुशासन परिपालन के लिए भी उन्हें उन्हीं दिनों विशेष रूप से सहमत करना पड़ता है। उपेक्षा अभिभावकों की और से बरती जाय या किशोर युवकों की ओर से उसकी परिणति उच्छृंखलता के रूप में ही होता है। यही है व्यक्तित्व को अस्त-व्यस्त करके रख देने वाली और भविष्य को अन्धकारमय बनाने वाली विभीषिका, जिसकी ओर से समय रहते सतर्कता न बरती गयी तो फिर जीवन भर के लिए पश्चाताप की हाथ रह जाता है।

उठती आयु में शालीनता की दिशा में अग्रसर करने के लिए स्कूली शिक्षा तो इसलिए प्रमुख है कि उसके बिना व्यावहारिक ज्ञान और आजीविका उपार्जन का सुयोग ही नहीं बनता। इस अनिवार्यता को शिरोधार्य तो करना ही चाहिए। पर इतने तक ही सीमित नहीं रह जाना चाहिए।

व्यायाम, स्वावलम्बन, कला कौशल और स्वाध्याय यह चार प्रयास और भी साथ-साथ चलने चाहिए। ब्रह्मचर्य पालन में भी ढील पड़ने से काया खोखली हो जाती है। आत्महीनता घेर लेती है और स्मरण शक्ति जवाब देने लगती है। अचिन्तय-चिन्तन और कुसंग से यह छूत की बीमारी लगती है। इससे बचने के सुनिश्चित उपायों में—व्यायाम में, खेल कूद में, ड्रिल, कवायद में रुचि लेनी चाहिए। इससे प्रगतिशील साथियों का सहचरत्व प्राप्त होता है और स्वास्थ्य सम्पदा का भंडार समय रहते संचित कर लेने का अवसर मिलता है। व्यायामशाला में, खेल मंडली से सम्बन्ध सूत्र जोड़ना चाहिए। इस प्रयास में लाठी चलाना भी संयुक्त रखने से आत्मविश्वास और शौर्य साहस बढ़ने का, स्वास्थ्य संरक्षण के अतिरिक्त दुहरा तिहरा लाभ मिलता है। इस प्रकार के अभियान के साथी तलाश करके एक छोटी सी मंडली स्वयं भी बनाई जा सकती है। व्यायाम की ओर जिनका ध्यान पहुंचेगा वे ब्रह्मचर्य का महत्व समझने और उसकी मर्यादा पालने के लिए कटिबद्ध रहेंगे। जीवन भर काम आने वाले स्वास्थ्य सम्पदा का भंडार तो जमा कर ही लेंगे।

एक बात हर युवक को ध्यान में रखनी चाहिए कि अच्छी नौकरियां मिलना दिन-दिन कठिन होता जा रहा है। अगले दिनों तो इस आशा के सपने देखने वालों में से अधिकांश को निराश ही रहना पड़ेगा। इसलिए शिक्षा के साथ-साथ स्वावलम्बन की बात भी सोचनी चाहिए। कृषि, पशु-पालन, उद्योग व्यवसाय की कोई पारिवारिक परम्परा हो तो उस ओर ध्यान देना चाहिए और घर के बड़ों का हाथ बंटा कर धीरे-धीरे प्रवीणता संचित करनी चाहिए। नये उद्योग तभी ढूंढ़ने चाहिए तक पुराना उद्योग न हो या खर्च निकलने जैसा न हो। गृह उद्योगों में अनेकों ऐसे हैं जो हर जगह, हर समय काम दे सकते हैं। लुहारी, बढ़ईगीरी, दर्जीगीरी, का अब मशीनों के आधार पर बड़ा और अधिक आजीविका वाला स्वरूप भी विकसित हो गया है। स्थानीय प्रचलन को देखते हुए अन्यान्य छोटे बड़े उद्योग भी तलाश किये जा सकते हैं। यह बात गांठ बांध कर रखनी चाहिए कि नौकरी मिलने में अवरोध उत्पन्न होने पर बिना किसी असमंजस के निर्वाह का आधार तत्काल पकड़ा जा सके ऐसी पूर्व तैयारी रखी ही जानी चाहिए। इसके लिए अध्ययन काल में ही अवकाश के समय इस प्रकार के अभ्यास जारी रखने चाहिए जो स्वावलम्बन का आधार बन सकें।

स्वास्थ्य, स्वावलम्बन की तरह है। भावना बुद्धिमत्ता और प्रतिभा की भी जीवन विकास में आवश्यकता पड़ती है। उदासी, निराशा, जिसे घेरे रहेगी वह थका मांदा पिछड़ा और उदास, उपेक्षित रह कर मौत के दिन पूरे करेगा। इससे बचने का एक उपाय है—स्वाध्यायशील होना, दूसरा उपाय है कला कौशल में रस लेना। सम्पर्क क्षेत्र बढ़ाना, यशस्वी होना और अग्रिम पंक्ति में खड़े हो सकने की प्रवीणता अर्जित करना, इन दोनों ही प्रयोजनों को समान महत्व देना चाहिए और उन्हें अपनाने का अवसर नहीं चूकना चाहिए।

प्रज्ञा साहित्य से बढ़कर इन दिनों सरलता पूर्वक उपलब्ध करना और रुचिपूर्वक हृदयंगम करने योग्य स्वाध्याय सामग्री अन्यत्र मिलना कठिन है। इसे अपने पास पड़ोस में मांग जांच कर नियमित रूप से पढ़ते रहने का प्रयास करना चाहिए और सफलता पाकर ही चैन लेना चाहिए। यह एक प्रत्यक्ष सचाई है कि इस साहित्य से बढ़कर युवा वर्ग का सच्चा साथी, सहायक और मार्गदर्शक कदाचित ही और कोई मिल सके। अध्यापकों, अभिभावकों का कर्तव्य है कि वे अपने बालकों छात्रों के लिए यह सुविधा किसी न किसी प्रकार उत्पन्न कर ही दें कि वे नियमित रूप से प्रज्ञा साहित्य पढ़ें और चिन्तन में उत्कृष्टता का एवं चरित्र में आदर्शवादिता का समावेश करते हुए उज्ज्वल भविष्य का निर्धारण कर सकने में समर्थ, सफल हो सकें।

कला कौशल में भाषण, संभाषण, गायन, वादन के अभ्यास को अधिक महत्व दिया और प्रोत्साहित किया जाना चाहिए। इस शिक्षा को सुलभ बनाने के लिए अध्यापक, अभिभावक भी प्रयत्नशील रहें और किशोर ऐसा सुयोग स्वयं भी बिठायें जिससे ऐसी मंडली में सम्मिलित होने और मिल जुलकर आगे बढ़ने का सुयोग बैठ सके। प्रतिभा निखारने की दृष्टि से इस स्तर की कुशलता को सर्वथा सराहा जाता है। गायन वादन सिखाने वाले संगीत विद्यालय छोटे बड़े रूप में जहां कहीं चलते हैं। न चलते हों तो कुछ साथी ढूंढ़ कर किसी मार्गदर्शक की सहायता से स्वयं भी कुछ प्रबन्ध किया जा सकता है। नव सृजन अभियान में इस प्रवीणता की सर्वत्र आवश्यकता पड़ती है। आये दिन होने वाले समारोहों में कविता पाठ युग संगीत की मांग रहती है। उसकी पूर्ति में लोक सेवा का अवसर तो मिलता ही है। अपनी प्रतिभा भी कम नहीं चमकती। सराहना और प्रतिष्ठा से आदमी का हौंसला बढ़ता है, प्रतिभा में निखार आता है और व्यक्तित्व उभरता है। स्वयं के अन्तराल में वितरण और भाव संवेदना के बीजांकुर पनपते हैं। ऐसे लोग रस सिक्त रहते और साथियों को भाव विभोर बनाये रहते हैं। जिन्हें इस उपलब्धि का सुयोग मिल सके उन्हें उसे हाथ से जाने नहीं देना चाहिए।

युवा मंडल सामूहिक श्रम दान से लोक सेवा के अनेकों सृजनात्मक कार्य हाथ में ले सकता है और जोश-खरोश के साथ उन्हें आगे बढ़ा सकता है। घर-घर में हरीतिमा की स्थापना एक अति सरल किन्तु बड़ा महत्वपूर्ण कार्य है। आंगनों में तुलसी के बिरवे लगाने चाहिए। यह प्रकारान्तर से खुले देवमन्दिर की स्थापना है। प्रतिमा पूजन का यह बहुत ही उपयुक्त और अनेकानेक लाभों से भरा पूरा उपासनात्मक धर्म कृत्य है। सूर्य को अर्घ्य चढ़ाने, प्रातः अगरबत्ती शाम को दीपक जलाने, परिक्रमा करने भर से छोटी पूजा उपासना बन पड़ती है। वातावरण संशोधन, चिकित्सा उपचार जैसे अनेकानेक लाभ तो प्रत्यक्ष ही हैं। युवा मंडली, तुलसी का पौध उगा कर उनका आग्रहपूर्वक वितरण और थावला स्थापन का कार्य देखते-देखते सारे गांव, नगर में सुविस्तृत कर सकती है। इसी सन्दर्भ में हरी शाक वाटिका, पुष्प वाटिका लगाने का भी एक देखने में छोटा, परिणाम में बहुत ही महत्व का काम है। आंगन वाड़ी, घर वाड़ी में मौसमी शाक उगाये जा सकते हैं। चटनी के लिए पोदीना, धनिया, हरी मिर्च, अदरक, प्याज आदि तो गमलों में टोकरियों, पेटियों में ही इतने लग सकते हैं कि कुपोषण की समस्या हल करने वाला, भोजन को स्वादिष्ट बनाने वाला, आर्थिक बचत करने वाला सुयोग हर घर परिवार को मिलने लगे। हरीतिमा संवर्धन का कितना महत्व है इसे बताना इन पंक्तियों में तो सम्भव नहीं पर एक शब्द में इतना तो समझा ही जा सकता है कि प्रदूषण निवारण, आंखों की शीतलता, मस्तिष्क को शांति एवं घर की शोभा सज्जा प्रदान करने जैसे कितने ही लाभ घरों, आंगनों में लगाई जाने वाली शाक वाटिका, पुष्प वाटिका में हर किसी को उपलब्ध हो सकते हैं।

गन्दगी बढ़ाना और सहन करना अपने स्वभाव-समाज में घुसा हुआ बहुत बड़ा अभिशाप है। इसे सभ्यता और सुरुचि के लिए प्रस्तुत चुनौती ही समझा जाना चाहिए। श्रमदान से गली कूचों की, नालियों की, पोखर, तालाबों की, टूटे-फूटे रास्ते गड्ढों की मरम्मत करने के लिए युवकों की स्वयं सेवा मंडली चला करें तो फैलाने और सहन करने वालों को भी शर्म आएगी और इस परोक्ष मार्गदर्शन से सभ्यता का पहला पाठ स्वच्छ रहना सीखेंगे।

अपने देश में 70 प्रतिशत निरक्षर हैं। उनके लिए प्रौढ़ पाठशालाओं का होना आवश्यक है। शिक्षितों के लिए चल पुस्तकालयों द्वारा सत्साहित्य पहुंचाने का प्रबन्ध होना चाहिए। यह ऐसे रचनात्मक कार्य हैं जिन्हें हाथ में लेने वालों के सिर पर मुकुट रखे जाने या फोटो छपने जैसी लिप्सा तो नहीं सधती पर वैसे सेवा में कोई कमी भी नहीं रहती। अपना देश समाज आदि उठता बनता है तो उसके मूल में ऐसी ही सृजनात्मक प्रवृत्तियों का योगदान होगा। युवकों में शौर्य साहस और पराक्रम का जोश होता है। उनके एक कोने में योद्धा भी छिपा रहता है जो अवांछनीयता से जूझने के समय उभरता रहता है। इस पौरुष को सामाजिक कुरीतियों के विरुद्ध लोहा लेने के लिए आमंत्रण देना चाहिए और इन सर्वनाशी दुष्प्रवृत्तियों के विरुद्ध विद्रोह का झंझा खड़ा करने और उखाड़ फेंकने के लिए कटिबद्ध करना चाहिए। कुरीतियों में छुआ-छूत, जाति-पांति, मृतक भोज, भिक्षा व्यवसाय, भाग्यवाद, मुहूर्तवाद, टोना-टोटका, बाल विवाह आदि अनेकों को मिटाया जा सकता है इनके कारण अपने देश समाज की नैतिक, बौद्धिक और आर्थिक कितनी क्षति हुई है, प्रगति कितनी रुकी है और भ्रांतियों की तमिस्रा किस कदर फैली है इसका लेखा-जोखा लेने से रोंगटे खड़े होते हैं।

दुष्ट प्रचलनों में सर्वनाशी है—विवाहोन्माद। खर्चीली शादियां हमें दरिद्र और बेईमान बनाती हैं। दहेज के लेने देने में कितने घर परिवार बर्बाद हुए और दर-दर के भिखारी बने हैं, इसका बड़ा मर्म भेदी इतिहास है। बरात की धूमधाम, आतिशबाजी, गाजे बाजे, दावतें, दिखावे, प्रदर्शन में इतना अपव्यय होता है कि एक सामान्य गृहस्थ की आर्थिक कमर ही टूट जाती है। लड़की का मांस बेचने वाले, दहेज के व्यवसायी, अपने मन में भले ही प्रसन्न होते और नाक ऊंची देखते हों पर यदि विवेक से पूछा जाय तो इन अदूरदर्शियों के ऊपर दसों दिशाओं से धिक्कार ही बरसती दिखेगी। विवेकवान युवकों का कर्तव्य है कि दहेज न लेने, धूम धाम से शादी स्वीकार न करने की प्रतिज्ञा आन्दोलन चलायें और उस व्रत को अभिभावकों की नाराजगी लेकर भी निभायें। भावनाशील लड़कियां भी इस दुष्टता विरोधी संघर्ष में सम्मिलित हो सकती हैं और आजीवन कुमारी रहने का खतरा उठाकर भी इन लड़के, लड़की बेचने वालों के घर जाने से इन्कार कर सकती हैं। ऐसी शादियों में सम्मिलित न होने का असहयोग हर विवेकशील और नीति समर्थक को करना ही चाहिए। युवा पीढ़ी का कर्तव्य है कि वह इन सत्प्रवृत्तियों को अपनाये और अपना तथा समाज का भविष्य उज्ज्वल बनाने के लिए आगे आये।

----***----

चतुर्थ अध्याय—

युग शिल्पी प्रशिक्षण का संक्षिप्त पाठ्यक्रम

*******

प्रगतिशील जीवन और उज्ज्वल भविष्य के लिए अभीष्ट मार्गदर्शन एवम् व्यावहारिक प्रशिक्षण प्राप्त करने की सुविधा प्राचीनकाल के आरण्यक आश्रमों में थी। पर लगता है कि वह परम्परा मध्यकाल के अन्धकार युग में विलुप्त हो गई और अद्यावधि पुनर्जीवित न हो सकी। इस युग प्रभात को एक स्वर्णिम किरण ही कहना चाहिए कि उस आर्ष व्यवस्था का पुनर्जीवन सम्भव हो सका। आरम्भिक स्वरूप बीजांकुर की तरह छोटा होने पर भी सन्निहित उद्देश्य और प्रयास की वरिष्ठता देखकर हर दूरदर्शी यह अनुमान लगा सकता है कि आज नहीं तो कल इस प्रयास के महान परिणाम उत्पन्न होंगे और समूचे विश्व समाज को मानवी गरिमा से अनुप्राणित करके रहेंगे।

नवयुग की तात्कालिक आवश्यकता की पूर्ति के लिए शान्तिकुंज में समय-समय पर विभिन्न प्रयोजनों के लिए छोटी-छोटी अवधि के सत्र लगते रहते हैं। इनमें आये दिन उलट-पुलट करनी पड़ती है। आज तो रसोई के चूल्हे पर ही तवा उतार कर पुल्टिस बनाने, नहाने का पानी गरम करने, कपड़े रंगने, साबुन बनाने आदि के बर्तन चढ़ाने पड़ते हैं। सत्रों का विषय परिवर्तन इसी विवशता में करना पड़ता है और कार्यक्रम इसी कारण प्रायः एक साल के ही बनाने बदलने पड़ते हैं।

इस वर्ष 1 जून गायत्री जयन्ती से तीन सत्र आरम्भ किये जा रहे हैं। वे एक साल तो विधिवत् चलेंगे ही, आशा यह भी की जा रही है कि सुविधा रही तो इन्हें स्थायित्व भी मिल सकेगा और वे भविष्य में भी यथावत् चलते रहेंगे। जिन सत्रों के इस वर्ष निर्धारण किये गये हैं वे तीन हैं (1) उच्चस्तरीय अध्यात्म साधनाओं के लिए एक मास के कल्प साधना सत्र (2) युग शिल्पियों के लिए अभीष्ट कौशल की प्रखरता देने वाले एक-एक महीने के सृजन सत्र (3) तीर्थ यात्रा, षोडश संस्कार एवम् समस्याओं का समाधान बताने वाले संगम सत्र। इन तीनों की विस्तृत जानकारी इस प्रकार है—

(1) कल्प साधना सत्र—पिछले दिनों शान्तिकुंज में एक मास के चान्द्रायण सत्र ब्रह्मवर्चस् साधना सत्र चलते रहते हैं। उन्हीं का परिष्कृत रूप अब कल्प साधना सत्रों के रूप में विकसित हुआ है। अब वे पूर्णिमा से पूर्णिमा तक नहीं वरन् अंग्रेजी महीने की पहली तारीख से तीस तक चला करेंगे। इससे तिथियों की घट बढ़ में छुट्टी लेने में, रिजर्वेशन कराने में झंझट न पड़ा करेगा। दूसरा परिवर्तन यह हुआ है कि पन्द्रह दिन आहार घटाने और पन्द्रह दिन बढ़ाने के स्थान पर पूरे महीने का एक ही उपवास निर्धारण कर दिया जायगा और वह पूरे महीने एक समान चलेगा। इसे कल्प चिकित्सा के समतुल्य समझा जा सकता है। दूध कल्प, छाछ कल्प, आम्र कल्प, खरबूजा कल्प, शाक कल्प, और न्यूनतम खिचड़ी कल्प तक के उपवासों की व्यवस्था रहेगी। साथ-साथ साधकों की शारीरिक मानसिक स्थिति के अनुरूप चिकित्सा स्तर पर तुलसी कल्प, आंवला कल्प, ब्राह्मी कल्प, अश्वगन्धा कल्प इत्यादि जैसे उपचार भी जुड़े रहेंगे। तीसरा परिवर्तन यह हुआ है कि हर साधक के लिए एक महीने में सवालक्ष अनुष्ठान अनिवार्य न रहेगा वरन् हरेक की विशेष स्थिति एवम् आवश्यकता को रखते हुए प्रथक-प्रथक साधना क्रम निर्धारित किया जायगा।

आहार का साधना की सफलता से घनिष्ठ सम्बन्ध है। पिप्पलाद, कणाद, की आहार साधना प्रसिद्ध है। स्वयं परम पू. गुरुदेव को जौ की रोटी छाछ पर चौबीस वर्ष रहकर चौबीस पुरश्चरण करने की बात सामने है। इसी प्रकार प्रस्तुत कल्पना साधना सत्रों में साधना उपासना की प्रक्रिया निर्धारित करने के साथ-साथ ही आहार कल्प का प्रावधान रखा गया है।

आहार पद्धति में एक क्रान्तिकारी परिवर्तन वाष्प शक्ति से भोजन पकाने का किया गया है। ऐसे ब्वायलर लगाये गये हैं, जो मात्र 10 मिनट में साधकों के लिये उपयुक्त अमृताशन पका कर दे देते हैं। यह आहार साधना के सर्वथा उपयुक्त सुपाच्य स्वादिष्ट तो होता ही है, पौष्टिक भी होता है क्योंकि उसकी शक्ति जलने से बच जाती है।

सभी साधकों को साधना, स्वाध्याय, संयम और सेवा के चारों उपक्रम किस प्रकार पूरे करने चाहिए। यह निर्धारण अब हर साधक की विशेष स्थिति का पर्यवेक्षण करके प्रथक-प्रथक ही किया जाया करेगा और उस उपक्रम का क्या प्रभाव हुआ इसकी जांच पड़ताल ब्रह्मवर्चस् शोध संस्थान की अनुसंधान शाला में निष्णात नेतृत्व द्वारा नियमित की जाती रहेगी। जिन पापों का स्मरण हो उनके प्रायश्चित के सम्बन्ध में भी इन्हीं दिनों परामर्श दिया और सम्भव हो तो उसे कराया भी जायेगा।

(2) युग शिल्पी सत्र (सृजन सत्र)—यह भी एक-एक महीने के होंगे और अंग्रेजी महीने की पहली तारीख से लेकर तीस तक निरन्तर चलेंगे। प्रज्ञा संस्थानों में नियुक्त कार्यकर्त्ताओं के लिए तो यह प्रशिक्षण अनिवार्य है ही। साथ ही प्रज्ञा संस्थानों के संचालकों, प्रज्ञा पुत्रों, वानप्रस्थों परिव्राजकों एवम् वरिष्ठ कार्यकर्ताओं के लिए भी इनमें सम्मिलित होना आवश्यक है। भले ही पिछले दिनों कई सत्रों में सम्मिलित हो चुके हों।

इस वर्ष प्रज्ञा संस्थानों को सामूहिक रूप से तथा जहां वैसा सम्भव न हो वहां प्रज्ञा पुत्रों को सर्वत्र पंच सूत्री योजना हाथ में लेने पर अत्यधिक जोर दिया गया है। इस वर्ष दो और विशेष कार्यक्रम नये सिरे से बढ़े हैं। प्रज्ञा पुराण के आयोजन तथा उनके लिए कथा शैली, प्रवचन प्रक्रिया तथा सम्भाषण कुशलता की समुचित जानकारी (2) हर प्रज्ञापीठ में घरेलू चिकित्सा की तरह जड़ी बूटी उपचार का समावेश। इन्हीं दिनों ऐसी बीस चुनी हुई जड़ी-बूटियों का निर्धारण हुआ है जिनके सहारे सामान्य रोगों का उपचार साधारण शिक्षित व्यक्ति भी भली प्रकार कर सके। इन जड़ी बूटियों को सभी संस्थान अपने-अपने यहां उगायेंगी ताकि खर्च से बचा जा सके। जब तक वैसी व्यवस्था न बने तब तक इन बूटियों को पिसे रूप में शान्तिकुंज से भी लागत मात्र पर प्राप्त किया जा सकेगा।

आसनों की अभिनव पद्धति शारीरिक रोगों के लिए और प्राणायामों के विशेष निर्धारण मानसिक रोगों के निवारण तथा दोनों ही क्षेत्रों की बलिष्ठता संवर्धन के लिए इन्हीं दिनों आविष्कृत हुए है। प्राथमिक सहायता, गृह परिचर्या का शिक्षण भी साथ चलेगा। अगले दिनों स्लाइड प्रोजेक्टर, टेपरिकॉर्डर, लाउडस्पीकर उपकरण सभी संस्थानों के पास होंगे। उनका सही प्रयोग एवम् रख रखाव भी प्रयोक्ताओं को आना चाहिए अन्यथा उन्हें उपकरणों के बिगड़ जाने का भय रहेगा।

युग शिल्पियों के लिए सरल संगीत के प्रशिक्षण की व्यवस्था भी बनाई गई है। ढपली जंजीर तिकोना आदि का इतना प्रशिक्षण दिया जाता है। जिससे वे स्ट्रीट सिंगर की भूमिका सहज निभा सकें।

एक हजार जीवन दानियों की मांग की गई है। आशा है प्रज्ञा परिवार से ही उसकी पूर्ति होगी। इनमें से प्रत्येक को एक महीने के प्रशिक्षण में सम्मिलित होना पड़ेगा। इसके उपरान्त ही इस निष्कर्ष पर पहुंचना सम्भव होगा कि उनका जीवन दान उत्साह कारगर भी है या नहीं।

एक महीने की सामान्य शिक्षा में कल्प साधना वाले, युग सृजन वाले तथा जीवनदानी तीनों ही सम्मिलित रहेंगे और उनका प्रसंग भिन्न होने पर भी लक्ष्य एक रहने के कारण प्रशिक्षण से सभी को समान रूप से सम्मिलित होना होगा। साधनाएं भर प्रथक-प्रथक रहेंगी। सामूहिक शिक्षण का स्वरूप सभी के लिए एक जैसा है। उसमें सभी को समान रूप से सम्मिलित होने का अवसर मिलेगा।

दस दिवसीय प्रज्ञा परिजन सत्र—जिन्हें अवकाश मिलने की दिक्कत होती है। उनके लिये 10-10 दिवसीय शिविरों का लघु संस्करण चलता है। जिसमें उन्हें उस साधना का अभ्यास करा दिया जाता है। जिसे वे घर रहकर विकसित करते रह सकते हैं। तीर्थ सेवन, प्रायश्चित्त विधान, मंत्र दीक्षा, यज्ञोपवीत संस्कार आदि का लाभ भी मिलता है। युग शिल्पी के दायित्वों का संक्षेप में बोध भी करा दिया जाता है। यह सत्र 1 से 10, 11-20 तथा 21 से 30 के अनुक्रम में चलते रहते हैं। आवेदन पत्र भेज कर उनमें आया जा सकता है।

इन तीन प्रकार के शिविरों के बावजूद शांतिकुंज में उतने परिजनों को ही स्वीकृति मिल पाती है, जितना आवास उपलब्ध है। इस तरह 500 व्यक्ति प्रतिमाह भी यदि आते रहें तो भी एक वर्ष में कुल छः हजार परिजन आ सकते हैं। डेढ़ लाख अखण्ड ज्योति के सदस्य, इतने ही लगभग शेष सभी पत्रिकाओं के सदस्य, कुल 3 लाख नियमित सदस्य, इतने ही उनसे सम्बद्ध 6 लाख परिजनों को शांतिकुंज बुलाना हो तो 100 वर्ष लग जायेंगे फिर अनेक परिजन साधनों के अभाव में शान्तिकुंज आना भी चाहें तो नहीं आ सकते इसी कारण इन सप्त दिवसीय क्षेत्रीय शिविरों के रूप रेखा बनाई गई। इनका महत्व शान्तिकुंज में चलने वाले शिविरों जैसा है। कम समय के कारण परिपूर्ण लाभ नहीं मिल सकता पर उपयोगिता समझ में आ जाने से देर सवेर आगे कभी भी शान्तिकुंज आकर शिक्षण प्राप्त किया जा सकता है। इतने शिक्षण से भी प्रज्ञा आलोक विस्तार का कारवां तेजी से आगे बढ़ने लगेगा।

सात दिनों से इस प्रशिक्षण के (1) प्रज्ञायोग (2) आसन प्राणायाम से रोग निवारण (3) जड़ी-बूटी उपचार (4) कर्मकाण्ड और उसके साथ जुड़ी देवदक्षिणा (5) युग संगीत (6) प्रज्ञा पुराण कथा (7) और प्रज्ञा आयोजनों की तैयारी सम्बन्धी जानकारी दी जायेगी जो किसी भी युग शिल्पी की प्रतिभा निखारने में असाधारण योगदान करेगी।

----***----

प्रज्ञा योग हृदयंगम करने योग्य तत्वदर्शन

*******

मानवी सत्ता शरीर और आत्मा का सम्मिश्रण है। शरीर प्रकृति पदार्थ है। उसका निर्वाह स्वास्थ्य सौन्दर्य अन्न-जल जैसे प्रकृति पदार्थों पर निर्भर है। आत्मा चेतना है। चेतना का भंडागार है परमात्मा। आत्मा और परमात्मा की जितनी निकटता, घनिष्ठता होगी उतना ही अन्तराल समर्थ होगा। व्यक्तित्व विकसित परिष्कृत होगा। शरीरगत प्रखरता और चेतना क्षेत्र की पवित्रता जिस अनुपात में बढ़ती है उतना ही आत्मा और परमात्मा के बीच आदान-प्रदान चल पड़ता है। महानता के अभिवर्धन का यही मार्ग है। शरीर को प्रकृति की समीपता अनुकूलता मिले। आत्मा को पवित्रता और प्रखरता से सुसम्पन्न होने का अवसर मिले इसी निर्धारण पर सच्ची प्रगति एवं समृद्धि अवलम्बित है।

दो तालाबों के बीच नाली का सम्पर्क सम्बन्ध बना देने से ऊंचे तालाब का पानी नीचे तक आता रहता है जब तक कि दोनों की सतह समान नहीं हो जाती। आत्मा और परमात्मा को आपस में जोड़ने वाली उपासना यदि सच्ची हो तो उसका प्रतिफल सुनिश्चित रूप से यह होना चाहिये कि जीव और ब्रह्म में गुण, कर्म, स्वभाव की समता दृष्टिगोचर होने लगे। उपासना निकटता को कहते हैं। निकटता अर्थात् एकता-घनिष्ठता। आग और ईंधन निकट आते हैं तो दोनों एक रूप हो जाते हैं। इसके लिये साधक को साध्य के प्रति समर्पण करना होता है। उसके अनुशासन को जीवन नीति बनाना पड़ता है। जो इतना साहस और सद्भाव जुटा सके वह सच्चा भक्त। भक्त और भगवान की एकता प्रसिद्ध है। भक्त को अपनी आकांक्षा, विचारणा, आदत एवं कार्यपद्धति में अधिकाधिक उत्कृष्टता का समावेश करना होता है। आदर्शों का समुच्चय भगवान ही, भक्त का इष्ट एवं उपास्य है।

बेलें पेड़ों पर लिपट जाती है और जमीन पर रेंग सकने की स्वल्प सामर्थ्य से आगे बढ़कर पेड़ की चोटी तक चढ़ती चली जाती हैं। अपना सिर उठाने वाले के हाथ में सौंपने और उसके संकेतों का अनुसरण करने वाली पतंग पंख न होने पर भी आकाश में उड़ती है। नाला नदी में मिलकर हेय नहीं रहता, वरन् गंगा के समान पवित्र हो जाता है। लोहा पारस से घनिष्ठता स्थापित करके स्वर्ण बनता है। अमृत पीने पर मुर्दा नवजीवन पाता है। कल्पवृक्ष की छाया में बैठने वाला निहाल होकर रहता है। ये उदाहरण आत्मा की घनिष्ठता परमात्मा के साथ सधने के हैं। चन्दन के निकट उगे हुए झाड़-झंखाड़ भी सुगन्धित होते हैं। स्वाति-जल को आत्मसात करने वाली सीप रत्नगर्भा बनती है। पोले बांस का टुकड़ा वादक के होठों से लगकर वंशी कहलाता और राग-रागनियों का मनोरम उद्गम बनता है। बाजीगर के हाथों अपने धागे बंधा लेने पर लकड़ी की खपच्चियां कठपुतली का नाच नाचती और प्रशंसा पाती हैं। बूंद समुद्र में मिलकर तुच्छ से महान बनती है। दूध में मिल जाने पर पानी भी उसी भाव बिकता है। यही भक्त और भगवान की एकता में होता है। उस एकता का रूप आत्म समर्पण है। समर्पण अर्थात् अहंता और आकांक्षा का समापन। साथ ही ईश्वरेच्छा, उसकी प्रेरणा, आकांक्षा, उत्कृष्टता एवं विशालता का अन्तःकरण में अवधारण। पत्नी पति के प्रति ऐसा ही समर्पण करती है और बदलें में उसकी प्रतिष्ठा, प्रतिभा एवं स्नेहसिक्त आत्मीयता का पूरा-पूरा लाभ उठाती है। ईश्वर भक्ति का यही स्वरूप है। न इससे कम से काम चलता है न अधिक करना पड़ता है। बिजली घर के साथ सम्बन्ध जुड़ा रहने पर ही बल्ब, पंखे, हीटर आदि गतिशील रहते हैं। सम्बन्ध कट जाने पर वे बहुमूल्य उपकरण निष्क्रिय पड़े रहते हैं। ईश्वरीय घनिष्ठता से विमुख व्यक्ति नर पशुओं की तरह शिश्नोदर परायण रह सकते हैं पर आत्मिक प्रगति के अधिकारी नहीं बन सकते। आत्मिक प्रगति के अधिकारी नहीं बन सकते। आत्मिक प्रगति के लिये ईश्वर विश्वास की, समर्पण भक्ति की महती आवश्यकता है।

उपास्य परमेश्वर आदर्शों के समुच्चय को समझा जाना चाहिये। भगवान की प्रतिभाओं के पीछे उच्चस्तरीय चिंतन चरित्र की भावना है। वह भावना न हो तो प्रतिमायें खिलौना भर रह जाती हैं। सदाशयता के प्रति प्रगाढ़ आस्था बनाने में जिसका अन्तराल जितना सफल हुआ वह उसी स्तर का भगवत भक्त है। भक्त का गुण, कर्म, स्वभाव ईश्वर के सहचर पार्षदों जैसा होना चाहिए। जिस ईश्वर भक्ति के प्रतिफलों का वर्णन, स्वर्ग, मुक्ति, ऋद्धि-सिद्धि आदि के रूप में किया गया है, उसमें एकत्व, अद्वैत, विलय, विसर्जन की शर्त है। साधक भगवान को ही गर्व गौरव और हर्ष, सन्तोष अनुभव करता है।

अपनी निकृष्टता यथावत बनाये रहना, पात्रता और पुरुषार्थ का व्यतिरेक करके नियन्ता से चित्र-विचित्र मनोकामनाओं के लिये दबाव डालना, दुराग्रह करना, भक्ति भावना के सर्वथा विपरीत है। शब्द जंजाल से फुसलाने, छुटपुट उपहार देकर वर गलाने और स्वार्थ सिद्धि के लिए बहेलिये, मछुआरे जैसे छद्म प्रदर्शनों की विडम्बना रचना न तो ईश्वर भक्ति है और न उसके बदले किसी बड़े सत्परिणाम की आशा की जानी चाहिए। ईश्वर न्यायकारी है। उसके दरबार में पात्रता की कसौटी पर खरे खोटे को परखा जाता है। प्रामाणिकता ही अधिक अनुग्रह एवं अनुदान का कारण होती है। यह कार्य प्रार्थना, याचना के रूप में पूजा-अर्चा मात्र करते रहने से शक्य नहीं। ईश्वर भक्ति, कर्मकाण्ड प्रधान नहीं। उसमें भावना, विचारणा और गतिविधियों को अधिकाधिक उत्कृष्ट बनाना होता है। उसकी अपेक्षा करके मनुहार तक सीमित व्यक्ति आत्मिक उपलब्धियों से वंचित ही रहते हैं। उसके पल्ले थकान, निराशा और खीझ के अतिरिक्त और कुछ नहीं पड़ता।

संसार के हर क्षेत्र में पात्रता के अनुरूप अनुदान मिलने का नियम है। यही प्रचलन अध्यात्म क्षेत्र में भी है। कोई अपनी बेटी किसी भी याचना करने वाले को दे दे, ऐसा नहीं होता। जामाता की क्षमता, उपयुक्त हर कसौटी पर परखी जाती है, उसके बाद ही रिश्ता पक्का होगा। उच्च पदों के लिये प्रतिस्पर्धा होती है जो जीतते हैं वे नियुक्त होते हैं। दंगल में वही पहलवान पुरस्कृत होते हैं, जो कुश्ती पछाड़ते हैं। छात्रवृत्ति उन्हीं को मिलती है जो अच्छे नम्बर लाते हैं। प्रार्थना करने भर से बैंक मैनेजर किसी की हुंडी नहीं भुनाते। भिखारियों में भी उन्हीं को कुछ मिलता है जो अपनी असमर्थता प्रकट करते हैं। हट्टे-कट्टे याचक हर जगह दुत्कारे जाते हैं। ईश्वर के दरबार में अनुदान-वरदान उन्हीं के लिये सुरक्षित है जो प्रस्तुत उपलब्धियों का श्रेष्ठतम उपयोग करके यह सिद्ध करते हैं कि यदि उन्हें कुछ अधिक मिला तो वे उसे विलास, संचय, उद्धत प्रदर्शन कुपात्रों पर बिखेरने, दुर्व्यसन एवं अहंता के परिपोषण में दुरुपयोग नहीं करेंगे। स्मरण रहे ईश्वरीय अनुदान मात्र सत्पात्रों के हाथों उच्चस्तरीय उद्देश्यों की पूर्ति के लिए सौंपे जाते हैं। किसी की लिप्सा, लालसा, तृष्णा, अहंता की मनोकामना पूरी करने में ईश्वर को तनिक भी रुचि नहीं है। इसके लिये उसे पूजा का प्रलोभन देकर भी न्याय निष्ठा एवं कर्म व्यवस्था छोड़ने के लिये सहमत नहीं किया जा सकता है। उसकी निष्पक्ष न्यायशीलता में किसी भी कारण व्यतिरेक उत्पन्न नहीं किया जा सकता।

बादल सर्वत्र बरसते हैं। पर चट्टानें सूखी रहती हैं और गहरे तालाब में ढेरों पानी जमा होता है। दूसरों के अनुदान पाने के लिए अपनी पात्रता आवश्यक है। फूल खिलते हैं तो उन्हें भ्रमरों से प्रशंसा के गीत सुनने और तितलियों को श्रृंगार सज्जा जुटाने का सहयोग मिलते दीखता है। कीचड़ सड़ने पर वहां मक्खी, मच्छर, दुर्गन्ध तथा घिनौने कृमि-कीटकों के ही झुण्ड जुड़ते हैं। यह अपनी-अपनी पात्रता है। वृक्षों की आकर्षण शक्ति बादलों को बरसने के लिए विवश करती है। धातु खदानें दूर-दूर बिखरे स्वजातीय कणों को अपनी चुम्बक शक्ति से खींचती, घसीटती और भंडार बढ़ाती रहती हैं। आंख की पुतली सही हो तो संसार के दृश्य दीखेंगे। कान की झिल्ली सही हो तो शब्द संगीत सुनने को मिलेंगे। पाचन तन्त्र सही हो तो आहार से पोषण मिलेगा। अन्यथा ‘‘अपना ही दाम खोटा हो तो परखने वाले का क्या खोट’’ ‘‘ईश्वर मात्र उनकी सहायता करता है जो अपनी सहायता आप करते हैं।’’ इन तथ्यों को समझने वालों की उपासना, याचना स्तर की नहीं होती। वे पात्रता और प्रामाणिकता सिद्ध करने के लिए आत्म-शोधन और आत्म-परिष्कार का द्विविध पुरुषार्थ करते हैं। यही है वह मूल्य जिसकी कीमत पर अध्यात्म क्षेत्र की विभूतियां हस्तगत होती हैं। उपासना का स्वरूप एवं उद्देश्य यही है, जो उसे क्रिया कृत्यों की जादूगरी समझते हैं, वे भूल करते हैं। अध्यात्म-पराक्रम का केन्द्र बिन्दु है—आत्म परिष्कार। उपासनात्मक कर्मकाण्डों के सभी उपाय, उपचार साधक को पवित्रता और प्रखरता अपनाने के लिए उत्साहित और अग्रसर करते हैं। उनके द्वारा चित्र-विचित्र चमत्कार देखने और उपयुक्त अनुपयुक्त मनोरथ पूरा करने जैसी बिना पंखों की कल्पना उड़ानें नहीं उड़ी जानी चाहिए। ऐसे बेसिर पैर के रंगीन सपने किसी को भी नहीं देखना चाहिए। जादुई चमत्कारों के लिए, किसी देवता या सन्त के दर्शन अनुग्रह से लम्बी चौड़ी उपलब्धियां पाने की लालसा में उलझने की अपेक्षा यथार्थता इसमें है कि हम अन्तर्मुखी हों। अन्तर्जगत में छिपी हुई दिव्य शक्तियों को खोजें उभारें। पेड़ के पत्ते, पल्लव और फल, फूल देखकर यह अनुमान नहीं लगाना चाहिए कि यह ऊपर आसमान से टपके हैं वरन् जड़ों की उस मजबूती और गहराई को समझना चाहिए जो पेड़ के लिए खुराक बटोरती और भेजती रहती है किन्तु प्रत्यक्ष आंखों से दृष्टिगोचर नहीं होतीं। मानवी सत्ता की गरिमा, सफलता भीतर से उबलती है। देवताओं या सन्तों की अनुकम्पा तो उसे खरीदनी, सजाती भर है।

जन्म-जन्मान्तरों से संचित कुसंस्कारों को हठ पूर्वक निरस्त करना पड़ता है। अपने आपे से, अभ्यस्त ढर्रे से संघर्ष करने का नाम ‘‘तपश्चर्या है। इस उपाय से परिशोधन जन्य पवित्रता की उपलब्धि होती है। यह आत्मिक प्रगति का प्रथम चरण है। दूसरा है ‘योग साधना’। इसका अर्थ है दैवी विशिष्टताओं के साथ व्यक्तित्व को जोड़ देना। गुण, कर्म, स्वभाव में चिन्तन और चरित्र में उत्कृष्टता, आदर्शवादिता का समावेश करना। आत्म शोधन और आत्म परिष्कार की उस उभय पक्षीय प्रक्रिया को गलाई, ढलाई, धुलाई, रंगाई भी कहते हैं। इन्हीं को पवित्रता, प्रखरता का युग्म भी कहते हैं। सज्जनता और साहसिकता का समन्वय ही आत्मिक प्रगति का सच्चा स्वरूप है। हर किसी को यह देखते रहना चाहिए कि उसकी आन्तरिक समस्वरता बढ़ रही है या नहीं। इस प्रगति के साथ भौतिक क्षेत्र के जंजाल, प्रपंच स्वभावतः घटने लगते हैं और ‘‘सादा जीवन, उच्च विचार’’ अक्षरशः चरितार्थ होने लगते हैं।

अन्न, जल, वायु पर शरीर की स्थिरता एवं प्रगति निर्भर है। आत्मा की प्रगति के लिए उपासना, साधना एवम् आराधना के तीन आधार चाहिए। उपासना अर्थात् ईश्वर की इच्छा को प्रमुखता, उसके अनुशासन के प्रति अटूट श्रद्धा, घनिष्ठता के लिए निर्धारित उपासना प्रक्रिया में भावभरी नियमितता। साधना, अर्थात् जीवन साधना। संचित कुसंस्कारों एवम् अवांछनीय आदतों मान्यताओं का उन्मूलन। गुण, कर्म, स्वभाव, चिंतन, चरित्र में उत्कृष्टता का अधिकाधिक समावेश। आराधना अर्थात् लोक मंगल की सत्प्रवृत्तियों को अग्रगामी बनाने में उदार सहयोग, श्रमदान, अंशदान। यह तीनों ही प्रयास साथ-साथ चलने चाहिए। इनमें से एक भी ऐसा नहीं जो अपने आप में पूर्ण हो। इसमें से एक भी ऐसा नहीं जिसे छोड़कर प्रगति पथ पर आगे बढ़ाना सम्भव हो सके। हमारे जीवन की दिशाधारा में उपासना, साधना, आराधना का त्रिवेणी संगम अविच्छिन्न रूप से जुड़ा रहना चाहिए।

औसत देशवासियों का निर्वाह स्तर अपनायें। परिवार को छोटा रखें उसे सुसंस्कारी, स्वावलम्बी बनायें। बड़प्पन की लिप्सा छोड़ें। महानता का लक्ष्य अपनायें। शरीर आत्मा दोनों का हित साधें। निर्वाह के लिए न्यायोचित आजीविका उपार्जित करें। आत्मा का हित साधने के लिए चिंतन, चरित्र और व्यवहार में आदर्शवादिता का अधिकाधिक समावेश करते रहें। व्यक्तित्व के हर पक्ष को मानवी गरिमा के अनुरूप बनायें किन्तु अवांछनीयता से लड़ने के लिए हर समय लड़ाकू शूरवीर का बाना पहने रहें। जो उपलब्ध है उसका सदुपयोग करें। जो नहीं है उसके लिए प्रयत्न करें, किन्तु चिंतित, खिन्न, असन्तुष्ट कभी भी न रहें। हंसती-हंसाती, हलकी-फुलकी जिन्दगी ही किसी अध्यात्मवादी होने की निशानी हो सकती है।

----***----

प्रज्ञा योग की क्रिया परक साधना पद्धति

*******

सर्व साधारण के लिये विशेषतया प्रज्ञा परिजनों के लिये सर्वसुलभ प्रज्ञा योग निर्देशित हुआ है। यह बाल-वृद्ध, नर-नारी सभी के लिये अति सरल किन्तु असाधारण रूप से फलप्रद है। प्रज्ञा योग के चार अंग हैं—(1) आत्म-बोध-तत्वबोध (2) जप-ध्यान (3) चिंतन-मनन का योग-तप (4) दिव्य अनुदानों का अवधारण। विवरण इस प्रकार है—

(1) आत्म-बोध-तत्वबोध—

प्रातःकाल आंख खुलते ही आत्मबोध का चिंतन करें। मनुष्य जन्म को ईश्वर का सर्वोपरि उपहार अनुभव करें। इस अमानत को आत्म-कल्याण का स्वार्थ और विश्व-कल्याण का परमार्थ साधते हुए लक्ष्य प्राप्ति का अलभ्य अवसर मानें। हर सांस को मणि-मुक्तकों से भी बढ़कर बहुमूल्य समझें। आज के दिन को एक सम्पूर्ण जीवन मानकर उसके श्रेष्ठतम सदुपयोग की दिनचर्या बनायें। उसे निभाने की सुव्यवस्थित योजना बनायें। पन्द्रह मिनट इस प्रातःकाल की आत्मबोध साधना में लगने ही चाहिये।

रात्रि को सोने के पूर्व शैया पर पड़े-पड़े जीवन के अन्त का स्मरण करें। मृत्यु को अनिवार्य अतिथि मानें। उसके उपरान्त ईश्वर के दरबार में पहुंचने और जीवन सम्पदा के सदुपयोग—दुरुपयोग के सम्बन्ध में लेखा-जोखा मांगे जाने की बात सोचें। बरते हुए प्रमाद की परिणति निकृष्ट योनियों में भटकने, यंत्रणायें सहने और पतन पराभव के गर्त में गिरने की यथार्थता को समझें। लोक के साथ परलोक को भी जोड़ें। वर्तमान ऐसा बनायें जिससे निर्वाह ही नहीं भविष्य भी सधे। सोते समय इन्हीं भावनाओं को लेकर चिर निद्रा की गोद में चले जायें। आज के दिन की समीक्षा करें। बन पड़े दोष दुर्गुणों का पश्चात्ताप-प्रायश्चित करें और कल के लिए ऐसा विचार करें कि इसे आज की अपेक्षा अधिक श्रेष्ठ समुन्नत बनाना है। यह तत्वबोध साधना निद्रा से पूर्व पन्द्रह मिनट तो चलना ही चाहिए। उसमें कल्पना की चिह्न पूजा जैसी विडम्बना नहीं यथार्थता जैसी अनुभूति रहनी चाहिए।

(2) जप-ध्यान—

रात्रि को जल्दी सोयें। नित्य-कर्म से निवृत्त होकर जीवन का शुभारम्भ उपासना के मंगलाचरण समेत करें। उपासना के पांच प्रमुख अंग हैं—(क) आत्म-शोधन (ख) देवपूजन (ग) जप (घ) ध्यान (ङ) विसर्जन। इन पांचों को चिह्न पूजा की तरह नहीं निबटाना चाहिये वरन् समग्र श्रद्धा विश्वास भी उसमें जुड़ा रहना चाहिये। क्रिया के साथ भावना का जितना सघन समन्वय हो उतना ही उसमें आनन्द आयेगा, मन लगेगा और सत्परिणाम मिलेगा। उपरोक्त पांचों कृत्यों का सार संक्षेप इस प्रकार है—

(क) आत्म-शोधन:—पालथी पर बैठें। पांच कृत्य करें। (1) पवित्रीकरण—शरीर पर जल छिड़कना। (2) आचमन—चम्मच से तीन आचमन। (3) शिखा स्पर्श-वन्दन। (4) प्राणायाम—श्वांस को धीमी गति से गहरी खींचना-रोकना और बाहर निकालना। (5) न्यास—बायीं हथेली पर जल रखकर दायें हाथ की पांचों उंगलियों से निर्धारित क्रम के अनुसार शरीर के प्रमुख अंगों से स्पर्श करना।

इन पांचों कृत्यों के साथ पवित्रता एवं प्रखरता की अभिवृद्धि की, मलीनता अवांछनीयता की निवृत्ति की भावना जुड़ी रहनी चाहिए। पवित्र एवं प्रखर व्यक्ति ही ईश्वर के दरबार में प्रवेश पाने और अनुग्रह उपलब्ध करने के अधिकारी होते हैं। इसलिए आत्म-कल्याण के मार्ग पर चलने वाले को सर्व प्रथम आत्म शोधन करना पड़ता है। इसी तथ्य पर स्मरण करने के लिए उपरोक्त पांच कृत्य करने होते हैं।

(ख) देवपूजन:—प्रज्ञा युग के अवतरण को—इस संधि वेला में महा प्रज्ञा—ऋतम्भरा गायत्री को—सभी जागृत आत्मायें अपनी उपासना का आधार केन्द्र मानें और पूजा कृत्य अभ्यास में हो तो उनका निर्वाह भी होता रह सकता है। महा प्रज्ञा का प्रतीक गायत्री माता का चित्र है। इसे सुसज्जित पूजा वेदी पर रखें। पवित्रता सम्पादन के उपरोक्त पांच कृत्य करने के बाद चित्र के प्रतीक माध्यम द्वारा विश्वव्यापी महा प्रज्ञा का करबद्ध नतमस्तक होकर नमन वन्दन करें।

घनिष्ठ स्थापना के पांच उपाय उपचार हैं इन्हें विधिवत् सम्पन्न करें। (1) जल (2) अक्षत (3) पुष्प (4) धूप-दीप (5) नैवेद्य। इन प्रतीक समर्पणों को आराध्य के सम्मुख प्रस्तुत करने का पंचोपचार कहते हैं। एक-एक करके एक छोटी तश्तरी में इन पांचों को पूजा अभ्यर्थना के उद्देश्य से समर्पित करते चलें। जल का अर्थ है—नम्रता, सहृदयता। अक्षत का अर्थ है—श्रमदान-अंशदान। पुष्प का अर्थ—प्रसन्नता, प्रगति, शोभा। धूप-दीप अर्थात् स्वयं जलकर सुगन्ध आलोक का वितरण—पुण्य परमार्थ। नैवेद्य—अर्थात् स्वभाव, चरित्र एवं व्यवहार में सज्जनता का माधुर्य। पांच उपचार कृत्यों के द्वारा व्यक्तित्व को सत्प्रवृत्तियों से सुसम्पन्न करने का संकल्प उभारा जाता है और विश्वास किया जाता है कि परमात्मा के साथ घनिष्ठता स्थापित करने में इन्हीं सत्प्रवृत्तियों को अपनाना आवश्यक है जो इन पंचोपचार कृत्यों के साथ भावरूप में अविच्छिन्न रूप से सम्बद्ध है।

(ग) जप:—गायत्री मन्त्र का जप न्यूनतम तीन माला अर्थात् प्रायः पन्द्रह मिनट नियमित रूप से किया जाय। अधिक बन पड़े तो अधिक उत्तम। माला का उद्देश्य घड़ी से भी पूरा होता है। होठ, कंठ, मुख हिलते रहें या आवाज इतनी मंद हो कि दूसरे इस उच्चारण को ठीक तरह न सुन सकें। जप को एक प्रकार की मल शोधक रगड़ माना जाय जिस पर बार-बार घिसने पर वस्तुयें चिकनी हो जाती है। साबुन रगड़ने से कपड़े का मैल छूटता है। स्नान के समय अवयवों को मलने से वे स्वच्छ होते हैं। बर्तनों की सफाई के लिए उन्हें मांजना पड़ता है। कमरे की सफाई के लिए बुहारी लगती है। इन सब में एक ही कार्य की कई-कई बार पुनरावृत्ति होती है। इसी प्रकार ईश्वर का नाम बार-बार लेने की जप प्रक्रिया को कषाय-कल्मषों, कुसंस्कारों का निवारण उपचार मानें। किसी को बुलाना हो तो कई-कई बार नाम लेकर पुकारना होता है। अन्तराल में जीवनक्रम में घुल जाने के लिए ईश्वर को आग्रहपूर्वक आमन्त्रित करना ही जप का प्रयोजन है। क्रिया के साथ-साथ परिशोधन और आमंत्रण की भावना भी उभरती रहे।

(घ) ध्यान:—शरीर के अंग अवयव जप कृत्य करते हैं मन को खाली न छोड़ें, परम तत्व में नियोजित रहने के लिए जप के साथ-साथ ध्यान भी करना पड़ता है। साकार ध्यान में गायत्री माता के अंचल की छाया में बैठने तथा उसका सुधा रस भरा प्यार अनवरत रूप से प्राप्त होने की भावना की जाती है। निराकार ध्यान में प्रभातकालीन स्वर्णिम सूर्य की किरणों को शरीर में प्रवेश करने की भावना की जाती है। जिस दिव्य ऊर्जा द्वारा अन्तःकरण में श्रद्धा, मस्तिष्क में प्रज्ञा, काया में निष्ठा के दिव्य अनुदान उतरने की मान्यता परिपक्व की जाती है। इन दोनों में से जो भी प्रिय लगे, अनुकूल पड़े, उस जप के साथ-साथ उथले मन से नहीं, वरन् सघन विश्वास के साथ यथार्थता भरी अनुभूति के साथ करना चाहिए। जप और ध्यान के समन्वय से ही चित्त एकाग्र रहता है और आत्म सत्ता पर उस कृत्य का महत्वपूर्ण प्रभाव पड़ता है।

(ङ) सूर्य अर्घ्यदान-पूर्णाहुति:—पूजा वेदी पर रखे हुए छोटे कलश का जल सूर्य की दिशा में अर्घ्य रूप में चढ़ाया जाय। इसके लिए घर में तुलसी का थांवला रहे तो और भी उत्तम। जल को आत्म सत्ता का प्रतीक प्रतिनिधि माना जाता है और सूर्य को विराट् ब्रह्म विश्व का। अपनी सत्ता सम्पदा को समष्टि के लिए समर्पित-विसर्जित करने का भाव सूर्यार्घ्य में है। अर्घ्य जल वाष्प बनकर आकाश में उड़े। सुदूर क्षेत्र में मेघ न सही, ओस बिन्दु बनकर तो बरसे ही। वैभव समष्टिगत सत्प्रवृत्तियों के अभिवर्धन में काम आये, यह सूर्यार्घ्य का भाव है। भगवान के प्रति एकत्व, अद्वैत, समर्पण-विसर्जन, शरणागति आदि अभिव्यक्तियों का व्यावहारिक स्वरूप एक ही है—हमारा जीवन-जल छोटे कलश तक सीमित न रहे। वह बाहर निकले, भगवान के, समष्टि के काम आये, व्यापकता में परिणत कर देना ही सूर्यार्घ्य का भाव उद्देश्य है। ईश्वर प्राप्ति के लिए इससे कम उदारता अपनाने पर बात बनती ही नहीं।

(3) चिंतन-मनन—

आमतौर से जीवनचर्या बहिर्मुखी प्रवृत्तियों में लगी और खपी रहती हैं। उसे उलटकर अन्तर्मुखी बनाना ही अध्यात्म उपक्रम है। इसके लिए चिंतन और मनन की दो साधनायें हैं। यह एक ऐसे एकान्त स्थान में की जानी चाहिए जिसमें घुटन, दुर्गन्ध, भगदड़, सर्दी-गर्मी, मच्छर-मक्खी आदि कारणों से चित्त उचटते नहीं। समय कोई भी फुरसत का चुना जा सकता है पर वह रहना नियत निर्धारित ही चाहिए। न्यूनतम इसमें पन्द्रह मिनट लगने चाहिए। इस अवधि में शरीर शिथिल और आंखें बन्द जैसी स्थिति रहनी चाहिए।

चिन्तन में आत्मशोधन और मनन में आत्म परिष्कार की प्रक्रिया रहती है। इसमें भविष्य निर्धारण के लिए भविष्य को नये सिरे से निर्धारित करना होता है। इसके लिए वर्तमान ढर्रे में आमूलचूल परिवर्तन करने जैसा साहस संजोने वाली योजना बनानी पड़ती है।

चिन्तन में चार असंयमों के वे चार छिद्र बन्द करने होते हैं जिनमें होकर ईश्वर प्रदत्त वैभव का सारा रस टपकता—धूल में मिलता रहता है। (1) इन्द्रिय संयम (2) समय-संयम (3) अर्थ संयम (4) विचार संयम। इन चारों को व्यावहारिक जीवन की तप-साधना कहते हैं। जीभ का चटोरापन और कामुक चिंतन की रोकथाम इन्द्रिय संयम है। समय संयम में एक क्षण भी अनुपयोगी बातों में न लगने देकर ऐसी व्यस्त दिनचर्या बनानी पड़ती है। जिससे व्यर्थ या अनर्थ की हरकतें बन पड़ने की कोई गुंजाइश ही न रहे। अर्थ संयम में औसत भारतीय स्तर का निर्वाह न्यायोचित उपार्जन एवं समाज ऋण से मुक्त होने के लिये अनुकरणीय अंशदान का बजट बनाकर चलना पड़ता है। अनुपयुक्त संचय और अपव्यय, दुरुपयोग से बचा लेने पर ही उनका समुचित लाभ मिल सकता है। विचार संयम में चिंतन को निरर्थक असामयिक, अनैतिक कल्पनाओं से हटाकर मात्र उपयोगी योजना, कल्पना एवं भावना के क्षेत्र में ही सीमाबद्ध रखना पड़ता है। इन चार संयमों को ही व्यावहारिक तप-साधन कहा गया है।

मनन के चार अंग हैं—(1) आत्म-चिन्तन (2) आत्म-सुधार (3) आत्म-निर्माण (4) आत्म-विकास। इनका स्वरूप इस प्रकार है—

(1) आत्म-चिन्तन—वर्तमान मनःस्थिति एवं परिस्थिति की समीक्षा करके उसमें से उचित-अनुचित का पर्यवेक्षण, वर्गीकरण करना पड़ता है। यह आत्मसमीक्षा हुई। (2) आत्म-सुधार—आत्म सुधार में यह योजना बनानी पड़ती है कि अभ्यस्त अनुपयुक्तताओं के किस प्रकार पीछा छुड़ाया जाय। (3) आत्म-निर्माण—आत्म निर्माण में उन सत्प्रवृत्तियों को बढ़ाने की योजना बनानी पड़ती है जो अबतक अपने में उपलब्ध नहीं किन्तु प्रगति प्रयास के लिए आवश्यक है। (4) आत्म-विकास—आत्म विकास में अपने आप को विश्व नागरिक मानना पड़ता है और वसुधैव कुटुम्बकम् की उदार व्यापकता को व्यवहार में सम्मिलित करना पड़ता है। संकीर्ण स्वार्थ परता से प्रेरित लोभ-मोह के भव-बन्धन तोड़ने होते हैं और सब में अपने को, अपने में सबको समझते हुए सुख और दुःख बांटने की उमंग उछालनी पड़ती हैं। संक्षेप में यही व्यावहारिक जीवन का योग साधन है। चिन्तन को तप और मनन को योग कहा गया है। इन दोनों को अपनाकर बढ़ते हुए कदम परम लक्ष्य तक पहुंचकर ही रहते हैं।

(4) विशिष्ट निर्धारण—

युग संधि की वेला में कुछ विशिष्ट, साधनायें सभी जागृत आत्माओं को करनी चाहिए। इनसे पवित्रता, प्रखरता, समर्थता एवम् प्रेरणा की इतनी मात्रा मिलती रहती है जिससे जागृत आत्माएं अपने विशिष्ट उत्तरदायित्व का युगधर्म का, भली प्रकार निर्वाह कर सकें।

इन 20 वर्षों में हिमालय के अध्यात्म ध्रुव केन्द्र से सृजन शिल्पियों के व्यक्तित्वों को उभारने वाले विशेष अनुदान वितरित किये जा रहे हैं। इन्हें ग्रहण करने के लिए रविवार या गुरुवार का समय निर्धारित करना चाहिए। सूर्योदय के एक घंटा पूर्व से लेकर सूर्योदय तक का एक घंटा इस प्रसारण वितरण के लिए निर्धारित है। अनुदान ग्रहण की ध्यान धारणा के लिए उसी अवधि में किसी अपेक्षित स्थान पर बैठना चाहिए।

स्थिर शरीर, शांत चित्त, कमर सीधी, हाथ गोद में, आंखें बन्द, ध्यान मुद्रा। इस पर बैठकर यह ध्यान करना चाहिए कि हिमालय के सर्वोच्च, हिमाच्छादित, सुमेरु शिखर पर स्वर्णिम सूर्य का उदय हुआ। किरणें उभरीं, साधक तक पहुंची और साधक के स्थूल, सूक्ष्म, कारण शरीर में प्रवेश करती हुई समग्र व्यक्तित्व में ओत-प्रोत हो गईं। कण-कण, नस-नस, रोम-रोम उस दिव्य ऊर्जा से अनुप्राणित हुआ। स्थूल शरीर में कर्मठता, सूक्ष्म शरीर में दूरदर्शिता और कारण शरीर में उदार आत्मीयता लबालब भर गई। निष्ठा, प्रज्ञा और श्रद्धा में समूचा व्यक्तित्व सराबोर हो गया। तृप्ति, तुष्टि और शांति की अजस्र अनुभूति हो चली। महान परिवर्तन सम्पन्न हुआ। क्षुद्रता महानता में, कामना, भावना में, लिप्सा उदारता में बदल गई। आत्मा और परमात्मा के बीच घनिष्ठता उमगी और दोनों की सत्ता आग-ईंधन की तरह मिलकर एक हो गई। इस अनुभूति के कल्पना चित्र में पन्द्रह मिनट डूबे रहा जाय। हिमालय की दिव्य किरणों के सहारे मिलने वाले ऊर्जा अनुदान की साधक में स्थापना सुनिश्चित यथार्थता के रूप में प्रतिष्ठित होने की बात का विश्वास भी इस अनुदान साधना के साथ जुड़ा रहना चाहिए।

रविवार या गुरुवार में से जिस दिन भी प्रातःकाल यह ऊर्जा अनुदान की ध्यान साधना के लिए समय नियत किया जाय उसी दिन अस्वाद व्रत, ब्रह्मचर्य एवं दो घंटे के मौन का व्रत भी निभाया जाय।

युग संधि के 20 वर्षों में सभी जागृत आत्माओं को प्रस्तुत संकट निवारण तथा उज्ज्वल भविष्य के निमित्त पांच मिनट की एक विशेष साधना कराई जा रही है। सूर्योदय के समय, सभी लोग खड़े होकर मन ही मन चौबीस बार गायत्री मंत्र का मानसिक जप करें और उसका प्रतिफल विश्व कल्याण के लिए अनन्त आकाश में विसर्जित कर दें। एक ही समय, एक से विचार के लोग, एक ही कार्य-पद्धति को अधिक लोग अपनाते हैं तो उसकी प्रचण्ड शक्ति का सूक्ष्म वातावरण पर भारी प्रभाव पड़ता है। अस्तु, इन दिनों यह सरल साधना अधिकाधिक लोगों से सप्ताह में एक दिन नियमित रूप से कराई जानी चाहिए। इसके लिए भी रविवार या गुरुवार का दिन उत्तम है।

यह चार सूत्री प्रज्ञायोग सर्वसाधारण के लिए है। इसके आगे की उच्चस्तरीय साधनायें जिन्हें करनी हों, उन्हें शांतिकुंज हरिद्वार पहुंचकर कल्प-साधना एवं अपने स्तर की विशिष्ट साधनायें दिव्य वातावरण एवं दिव्य संरक्षण में करनी चाहिए।

----***----

आसन प्राणायाम से आधि-व्याधि निवारण

*******

आज की अनेक बड़ी समस्याओं में से एक है—जन स्वास्थ्य में निरन्तर गिरावट एवं मनोविकारों-शरीरगत व्याधियों में सतत वृद्धि। सुविधा साधन तो बढ़े हैं। निदान व उपचार के साधनों में भी नये-नये आविष्कार हुए हैं। परन्तु व्याधियों की सुरसा मुंह फाड़े बढ़ती ही जा रही है और उपचार का कोई स्वरूप ही समझ में नहीं आता।

प्राकृतिक जीवनक्रम, आहार का संतुलन व नियमितता, सुव्यवस्थित दिनचर्या व मनोबल की दृढ़ता—ये सभी स्वस्थ बने रहने के लिए अनिवार्य हैं, इन तथ्यों को कोई नकार नहीं सकता। फिर क्या कारण है कि आदमी चाहते हुए भी स्वस्थ जीवन को त्यागता व रोगों को आमंत्रण देता है। थोड़ा गहराई से विश्लेषण करें तो ज्ञात होता है कि आधुनिकता की दौड़ में व्यक्ति अपने सहज जीवन क्रम को भूल गया है। जो अन्तरंग से अपने को रोगमुक्त करना चाहें, उनके दृढ़ मनोबल के समक्ष तो कोई रोग नहीं टिक सकता। पर आज ऐसी स्थिति कहां है? विकृत, अस्वाभाविक जीवन क्रम एवं तथाकथित व्यस्तता ने व्यक्ति को इतना असहाय, अपंग बना दिया है कि वह रोगों से जूझ पाने योग्य शक्ति ही नहीं जुटा पाता।

खोई जीवनी शक्ति किस तरह लौटायी जाय? अपने सहज भौतिकता से भरे जीवनक्रम में कौन से ऐसे माध्यम अपनायें जायें, ताकि शरीर व मन प्रतिकूलताओं से मोर्चा ले सकने योग्य सामर्थ्य जुटा सके। यह एक ऐसी गुत्थी है जिसे सुलझाना अनिवार्य है। न्यूनतम कार्यक्रम के नाते ही सही, रोगों से बचने व रोग हो तो उसे दूर भागने के लिए क्या पद्धति अपनाई जाय? कम समय में किस प्रकार मनुष्य प्राकृतिक जीवन के समीप जा सके? इसके लिये तो ऋषि प्रणीत चिरपुरातन आसन उपचार एवं प्राणायाम चिकित्सा पद्धति पर ही ध्यान जाता है। यदि उन्हें निर्धारित विधानानुसार नियमित रूप से न्यूनाधिक रूप में भी व्यक्ति करता रहे तो वह स्वयं को मनोविकारों के आक्रमण से तथा शारीरिक व्याधियों के चंगुल में फंसने से बचा जा सकता है।

ब्रह्मवर्चस् द्वारा सारी प्रचलित पद्धतियों का विशद विवेचन-विश्लेषण करके शरीरगत व्याधियों से रोकथाम व उपचार हेतु कुछ विशिष्ट आसन योग क्रमों का निर्धारण किया गया है। इसी प्रकार प्राणायाम द्वारा मनोविकारों की चिकित्सा व रोकथाम हेतु कुछ विशिष्ट प्रकार के निर्धारण किये गये हैं। न्यूनतम पांच मिनट एवं अधिकतम पन्द्रह मिनट में सम्पन्न होने वाली ये उपचार प्रक्रियायें यदि व्यापक रूप से चल पड़ें तो यह समझना चाहिए कि स्वास्थ्य संकट समाधान की पूर्व भूमिका बन गयी।

आसनों के अतिरिक्त इस व्यायाम प्रक्रिया में कुछ ऐसे उपक्रमों को भी सम्मिलित किया गया है जो शरीर की सक्रियता बढ़ाते हैं, टीम भावना के विकास में, मनोबल बढ़ाने में मदद देते हैं। ड्रिल पद्धति से परेड का एक ही उद्देश्य है—अनुशासन और टीम भावना का विकास। स्वास्थ्य तो इसकी प्रतिक्रिया भर है। इसी प्रकार टहलने, जॉगिंग, स्थिर वस्तुओं को ठेलने, दौड़ने एवं मालिश के भी कुछ प्रयोग लिए हैं। प्राणायाम चिकित्सा में प्राण शक्ति के मनोबल संवर्धन के विभिन्न प्रयोगों का विधान किया गया है। मनोविकार निवारण हेतु 3 प्रकार के ध्यानयुक्त प्राणायाम तथा प्रखरता सम्पादन हेतु 4 प्रकार के आध्यात्मिक प्राणायाम इसमें लिये गये हैं। यहां निर्धारित प्रयोगों का संक्षिप्त विवेचन प्रस्तुत है।

आसनों से काय चिकित्सा:—शरीर के विभिन्न संस्थान परस्पर मिलकर विभिन्न क्रियाओं को संचालन करते हैं। पाचन संस्थान का महत्व अपनी जगह है, पर पाचन-परिपाक-अवशोषण के बाद रक्त में प्रविष्ट आवश्यक तत्वों को उपयुक्त वितरण तथा उन्हें निर्धारित स्थलों पर पहुंचाने का कार्य हृदय एवं रक्तवाही संस्थान का है। विभिन्न रस द्रव्यों-हारमोन्स आदि की चयापचय में अपनी भूमिका है। जोड़ों-मांसपेशियों के संचालन पर नाड़ी तन्तुओं की समर्थता निर्भर है। फेफड़े प्राणवायु प्रचुर मात्रा में न खींच पायें तो हृदय अशुद्ध रक्त को ही बार-बार पम्प करके शरीर के अंग-अवयवों जीवकोषों को भेजता रहेगा। इस प्रकार शरीर का हर अंग नित्य नियमित रूप से मर्दन-मालिश मांगता है। यदि यह प्रक्रिया न हो तो विजातीय द्रव्य एकत्र होते रहते हैं व शरीर को रुग्ण बनाते हैं। गठिया, डिस्क काम्प्रेशन, फेफड़ों के बार-बार संक्रमण, क्षयरोग, हृदयरोग, मोटापा, अजीर्ण-अपच-कब्ज, मूत्र प्रजनन अंगों के रोग (विशेषकर महिलाओं के) इन अवांछनीय विकार द्रव्यों के एकत्र होने की प्रक्रिया मात्र है। यदि नियमित रूप से सभी अंगों को बराबर रक्त मिलते रहने की व्यवस्था बनायी गयी हो तो न जीवनीशक्ति गिरे न रोग आक्रमण करें।

प्रस्तुत आसन विधान में 6 अंग विशेषों के लिए 12 विशिष्ट आसन योग निर्धारित किये गए हैं। ये अंग हैं—(1) पैर (कमर के जोड़ से लेकर पैरों की उंगलियों तक) (2) पेट और पेडू का अन्दरूनी अंग (3) रीढ़ की हड्डी व जुड़ी हुई मांसपेशियां (4) फेफड़े, हृदय व रक्तवाही नलिकायें (5) कंधों के जोड़ व हाथ (6) गर्दन तथा चेहरे की मांसपेशियां।

शास्त्रीय विधानों के अनुसार तो कई प्रकार के आसन हैं जो कई विभिन्न संस्थानों पर प्रभाव डालते हैं। इनको पढ़कर तो भ्रम और अधिक होता है, कि किसे अपनाया जाय किसे छोड़ा जाय। गहरी श्वांस-प्रश्वांस क्रिया के साथ हर अंग के व्यायाम में दो आसन योग लिये गये हैं। आसन योग इसलिए कि प्रत्येक में दो या तीन प्रकार के आसनों का ऐसा क्रमबद्ध सम्मिश्रण है कि सब मिलकर उस अंग को आमूलचूल प्रभावित करते हैं, रक्त प्रवाह बढ़ाते हैं तथा बिना अधिक दबाव डाले सूक्ष्म ग्रन्थियों की मालिश भी कर देते हैं। इन्हें थोड़े ही समय के शिक्षण से समझा जा सकता है। एक बार क्रम समझ में आ जाने पर स्वतः प्रक्रिया चल पड़ती है और थोड़े ही समय में चक्र घूम जाता है। हर आसन योग करने के पूर्व शरीर को अच्छी तरह हिला डुला लेना, गर्म कर लेना जरूरी है। मांसपेशियां कड़ी बनी रहीं तो न अंग झुकेगा, न वांछित दिशा में मोड़ा जा सकेगा। यह भी नहीं सोचना चाहिए कि प्रारम्भ से ही समग्र क्रम करना ही है। धीरे-धीरे अभ्यास से हाथ-पैरों में लचीलापन आता है एवं व्यायाम क्रम सहज बन जाता है।

पैरों के व्यायाम के लिए योग क्रमांक एक में उत्थित पादासन, घुटनों को मुंह से लगाना व लेटे-लेटे हाथ पैर चलाना इस क्रम में व्यायाम किया जाता है। हनुमान बैठक योग क्रमांक दो है। पेट-पेडू व कमर के लिए मरुतासन योग क्रमांक 3 है जिसमें बैठकर हाथों से फैले हुए पैरों को छूने का प्रयास किया जाता है एवं आंखें विपरीत दिशा में रखी जाती है। नाभि चालन योग क्रमांक 4 है।

रीढ़ के लिए योग क्रमांक 5 में उष्ट्रासन का प्रयोग किया जाता है तथा योग क्रमांक 6 में ताड़ासन तथा पादहस्तासन का युग्म है। फेफड़ों-हृदय के लिए वज्रासन में शशंकासन-भुजंगासन तथा घुटना टेककर दण्ड लेन का सम्मिलित विधान योग क्रमांक 7 है तथा त्रिकोणासन क्रमांक 8। कन्धों व हाथ के लिए योग क्रमांक 9 व 10 में क्रमशः स्कंध चालन वह हस्तचालन की सरल सी क्रियायें ली गई हैं जिनसे समग्र जोड़, हाथ की मांस-पेशियों व उंगलियों का व्यायाम हो जाता है। गर्दन व चेहरे की मांसपेशियों के लिए गर्दन हिलाना आंखें चलाना क्रमांक 11 तथा शंमुखी मुद्रा क्रमांक 12 योग विधान निर्धारित है। इन्हें चित्रों द्वारा देख समझकर तथा मार्ग दर्शकों से पूछकर सरलता से किया जाता रह सकता है।

सारे जटिल क्रमों को छोड़कर इन सरल संक्षिप्त विधानों को इसलिए चुना गया है कि ये सर्वसाधारण द्वारा किये जा सकें। यह एक सुविदित तथ्य है कि शरीर स्वास्थ्य मांसपेशियों के सुडौल-सबल होने पर नहीं—जीवन शक्ति व स्फूर्ति पर निर्भर है। ये सभी व्यायाम उन सूक्ष्म ग्रंथियों-चक्र उपत्यिकाओं पर प्रभाव डालते हैं जिनका सम्बन्ध शरीर की उन विलक्षण सामर्थ्य से है। जिसके बलबूते रोगों से मोर्चा लिया जाता है। विस्तार से तो सम्बन्धित ग्रंथ देखें पर प्रारम्भिक अभ्यास इस विवरण का विवेचन कर चित्रों से भलीभांति समझकर आरम्भ किया जा सकता है।

प्राणायाम से मनोविकारों की चिकित्सा—

संकल्प बल की कमी ही उन उद्वेगों और विक्षोभों का कारण है जो आये दिन मनुष्य को कष्ट देते व कार्यक्षमता को प्रभावित करते हैं। सूक्ष्म रूप में विद्यमान ये मनोविकार प्रत्यक्ष तो दृष्टिगोचर नहीं होते पर अपनी प्रतिक्रिया चिंतन, व्यवहार, शरीरगत क्रियाओं पर बरसाते हैं। धीरे-धीरे ये मनोविकार ही मनोरोगों का रूप ले लेते हैं और अन्ततः रोगी को असमर्थ-अपंग बना देती है। आज शारीरिक रोगों की बहुलता के पीछे तीन चौथाई कारण मनोविकार ही हैं। जिन 6 प्रकार के मनोविकारों के लिए प्राणायाम उपचार की आवश्यकता बताई गई है, वे हैं—(1) आवेश-असंतुलन (2) सनक-अकारण भय, बेवजह की कल्पनायें, भ्रम आदि (3) अवसाद-निराशा, उदासी, कायरता, आत्महीनता (4) आतुरता-जल्दबाजी-अधीरता (5) अपराधी वृत्ति-कामुकता प्रधान चिंतन (6) मंदबुद्धि-मूढ़ता। यदि ध्यान से देखें तो इनमें से अधिकतर विकारों से पीड़ित व्यक्ति हमें अपने आसपास ही मिल जायेंगे। इनका थोड़ा बहुत अंश तो सभी में होता है। यदि प्राणायाम चिकित्सा का सहारा लिया जाय तो इनसे मुक्ति पाई जा सकती है और इनसे संबंधित केन्द्रों को इस प्राण प्रयोग द्वारा उत्तेजित कर उन्हें सामर्थ्यवान भी बनाया जा सकता है।

मस्तिष्क में 6 केन्द्र ऐसे हैं जो सीधे इन विकारों से सम्बन्धित हैं। सुषुम्ना के ऊपरी छोर पर स्थित फव्वारा चेतना को बनाये रखने के लिए उत्तरदायी है। इस फव्वारे या ‘रेटीकुलर एक्टीविंग सिस्टम’ नामक संस्थान के प्रवाह को 6 प्रकार के प्राणायामों से सुनियोजित कर उसे निर्धारित केन्द्रों तक फेंककर उन्हें प्रकाशवान न बनाया जाता है। भावना यही की जाती है कि प्राणायाम की पूरक प्रक्रिया के माध्यम से, उस मनोविकार के विरोधी भावों को संकल्प बल द्वारा प्राण-शक्ति से भरे सूक्ष्म जगत से खींचा जा रहा है, सम्बन्धित केन्द्रों तक उस प्रवाह को ले जाकर उसे प्रकाशवान बनाया जा रहा है। कुम्भक की अवधि में ग्रे मेटर के रूप में विद्यमान इन केन्द्रों में स्फुरणा हो रही है तथा रेचक के साथ इन विकारों को निकाल बाहर किया जा रहा है। ‘आवेश’ के लिए चन्द्र नाड़ी से पूरक व सूर्य नाड़ी से रेचक क्रिया (बायें से खींचना, दायें से निकालना), ‘सनक’ के लिये बायें से खींचकर दायें से फिर दायें से खींचकर बायें से निकालना। ‘अवसाद’ के लिए सूर्य नाड़ी से पूरक व चन्द्र नाड़ी से रेचक क्रिया (दायें से खींचना, बायें से निकालना), ‘आतुरता’ के लिए बायें से ही पूरक व रेचक, ‘अपराधी वृत्ति’ के लिए दायें से ही पूरक व रेचक तथा ‘मन्दबुद्धि’ के लिए बिना नथुना बन्द किए दोनों नासिका छिद्रों से सांस लेना व छोड़ना। यह पूरी प्रक्रिया 6 प्रकार के प्राणायामों की हुई। पूरी अवधि से जो लगभग 20 सेकेण्ड से 2 मिनट की है, जिस केन्द्र तक पहुंचाना है उसकी प्रतिच्छाया मस्तिष्क में, बनायी जाती है। इन केन्द्रों को चित्र द्वारा समझकर अपना अभ्यास आरम्भ किया जा सकता है।

आध्यात्मिक प्राणायामों में सोऽहम् प्राणाकर्षण, सूर्यवेधन, नाड़ीशोधन 4 प्रकार के प्राणायाम किए जाते हैं। ये प्राणायाम भावना प्रधान है एवं सूक्ष्म शक्तियों के जागरण के लिए हैं। उपचार हेतु किए जाने वाले प्राणायामों में फेफड़ों का तो व्यायाम है ही, इड़ा-पिंगला-सुषुम्ना धुरी पर विनिर्मित प्राण प्रवाह का समुचित सुनियोजन भी है। यह प्राण की शक्ति धारा प्रसुप्त को जगाने, विकारों को मिटाने तथा अपनी क्षमता को और प्रखर बनाने के लिए प्रयुक्त होती है।

आसन चिकित्सा व प्राणायाम उपचार के ये प्रयोग सबके लिए लाभदायक हैं। नियमित रूप से इन्हें करते रहने से जीवनी शक्ति को बढ़ाने एवं अपना संकल्प बल दृढ़ करने की जो क्षमता सम्पादित की जाती है उसे प्रयोग करके प्रत्यक्ष देखा जा सकता है।

----***----

जड़ी-बूटियों से स्वास्थ्य संरक्षण एकौषधि उपचार पद्धति

*******

प्रचलित चिकित्सा पद्धति पर एक विहंगम दृष्टि डालने पर ज्ञात होता है कि निदान व उपचार के आधुनिकतम साधन उपलब्ध होने पर भी रोगों पर पूर्ण नियन्त्रण संभव नहीं हो पा रहा है। आर्थिक दृष्टि से महंगी एवं वैज्ञानिक दृष्टि से नितान्त असुरक्षित एलोपैथी तथा योगों-सम्मिश्रण के सिद्धान्त पर आधारित प्रभावहीन आयुर्वेद पर से अब धीरे-धीरे लोगों का विश्वास उठ रहा है तथा वैकल्पिक चिकित्सा पद्धति की खोज चल पड़ी है। पंसारियों की दुकान पर वर्षों से पड़ी पुरानी गुण रहित औषधियों से किसी अच्छे परिणाम की अपेक्षा कैसे की जाय? भांति-भांति के दुष्परिणामों ने संश्लेषित रसायनों के सिद्धान्तों पर ‘काय-चिकित्सा’ के एलोपैथी के सिद्धान्त को भी जड़ से हिला दिया है। ऐसी दशा में दृष्टि जाती है तो प्राकृतिक स्रोतों से उपलब्ध होने वाली वनौषधि पर, जिन्हें उनके स्वाभाविक रूप में ग्रहण किए जाने की महत्ता शास्त्रों में बतायी गयी है।

ब्रह्मवर्चस् की शोध का नवीनतम निर्धारण है एक ही औषधि से चूर्ण रूप में या ताजे स्वरस के रूप में अनुपान भेद से विभिन्न रोगों का उपचार। इसके लिए चलते फिरते चिकित्सकों की, चीन की सफल पद्धति को ही अपनाने का निश्चय किया गया है ताकि स्थान-स्थान पर इन औषधियों को बोने, उगाने तथा सूखे रूप में उपलब्ध कराने का क्रम चल पड़े। इसके लिए प्रारम्भिक चरण में दस रोग विशेषों के लिए बीस औषधियों का चयन किया गया है। ये हैं—(1) ऊपरी पाचन संस्थान— मुलेठी, आंवला (2) निचला पाचन संस्थान—हरड़, बिल्व (3) श्वांस संस्थान—अडूसा, भारंगी (4) रक्त परिवहन संस्थान—अर्जुन, पुनर्नवा (5) केन्द्रीय स्नायु संस्थान—ब्राह्मी, शंखपुष्पी (6) वात-नाड़ी संस्थान—निर्गुण्डी, सोंठ (7) रक्त शोधन—नीम, सारियां (8) प्रति संक्रमण तथा ज्वर रोग—चिरायता, गिलोय (9) मूत्रवाही प्रजनन संस्थान—अशोक, गोक्षुर तथा (10) रसायन एवं बल वर्धक—शतावर, असगन्ध।

इन बीस के अतिरिक्त 6 औषधियां परिशिष्ट में ली गयी हैं। इनमें से पांच उपचार के लिए—घृतकुमारी, हरिद्रा, लहसुन, अपामार्ग तथा नीम (यह दोनों में है) तथा अन्तिम तुलसी—एक ही औषधि से सभी रोगों की चिकित्सा—इस नाते लिये गये हैं।

इस सम्बन्ध में लिखी गई पुस्तक में इनका वानस्पतिक परिचय, चित्र प्रयोज्य अंग, बोने-रोपने की विधि, पहचान व मिलावट से बचना, संग्रह-संरक्षण, वीर्य कालावधि, गुण कर्म सम्बन्धी शास्त्रीय तथा वैज्ञानिक मत, रासायनिक संगठन, आधुनिक मत के अनुसार प्रयोग, मात्र व सेवन की विधि इन्हें विस्तार से प्रस्तुत किया गया है। यहां उनका संक्षिप्त विवेचन प्रस्तुत है।

(1) मुलेठी —इसका काष्ठ व मूल मीठा होता है। इसी कारण इसे यष्टिमधु कहते हैं। 2 मीटर ऊंची क्षुप जाति की यह वनस्पति भारत में अब व्यापक स्तर पर उत्पन्न की जा रही है। इसका भूमिगत तना तथा जड़ प्रयुक्त होते हैं। इसमें मिलावट काफी की जाती है। शरद ऋतु में जड़ को व जमीन के नीचे के तने को 4 वर्ष की आयु के पेड़ से निकालकर सुखाकर संग्रह कर लिया जाता है। इसकी कालावधि संग्रह के बाद 2 वर्ष है। इसे वात-पित्त शामक होने के नाते अम्लरस उत्पादक ग्रन्थियों व स्नायु समूह पर प्रभाव करते पाया गया है। आमाशय में अम्लता की वृद्धि तथा पोष्टिक अल्सर जैसे असाध्य रोगों में यह अत्यधिक लाभ पहुंचाती है, पेट का शूल, रक्त की उल्टी में उपयोगी तथा पाचन में सहायक है। इसे बुद्धि वर्धन, कास, श्वांस तथा वर्ण विकारों में प्रयुक्त करते हैं।

(2) आंवला—यह एक रसायन भी है तथा कायाकल्प योग का प्रमुख घटक भी। 20 से 25 फीट ऊंचा वृक्ष सारे भारत में पाया जाता है। बागी व जंगली दो प्रकार के फल होते हैं। इसके फलों का प्रयोग ही औषधि में होता है। संग्रह माघ में करके छाया में सुखा लेते हैं। कालावधि एक वर्ष की होती है। यह त्रिदोषनाशक, अग्निदीपक, कामला, अरुचि, वमन में लाभकारी पाया गया है। मध्य तथा नाड़ियों व इन्द्रियों का बल बढ़ाता है। इसके अन्दर विद्यमान विटामिन ‘सी’ जो किसी भी फल में पाये जाने वाले विटामिनों में सर्वाधिक होता है, आंत्र संस्थान की श्लेष्मा झिल्ली के नवीनीकरण में सहायक होता देखा गया है। हिचकी, उल्टी, रक्तपित्त, अम्लपित्त, लीवर के रोगों तथा स्कर्वी में इसके फलों का चूर्ण या स्वरस प्रयुक्त होता है।

(3) हरड़—त्रिफला का एक और घटक यह गंगातट पर पाये जाने वाला एक लम्बा वृक्ष है। इसके फल प्रयुक्त होते हैं। पके फलों का संग्रह जनवरी से अप्रैल के बीच करते हैं। हरड़ त्रिदोष हर व अनुलोमक है अर्थात् यह संग्रहणी, विबन्ध, अतिसार आदि में लाभ पहुंचाकर तुरन्त सात्मीकरण की स्थिति लाती है। ग्राही भी होने के कारण यह मल निष्कासन प्रक्रिया को सुव्यवस्थित कर देती है। इसे रसायन के रूप में, पाचक के रूप में तथा कब्ज, अतिसार, खूनी बवासीर में रेचक व ग्राही के रूप में प्रयुक्त किया जाता है।

(4) बिल्व—बेल वृक्ष सारे भारत में पाया जाता है। त्रिपत्रक संयुक्त पत्ते व कंटीले तने के कारण इसे पहचाना जा सकता है। जंगली बिल्व फल ही औषधि के उपयुक्त है। एक वर्ष कालावधि है। यह एक उत्तम संग्राही, कफ-वात शामक औषधि है। एकाकी बिल्व मज्जा चूर्ण, मूत्र की छाल या पत्ते का स्वरस बहुत अधिक लाभ करता है। बच्चों के दस्त पुरानी पेचिश व कब्जियत में, खूनी संग्रहणी में, हैजे की महामारी में, अग्निमन्दता व उदरशूल में तथा पीलिया में यह बहुत अधिक लाभकारी है।

(5) अडूसा—यह एक जंगल में पाया जाने वाला सामान्य क्षुप है जो काफी सघन होता है। इसके पत्ते अथवा पंचांग प्रयुक्त होते हैं। संग्रह सामान्यतया शरद में करते हैं। वैसे हरित पत्र सर्वदा सुलभ रहते हैं। वासा भी इसका एक नाम है। यह क्षय-कास नाशक है। वेग युक्त खांसी, स्वर भेद तथा क्षय व्रणों में अत्यंत लाभकारी है। ताजे पत्तों का स्वरस अथवा पत्ते-फूलों का सम्मिश्रित चूर्ण दिया जाता है। सूखी खांसी व काली खांसी के लिए रामबाण दवा है।

(6) भारंगी—नदी नालों के आसपास 5 से 8 फुट ऊंचा गुल्म सारे भारत में पाया जाता है। इसकी सही जाति की पहचान रोगों के दृष्टिकोण से अनिवार्य है। शीत ऋतु में जड़ का संग्रह कर सुखा लेते हैं। 6 मास से एक वर्ष तक यह प्रभावी रहता है। यह भी श्वांस व कास हर है। फेफड़ों के श्लेष्मा व क्षय रोगों में अति लाभकारी है। दमे में इसका प्रयोग अत्यन्त सफल रहा है।

(7) अर्जुन—बड़ा वृक्ष है। छाल का चूर्ण व पत्र स्वरस प्रयुक्त होते हैं। छाल में मिलावट बहुत होती है। इस औषधि को हृदय रोगों में अत्यन्त उपयोगी पाया गया है। हृदय रोग जन्य लक्षणों, हृदयाघात का दर्द, अनियमितता को यह दूर करता है। रक्त वाही नलिकाओं का संकुचन बढ़ाकर हृदय को आराम देता है व धड़कन को व्यवस्थित बनाता है। चूर्ण को घी, दूध या गुड़ के साथ देते हैं।

(8) पुनर्नवा—शरीर को पुनः नया बना देने के गुण के कारण इसे पुनर्नवा कहते हैं। सफेद फलों वाली पुनर्नवा ही औषधीय है। यह कम सुलभ है। छोटे-छोटे रेंगने वाले बहुवर्षायु क्षुप भारत भर में पाये जाते हैं। ताजी जड़ या शुष्क पंचांग प्रयुक्त होता है। इसे हृदयरोग जन्य शोथ्, कास व शूल में लाभकारी पाया गया है। मूत्र का परिमाण बढ़ाकर यह हृदय संकोचन बढ़ाता है तथा उस पर हर धड़कन के साथ आने वाले अतिरिक्त भार को घटता है।

(9) ब्राह्मी—गंगा किनारे पाये जाने वाली यह दिव्य औषधि सामान्य तथा उपलब्ध मण्डूक पर्णी से अलग है। पत्तियों को छाया में सुखाकर पंचांग या पत्तियों का चूर्ण प्रयुक्त करते हैं। 1 वर्ष तक इनकी कालावधि होती है। यह मिर्गी रोग, उन्माद, स्मृति नाश में प्रयुक्त होती है। मेधावर्द्धक है तथा ‘नर्व टॉनिक’ मानी जाती है। अनिद्रा, शिरोशूल, मस्तिष्क निर्बलता में उपयोगी है।

(10) शंखपुष्पी—श्वेतपुष्पों वाली रेंगने वाली यह औषधि बहुत प्रचलित है। छाया शुष्क पंचांग को 6 मास से 1 वर्ष तक प्रयुक्त किया जा सकता है। यह स्मरण शक्ति को बढ़ाती है। इसे मेधावर्द्धक, अपस्मार (मिर्गी) उन्माद नाशक तथा मस्तिष्क दौर्बल्य व अनिद्रा के लिए रामबाण औषधि मानते हैं। उच्च रक्त चाप व उत्तेजना जन्य स्थितियों में भी इसे प्रयुक्त करते हैं।

(11) निर्गुण्डी (संभाल)—यह मध्यम ऊंचाई का क्षुप है, जो सारे भारत में झुण्डों में पाया जाता है। मार्च अप्रैल में फल आने से पूर्व ही पत्तियों को एकत्र किया जाता है। उपयोगी अंगों को 1 वर्ष तक प्रयुक्त किया जा सकता है। यह किसी भी प्रकार की बाहरी या भीतरी सूजन, वात, गठिया, सिरदर्द, नाड़ियों के दर्द, रुमेटिज्म जैसी व्याधियों के लिये वरीयता प्राप्त औषधि है।

(12) सुण्ठी—अदरक का तना सूख जाने पर शुष्क कन्द 1 वर्ष तक प्रयोग किया जा सकता है। यह एक चिर प्रचलित घरेलू औषधि है। इसमें वात-सूजन निवारक क्षमता अत्यधिक पायी जाती है। यह सारे शरीर की विकृति दूर करती है।

(13) नीम—इस सर्वविदित वृक्ष की छाल, कोपलें व फल सदा से रक्त शोधन हेतु प्रयुक्त होते रहे हैं। यह रक्त की विषाक्तता को मिटाता व कोढ़ तथा चर्म रोग ठीक करता है। स्वरस व त्वक् चूर्ण उपयोग में आता है। चैत्र मास में ऋतु संध्या काल में इसका प्रयोग बहुत लाभकारी मानते हैं।

(14) सारिवां— बहुवर्षायु लता है। सारिवां की जड़ की छाल प्रयुक्त होती है। वह दाद नाशक, विष नाशक व रक्त विकार शामक है। यह सीधे के शिखाओं कोषों के स्तर पर अपना प्रभाव दिखाती है। इसे महत्वपूर्ण रक्त शोधक माना जाता है।

(15) चिरायता—मूलतः पहाड़ी औषधि है व मिलावट अधिक होने के कारण इसकी सही पहचान अनिवार्य है। इसमें जुलाई से अक्टूबर तक फूल लगते हैं। पौधों को तभी एकत्र किया जाता है जब फल पूर्ण रूप से पक जाये इसकी छाल को सुखाकर रखते हैं व 2 वर्ष तक प्रयोग कर सकते हैं। यह सन्निपात ज्वर, कुष्ठ तथा व्रणों में लाभकारी है। यह पेट के कृमियों को भी मारती है तथा घातक जीवाणु-विषाणुओं पर भी घातक प्रभाव रखती है। विशेषकर मलेरिया में बहुत उपयोगी है।

(16) गिलोय—अमृता नाम से प्रख्यात बहुवर्षायु लता चिरपुरातन काल से बुखार, संक्रामक रोग, कोढ़, विषाक्तता आदि में प्रयुक्त होती रही है। इसकी बेल को गर्मी में एकत्रकर छाल निकालकर उसे छोटे-छोटे टुकड़ों में सुखाकर चूर्ण बना लेते हैं। इसका सत्व भी प्रयुक्त होता है। इसे ‘भारतीय कुनैन’ माना गया है। बुखार की कमजोरी को भी टॉनिक की तरह काम कर दूर करता है। इसमें अद्वितीय जीवाणुनाशी क्षमता है।

(17) अशोक—स्त्रियों के प्रजनन अंग सम्बन्धी विकारों को दूर करने वाली यह औषधि सभी जानते हैं। तने की छाल का चूर्ण ही प्रयुक्त होता है। माघ में एकत्र का सुरक्षित रख लेते हैं। योनि दोषों, प्रदर, पेशाब रुकने, गर्भाशय के सभी रोगों में यह तुरन्त लाभ देता है। मासिक धर्म के साथ अधिक रक्त स्राव तथा सफेद पानी जैसे रोगों में इसका प्रयोग अति लाभकारी पाया गया है। पुरुषों अंडकोषों की सूजन, फोतों में खुजली, स्वप्न दोष आदि में भी लाभ करता है।

(18) गोक्षुर—छुरी के समान तेज कांटे वाला घास जैसा यह पौधा सर्वत्र पाया जाता है। पंचांग अथवा मूल का संग्रह कर 1 वर्ष तक इसे प्रयोग कर सकते हैं। आयुर्वेद के विद्वान इसे मूत्र विरेचनीय द्रव मानते हैं तथा मूत्र कृच्छ व पथरी में इसे विशेष लाभकारी बताते हैं। मूत्राशय का शोधन तथा मूत्र व प्रजनन संस्थान के विभिन्न रोगों के निवारण में इसकी महत्वपूर्ण भूमिका है।

(19) शतावर— कंटीला छोटा क्षुप सर्वत्र पाया जाता है। इसकी कन्द रूपी जड़ प्रयुक्त होती है। स्वरस या चूर्ण प्रयुक्त करते हैं। इसे बलवर्धक धातु वर्धक रसायन माना गया है। सभी प्रकार के रोगों के बाद की कमजोरी के निवारणार्थ इसे प्रयुक्त किया जा सकता है। यह नाड़ी संस्थान को सबल बनाता है एवं सूक्ष्म रस ग्रन्थियों को उत्तेजित प्रभावित कर कमजोरी निवारण में सहयोग देता है। रोग से लड़ने की सामर्थ्य प्रदान करने में इसकी भूमिका महत्वपूर्ण है।

(20) अश्वगन्धा—जड़ से घोड़े के मूत्र जैसी गन्ध आने के कारण इसे अश्वगंधा कहते हैं। इसके क्षुप एक से डेढ़ मीटर ऊंचे होते हैं। नागौरी असगन्ध काफी प्रसिद्ध है। सभी जलवायु में यह नहीं होती। जनवरी से मार्च के बीच जड़ें प्राप्त की जाती हैं। पुष्पों के आने से पूर्व ही समूल उखाड़कर यह अंश प्राप्त कर सुखा लिया जाता है। इसका चूर्ण एक वर्ष तक काम आता है। यह उत्कृष्ट बलवर्धक टॉनिक है। यह धातु-मांस-मज्जा की वृद्धि करता है तथा शुक्रल है। इसे काया कल्प योग का एक अंग माना गया है। कोशिकाओं की आयु बढ़ाता है व हारमोन ग्रन्थियों पर सूक्ष्म प्रभाव डालता है। इसकी जड़ का चूर्ण व क्वाथ प्रयुक्त होता है।

यह वर्णन तो एक प्रकार का विहंगावलोकन है, जिससे स्वास्थ्य संवर्धन की शिक्षा पाने वाले हर शिक्षार्थी को प्रारम्भिक जानकारी यह हो सके कि इस अवधि में क्या व कैसे चिकित्सा उपचार की इस प्रक्रिया को सम्पादित करना है। प्रत्येक स्वास्थ्य संरक्षक युग शिल्पी को यह भी जानना चाहिए कि इन औषधियों को अपने क्षेत्र में कब व कैसे बोया जाय? कब उखाड़ा जाय? ताजी उपलब्ध न हों तो सूखी ही किस प्रकार उपलब्ध हों। उन्हें मिश्री, शहद, दूध, पानी के अनुपान से प्रयुक्त करने का शिक्षण समय साध्य है। रोगों के लक्षण पहचानने के लिए उनके विषय में संक्षिप्त जानकारी होना भी अनिवार्य है। उसके अभाव में तो चिकित्सा का स्वरूप तीर-तुक्का जैसा ही बनेगा।

इनके अतिरिक्त पांच औषधियों को स्थानीय उपचार के रूप में प्रयुक्त होना है। मुंह से ली गयी औषधियों की उपयोगिता अपने स्थान पर है तथा स्थानीय की अपनी जगह। हमारे देश में सर्पदंश-बिच्छू दंश, कटने-चोट लगने की घटनाएं घटती हैं व उपचार न मिलने के कारण विष शरीर में फैल जाने से टिटेनस आदि के कारण मृत्यु भी काफी संख्या में होती है। सर्वोपरि उपलब्ध ये औषधियां इस दिशा में महत्वपूर्ण भूमिका निभाती हैं।

हरिद्रा, अपामार्ग, घृतकुमारी, नीम, लहसुन ये पांच औषधियां स्थानीय लेप के रूप में दंश, सूजन, वर्णों तथा वर्ण विकारों में प्रयुक्त होती है। इनके अतिरिक्त तुलसी एक ऐसी औषधि है जिनके सभी अंग स्थानीय रूप से या मुख द्वारा प्रयुक्त होने पर लगभग सभी प्रकार के रोगों में लाभ देती है। इनका विस्तृत वर्णन व वैज्ञानिक विवेचन पढ़कर इस घरेलू उपचार पद्धति को हर युग शिल्पी प्रयोग में ला सकता है।

----***----

दिव्य औषधियों द्वारा आध्यात्मिक कायाकल्प

*******

अध्यात्म तत्वज्ञान का सार निष्कर्ष यही है कि चेतन सत्ता का वाहक मानव शरीर है और उसे प्रकृति के अन्य घटकों की तरह निर्धारित नियम-मर्यादाओं का पालन करना चाहिए। शरीर की स्वाभाविक संरचना इतनी अद्भुत है कि यदि उस पर असंयम जन्य अस्तव्यस्तता न लादी जाय तो वह शतायु की न्यूनतम परिधि को पार कर सैकड़ों वर्ष जी सकता है। मरण तो प्रकृति धर्म है, पर किसी तरह मरते खपते, जीर्ण-शीर्ण स्थिति में जीना मनुष्य का स्वयं का उपार्जन है। आरम्भ से ही मार्ग पकड़ लिया जाय तो कहना ही क्या? अन्यथा मध्य काल में ही उचित दिशा मिलने पर रुख बदलना, स्वयं में सुधार ला सकना संभव है। कल्प-काल की सभी तप तितीक्षाएं, प्रायश्चित्त रूपी साधना उपक्रम, उच्चस्तरीय विशिष्ट भावयोग की साधनाएं एक प्रकार से आध्यात्मिक, मानसिक, शारीरिक कल्प का उद्देश्य लेकर ही निर्धारित की गयी है।

आयुर्वेदीय काया कल्प में आहार-साधना द्वारा संयमशीलता का अभ्यास कराया जाता है। यह निग्रह प्रक्रिया है। निरोध के बाद सुनियोजन हेतु अनिवार्य है कि पदार्थ की कारण शक्ति द्वारा आन्तरिक उपचार—अंग अवयवों की चिकित्सा का क्रम बिठाया जाय। उपवास युक्त तितीक्षा में एक आहार को ग्रहण की गयी साधना जितनी फलदायी है, उतनी ही एक ही जड़ी-बूटी से दिव्य वनौषधि से अपने अन्तरंग को नव जीवन देने वाली कल्प चिकित्सा भी महत्वपूर्ण है। इतनी अधिक महत्वपूर्ण व अद्भुत कि उसके बिना कल्प प्रक्रिया का उद्देश्य ही पूरा नहीं होता। काय साधनाओं से आरोग्य लाभ मिलता है, यह एक सुनिश्चित तथ्य है। परन्तु तपश्चर्या की ऊर्जा व संयम जन्य मनोबल की सामर्थ्य के साथ दिव्य औषधियों के सेवन क्रम का भी जब जीवनचर्या में समावेश हो जाता है तो योग साधनाओं के वे सभी लाभ मिलने लगते हैं, जिनकी चर्चा गुह्य-विज्ञान के पृष्ठों पर की जाती रही है।

यदि यह उच्चस्तरीय स्वरूप न भी बन पड़े तो यह मानकर चलना चाहिए कि कल्प प्रक्रिया में समाविष्ट आहार चिकित्सा, दिव्य औषधि कल्प, तितीक्षा, उपवास तथा योग साधना प्रक्रियाओं में सम्पुट से शारीरिक, मानसिक स्वास्थ्य के रूप में, दीर्घायुष्य तथा संकल्प शक्ति के ऐसे अनुदान मिलते हैं जो आत्मिक प्रगति के लिए इच्छुक साधक को सामान्य से असामान्य स्थिति में पहुंचा देते हैं। औषधि कल्प को शरीर स्वास्थ्य तक सीमित कर गौण नहीं बना देना चाहिए। पंचकर्म आदि के माध्यम से शोधन कर शरीर चिकित्सा का शास्त्रोक्त विधार चिर पुरातन काल से निर्देशित चला आया है। आंवला, पलाश, हरीतकी, पीपल, शिलाजीत, ब्राह्मी, गिलोय, त्रिफला, गोक्षुर, भल्लातक, सुवर्ण आदि की चर्चा कल्प चिकित्सा सम्बन्धी शास्त्रों में होती है। इनमें अन्य प्रकार के आहार कल्पों दुग्ध अथवा मठा कल्प का भी प्रावधान रखा जाता है। एनिमा द्वारा नियमित सफाई  तथा पर्पटी के सेवन को भी अनिवार्य माना जाता है। परन्तु इन सभी को आज की परिस्थितियों के अनुरूप एक सरल विधान नहीं माना जा सकता। यदि उद्देश्य की पूर्ति करनी ही है तो क्यों न शरीर व मन पर प्रभाव डालने वाली औषधियों के एकाकी प्रयोग को महत्व दिया जाय? जब उपवास प्रक्रिया एवं तितीक्षा की उद्देश्य पूर्ति एक ही अन्न से चिकित्सा करने के रूप में किये जाने का विधान बना ही लिया गया तो क्यों न इस कार्य के लिये भी पांच दिव्य औषधियों को निर्धारण लिया जाय ताकि उन्हें ताजे स्वस्थ रूप में संस्कारित करके ग्रहण करने से कुसंस्कारों का निष्कासन एवं प्रगति की दिशा में अग्रगमन के विविध प्रयोजन पूरे हो सकें? यही विचार कर सूत्र संचालकों ने कल्प प्रक्रिया के इच्छुक साधकों के लिये पांच ऐसी औषधियां चुनी हैं जिन्हें ऋषि गण मान्य साधना के उद्देश्य से अपने आध्यात्मिक काया कल्प के लिए प्रयुक्त करते थे। ब्राह्मी, शंखपुष्पी, तुलसी, अश्वगंधा तथा शतावर के रूप में इन पांच दिव्य वनौषधियों के माध्यम से कल्प को युग ऋषि द्वारा निर्देशित विधान माना जाय एवं न्यूनाधिक रूप में हर साधक इनका सेवन करता रहे, यह अपेक्षा की गयी है।

कल्प साधक उपासना, जप, स्वाध्याय, सत्संग, कुटी प्रवेश एकांत की अन्तर्मुखी साधना जैसे दैनिक कृत्यों की पूर्ति तो शास्त्र परम्परा के अनुसार करते ही हैं। पर उन्हें यह नहीं भूलना चाहिए कि यह अवधि अन्तर्जगत की गुत्थियों को सुलझाने के लिए किए जाने वाले मंथन के लिये ही है। इस क्रिया रहित प्रक्रिया को आध्यात्मिक कल्प का मेरुदण्ड, आधार केन्द्र कहा जा सकता है। चिन्तन-मनन की इन दो साधनाओं को तपश्चर्या-अनुशासन की पृष्ठभूमि माना जा सकता है। प्रायश्चित के विभिन्न पक्ष भी इसी पूर्वार्ध में सन्निहित हैं। उत्तरार्ध और भी अधिक महत्वपूर्ण है जिसमें प्रगति की दिशा में कदम बढ़ाये जाते हैं। आत्म परिष्कार के बाद यदि मन व अन्तर्जगत को क्रमबद्ध दिशा नहीं मिलेगी तो उद्देश्य की पूर्ति नहीं होगी। औषधि सेवन को इसीलिए महत्व दिया गया है एवं निर्धारण इस प्रकार किया गया है कि शरीर की सूक्ष्म आध्यात्मिक संरचना इससे प्रभावित-उत्तेजित हो तथा प्रसुप्त के जागरण में, भावयोग की उच्चस्तरीय स्थितियों में पहुंचने का साधक को अवसर मिल सके।

सीधे कारण शरीर को प्रभावित करने वाली इन औषधियों में तुलसी का स्थान सर्वोपरि है। यह एक प्रकार की संजीवनी बूटी है एवं सभी रोगों की स्वयं में अकेली एक निराली औषधि है। तुलसी की सूक्ष्म सामर्थ्य, सात्विकता सर्व विदित है। जल में तुलसी के पत्र दल डालकर लिया गया चरणोदक साधक के लिये आत्म निग्रह का सर्व श्रेष्ठ साधन शास्त्रों में बताया गया है। सामान्यतया कायाकल्प सम्बन्धी शास्त्रों के कल्प तंत्रों में रसायनों का ही वर्णन अधिक मिलता है। परन्तु तुलसी जैसी औषधि जो रसायन कर्म से भरी कहीं अधिक श्रेष्ठ गुणवत्ता धारण करती है, का वर्णन चिर पुरातन आर्ष ग्रन्थों के अतिरिक्त कहीं मिलता नहीं। तुलसी के रामा, श्यामा, बेसिलकार, मरुवा वन तुलसी, कपूर तथा अजवाइन तुलसी नाम से कई भेद प्रचलित हैं। अध्यात्म उपचार प्रकरण में हमेशा रामा या श्यामा तुलसी का ही प्रयोग होता है। ये ही सर्वोपलब्ध सर्व प्रचलित भी हैं। ग्रन्थ कहते हैं—

महाप्रसादजननी, सर्वसौभाग्यवर्धिनी।

आधिव्याधिहरीनित्यं तुलसित्वं नमोऽस्तुते॥

अर्थात्— ‘‘हे तुलसी! आप सम्पूर्ण सौभाग्यों को बढ़ाने वाली हैं। सदा आधि-व्याधि को मिटाती हैं, आपको नमस्कार है।’’

आधि-व्याधि निवारण शब्द में कुसंस्कार निष्कासन एवं स्वास्थ्य संवर्धन, सद्गुण-प्रतिष्ठापना के सिद्धान्त गुंथे हुए हैं। शास्त्रकार लिखते हैं—

त्रिकालं विनतापुत्र प्राशर्य तुलसी यदि।

विशिष्यते कामशुद्धिश्चान्द्रयाण शतं बिना॥

अर्थात्— हे विनता पुत्र! प्रातः, मध्याह्न तथा शाम को, जो तीनों संध्याओं में तुलसी का सेवन करता है उसकी काया वैसी ही शुद्ध हो जाती है, जैसी कि सैकड़ों चान्द्रायण व्रतों से होती है। वस्तुतः तुलसी एक महत्वपूर्ण  आध्यात्मिक काया कल्प योग है। शरीर का बाह्य आभ्यान्तिरिक शोधन कर यह सामर्थ्य बढ़ाती है, चिन्तन को सतोगुण प्रधान तथा चरित्र को निर्मल बनाती है। कल्प चिकित्सा विधान में तुलसी पत्र दल चूर्ण को गंगा जल में संस्कारित किया जाता है तथा कल्प रूप में उसे नियमित रूप से 30 से 60 ग्राम (6 से 12 चम्मच) की मात्रा में सेवन करने का विधान बनाया है।

ब्राह्मी का कुटी प्रावेशिक विधि से काया कल्प विधान का प्रसंग शास्त्रों में मिलता है। मेधा वर्धन, उत्तेजना शमन, दुर्बलता निवारण तथा वात आदि प्रकोपों से पीड़ित काया के दोष शमन हेतु इससे श्रेष्ठ कोई औषधि नहीं। बुढ़ापे का नाश, शतायु प्राप्ति, स्मरण शक्ति में वृद्धि मनोविकारों का निवारण ऐसे अतिरिक्त लाभ हैं जो नित्य 30 से 40 ग्राम ब्राह्मी कल्क सेवन 30 दिन तक करने में सहज ही प्राप्त होते हैं। जब उपवास-शोधन, आहार उपचार तथा योग साधनों के भाव योग परक क्रिया प्रयोगों के साथ इसे सेवन किया जाता है तो आत्मिक उत्कर्ष में महत्वपूर्ण योगदान मिलता है। ब्राह्मी को कुछ विशिष्ट औषधियों की भावना देकर कल्क बनाने से विशिष्ट लाभ मिलता है। एक माह तक ब्राह्मी का निरन्तर सेवन आयु, बल तो बढ़ाता ही है, वर्ण को सुन्दर, वाणी को मधुर तथा बुद्धि को तीव्र करता है। काया कल्प के लिए मात्रा को कम बढ़ाकर वर्ष भर अनुपान भेद से व्यक्ति के लिए सेवन का शास्त्रों में विधान है। अपनी कल्प साधना पद्धति में ब्राह्मी का कल्क अभिमन्त्रित पुष्पों के रस की भावना के साथ साधकों को प्रतिदिन वन्दनीया माताजी द्वारा दिया जाता है। सरस्वती पंचक की इस महत्वपूर्ण औषधि की आध्यात्मिक सामर्थ्य से सब भली-भांति परिचित हैं।

शंखपुष्पी भी एक मेध्य औषधि है। इसके भी पंचांग का कल्क बनाकर दूध में मिश्रित कर प्रातः पुष्प रसों के साथ इसे देते हैं आयुष्य की वृद्धि, एकाग्रता एवं आसन सिद्धि, मेधा शक्ति की वृद्धि तथा जीवनी शक्ति में अप्रत्याशित परिवर्तन इसके महत्वपूर्ण लाभ हैं। आत्मिक उपचारों में इसका नाम ब्राह्मी के साथ लिया जाता है। कल्प साधकों के लिए तो इसे नव जीवन देने वाली, उन्नति के सोपानों पर चढ़ाने वाली दिव्य औषधि माना जाता है।

अश्वगंधा तथा शतावर दोनों ही रसायन हैं, वलय हैं। तप-संयम द्वारा जब विकारों का शमन हो जाता है। तब इनका सेवन बल बढ़ाने वाला प्रतिरोधी सामर्थ्य को ऊंचा उठाने वाला माना जाता है। आध्यात्मिक प्रगति के इच्छुक साधकों के लिये ये किसी भी प्रकार से बाधक नहीं हैं। इन्हें कामोत्तेजक अवश्य माना जाता है। पर जहां निग्रह के साथ नियोजन है, वहां संचित सामर्थ्य से विशिष्ट ऊर्जा सम्पादन में ये जो योगदान देती है उसकी जितनी चर्चा की जाय, कम है। कायाकल्प इनके माहात्म्य से ग्रन्थों के पृष्ठ रंगे हैं।

कल्प साधना का उद्देश्य व्यक्ति को मात्र नीरोग, दीर्घायुष्य बनाना ही नहीं साधक के व्यक्तित्व को आमूलचूल बदल देना है। संयम अकेला काफी नहीं। कुसंस्कार घटने के साथ आन्तरिक प्रखरता न बढ़े तो योगाभ्यास व साधनाएं वे प्रयोजन पूरे नहीं कर पाते जिनके लिए उनका विधान किया जाता रहा है। एकान्त सेवन, अन्तर्मुखी चिन्तन, आहार नियमन तथा दिव्य स्वरूप बदल देती हैं, उसे नया जीवन देती हैं, इसे देखकर कोई भी आश्चर्यचकित हो सकता है। कोई कारण नहीं कि च्यवन, ययाति की तरह आज भी व्यक्ति समुदाय का काया कल्प नहीं किया जा सके। यह पूर्णतः वैज्ञानिक तथ्यों पर परीक्षित एक अध्यात्म उपचार प्रक्रिया है, इसे हर साधक कल्प काल में अनुभव कर सकता है।

----***----

देव संस्कृति का पुनरुत्थान और तुलसी अभियान

*******

मनुष्य जीवन के प्रमुख आधार दो हैं—एक जल दूसरा वनस्पति। इन दोनों की गरिमा समझने, उन्हें समुन्नत स्थिति में रखने का उत्साह बनाए रहने की दृष्टि से शास्त्रकारों ने दोनों के प्रति श्रद्धा भक्ति रखने का विधान बनाया है। पवित्र नदी, सरोवरों का सान्निध्य, स्नान, वरुण पूजन, जलकलश, अर्घ्यदान, अभिषेक आदि में जल के प्रति और पीपल, वट, आंवला, बिल्व, तुलसी, जैसे पेड़ पौधों के प्रति श्रद्धा भाव उभारने के लिए उनकी पूजा, परिक्रमा करने, जल चढ़ाने आदि की परम्परा है। इस प्रचलन के साथ-साथ हमें इन दिनों जीवन स्रोतों को स्वच्छ, समृद्ध बनाये रखने, सदुपयोग की बात भी सोचनी चाहिए।

यहां वनस्पति की चर्चा है। उसे प्रत्यक्ष देव मानने और संवर्धन, सदुपयोग की बात सोचते समय भाव जागृति और प्रखर प्रवृत्ति बनाये रखने वाले आधारों को भी अपनाना चाहिए। इस दृष्टि से सर्वसुलभ औ सर्वोपयोगी तुलसी को वनस्पति जगत का प्रतीक  प्रतिनिधि माना जा सकता है। इस मान्यता के पीछे शास्त्रीय निर्धारण भी है। सांस्कृतिक परम्पराओं के पुनर्जीवन के सन्दर्भ में हमें जल और वनस्पति के प्रति नये सिरे से श्रद्धा जगानी चाहिए। हर आंगन में तुलसी का बिरवा रोपने के लिए खुले आकाश के नीचे थांवले बनाने का प्रयत्न करना चाहिए। यह सर्वसुलभ देवालय है। वनस्पति को भगवान का प्रतीक मानने की भावना से प्रतिमा स्थापना एवम् पूजन की तुलना में कोई कमी नहीं है। यह रास्ता है, सुलभ भी, सुन्दर भी और उपयोगी भी। वातावरण में पवित्रता लाने, फैले प्रदूषण का शमन करने, आरोग्य की जड़ें मजबूत करने, श्रद्धा जीवन्त रखने जैसे अनेक लाभ उसके हैं घर आंगन में तुलसी का विरवा रोपकर वनस्पति भगवान के नए सिरे से कृतज्ञता, श्रद्धा प्रकट करने और जिम्मेदारी उभारने को सौम्य आन्दोलन अत्यन्त भावावेश के साथ चलाया जाय।

इसके लिए कुछ उपाय ऐसे हैं जिन्हें तुरन्त काम में लाया जाय। जैसे—

(1) भावनाशील लोग तुलसी के बीज भंडार बनायें, पौध उगायें और घर-घर पहुंचकर तुलसी आरोपण का महत्व समझायें। जो सहमत हों उन्हें पौध उपलब्ध करायें। सुन्दर गमले बनाने के साधन जुटायें। यह कार्य पद्धति जितने उत्साह से की जा सके उतना ही उत्तम है। (2) दैनिक उपासना के प्रतीक पूजा पक्ष में तुलसी को अर्घ्य चढ़ाने, अगरबत्ती या दीपक जलाने, परिक्रमा करने की न्यूनतम पूजा अर्चा का हर परिवार में प्रचलन कराया जाय। खड़े-खड़े नमन वन्दन की, मानसिक जप, ध्यान, न्यूनतम उपासना इस आधार पर सरलता पूर्वक हर घर में चल सकती है। (3) तुलसी की कृषि की जाय, नर्सरी लगा दी जाय, घरेलू चिकित्सा के रूप में उसका उपयोग करने की विधि से जन-जन को अवगत कराया जाय। तुलसी सेनेटोरियम, तुलसी कानन, तुलसी चिकित्सालय, तुलसी अनुसन्धान जैसे तन्त्र भी खड़े करने का प्रयत्न किया जाय। चाय के स्थान पर तुलसी के क्वाथ का प्रचलन किया जाय। कुछ लोग तुलसीदास बनें और हजारी किसान ने जिस प्रकार हजारी बाग जिले को हजार आम्र उद्यानों से भर दिया था। उसी प्रकार यह परमार्थी तुलसीदास भी तुलसी मय वातावरण बनाने के लिए प्राणपण से प्रयत्न करें। (4)  इस अभियान में प्रज्ञा परिजन अग्रणी रहें। प्रभाव क्षेत्र में उत्साह भरें। सहयोग प्राप्त करने के लिए प्रयत्नशील रहें। हममें से प्रत्येक के घर तुलसी देवालय सर्वप्रथम बनने चाहिए। तुलसी आन्दोलन को प्राथमिकता देते हुए अगला कदम घरेलू शाक वाटिका का तथा वृक्षारोपण का उठना चाहिए। व्यापक प्रदूषण एवं कुपोषण का समाधान करने की दृष्टि से यह सरल सौम्य दीखते हुए भी सामयिक सुरक्षा की दृष्टि से अत्यधिक महत्वपूर्ण है।

तुलसी की उपयोगिता के सम्बन्ध में कुछ संक्षिप्त जानकारी नीचे प्रस्तुत है:—

जहां तुलसी उगी होती है उसके समीपवर्ती वातावरण में शारीरिक रोगों और मानसिक पापों को दूर करने वाले तत्वों की अभिवृद्धि होती है। तुलसी में जहां रासायनिक विशेषतायें हैं वहां ‘‘सूक्ष्म’’ ‘‘कारण’’ शक्ति भी ऐसी है जो मानसिक एवं भावनात्मक क्षेत्रों को भी प्रभावित करती है। इन्हीं विशेषताओं के कारण उसे देव तुल्य मानकर स्थापना से लेकर पूजा अर्चा तक का विस्तृत माहात्म्य बताया गया है। प्रत्यक्षतः आरोग्य रक्षा और रोग निवारण के दोनों ही गुण तुलसी में है। प्रचलित औषधियों में से अधिकांश में मारक गुण अधिक होता है। वे रोग कीटाणुओं के साथ शरीर के संरक्षक कोषों और जीवाणुओं को भी मारती हैं। इस प्रकार जहां एक हाथ से लाभ मिलता है दूसरे हाथ में वह छिन जाता है। तुलसी में यह दोष नहीं है। वह आरोग्य बढ़ाने की दृष्टि से उपयोगी टॉनिक भी है। साथ ही रोगों का शमन करते समय शरीर को तनिक भी हानि नहीं पहुंचाती। इसके अतिरिक्त उसमें ऐसा कोई दोष नहीं है जिसमें सेवन सम्बन्धी छोटी-मोटी भूल के कारण किसी संकट में पड़ना पड़े। लाभ धीमे हो यह हो सकता है किन्तु साथ ही चिकित्सा उपचार के साथ साथ जो खतरे जुड़े रहते हैं उसकी आशंका तनिक भी नहीं है। तुलसी अपने आप में पूर्ण है। वह समग्र औषधि की तरह, हर किसी के लिए, लाभदायक ही सिद्ध होती है।

तुलसी की सूक्ष्म शक्ति सौम्य, सात्विक, पवित्र, कोमल एवं भावुक मानी जाती है। इसकी समीपता में यह गुण प्राप्त होते हैं। तुलसी की माला पहनने से हृदयगत दुर्भावनाएं शान्त होती अनिद्रा, दुःस्वप्न, धड़कन, स्वप्नदोष आदि का शमन होता है। उसकी गन्ध से मच्दर आदि भागते हैं। जल या दूध में तुलसीपत्र डालकर, पंचामृत प्रसाद रूप में दिया जाता है। यह आत्मोन्नति का पथ-प्रशस्त करता है। मरणासन्न के मुख में तुलसीपत्र डालकर उसकी सद्गति की कामना की जाती है।

तुलसी की कई जातियां हैं इनमें से सर्वप्रथम वह है जिसे रामा कहा जाता है। जो घरों में लगती है। सामान्य स्वाद और गन्ध की होती है। जिसके साथ तुलसी शालिग्राम विवाह की एक पौराणिक परम्परा जुड़ी हुई है उसे ‘रामा’ कहते हैं।

दूसरी जाति कृष्णा है। इसके पत्ते अपेक्षाकृत तथा छोटे होते हैं। गन्ध तीव्र होती है। यह विषनाशक एवम् रक्त शोधक है। तीसरी बर्वरी है जिसे वन तुलसी भी कहते हैं। जिसके बीजों को बलवर्धक, वीर्य वर्धक माना जाता है। चौथे किस्म की अधिक बड़े आकार की तथा अत्यधिक गन्ध वाली होती है। उसे फोड़ों पर लेप करने तथा दाद, खाज, छाजन आदि कामों में लाया जाता है। उसे ‘मरुआ’ भी कहते हैं। इनमें प्रधानता ‘रामा’ तुलसी की है। मालाएं भी उसी की बनती हैं।

तुलसी भारत के हर प्रदेश में उगती है। किसी भी ऋतु में लगाई जा सकती है। फूलती फलती सितम्बर, अक्टूबर में है। जाड़े में बीज पकते हैं। बारहों महीने हरा-भरा रहता है। तीन वर्ष में बुढ़ापा घेरता है तो पत्ते कम और छोटे हो जाते हैं। सूखे डण्ठल बढ़ जाते हैं तब उन्हें हटाकर नया लगाना पड़ता है। न हटाया जाय तो वह दस वर्ष भी जीवित रह सकती है। बोने लगाने, खाद-पानी देने में उन्हीं बातों का ध्यान रखना पड़ता है जो इस स्तर के अन्य पौधों के लिए रखा जाता है।

धन्वन्तरि, निघण्टु, राज निघण्टु, राजवल्लभ निघण्टु, भाव प्रकाश, चरक, सुश्रुत आदि आयुर्वेद ग्रन्थों में तुलसी के अमृतोपम गुणों की प्रशस्ति भरी पड़ी है। धर्मग्रन्थों में प्रायः सभी पुराणों में तुलसी के आध्यात्मिक प्रभाव का वर्णन है। पद्म पुराण में उस महिमा का अधिक विस्तार है।

ईसाई धर्मग्रन्थों में उल्लेख है कि ईसा की कब्र पर तुलसी का पौधा उग आया तो शिष्यों ने उसे ईश्वर पुत्र का मूर्तिमान आशीर्वाद माना और प्रसाद की तरह ग्रहण किया। पूर्वी योरोप के गिरजों में अभी भी तुलसी की पूजा होती है और उसका जन्म दिवसोत्सव मानता है। अंग्रेजी में इसे हाली बेसिल कहते हैं अर्थात् ‘‘पवित्र तुलसी’’। बेसिल का अर्थ अंग्रेजी, फ्रेंच और ग्रीक में दैवी या शाही है। उसे पवित्र वनस्पति सम्राट या ‘‘सन्तजनों का शाही पौधा’’ समझा जाता है। यहूदी लोग अपने धर्मकृत्यों में इसका उपयोग करते हैं। बौद्ध धर्म के कर्मकाण्डों में भी इसका आदरपूर्वक उपयोग किया जाता है। गुणों की दृष्टि से उसे संजीवनी बूटी कहा जाय तो कुछ अत्युक्ति न होगी।

घरेलू चिकित्सा उपचार में तुलसी का उपयोग इस भांति किया जा सकता है—

(1) सभी प्रकार के ज्वरों में बीस तुलसी के पत्ते और दस काली मिर्च का क्वाथ बनाकर पिलाने से लाभ मिलता है।

(2) दस्त लगने पर तुलसी पत्र 10, भुना जीरा 1 मासे मिलाकर शहद के साथ दिन में तीन बार चाटें।

(3) मोती क्षरा ज्वर में, तुलसी पत्र 10, जावित्री 1 माशे पानी में पीसकर शहद के साथ दिन में चार बार दें।

(4) जोड़ों के दर्द में तुलसी का पंचांग (जड़, पत्ते, डण्ठल, फूल, बीज) समान मात्रा में पीसकर रख लें। इस चूर्ण की चार माशे मात्रा बकरी के दूध और गुड़ के साथ प्रातः, सायंकाल लें।

(5) सांस फूलने में तुलसी के पत्ते काले नमक के साथ सुपाड़ी की तरह मुंह में पड़े रहने दें।

(6) वीर्य की कमी या दुर्बलता में तुलसी के बीज एक मासे गाय के दूध के साथ प्रातःकाल एवं रात्रि सोते समय लें।

(7) बिच्छू, बर्रे ततैया आदि के काटने पर तुलसी के पत्ते सेंधा नमक के साथ पीसकर लेप करें।

(8) जख्म एवं फोड़ों को तुलसी के पत्तों का क्वाथ बनाकर धोयें।

(9) दांत के दर्द में तुलसी की जड़ का क्वाथ बनाकर कुल्ला करें।

(10) गला बैठने पर तुलसी की जड़ सुपाड़ी की तरह चूसते रहें।

(11) सिरदर्द में तुलसी के पत्तों का रस, कपूर मिलाकर लेप करें।

(12) रक्त विकारों में तुलसी और गिलोय का तीन-तीन मासे क्वाथ बनायें और प्रातः सायं मिश्री के साथ लें।

(13) दाद, खाज, छाजन में तुलसी नीबू के रस में मिलाकर लेप करें।

(14) जुकाम में तुलसी का पंचांग तथा अदरक समान भाग लेकर क्वाथ बनायें और दिन में तीन बार लें।

(15) उठते हुए फोड़ों पर तुलसी के पत्ते और अजवाइन की टिकिया बांधने से या तो बैठ जायेगा या जल्दी फूटेगा।

(16) स्वप्न दोष में तुलसी के बीज एक माशा, गुलाब के फूल दो पीसकर ठण्डाई की तरह पियें।

(17) महिलाओं के प्रदर रोग में तुलसी का रस एक मासे, अशोक के एक पत्ते का रस मिलाकर गाय के दूध में प्रातः सायं लें।

(18) मासिक धर्म के समय की पीड़ा में तुलसी का पंचांग एक तोला लेकर क्वाथ मिलाकर तीन बार दें।

(19) पेशाब की जलन में तुलसी का रस तीन मासे, पान का रस तीन मासे मिलाकर तीन बार दें।

(20) उल्टी होने पर तुलसी के पत्ते और छोटी इलायची के बीज अदरक के रस में मिलाकर दो-दो घंटे बाद दें।

(21) खांसी में तुलसी की मंजरी और पीपल का क्वाथ बनाकर देना चाहिए।

(22) अपच में तुलसी की मंजरी और काला नमक पीसकर भोजन के उपरान्त पाचक चूर्ण की तरह देना चाहिए।

(23) पित्ती निकलने पर तुलसी की मंजरी, पुनर्नवा की पत्ती समान भाग लेकर क्वाथ बनाकर पियें।

(24) पसली के दर्द में तुलसी का पंचांग, हल्दी मिलाकर लेप करें।

(25) चेहरे के मुंहासे में तुलसी के पत्ते और संतरे का रस मिलाकर लेप करें।

बड़ों की तुलना में बच्चों को आधी मात्रा देनी चाहिए। हरी तुलसी न मिलने पर ही सूखी का उपयोग करना चाहिए।

----***----

आन्तरिक कायाकल्प हेतु आहार साधना

*******

अध्यात्म तत्वज्ञान का निर्धारण है—आत्म-शोधन, आत्म-परिष्कार अर्थात् संचित मल-आवरण-विक्षेपों का, कषाय-कल्मषों का, संचित कुसंस्कारों का निराकरण उन्मूलन। इसे रंगाई से पूर्वे की धुलाई, बुवाई से पूर्व की जुताई कह सकते हैं। नाली में जमी कीचड़ न हटे तो उस उद्गम से जन्मने वाले कृमिकीटकों को हटाते रहने पर भी पिण्ड छूटने वाला नहीं है। तप-साधना का उद्देश्य है—स्वयं साहस उभारते हुए संचित कुसंस्कारों के विरुद्ध अनुनय-विनय, सहन-सिखावन को निरर्थक मानकर तेजस्वी विद्रोह खड़ा कर देना। ब्रह्मविद्या का सार संक्षेप यही है कि साधक अपनी संचित कुसंस्कारिता से जूझें और उसके स्थान पर भावना, विचारणा एवं कार्यपद्धति में उत्कृष्टता का समावेश करने के लिये भागीरथी संकल्प अपनायें और पवनपुत्र जैसा समुद्र लांघने का पराक्रम कर दिखायें। इतना कर गुजरने वाले ही इस दिव्यलोक में प्रवेश पाते और रत्न-राशि बटोरकर वापस लौटते हैं।

कल्प साधना में आत्म-शोधन की तपश्चर्या के रूप में आहार साधना तथा आत्म क्षेत्र में उच्चस्तरीय विशिष्टताओं के समावेश के रूप में योग साधनाओं का समावेश है। कायाकल्प का प्रचलित अर्थ है—वृद्धावस्था को नवयौवन में बदल देना। यह मान्यता तो अलंकारिक है। दीर्घायुष्य तो सम्भव है, पर उत्पादन-अभिवर्धन के क्रमिक स्वरूप में परिवर्तन ला सकना कठिन है। नियति को ऐसा परिवर्तन स्वीकार करने के लिए बाध्य नहीं किया जा सकता। इसलिए वृद्धावस्था को कष्टसाध्य न होने देने तथा नीरोग दीर्घायुष्य का आनन्द लेते रहने की सम्भावना को ही कायाकल्प मान लेना चाहिये एवम् दूसरों की तुलना में अपने को अधिक सौभाग्यशाली मानकर सन्तोष करना चाहिये।

‘कल्प’ शब्द आयुर्वेद में पुनर्यौवन प्राप्ति के लिए किये गये उपचारों के लिए प्रयुक्त होता रहा है। च्यवन, ययाति आदि द्वारा इसी विधि के जराजीर्ण स्थिति से छुटकारा पाकर नवयौवन प्राप्त करने का उल्लेख मिलता है। महामना मालवीयजी ने भी किन्हीं तपसी बाबा के संरक्षण में रहकर अपना कायाकल्प उपचार कराया था तथा आंशिक लाभ भी पाया था। पाश्चात्य देशों में यौवन प्राप्ति हेतु जीवों की हारमोन-ग्रन्थियां लगाने के माध्यम से तथा उनके भ्रूणों को पिलाकर इस उद्देश्य के प्रयोग किये हैं। कितना लाभ उन्हें मिला, यह अविज्ञात है, पर इतना सुनिश्चित है कि स्थाई परिवर्तन किसी में सम्भव नहीं हो सका। प्रकृति का नियत क्रम, बन्धन जब यथावत् है तो मरण से पूर्व की स्थिति से कैसे बचा जाय? वृद्धा अवस्था तो आनी ही है, इसलिए टूटे को मरम्मत कर मात्र काम चलाऊ बना लेने की बात तक को ही शरीर कल्प सोचना चाहिए। जितनी भी किसी चिकित्सा पद्धति में शरीर शोधन और नवीनीकरण की गुंजाइश है उतनी प्रस्तुत कल्प साधना में भी विद्यमान है। प्रकृति के और भी समीप होने और अध्यात्म के दैनन्दिन जीवन में समाविष्ट रहने से यह और अधिक निर्दोष, श्रेष्ठ एवम् चिरस्थाई है।

स्पष्टतः समझ लेना चाहिए कि साधना तपश्चर्या के कायाकल्प विधान का सबसे परिष्कृत स्वरूप आहार साधना से बन पड़ता है। मन को ग्यारहवीं इन्द्रिय कहा गया है। शरीर आहार से ही बनता है। प्रकारान्तर से आहार के स्तर को ही शारीरिक स्वास्थ्य को आधार और मानसिक सन्तुलन का आधारभूत कारण माना गया है। आत्मिक प्रगति की बात सोचते ही सर्व प्रथम आहार साधना की बात सामने आती है। अभक्ष्य को अनावश्यक मात्रा में उदरस्थ करने वाला धर्मोपदेशक भले ही बन सके, धर्मात्मा नहीं बन सकता। इसलिए पूजा-उपचार की तरह आहार साधना पर भी ध्यान देना अनिवार्य  आधारों पर सम्मिलित रखा गया है। कल्प साधना के अन्य उपचारों से भी अधिक महत्व आहार निग्रह को दिया गया है। आहार निग्रह के उपरान्त मनोनिग्रह कठिन नहीं रह जाता। संकल्प शक्ति बढ़ती है व अन्य मनोयोग परक उपचारों की ओर गति बढ़ती है तथा शरीर की दृष्टि से भी मनुष्य ऐसा सामर्थ्यवान बनता है कि ऋतु असन्तुलन एवं अप्रत्याशित परिवर्तन उसे डगमगा न पायें।

सर्वथा निराहार रहकर तप-साधना करना तो कठिन तितीक्षा माना जाता है। चिर पुरातन चान्द्रायण साधना में विधान भी कुछ इसी प्रकार का था कि मनुष्य क्रमिक रूप से आहार को नियन्त्रित करे एवं इस प्रकार शरीर शोधन एवं संकल्प सम्पादन की विधि क्रियायें पूरी करता चले। आज की परिस्थितियों में वैसे संकल्पवान विरले ही मिलेंगे। मन भूख के कारण व्यग्र हो तो साधना में स्थिरता, एकाग्रता कैसे बन पड़े। उपासना-उपचार, योग-साधना एवं तप-तितीक्षा के समन्वित स्वरूप से ही काया कल्प योग बनता है। आहार न लेने से मन का डांवाडोल हो जाना और 1 माह जैसी अल्पावधि भी पूरी न कर पाना, आत्म परिष्कार—आन्तरिक कायाकल्प के सारे उद्देश्यों को अपूर्ण बना देती है। ऐसी स्थिति में श्रेष्ठ यही है कि समय और परिस्थितियों का, देशकाल पात्र का ध्यान रखते हुए ऐसा सन्तुलन बिठाया जाय कि तपश्चर्या के आधारभूत सिद्धान्तों की भी रक्षा होती रहे एवम् उपवास क्रम भी सरलतापूर्वक निभ सकने योग्य बन जाय।

अनेक सम्मिश्रणों से बचकर, संतुलित भोजन के नाम पर नाना प्रकार की वस्तुओं के सेवन का खण्डन कर इस कल्प साधना में एक ही अन्न एवम् एक ही औषधि से कल्प करने का विधान बनाया गया है। सम्मिश्रित आहार जीवन के लिए अनिवार्य है, यह एक ऐसी भ्रान्ति है, जिसे जनमानस से मिटाया जाना अनिवार्य है। वस्तुतः इससे पाचन तन्त्र को और अधिक कष्ट उठाना पड़ता है। यह तो पाश्चात्य मान्यता है। जिस वस्तु की शरीर रचना एवं वनस्पति-अन्न वर्ग की रासायनिक संरचना को देखते हुए निष्कर्ष यही निकलता है कि मानवी काया के लिए एक समय में एक ही प्रकार का आहार लिया जाना श्रेष्ठ है। आहार भी उतना ही हो जितना अनिवार्य है। हो सके तो आधा पेट खाली रखा जाय ताकि अभ्यस्त कुसंस्कारी शरीर को अपना शोधन करने का अवसर मिल सके। शरीर संरचना कुछ इस प्रकार की है कि यदि पेट के पाचक रस ठीक से कार्य कर रहे हों, तो वे सामान्य से आहार से भी जरूरत योग्य जीवन तत्व निकाल कर उसे अपने ढांचे से ढाल कर सहज ही अपना काम चला सकते हैं।

वस्तुतः अन्न एक प्रकार की औषधि है। प्राणवान सात्विक अन्न एक प्रकार का आध्यात्मिक ईंधन है, जो शरीर व मन को प्राण तथा गति देता है। अन्न ही संस्कार देते हैं। गुण, कर्म, स्वभाव बनाते हैं। जब औषधि ही मान लिया गया तो स्वाद क्या देखना? भाप से पकाये गये सुसंस्कारी अन्न की गुणवत्ता भुने-तले गये मशालों से सम्मिश्रित आहार से कहीं अधिक श्रेष्ठ है वह साधक के लिए तो एक अनिवार्यता है। पंचतत्वों की मानवी काया के लिए गेहूं, जौ, चावल, मक्का एवं बाजरा की पंच अन्न चिकित्सा का स्वरूप बनाया गया है। जहां बाजरा उपलब्ध न हो, वहां ज्वार को भी लिया जा सकता है। साधक, निकृष्ट-चिन्तन-सामर्थ्य के अनुसार मार्गदर्शकों द्वारा सूक्ष्म पर्यवेक्षण कर इनमें से किसी एक को भाप द्वारा पकाकर उसे नियमित क्रम से कम मात्रा में ग्रहण करने का विधान बनाया जाता है। किन्हीं-किन्हीं के लिए हविष्मान (गेहूं, जौ, तिल) का भी निर्धारण किया जा सकता है। इसमें अपनी रुचि, स्वाद का दबाव न देकर निर्धारित विधि-विधान से चलने को ही न्यूनतम तपश्चर्या-तितिक्षा कहा गया है। प्रत्येक अन्न स्वयं में इतना समग्र है कि वह शरीर में संव्याप्त कमी को पूरा करता ही है, विकारों का निवारण कर काया का और भी समर्थ-सशक्त बनाता है। उपवास का इसमें समावेश ही है। जिन साधकों को इसमें से पृथक्-पृथक् अन्न अनुकूल पड़े, वे अमृताशन की खिचड़ी का सेवन कर न्यूनतम कल्प का अपना संकल्प निभा सकते हैं। स्वादों की अभ्यस्त काया के लिए एक छोटा-सा कल्प विधान भी एक ऐसा शुभारम्भ है, जिसे हर दृष्टि से अध्यात्म क्षेत्र में प्रगति की ओर एक कदम कहा जा सकता है। यदि इस एक माह के एक आहार स्वाद संयम को न्यूनाधिक रूप में साधक आगे भी अपने-अपने घरों पर निभाते रहें तो वे निश्चित ही दीर्घायुष्य नीरोगी काया के वरदानों से लाभान्वित होते रहेंगे।

शांतिकुंज-गायत्री तीर्थ में अब ब्वाइलर व्यवस्था द्वारा भाप से अन्न, शाक या खिचड़ी को पकाकर हर साधक को खिलाने का ही विधान बना दिया गया है। अन्न की सात्विकता तब और भी बढ़ जाती है, जब निर्धारणानुसार हर व्यक्ति अपना आहार वन्दनीया माताजी से ग्रहण करता है। इसमें पदार्थ की उस कारण शक्ति के माध्यम से चिकित्सा का तत्वदर्शन अन्तर्निहित है, जो हर साधक की अध्यात्म क्षेत्रों में प्रगति का एक महत्वपूर्ण सोपान है। कल्प काल की आहार साधना का निर्धारित विधान स्वरूप ही है। उस उपवास मिश्रित एक आहार साधना को ऐसा सन्तुलित रखा गया है कि उससे न तो खाली पेट रहने से उत्पन्न होने वाली कठिनाई का साधक को सामना करना पड़े और न पेट को विश्राम मिलने के उद्देश्य में व्यतिरेक उत्पन्न हो। इस आहार साधना के अतिरिक्त शांतिकुंज व्यवस्था में प्रातः अखण्ड ज्योति के दर्शन के साथ ही जड़ी-बूटी कल्प का सेवन कराया जाता है। एक आहार के अतिरिक्त एक जड़ी-बूटी का सेवन काया कल्प विधान का एक महत्वपूर्ण अंग है।

कल्प साधना को एक प्रकार की ‘‘सुसंस्कारी आहार साधना’’ कहा जा सकता है। जिसने आहार द्वारा अपने काय-संस्थान का समुचित शोधन परिपोषण कर लिया, वह निश्चित ही आध्यात्मिक कायाकल्प का सुपात्र बन गया। यदि इतना मात्र बन पड़ा तो और भी अधिक कड़ी कल्प चिकित्सा की मनोभूमि भी बन सकेगी और शरीर भी इतना समर्थ बनेगा कि उस कड़े दबाव को सहन कर सके। चटोरेपन की अभ्यस्त आदत तथा पेट को ठूंस-ठूंस कर लादने की विद्रूपता को कैसे छोड़ा जाय, उसका यह प्रारम्भिक शिक्षण है। फल, दूध, मट्ठा, शाक-सब्जी आदि के भी कल्प किये जाते हैं। परन्तु इन्हें अभी की स्थिति के लिए उपयुक्त न मानकर आगे के लिए छोड़ दिया गया है। अगले दिनों आवश्यकतानुसार इस प्रकार के कल्पों का भी विधान बनाया जाएगा।

गम्भीर रोगों का उपचार बड़े अस्पतालों में ही हो पाता है। कल्प चिकित्सा जैसे आध्यात्मिक विधान को घर रहकर नहीं किया जा सकता है। आन्तरिक कायाकल्प व परिशोधन की तपश्चर्या जिस प्रकार के वातावरण में सम्भव है, वह गायत्री तीर्थ में सहज ही उपलब्ध है। जिन्हें आत्मिक प्रगति अभीष्ट हो, जो उच्चस्तरीय साधना की ओर अपना कदम बढ़ाना चाहते हैं, उन्हें इस क्रम में निश्चित ही सम्मिलित होना चाहिये।

----***----

धर्मानुष्ठानों के क्रियाकृत्य उद्देश्यपूर्ण रहें

*******

क्रिया परक शिक्षण तो स्कूली ढंग से भी चल सकता है किन्तु आस्थाओं के परिवर्तन एवं प्रतिष्ठापन के सन्दर्भ में जो शिक्षण किया जाना है उसमें भावना, वातावरण, कृत्य, मन्त्र, अनुबन्ध, साक्षी आदि कितने ही तथ्यों का समावेश करना पड़ता है। विवाह में पाणिग्रहण मुख्य है। गाड़ी में चढ़ते समय भी कोई लड़का किसी लड़की का हाथ पकड़ कर सहारा दे सकता है। पर इतने भर से विवाह कहां हो जाता है। रास्ते चलते विवाह शादी की बात आपस में कर लेने भर से वह अनुबन्ध कहां बंधता है, जिसके बलबूते दोनों एक दूसरे के साथ जीवन भर बंधे रहने की बात को पत्थर की लकीर मानें और हर परिस्थिति में उसे निबाहें। यह विवाह के समय होने वाले क्रिया-कृत्य का ही परिणाम है, जिसमें दो जीवन एक दूसरे के साथ गुंथते देखे जाते हैं। इस स्तर का प्रशिक्षण अनुबन्ध निर्धारित कर्मकाण्ड के बिना हो नहीं सकता। इसमें दैवी शक्तियों की साक्षी का विश्वास भी जुड़ा रहता है।

कर्मकांडों की—धर्मानुष्ठानों की— चिरपरम्परा का प्राचीन काल में जितना महत्व था, अब भी वैसा ही है। आस्थाओं का परिष्कार परिवर्तन लोक-मानस में आदर्शवादी प्रतिष्ठापनाओं की इन दिनों अत्यधिक आवश्यकता है। इसके लिए वाणी-लेखनी के दृश्य-श्रव्य स्तर के—स्वाध्याय-सत्संग के—जहां अनेक प्रयोग अपनाये जाने चाहिए वहां धर्मानुष्ठानों को भी कम महत्व नहीं दिया जाना चाहिए। विचार से अगली भूमिका विश्वास की है। अन्तरात्मा के परिवर्तन में विश्वासों की ही प्रधान-भूमिका रहती है। अस्तु, धर्म तन्त्र से लोक शिक्षण का आधार अपनाया गया है। साथ ही उस प्रयोजन के लिये कर्मकाण्डों धर्मानुष्ठानों को भी साथ में जुड़ा रखा गया है। अन्तराल में उच्चस्तरीय उभार लाने के लिए भावना, वातावरण, कृत्य, मन्त्र अनुबन्ध, साक्षी आदि से समन्वित कर्मकाण्डों के माध्यम से अचेतन को उच्चस्तरीय प्रयोजन के लिए ढालना एक सुनिश्चित, चिरपरिचित एवं सफल प्रयोग है।

व्यक्तिनिर्माण के लिए जप-तप-व्रत ध्यान-धारणा जैसी तपश्चर्या योग साधना आवश्यक है। परिवार निर्माण के लिए षोडश संस्कारों का प्रचलन अत्यधिक प्रभावोत्पादक है। जन्म-दिवसोत्सव और विवाह दिवसोत्सव भी अब इसी श्रृंखला में जोड़े गये हैं। समाज निर्माण के लिए पर्व त्योहारों का सामूहिक रूप से मनाये जाने की प्रक्रिया में उपरोक्त तीनों प्रयोजनों के लिए तीनों प्रकार के धर्मानुष्ठानों को नये सिरे से गतिमान किया गया है। आत्मोत्कर्ष के लिए प्रज्ञायोग के अन्तर्गत घरेलू पूजा-पाठ एवं कल्प-साधना जैसे उपक्रम अपनाये जा रहे हैं। षोडश संस्कार प्रज्ञा-परिजनों के घरों में उत्साहपूर्वक चल रहे हैं और परिवार निर्माण का लक्ष्य पूरा करने में बहुत ही सफल-सार्थक सिद्ध हो रहे हैं। पर्वों में बसन्त-पंचमी गायत्री-जयन्ती, गुरु पूर्णिमा, श्रावणी दोनों नव-रात्रियों को प्रमुखता देते हुए धर्मतन्त्र से लोक-शिक्षण की जिस परिपाटी को नये सिरे से उभारा गया है उससे समाज-निर्माण की प्रक्रिया को अग्रगामी बनाने में भावनास्तर का भारी योगदान मिल रहा है।

इन सभी कर्मकाण्डों का उद्देश्य एवं प्रयोग हम सभी को जानना चाहिए। उनके पूर्व तैयारी सज्जा, वस्तुओं का एकत्रीकरण, याजकों की पवित्रता, परिधान, वातावरण, मन्त्रोच्चार विधि-विधान न केवल जानकारी की दृष्टि से वरन् उपयोग की दृष्टि से अभ्यस्त होना चाहिए। यह लोक शिक्षण का अति महत्वपूर्ण अंग है। इसे अन्धविश्वास न कहा जाय। अन्तराल को अचेतन का उत्कृष्टता की दिशा में प्रशिक्षित करने का यह प्रयोग लेखनी-वाणी के माध्यम से किये जाने वाले प्रयत्नों की तुलना में कम नहीं अधिक ही सफल—सार्थक सिद्ध होता है।

कर्मकाण्डों का मेरुदंड गायत्री-यज्ञ है। उसके बिना छोटे-बड़े क्रिया-कृत्यों में से एक भी सम्पन्न नहीं हो सकता। अधिक विधि-विधान मालूम न हो, तो भी इस अकेले कृत्य से काम चल सकता है। इसलिए यज्ञ विधि को हम सभी ठीक प्रकार जानें। न केवल जानें वरन् उसे कराने की प्रक्रिया से भी भली प्रकार अभ्यस्त हों। इसके लिए गायत्री यज्ञ विधि पुस्तिका का सहारा लेना अनिवार्य रूप से आवश्यक है। उसमें सभी विधि—विधान क्रमबद्ध रूप से लिखे हुए हैं। हर अजनबी को कृत्य सांगोपांग विधि से समझा सकना न किसी पुस्तक से संभव है और न किसी पत्रक द्वारा ही समझाया जा सकता है। इसके लिए पुस्तक हाथ में लेकर-जहां यज्ञ हो रहा हो, वहां बैठना चाहिए और पुस्तक तथा प्रत्यक्ष कृत्य की संगति किस प्रकार बैठ रही है इसे देखते चलना चाहिए। दूसरों के साथ-साथ मंत्रोच्चार भी करना चाहिए यज्ञ में कई पारी होती हैं उनमें से एक में स्वयं भी आहुति देने के लिए सम्मिलित होना चाहिए। इस प्रकार कई दिन उसे देखा और किया जाता रहे तो विधान सम्बन्धी जानकारी मिल जाती है। करने या कराने से भी अभ्यास होता है। इसलिए वैसा अवसर उपलब्ध करने के लिए प्रयत्नशील रहना चाहिए।

सभी को संस्कृत नहीं आती, इसलिए मंत्रों के उच्चारण में अशुद्धियां रह सकती हैं। इसका उपाय एक ही है कि किसी संस्कृतज्ञ के सामने बैठ कर पुस्तक में पढ़कर अपना उच्चारण सुनाना चाहिए और जहां अशुद्धि होती है, उसे विशेष रूप से नोट करके बारम्बार दुहरा कर सही कर लेना चाहिए। यों यह कार्य पुस्तक का एक-एक अक्षर देखते हुए-उच्चस्वर से लयबद्ध उच्चारण करते हुए स्वयं भी ठीक किया जा सकता है। अक्षरों पर सावधानी के साथ ध्यान न रख कर उतावली में कुछ भी बोलने लगने से जीभ पर अशुद्ध उच्चारण चढ़ जाता है। अपनी गलती आप सुधारना संभव न हो तो दूसरे जानकारों से सहायता लेनी ही चाहिए। अशुद्ध उच्चारण से निन्दा—उपहास का भाजन बनना पड़ता है।

हवन कृत्य में पूजा-उपचार की अनेक छोटी-छोटी वस्तुएं प्रयुक्त होती हैं। कई उपकरण काम में आते हैं। इन सब की सूची यज्ञ विधान पुस्तक में छपी है। एक दिन चलते हवन पर सब ओर दृष्टि दौड़ाकर यह सूची स्वयं भी तैयार की जा सकती है। कार्य आरम्भ होने से पूर्व सभी उपकरण एवं पदार्थ एकत्रित कर लेने चाहिए ताकि उसके अभाव में बीच-बीच में पुकार न मचती रहे और काम न रुकता रहे। समिधा, सामग्री की, जल, आदि सभी को आरम्भ में ही भली-प्रकार देख लेना चाहिए। उनमें कृमि-कीटक, बीट आदि की अशुद्धि कहीं भी नहीं रहनी चाहिए। समिधाएं सूखी तथा इस साइज की चिरी हुई हों कि न कुंड से बाहर निकलें और न बहुत छोटी। होने के कारण किसी कोने में छिपी रहें। यज्ञस्थल भली प्रकार स्वच्छ हो। धुलाई, लिपाई, पुताई आदि से उसकी पवित्रता, शोभा बनाकर रखी जाय। कुंड के आस-पास चौक पूर ने का आच्छादन पल्लव तोरण झंडियां लगाने का प्रचलन इसी लिए है कि दृश्य शोभायमान आकर्षण एवं श्रद्धा उत्पन्न करने वाला हो। लापरवाही से जहां-तहां अस्वच्छता अव्यवस्था बना दी जाय तो उससे कुरुचि उत्पन्न होगी और व्यवस्थापकों की सतर्कता पर उंगली उठेगी जिस केन्द्र पर अनेकों श्रद्धालुओं की श्रद्धा-भावना केन्द्रित है उसे जितना सुन्दर, सुसज्जित बनाया जा सकना संभव हो सके, उपलब्ध साधनों के अनुसार उसमें कमी न रहने देनी चाहिए-कलश, गायत्री माता का चित्र आदि। पूजावेदी पर सबका ध्यान जाता है, अस्तु, उसकी शोभा सज्जा पर पूरा-पूरा ध्यान रखना चाहिए।

अग्नि होत्र में प्रायः सभी उपचार अग्नि के माध्यम से सम्पन्न होते हैं। अग्नि का स्वभाव है कि यदि उसे ईंधन मिले तो कहीं भी फैल सकती है और कुछ भी जला सकती है। इसलिए श्रद्धा ही नहीं सतर्कता भी पूरी तरह अपनाई जाय। कुंड या वेदी पर समिधायें गीली हों— मोटी हों—छोटी या बड़ी हों तो अग्नि धुआं देने लगेगी—बुझ जायेगी या लौ इतनी ऊंची उठने लगेगी कि समीपवर्ती लोगों के कपड़े, मंडप का आच्छादन आदि जलने लगे। यज्ञशाला में नाइलॉन (पोलिस्टर) के कपड़े पहन कर किसी को भी प्रवेश नहीं करने देना चाहिए। उनमें एक चिनगारी किसी प्रकार जा पड़े तो पेट्रोल भड़क उठने जैसी विभीषिका दृष्टिगोचर होगी। न केवल कुंड की सतर्कता आवश्यक है वरन् आरती तथा पूजा दीपक, अगरबत्ती आदि पर भी पूरा ध्यान रखने की आवश्यकता है। पूजा की चौकी पर दीपक रखते समय उसके नीचे तश्तरी लगा दी जाय, अन्यथा बिछा हुआ कपड़ा चिकनाई से बर्बाद हो जायेगा। आरती करने या लोगों को देने में जल्दबाजी, असावधानी धकापेल हो तो उतने से भी अग्निकांड हो सकता है। यहां तक कि अगरबत्ती टूटन यदि गरम हो तो चौकी पर रखी ज्वलन शील वस्तुएं आग पकड़ सकती हैं और उपस्थित लोगों के मनों में असमंजस उत्पन्न कर सकती हैं। अग्नि होत्र में भावभरा यजन करने के साथ-साथ उपरोक्त प्रकार की सतर्कता बरतने स्वच्छता सुसज्जा के लिए भी कम से कम एक व्यक्ति की नियुक्ति जिम्मेदारी रहनी चाहिए। मात्र आहुतियों की संख्या ही सब कुछ नहीं उसके साथ-साथ सुरुचि एवं सुसज्जा की कला कारिता भी जुड़ी रहनी चाहिये।

यजन में सम्मिलित होने वाले भारतीय पोशाक पहनें सभी शरीर वस्त्र सं स्वच्छ हों पैर धोकर यज्ञशाला में प्रवेश करें। बच्चे गोदी में न हों। अविकसित अनगढ़, अशिक्षित यज्ञ में न बैठें। जो न सही मन्त्र बोल पाते हैं और न यज्ञीय अनुशासन समझने पालने में समर्थ होते हैं। इसलिए यजन में जाति-भेद तो न बरता जाय, पर इतनी सतर्कता तो रहे ही कि अनगढ़ लोगों की घुस पैठ से श्रद्धा एवं व्यवस्था अस्त−व्यस्त न होने लगे। बैठने वाले पंक्तिबद्ध बैठें, साथ-साथ मन्त्र बोलें, साथ-साथ आहुति डालें। यह क्रम पहले से ही समझा दिया जाय ताकि समस्वरता, एकरूपता सतर्कता ठीक प्रकार बनी रहे। पहले से ही पूरी बात न बताई जाय, तो अनजान याजक सहज ही चित्र-विचित्र भूलें करते दिखाई पड़ेंगे, फलतः सुव्यवस्था जन्य श्रद्धा नष्ट-भ्रष्ट होने लगेगी। श्रद्धा-सम्वर्धन के मूल प्रयोजन को असावधानी उपेक्षा के कारण आघात न पहुंचे उसकी सतर्कता आदि से अन्त तक रहनी चाहिए। यज्ञों की बहुमुखी विधि व्यवस्था में कहीं भी व्यतिरेक उत्पन्न न होने पाये-इसी के निमित्त एक सतर्कता अधिकारी अध्वर्यु—की ड्यूटी आदि से अन्त तक लगी रहने की पुरातन परम्परा है। इसका निर्वाह अभी भी होना चाहिए। सामूहिक यज्ञ कृत्यों का—विधि-विधान क्रिया कृत्य—तो मिल-जुलकर किया जा सकता है, किन्तु सुव्यवस्था का उत्तरदायित्व संभाले रहने के लिए सतर्कता पुरोहित को अपनी ड्यूटी संभालनी ही चाहिए।

संस्कारों और पर्वों में सामान्य यज्ञ विधान के अतिरिक्त छोटे-छोटे थोड़े-थोड़े अतिरिक्त विधि-विधान हैं। उन्हें आहुतियां समाप्त होने और पूर्णाहुति कृत्य सम्पन्न होने के मध्यान्तर में पूरा कर लेना चाहिए इन परिशिष्टों को भी सीखने समझने में कोई विशेष कठिनाई नहीं होती। पुस्तक की सहायता से—जहां हो रहे हैं वहां देखकर अथवा प्रशिक्षण के लिए पूर्वाभ्यास करके भी उनमें प्रवीणता प्राप्त की जा सकती है। कठिनाई उन्हें आती है, जिनका पूर्वाभ्यास है नहीं और न करने-कराने में बैठ पाते हैं। जब हर कार्य से पूर्वपरीक्षण की आवश्यकता पड़ती है तो यज्ञ एवं पर्व संस्कार जैसे धर्मानुष्ठानों के सम्बन्ध में भी पूर्वाभ्यास क्यों आवश्यक न होगा। उसे रुचिपूर्वक सीखा और सिखाया जाना चाहिए। ध्यान रखने योग्य बात यह है कि उपस्थित सभी लोगों को यज्ञ पर बिठाने का आग्रह न किया जाय। इसमें सारा समय खप जाने से उस माध्यम से जो लोकशिक्षण चलना चाहिए उसके लिए अवसर ही नहीं रह जाता। कर्मकाण्ड जितना महत्वपूर्ण है उतना की आवश्यक ज्ञान यज्ञ भी है। कृत्य होता रहे और उसके उद्देश्य से उपस्थित लोगों को अवगत न कराया जा सके तो समझना चाहिए कि प्राण-रहित कलेवर जैसी विडम्बना ही बन पड़ी। जितने समय में सारा कृत्य सम्पन्न करना हो उसका आधा क्रिया में और आधा शिक्षा में लगे, इसका पूर्व निर्धारण कर लेना चाहिए। इसके लिए आवश्यक है कि आहुति देने वालों की पारी एक-एक ही बिठाई जाय। खींचतान चले तो कुमारिकाओं को बिठाने से भी काम चल सकता है। आरम्भिक जन भाग लें। यही उचित-उपयुक्त है। काम को फुर्ती से निपटाने पर ही वह नियत समय पर सम्पन्न होता है, अन्यथा ढील-पोल बरतने से तो ऐसे ही ढेरों समय बर्बाद होता है और जो सीमित समय क्रिया और शिक्षा में समानरूप से लगना चाहिए वह मात्र कर्मकाण्ड में ही बीत जाने पर अभीष्ट उद्देश्य अधूरा ही रह जाता है।

----***----

छोटे-बड़े धार्मिक आयोजन की व्यापक व्यवस्था चल पड़े

*******

सामान्य यज्ञों का उद्देश्य—सम्मिलित होने वालों को यज्ञीय जीवन जीने—यज्ञीय वातावरण बनाने—की भाव गरिमा को उभारता है। स्वार्थ के लिए प्रयुक्त हो सकने वाले समय एवं साधन को वातावरण को परिष्कृत करने के लिए नियोजित करना यज्ञ प्रक्रिया का मूलभूत उद्देश्य है। यज्ञ और परमार्थ एक ही तथ्य के दो नाम हैं। परमार्थ में रुझान और प्रयास की बढ़ोत्तरी ही यज्ञ प्रक्रिया की प्रेरणा है। अग्नि को पुरोहित माना गया है। वह निरन्तर परमार्थरत रहता और उस प्रयोजन के लिए अपनी सत्ता खपाता है। अग्नि का शिर सदा ऊंचा रहता है। समीप आने वाले को आत्मसात कर लेता है। जो भी मिले उसे वायुभूत बना कर व्यापक क्षेत्र में बखेर देता है। इन सत्प्रवृत्तियों की प्रतीक-प्रतिमा होने के कारण अग्नि की ऊर्जा तथा तेजस्विता का नमन-वन्दन और यजन किया जाता है। यज्ञ में रुचि रखने वाले इस तथ्य को भी आत्मसात करें।

पवित्रता और प्रखरता के प्रतीक अग्नि को देवता मानकर उसका यजन-अर्चन करने वाले चन्दन के निकट उगने वाले सामान्य पौधों की स्थिति में रहते हुए भी सान्निध्य का लाभ लें। यज्ञ भगवान की निकटता पाकर उससे दिव्य शक्ति की प्रेरणाएं ग्रहण करें। तदनुरूप उद्देश्यपूर्ण यज्ञीय जीवन जियें। सम्पर्क क्षेत्र की—समाज को—वातावरण को—यज्ञीय परम्पराओं से युक्त बनाने के लिए प्रयत्नरत रहें। अग्निहोत्र करने वाले उसकी प्राण, प्रेरणाओं को भी हृदयंगम करें और जीवन-व्यवहार में उसका अधिकाधिक समावेश करें।

पारिवारिक ज्ञान-गोष्ठियों के रूप में संस्कार आयोजन किये जाने चाहिए। पुंसवन संस्कार में गर्भिणी और गर्भस्थ बालक के प्रति समूचे परिवार का क्या खैया हो—यह समझाया जाता है। नामकरण में यह निर्धारण किया जाता है कि इस व्यक्तित्व को किन विशेषताओं से सम्पन्न—किस दिशा में अग्रसर किया जाता है। अन्नप्राशन में न केवल बालक के आधार में बरती जाने वाली सतर्कताओं का ज्ञान कराया जाता है, वरन् पूरे परिवार को यह सुलझा जाता है कि शारीरिक मानसिक स्वास्थ्य को सुरक्षित-समुन्नत बनाने के लिए आहार का स्तर और उपयोग किस प्रकार होना चाहिए। मुण्डन में जन्म के साथ चले आ रहे संचित कुसंस्कारों के उन्मूलन और दूरदर्शी विवेकशीलता ऋतम्भरा की शिखा ध्वजा प्रतिष्ठापित करने का क्या महत्व और क्या उत्तरदायित्व है। विद्यारम्भ संस्कार में न केवल विद्या की उपयोगिता वरन् उसका स्वरूप और लक्ष्य भी उस परिवार को बताया जाता है ताकि बालक समेत समस्त परिवार को सद्ज्ञान संवर्धन में निरन्तर तत्परता बनी रहे। उपनयन द्विजत्व का दूसरे जन्म का—व्रतबन्ध—व्रतशील रहने का प्रतीक है। जन्म से सभी प्रकृति-प्रेरणाओं के वासना—तृष्णा—अहंता जैसी पशु-प्रवृत्तियों के अनुचर होते हैं। प्रयत्नपूर्वक मानवी गरिमा एवं सुसंस्कारिता का अभ्यास पुरुषार्थ करना पड़ता हे। विवाह में दो भिन्न प्रकृतियों का परस्पर सामंजस्य करने वाली सहिष्णुता अपनानी होती है। आत्मविस्तार की दिशा में एक कदम उठना पड़ता है। परिवार संस्था के सुसंचालन और ‘वसुधैव कुटुम्बकम्’ का अभ्यास आरम्भ करना होता है। घर को तपोवन—एक समुन्नत परिवार के संरचना के लिए गाड़ी के दो पहियों की भूमिका निभानी होती है। जन्म से लेकर विवाह तक के समस्त संस्कारों में व्यक्ति और परिवार के समन्वित विकास से सम्बन्धित अनेकानेक प्रसंगों-प्रयोगों को समझने-समझाने से लेकर व्यवहार में उतारने तक की प्रेरणाओं को क्रियान्वित करने तक के रहस्यों को स्मरण करना होता है।

विवाह के उपरान्त वानप्रस्थ-वानप्रस्थ अर्थात् गृहस्थ की जिम्मेदारियां हलकी करके समाज कल्याण के—सत्प्रवृत्ति संवर्धन के—प्रयत्नों में अपनी क्षमता का अधिकांश भाग नियोजित करना। इसी का परिव्राजक स्वरूप संन्यास है। अन्त्येष्टि का तात्पर्य है जीवन का अन्त यज्ञ-इष्टि के रूप में करना। परिवार को स्वावलम्बी बनाने के उपरान्त जो साधन बच रहे, उन्हें सत्प्रयोजनों के लिए विसर्जित कर देना। इसमें कुछ अधूरापन रह गया हो, तो उसे उत्तराधिकारियों द्वारा स्वर्गीय आत्मा के लिए उत्सर्जित करते हुए अपनी श्रद्धा का परिचय देना, श्राद्ध-तर्पण करना। यही है सोलह संस्कारों की परम्परा। इसमें व्यक्ति और परिवार के समग्र अभ्युदय के लिए आवश्यक समस्त तथ्यों का समावेश है। जो कर्मकाण्ड इनके निमित्त कराये जाते हैं उनके मंत्रों विधि-विधानों में इन्हीं उद्देश्यों को प्रकट करने वाले संकेतों का, समावेश है।

पर्व सामूहिक आयोजन है। यों आजकल वे घरों पर व्यक्तिगत रूप से मनाये जाते हैं। पर प्राचीन परम्परा उन्हें मिलजुल कर मनाने की है। जिन देवताओं, अवतारों, प्रवृत्तियों की उसमें पूजा-अर्चा की जाती है, वस्तुतः उन्हें समाज को समुन्नत बनाने की रीति-नीति एवं दिशाधारा ही समझी जा सकती है। दीवाली में अर्थ व्यवस्था, गोवर्धन में गोसम्पदा का अभिवर्धन। गीता जयन्ती में कर्मयोग। बसन्त पंचमी में शिक्षा-विस्तार। शिवरात्रि में श्रेय सम्पादन। होली में स्वच्छता श्रमदान, गंगादशहरा, गायत्री जयन्ती में पवित्रता प्रखरता की अधिष्ठात्री ज्ञानगंगा का अवगाहन। गुरुपूर्णिमा में शिष्टाचार, अनुशासन। श्रावणी पर वर्ष भर के दुष्कृत्यों का प्रायश्चित्य। विजयादशमी में पराक्रम। इन्हें सार्वजनिक जीवन में किस प्रकार बढ़ाया जाय इसका प्रशिक्षण है। दोनों नवरात्रियों में साधना पर्व है। राम, कष्ण, हनुमान, परशुराम आदि की जयन्तियों में उन हस्तियों की लीलाओं को स्मरण करते हुए बहुत कुछ सीखा और सिखाया जा सकता है। इसी प्रकार अन्यान्य पर्व-त्यौहार हैं जो अपने-अपने क्षेत्रों में विशेष महत्व के माने और अधिक उत्साह से मनाये जाते हैं। मकर संक्रान्ति बैसाबी-संक्रान्ति, गणेश-चतुर्थी, दुर्गाष्टमी आदि के कितने ही पर्व प्रान्तों, जातियों, सम्प्रदायों के अनुसार मनाये जाते हैं। जहां जिनका प्रचलन हो, वहां उसे सामूहिक रूप से मनाया जाय। गायत्री यज्ञ के साथ पूर्व के प्रतिनिधि देवता का विशेष पूजन किया जाय, साथ ही उसी परम्परा के पीछे जिन शिक्षाओं प्रेरणाओं का समावेश है उन्हें उपस्थिति जन समुदाय के सम्मुख अपनाने की सामयिक प्रक्रिया का परिचय, विवरण, स्वरूप, कार्यक्रम प्रस्तुत किया जाय। पर्व किस प्रकार मनाये जायें और उसके साथ जुड़े हुए उद्देश्यों के किन तथ्यों को उजागर करते हुए प्रस्तुत किया जाय, इसका विधि-विधान इस प्रयोजन के लिए छपी पुस्तकों में मौजूद है। समझने और अभ्यास करने से उसमें प्रवीणता प्राप्त की जा सकती है।

विशेष पर्वों में वाजपेय-राजसूय आते हैं। कुम्भ का मेला जिस प्रकार देश के चार स्थानों पर होते हैं, उसी प्रकार सोनपुर, वटेश्वर, गसमुक्तेश्वर, सारों आदि पर सोमवती अमावस्या एवं विशेष पर्वों पर विशेष धार्मिक मेले होते हैं। इन्हें क्षेत्रीय-प्रान्तीय या सार्वदेशिक-धर्म-सम्मेलन कहा जा सकता है। राजसूय पर्वों में कांग्रेस, जनता पार्टी, समाजवादी पार्टी आदि के अधिवेशनों को माना जा सकता है। आज उनकी संस्कार पर्वों के नाम पर चल रही विडम्बना की भांति ही दुर्दशा हो रही है। हमें युगपरिवर्तन के सन्दर्भ में इन सभी छोटे-बड़े समारोह-प्रचलनों को नया रूप देना चाहिए और उनसे लोक-मानस के परिष्कार को, सत्प्रवृत्ति संवर्धन की प्रक्रिया को, नये सिरे से, नये रूप में अग्रगामी बनाना चाहिए। छोटे-बड़े मेलों को यदि प्रेरणाप्रद बनाया जा सके तो सम्मिलित होने वाले जन-समुदाय को युगांतरीय चेतना से अवगत एवं अनुप्राणित बनाने का काम बहुत सरल हो सकता है। इन दिनों किसी भी प्रयोजन के लिए जन-समुदाय को एकत्रित करना बहुत कठिन भी हो गया है और महंगा भी, किन्तु यदि छोटे-बड़े धार्मिक आयोजन की पुरातन परम्परा को सामयिक मोड़ दिया जा सके, उनकी व्यवस्था का प्रगतिशील निर्धारण हो सके, तो विचारक्रान्ति अभियान को व्यापक उद्देश्य पूरा करने में भारी योगदान मिल सकता है।

इस सन्दर्भ में क्रिया-कृत्यों की पंडिताऊ विधि व्यवस्था सीख लेने मात्र से काम नहीं चलेगा। हमारी सामयिक सूझ-बूझ यह होनी चाहिए कि उन्हें आकर्षण कैसे बनाया जाय? अधिकाधिक लोगों की उपस्थिति के प्रचार, सम्पर्क, नियन्त्रण जैसे उपायों को उत्साहपूर्वक अपनाया जाय। साथ ही निर्धारित कर्मकाण्ड को छोटा किन्तु अधिक प्रेरणाप्रद बनाने के साथ-साथ संगीत-प्रवचन का भी ऐसा प्रबन्ध किया जाय, जिससे लोकरंजन और लोकमंगल के दोनों ही उद्देश्य सध सकें। प्रस्तुत लोक रुचि में उच्चस्तरीय उद्देश्यों के प्रति उतनी आस्था नहीं जितना कि दृश्य और श्रव्य उपचारों के सहारे मनोरंजन की। इसके बिना उपयोगी योजनाएं भी उपेक्षा की पात्र बनी रहती हैं और उपस्थिति के अभाव में किये गये प्रयास की अभीष्ट परिणति उपलब्ध नहीं होती। इस सामयिक कठिनाई को ध्यान में रखते हुए हमारी सूझ-बूझ, कला-कारिता एवं व्यवहार कुशलता का ऐसा समन्वय होना चाहिए कि अनेकों उत्साही साथी सहयोगी मिल सकें। साधन जुट सकें और लोक-शिक्षण का ऐसा सरंजाम जुट सके, जिसके लिए लोक रुचि की आदर्शवादिता की दिशा में मुड़ने के लिए बाध्य किया जा सके।

उपेक्षा, आलस्य, चिह्न-पूजा, बेकार भुगतने, लकीर पीटने की प्रवृत्ति जहां भी होगी वहां कुरूपता दृष्टिगोचर होगी, घटियापन छलकेगा और उस कुरुचिपूर्ण आमन्त्रण को कोई भला आदमी स्वीकार न करेगा। अस्तु, हमें छोटे-बड़े धार्मिक समारोहों की उपयोगिता समझने और उनके द्वारा नव-निर्माण का वातावरण बनाने की आवश्यकता अनुभव करने के साथ-साथ इस तथ्य को भी विस्मृत नहीं करना चाहिए—जो भी किया जाय, निर्जीव न हो, उसमें अनगढ़पन, अनुभवहीनता, उत्साह का अभाव परिलक्षित न हो। लगे कि आयोजन छोटा है या बड़ा, तत्परता, आस्था, लगन एवं सामर्थ्य भर कुशलता का भरपूर उपयोग करते हुए किया गया है। जन्मदिन, विवाह दिन, षोडश संस्कार, पर्व आयोजन यह सभी परम्परागत हैं। थोड़े प्रयत्न से नियत स्थान नियत समय पर सम्बन्धित लोगों की अच्छी उपस्थिति हो सकती है। परम्परा के निर्वाह और युगधर्म के निर्वाह का समन्वय इन आयोजनों द्वारा भली प्रकार हो सकता है। अपने 70 प्रतिशत अशिक्षा वाले देश में दूसरे शिक्षित देशों की तरह साहित्य उतना सफल नहीं हो सकता। जितना कि दृश्य और श्रव्य साधनों के आधार पर जन-समुदाय को एकत्रित करने और उन्हें युग धर्म अपनाने के लिए प्रेरित करने वाला सिलसिला। आयोजन सम्मेलन इसी आवश्यकता की पूर्ति करते हैं। उन्हें नये सिरे से नियोजित करने की अपेक्षा यह कहीं अच्छा है कि प्रचलित परम्पराओं का आश्रय लेकर मार्ग को सरल बनाया जाय।

संस्कारों के माध्यम से परिवार गोष्ठियां और पर्वों के माध्यम से ग्राम गोष्ठियां किस प्रकार नियोजित और सफल बनाई जाय इसकी एक निर्धारित एवं विचारणीय प्रक्रिया है जिसे किसी युगशिल्पी सत्र में शान्तिकुंज आकर सीखा जा सकता है। इस निर्धारण में आधा भाग कर्मकाण्ड के विधि-विधान का है और उस व्यवहार कुशलता का, जिसमें आयोजन की साज-सज्जा, प्रचार-प्रक्रिया को अधिक आकर्षण बनाकर अधिक लोगों की उपस्थिति सम्भव बना दी जा सकती है। उपस्थिति के लिए दिये गये आमन्त्रण को तभी सफल माना जा सकता है। जब उन्हें कुछ उपयोगी जानकारी एवं प्रेरणा साथ लेकर वापस लौटाने का अवसर मिले।

पर्व आयोजनों का नया कदम क्षेत्रीय सम्मेलन समारोहों के रूप में होना चाहिए। उन्हें प्रचार सभा न रहने दिया जाय वरन् धार्मिक मेले का स्वरूप दिया जाय। प्रज्ञापीठ हजारों की संख्या में बन चुकीं। उसके वार्षिक अधिवेशन गायत्री यज्ञ युगनिर्माण सम्मेलन के प्रचलित स्वरूप तक ही सीमित न रहे, वरन् ‘मेले’ के रूप में विकसित हो और हर स्तर के नर-नारी, बाल वृद्ध को उपस्थित होने के लिए परोक्ष आमन्त्रण भेजें। थोड़े से प्रयत्न, प्रबन्ध एवं सम्पर्क में कितने ही छोटे-बड़े दुकानदार, तमाशे वाले आ सकते हैं। इसके साथ ही नाटक, अभिनय, संगीत सम्मेलन आयोजित करना अपना काम है। सरकारी, गैर सरकारी कितनी ही प्रदर्शनियां लग सकती हैं। सरकारी प्रचार गाड़ियां सिनेमा दिखाने आ सकती हैं। उद्देश्यपूर्ण कठपुतलियों के तमाशे, दंगल जैसे कुछ व्यवस्थाएं स्थानीय सुविधाओं को देखते हुए बनाई जा सकती हैं। यह आकर्षण और एक भी करण के उपाय-उपचार हैं। इनके पीछे मूल उद्देश्य एक ही रहना चाहिए कि धार्मिक मेलों की योजना के पीछे वे साधन पर्याप्त मात्रा में विद्यमान रहें, जो प्रस्तुत दुष्प्रवृत्तियों को उखाड़ने वाला आक्रोश उत्पन्न करने के साथ ऐसी उमंगे उभार सकें जो नव सृजन का वातावरण बनाने में महत्वपूर्ण योगदान प्रस्तुत कर सकें बिना खर्च के आदर्श-विवाह आयोजन भी क्षेत्रीय आयोजनों में विशेष आकर्षण हो सकते हैं। इस दिशा में हमें बहुत कुछ सोचना चाहिए और अपने क्षेत्र में कुछ न कुछ ऐसा प्रयास करना चाहिए जिससे युग परिवर्तन की प्रक्रिया में कारगर सहयोग मिल सके।

----***----

देव दक्षिणा प्रत्येक धर्मानुष्ठान का अविच्छिन्न अंग

*******

शाकल्य यज्ञ और ज्ञान यज्ञ दोनों का सम्मिश्रण रहना लोक मानस के परिष्कार के लिए खाद पानी की तरह है। अब देखना यह है कि पौधा फलित हुआ या नहीं। उसकी एक ही कसौटी है—देव दक्षिणा। पुरातन परम्परा में इसे बलिदान कहा गया है। इस शब्द में अनर्थ करके पशुबलि की प्रथा चल पड़ी। वस्तुतः उसमें दुष्प्रवृत्तियों के परित्याग और सत्प्रवृत्तियों के परिपोषण में प्रस्तुत किये जाने वाले, त्याग-बलिदान, अंशदान-समयदान का भाव था। इस भावना को अपने प्रत्येक आयोजन में चरितार्थ करने पर पूरा पूरा ध्यान देना चाहिए। कोई छोटा-बड़ा आयोजन ऐसा न हो जिसमें सम्मिलित होने वालों को देव दक्षिणा प्रस्तुत करने के लिए अनुरोध न किया गया हो। कुछ कदम उठाने के लिए उत्तेजक प्रोत्साहन न दिया गया हो। इस प्रक्रिया को हर आयोजन का अविच्छिन्न अंग माना जाय।

स्मरण रखा जाय देव दक्षिणा के लिए मांग हैं—(1) अवांछनीयताओं का परित्याग (2) सत्प्रवृत्तियां अपनाने का संकल्प। यह अधर्म का नाश और धर्म का संस्थापन है, जिसके लिए भगवान अवतार लेते रहते हैं। इन दिनों वे ही प्रज्ञावतार की तरह व्यापक बन रहे हैं। प्रत्येक जागृत आत्मा को यह दोनों कदम बड़े डग नापते हुए उठाने चाहिए और समर्थकों को, सहयोगियों को भी कुछ न कुछ साहस इन दोनों प्रयोजनों के निमित्त अपनाने के लिए आग्रह करना चाहिए। इसके लिए पूर्ण आवश्यक है कि दुष्प्रवृत्तियों से होने वाली हानियों और छोड़ने पर उपलब्ध होने वाली सुखद सम्भावनाओं की विस्तृत जानकारी करा दी जाय।

देव दक्षिणा संकल्प पत्र उपस्थित लोगों को अपने हाथों से ही लिखने चाहिए। छपे पत्रकों पर हस्ताक्षर कर देने को अब ऐसी ही फर्जी कार्यवाही माना जाने लगा है। इसलिए उसकी गम्भीरता समझने, समझाने के लिए संकल्प कर्ताओं को अपने व्रत धारण की बात अपने हाथ से ही लिखनी चाहिए। अशिक्षित होने पर दूसरों से लिखाकर अपना अंगूठा लगाना चाहिए। इसके लिए नमूने भर के लिए छपे पत्रकों का उपयोग किया जा सकता है। संकल्प लिखा हुआ हाथ का ही होना चाहिए।

परित्याग के लिए प्रमुख दुष्प्रवृत्तियां यह हैं—(1) नशेबाजी (2) आलस्य प्रमाद (3) कटु-भाषण-अशिष्ट व्यवहार (4) फैशन-फिजूल खर्ची (5) भाग्यवाद (6) अन्धविश्वास (7) मृतक भोज-भिक्षा व्यवसाय जैसी कुप्रथाओं से असहयोग (8) जाति-पांति, ऊंच-नीच और पर्दा प्रथा का परित्याग (9) सन्तान का सीमाबन्धन (10) जुआ, चोरी, बेईमानी, बदमाशी जैसे कुकृत्यों को स्वयं न करना और दूसरों को न करने देना।

सत्प्रवृत्तियां अपनाने के अनेकों आधार प्रज्ञा पुत्रों को पंच सूत्री योजना में सुझाये गये हैं। इनमें से कुछ प्रमुख इस प्रकार हैं:—

(1) उपासना का नियमित उपक्रम (2) चिन्तन मनन के आधार पर जीवन साधना की समग्रता है। आत्म-शोधन के लिए चार नियमों का परिपालन (3) सप्ताह में एक दिन ब्रह्मचर्य, उपवास का परिपालन (4) परिवार में पंचशीलों का प्रचलन (5) आलोक वितरण के लिए नियमित समय दान, अंशदान (6) सादगी अपनाना, सज्जनोचित जीवन चर्या अपनाना (7) शिक्षा विस्तार—वृक्षारोपण जैसे रचनात्मक कार्यों में अग्रगमन, सहयोग (8) सज्जनों के सहयोग के लिए प्रज्ञा परिवार का गठन, अभिवर्धन (9) गृह उद्योगों का प्रचलन प्रोत्साहन, स्वयं वैसे ही निर्माण का संकल्प (10) दुष्प्रवृत्तियों के विरोध, असहयोग के लिए सामूहिक प्रयत्न एवम् साहस का संवर्धन। यह दस निषेधात्मक तथा दस विधेयात्मक कुल बीस प्रकार की देव दक्षिणायें सर्व साधारण के लिए हैं। जागृत आत्माओं, प्रज्ञा परिजनों युग शिल्पियों को अपना स्तर असामान्य मानना चाहिए उन्हें इस वर्ष के लिए तीन विशेष साहस प्रदर्शन करने के लिए कहा गया है। उसे अपनाने का अनुकरणीय आदर्श उपस्थित चाहिए। तीन विशेष अनुबन्ध इस प्रकार है:—

(1) गत वर्ष की तुलना में अपने समयदान, अंशदान की मात्रा बढ़ा देनी चाहिए। विशिष्ट लोगों को उस संकल्प का निष्ठापूर्वक पालन करना चाहिए।

(2) अपने प्रभाव क्षेत्र के, घर के लड़कों की शादियां बिना प्रदर्शन एवम् दहेज के करने के लिए संकल्प लेना चाहिए। इसके लिए हस्ताक्षर अभियान चलाना चाहिए। अभिभावकों और लड़के-लड़कियों से इसके लिए लिखित प्रतिज्ञायें करानी चाहिए। यों यह प्रतिज्ञा लड़की पक्ष को भी करनी चाहिए, पर प्राथमिकता, प्रमुखता इन दिनों लड़का पक्ष को दी गई है क्योंकि प्रत्यक्षतः दोष उसी का अधिक है। प्रायश्चित भी उसी को पहले करना चाहिए। खर्चीली शादियों में हम स्वयं सम्मिलित न हों इस प्रकार अपना विरोध असहयोग प्रखर करें।

(3) अपने घर में तुलसी का बिरवा लगायें। शाक-वाटिका उगायें तथा बीज, पौधा, खाद, मिट्टी, गमले आदि का प्रबन्ध करके इस प्रवृत्ति को व्यापक एवम् सुलभ बनाना चाहिए। हरीतिमा संवर्धन की रचनात्मक प्रवृत्ति में हजारी किसान का अनुकरण करते हुए हम में से प्रत्येक को कुछ न कुछ करना ही चाहिए। तुलसी की पौध शान्तिकुंज में मिल जाती है।

सामान्य जनों की बीस, प्रज्ञापुत्रों की तीन प्रतिज्ञायें घोषित हैं। 24 वीं एक प्रतिज्ञा स्वेच्छा संकल्प के लिए छोड़ दी गई है। इस प्रकार गायत्री के 24 अक्षरों के प्रति 24 स्तर की देव दक्षिणाओं को उच्चस्तरीय उपहार समझा जाना चाहिए।

हाथ से लिखी प्रतिज्ञा के नीचे (क) अपना पूरा नाम पता (ख) आयु (ग) शिक्षा (घ) व्यवसाय (ङ) जन्मजाति (च) घटित जीवनक्रम की महत्वपूर्ण स्मृतियां, इन छः बातों का भी उल्लेख करना चाहिए। ऊपर की पंक्ति में प्रतिज्ञायें नीचे की पंक्ति में अपना परिचय लिखा जाय। संकल्पों की एक प्रति स्थानीय संगठन के पास रहे और उसकी दूसरी प्रतिलिपि शान्तिकुंज भिजवाई जाय। प्रतिलिपि आयोजनकर्ता तैयार करें। संकल्प पत्र देव दक्षिणा देने वाले लिखें।

----***----

युग-संगीत उभरे और व्यापक बने

*******

लोक मानस को भाव तरंगित करने में संगीत की शक्ति, उपयोगिता एवं आवश्यकता को स्वीकारना ही पड़ेगा। यह दूसरी बात है कि उसका उपयोग कुत्सा भड़काने में किया जाता है अथवा श्रेष्ठता की पक्षधर सद्भावनाओं को उभारने में उसका प्रयोग होता है। समय आ गया है कि शक्तिशाली साधनों को नवसृजन के लिए प्रयुक्त किया जाय। साहित्य के साथ-साथ संगीत और कला को भी सद्भाव संवर्धन में अपनी क्षमता इच्छा या अनिच्छा से नियोजित करना पड़ेगा। महाकाल का यह निर्धारण इन्हीं दिनों कार्यान्वित भी हो रहा है। प्रज्ञा अभियान के अन्तर्गत संगीत को लोकरंजन के साथ लोक मंगल के संयुक्त कदम मिलाकर सही-सही प्रगति पथ पर सही दिशा में चलने के लिए बाधित किया जा रहा है।

शिव का डमरू, नारद की वीणा, कृष्ण की वंशी, मीरा का मंजीरा, सूरदास का इकतारा, चैतन्य की करताल के संयुक्त समन्वय का अभिनव अवतरण इन्हीं दिनों युग संगीत के रूप में हुआ है। इसमें उन्हीं गायनों को मान्यता मिली है जो उत्कृष्ट चिन्तन और आदर्श कर्तृत्व का पक्ष समर्थन कर सकें। इस प्रयोजन के लिए नये गीत और पुरातन कथानकों को इस प्रकार लिखाया जा रहा है कि उनसे सामयिक समस्याओं के समाधान में समुचित योगदान मिल सके। यह गीत खड़ी बोली हिन्दी में लिखाये जा रहे हैं साथ ही यह प्रयत्न भी चल रहा है कि उनका अनुवाद देश की अन्यान्य भाषाओं तथा ग्रामीण क्षेत्र की बोलियों में वहां प्रचलित लोकगीतों में कराया जाय ताकि युग चिन्तन को गीतों के माध्यम से घर घर अलख जगाने के लिए प्रयुक्त किया जा सके। इसके लिए कुछेक ही छन्द—मीटर निर्धारित किए गये हैं। ताकि अनेकानेक मीटरों और ध्वनियों के जंजाल में कवियों, गायकों, वादकों को अवांछनीय भटकाव का शिकार न होना पड़े। शक्ति का अनुपयुक्त अपव्यय हो। ऐसे कवियों को विशेष रूप से तलाश किया जा रहा है जो लोकभाषा में प्रगतिशीलता का समावेश कर सकने में समर्थ हो सकें। खड़ी बोली में प्रान्तीय तथा क्षेत्रीय भाषा में गीत अनुवाद कर सकने की क्षमता भी इस प्रयोजन में मौलिक गीत रचना के समान ही आवश्यक एवं महत्वपूर्ण है।

वाद्य यन्त्रों में उन्हें मान्यता दी गई है जो सीखने में तथा बजाने में सरल हैं। हारमोनियम, ढोलक, तबला, मंजीरा, घुंघरू इन्हीं का इन दिनों सर्वत्र प्रचलन है। युग निर्माण सम्मेलनों में, प्रज्ञा आयोजनों में आमतौर से इन्हीं को प्रयोग में लाया जाता है। जहां सुविधा है वहां उस प्रचलन को भी जारी रखा जायेगा पर आवश्यकता घर-घर अलख जगाने और जन-जन तक युग चेतना पहुंचाने की है। इस प्रयोजन में भाषण-संभाषण की अपेक्षा संगीत कहीं अधिक सफल होता है। संतकाल के सभी धर्मप्रचारकों ने इसी पद्धति को अपनाया था। सूर, कबीर, दादू, रैदास, नानक, नामदेव, चैतन्य आदि की कविताएं मात्र लिखी ही नहीं गई हैं वरन् गाई बजाई भी गई हैं। महाराष्ट्र में ऐसे धर्म संगीतों का, पोवाड़ों का, खूब प्रचलन रहा है। दासबोध के अभंग उस क्षेत्र में बड़ी भावना से गाए जाते हैं। मध्य भारत में रामायण की चौपाइयां मनोयोगपूर्वक गाई जाती हैं। मीरा के भजन भावनापूर्वक गाये जाते हैं। उनकी प्रचार पद्धति में गीत-वाद्य का जो स्तर रहा है उसे साहित्य परम्परा के अनुसार दोषपूर्ण भी कहा जा सकता है। फिर भी उद्देश्य की महानता को मान्यता देने वाले भावनाशीलों ने उनका पूरा-पूरा सम्मान किया और श्रद्धा-पूर्वक अपनाया है। जन जागरण के लिए अपनाई गई उसी संत परिपाटी को प्रज्ञा अभियान के अन्तर्गत अपनाया गया है।

वाद्ययन्त्रों में ढपली और मजीरा इन दो ताल वाद्यों को प्रयोग में लिया जा रहा है। यह दोनों ही ऐसे हैं जिन्हें झोले में रखकर कहीं भी साथ ले जाया जा सकता है रास्ता चलते कहीं भी बैठकर अकेले या दो व्यक्तियों की टोली में मिलजुलकर गाया-बजाया जा सकता है। रेल में, बस में, पार्क में, घाट पर, मन्दिरों में, कारखानों, दफ्तरों, सिनेमाघरों के आगे जहां भी थोड़े बहुत आदमी बैठे या चलते फिरते दिखाई पड़ें ‘‘अपनी ढपली अपना राग’’ बिना किसी पूर्ण तैयारी के आरम्भ किया जा सकता है। ढपली में ही घुंघरू, मजीरा भी जुड़े रह सकते हैं और दो वाद्य यन्त्रों को साथ-साथ बजाने का प्रयोजन एक ही गायक पूरा करता रह सकता है किन्तु उत्साहवर्धक बात तब बनती है जब दो की टोली ही मिल जुलकर गाये बजाये।

सत्तर प्रतिशत देहातों में बसे हुए सत्तर प्रतिशत अशिक्षित भारत को नैतिक, बौद्धिक और सामयिक अवांछनीयताओं से छुड़ाने और युग मानवों की गरिमा अपना सकने योग्य बनाने के लिए जिस विचार क्रान्ति की आवश्यकता है उसे उभारने में युग संगीत की अति महत्वपूर्ण भूमिका होगी। युग धर्म के अनुरूप गलाई-ढलाई की भूमिका बनाने वाले भाषण करना और समझना दोनों ही कठिन है। उनके लिए वक्ता को अध्ययनशील, प्राणवान् शैली का अभ्यस्त होना चाहिए साथ ही सुनने वालों की बौद्धिक पृष्ठभूमि भी उसे समझ सकने योग्य होनी चाहिए। इसके बिना उस सुयोग में न तो रस आता है और न कुछ प्रतिफल निकलता है। इस कठिनाई को ध्यान में रखते हुए भी वक्तृता में कथा-शैली का समावेश करके प्रज्ञा पुराण प्रक्रिया को प्रश्रय दिया गया है। मुट्ठी भर शहरी सुशिक्षितों का कार्यक्षेत्र दूसरों के लिए छोड़कर प्रज्ञा अभियान ने अपने प्रयास पिछड़े लोगों को ध्यान में रखकर बनाये और बढ़ाये हैं तो स्वाभाविक था कि भाषण-शैली की कथा प्रज्ञा पुराण प्रक्रिया का समावेश करके युगान्तरीय चेतना को सार्वजनिक बनाने का चिर पुरातन किन्तु चिरनवीन प्रयास अपनाया जाय। ठीक यही बात युग संगीत के सम्बन्ध में भी है। उसे शास्त्रीय संगीत के गायन मंडली के, आर्केस्ट्रा के, जटिल-जंजाल के अलग निकालकर ‘‘स्ट्रीट सिंगर’’ का स्तर बनाया गया है। युग गायकों की सद्भावनाओं सत्प्रवृत्तियों को गायन के माध्यम से उछालना है तो संगीत को ऐसा स्वरूप देना होगा जो सामान्य व्यक्तियों द्वारा सामान्य साधनों से कार्यान्वित किया जा सके। बड़े लोगों का बड़ा संगीत अपनी जगह कायम रहे। मुट्ठीभर लोग उसका आनन्द उठाने के लिए महंगे साधन जुटाते रहें। इसमें किसी को क्या आपत्ति हो सकती है। इस सफेद हाथी को युग क्रान्ति के लिए प्रयुक्त कर सकना सम्भव नहीं।

प्रज्ञा युग के संदेशवाहकों को उपरोक्त छोटी किन्तु महती भूमिका निभाने की तैयारी करनी होगी। उन्हें ‘सड़क गायन’ की भूमिका निभाने के लिए उसी स्तर की सरल शिक्षा प्राप्त करनी होगी।

गायक यों अकेला भी काम कर सकता है पर वादन के साथ उसकी शक्ति और भी कई गुनी बढ़ जाती है। एक और एक मिलकर ग्यारह बनने की युक्ति दो गायकों वादकों की जोड़ी मिल जाने पर और भी अच्छी तरह निभने लगती है। ढपली, मंजीरा का वादन इस प्रयोजन के लिए अपने आप में पूर्ण है। मंजीरे के इन दिनों और भी कई स्वरूप निकले हैं। घुंघरू, तिकोना, चिमटा, आदि भी उसके सहयोगी—स्थानापन्न बन सकते हैं। महाराष्ट्र के प्रसिद्ध सन्त तुकड़ोजी इन वाद्य यन्त्रों के सहारे युग गायनों को आकर्षण एवं प्रभावी बनाने का सफल प्रयोग भी कर चुके हैं। इस पद्धति को इन दिनों अपनाया जा रहा है। अनुभव और अभ्यास से इसमें क्रमशः अधिक सुधार एवं आकर्षण भी उत्पन्न किया जाता रहेगा।

छोटे बड़े प्रज्ञा आयोजनों की अगले दिनों धूम रहेगी। लोकमानस को प्रखर एवं परिष्कृत करने के लिए इसके अतिरिक्त और कोई मार्ग नहीं। अस्तु उनमें जहां अभीष्ट प्रयोजनों की पूर्ति के लिए विचारों की अभिव्यक्ति आवश्यक होगी वहां साथ में युग संगीत भी आवश्यक होगा। कथा कीर्तन का जोड़ा है। जन्मदिवसोत्सव, पर्व संस्कारों के माध्यम से आये दिन ज्ञान-गोष्ठियां होती रहती हैं। अब प्रज्ञा आयोजनों की अधिक विस्तृत योजना क्षेत्रीय सम्मेलनों के रूप में विकसित हुई है तो उनमें भाषण का सहयोगी गायन भी उतना ही आवश्यक एवं महत्वपूर्ण होगा। इनमें हारमोनियम तबला वाले चिरकाल से अभ्यस्त बन जाने वाले गायकों की मंडली जुटाना है तो अच्छा पर साथ ही वह ‘बिल्ली का दूध’ जुटाने की तरह है, अन्ततः दुर्लभ और कष्टसाध्य। उस आवश्यकता की पूर्ति युग गायकों को थोड़ा शिक्षण देकर थोड़े समय में तैयार कर देने पर भी सामयिक आवश्यकता की पूर्ति सम्भव हो सकेगी। इसी अभाव की पूर्ति शान्तिकुंज में सुगम संगीत की अभिनव व्यवस्था पूरी की जा रही है। ऐसे ही संगीत विद्यालय अब हर प्रज्ञा संस्थान में, हर गांव मुहल्ले में चलाने होंगे। जिनमें सीखने वाले अपना अभ्यास सुनने वालों का उपयोगी मनोरंजन साथ-साथ चलाते रह सकें।

इस शिक्षा में वादन उतना महत्वपूर्ण नहीं जितना कि गले को साधना। ऊंची आवाज और बंधे स्वर में बड़ी संख्या में उपस्थित लोगों को खड़े होकर प्रभावित करना। ढपली-मंजीरे का वादन अति सरल है उसे तनिक सा ताल ज्ञान होने पर कोई भी सीख सकता है। महत्व गला साधने और आवाज उभारने का है। शिक्षार्थियों और अध्यापकों को इसी तथ्य पर अपना ध्यान एकत्रित करना चाहिए साथ ही एक और बात भी ध्यान में रखनी चाहिए कि गायन के साथ वादन ही नहीं अभिनय भी अनिवार्य रूप से आवश्यक है। इस तीसरे तथ्य की अपेक्षा कर देने पर मात्र गायन निष्प्राण हो जाता है। मात्र मशीन जैसी आवाज मुंह से निकले और गायक भावशून्य होकर जड़ प्रतिमा बना बैठा रहे तो समझना चाहिए शरीर वस्त्र यथावत् रहने पर भी उसमें से प्राण निकल गया।

अभिनय का तात्पर्य है गायक का अपने आप में, अपने प्रतिपादन में भाव विभोर हो जाना उस आवेश को अंग संचालन की मुद्राओं द्वारा व्यक्त करना। नृत्य में यही होता है। ‘एक्शन सांग’ पद्धति यही है। जिसमें गायक के प्राण उछलते हैं। हर गायक को इसका अभ्यास करना चाहिए। सुनने वालों को, दर्शकों को, यह अनुभव करना चाहिए कि उसका व्यक्तित्व रस विभोर होकर उस प्रक्रिया में तन्मय हुआ जा रहा है। इसके लिए गरदन, कन्धा, हाथ, ओंठ, आंखें भी गले की तरह ही अपनी भाव विभोरता प्रकट करने लगती हैं। प्रभावी गायकों को इस अभिव्यक्ति मुद्रा को अपनाते हुए कहीं भी देखा और अनुकरण अभ्यास किया जा सकता है।

अगले दिनों साइकिल यात्रा, पद यात्रा, तीर्थयात्रा की टोलियां युग चेतना का प्रसार विस्तार करने के लिए प्रव्रज्या पर निकलेंगी। उन्हें युग संगीत का उपयोग एक प्रकार से अनिवार्य ही होगा अस्तु, उस अभ्यास में हर युग शिल्पी को रस लेना और अभ्यास करना चाहिए।

----***----

प्रज्ञा पुराण कथा—उद्देश्य और स्वरूप

*******

प्रगतिशील जीवन में वाणी का मधुर होना आवश्यक है। जिस प्रकार हाथ-पैर चलने से पेट भरता और जीवनक्रम का ढर्रा चलता है, उसी प्रकार वाणी के मुखर होने से पारस्परिक सहयोग बढ़ता, समाज सम्पर्क बनता और प्रगति का अवरुद्ध द्वार खुलता है। लोक सेवा में सबसे बड़ा परमार्थ किसी भी दिशा-धारा को शालीनता की दिशा में मोड़ देना है। इसके लिए भी वाणी का मुखर होना आवश्यक है। न्याय पाने और न्याय दिलाने के लिए भी भाषण एवं सम्भाषण कला आनी चाहिए। वाणी प्रत्यक्ष सरस्वती है, जो उसकी आराधना करता है, वह स्नेह, सहयोग, वैभव, कौशल एवम् पुण्य परमार्थ अर्जित करता है। महत्वपूर्ण उपलब्धियों में मुखरता का मूर्धन्य स्थान है।

शिल्प, संगीत, कृषि, उद्योग, विद्या आदि विभिन्न कला-कौशल जन्मजात रूप से या अनायास किसी को भी उपलब्ध नहीं होते। उनका अभ्यास करना पड़ता है। ठीक इसी प्रकार भाषण, सम्भाषण का भी प्रयत्न एवं मनोयोगपूर्वक अभ्यास करना पड़ता है। इस प्रयोजन के लिए कथा-कहानियां कहने की पद्धति का आश्रय लेना सबसे सरल है। भाषण में अपने विषय का अध्ययन करना पड़ता है और बोलने में प्रवाह का तारतम्य बिठाने के लिए उसका क्रमबद्ध ढांचा बनाना पड़ता है। उदाहरण प्रमाण ढूंढ़कर उन्हें जहां के तहां फिट करना पड़ता है। किन्तु कथा शैली में सब कुछ पका-पकाया मिल जाता है। उसे व्यक्त भर करना पड़ता है। पूर्वापर संगतियां बिठाने की आवश्यकता नहीं पड़ती। फिर कहानियां रोचक भी होती हैं। उन्हें बाल-वृद्ध सभी रुचिपूर्वक सुनते हैं। मनोरंजन के साथ शिक्षण के समन्वय का सरल मार्ग इसके अतिरिक्त दूसरा है नहीं।

युगसंधि की वेला में व्यक्ति, परिवार और समाज के नव निर्माण की महती आवश्यकता है। इसके लिए जनमानस को परिष्कृत करने की अनिवार्य आवश्यकता है। चिन्तन और चरित्र में उत्कृष्टता का समावेश करने के लिए जिस लोकशिक्षण की आवश्यकता है। उसके लिए महामानवों के चरित्र का उदाहरण प्रस्तुत करने से सर्वसाधारण को यह समझाया जा सकता है कि आदर्शवादिता न तो कठिन है न घाटे की। उसे थोड़ा-सा साहस अपनाने वाले सहज ही जीवन में उतारते और उपलब्धियों से लाभान्वित होते हैं।

उपरोक्त सभी प्रयोजनों की एक साथ पूर्ति के लिए प्रज्ञा पुराण कथा को नितान्त सामयिक, सरल और अभीष्ट प्रतिफल उत्पन्न कर सकने में समर्थ समझा जा सकता है। उसमें देव संस्कृति का स्वरूप एवं गौरव समझने-समझाने का अवसर मिलता है। युग की समस्याओं का समाधान करने के लिए समय-समय पर तत्वदर्शी, मनीषियों ने परिस्थितियों के अनुरूप धर्मग्रन्थ रचे हैं। अपने सभ्य की आवश्यकताओं का जैसा निराकरण निर्धारण प्रज्ञा पुराण में हुआ है वैसा अन्यत्र कहीं भी दृष्टिगोचर नहीं होता। इस आलोक को घर-घर, जन-जन तक पहुंचा कर हमें जन जागरण की आवश्यकता पूर्ण करने का पुण्य भी अर्जित करना चाहिए।

प्रज्ञा पुराण अभी एक खण्ड छपा है। अगले वर्ष उसके तीन खण्ड और छप जाने की आशा है। जो खण्ड सामने है उसमें दिये गये कथानकों को कई-कई बार मनोयोगपूर्वक पढ़ना चाहिए। एक-एक कथा कई-कई प्रयोजनों की पूर्ति करती हे। इसमें कई-कई प्रकार की शिक्षायें, प्रेरणायें, दिशाधारायें भरी होती हैं। अवसर के अनुसार उन कथाओं में से जिन्हें कहने की आवश्यकता हो उन्हें कहनी चाहिए। इतना ही नहीं, यह भी देखना चाहिए कि किस कथा से, किस स्तर के श्रोताओं को ध्यान में रखते हुए क्या प्रेरणा उभारनी चाहिए। जो रुचिपूर्वक इस गन्ध को पढ़ेंगे और ध्यानपूर्वक उन्हें खोजेंगे वे अपने काम आने वाली मणि मुक्तक बड़ी संख्या में सहज ही एकत्रित कर लेंगे। बालकों के लिए, वयस्कों के लिए, वृद्ध, असमर्थों के लिए सुधार प्रयोजनों के लिए, सत्प्रवृत्ति संवर्धन के लिए, प्रौढ़ों और प्रबुद्धों के लिए किस स्तर के उदाहरण एवं कथानक अभीष्ट हैं उन्हें स्थानीय परिस्थिति एवं आवश्यकता को देखते हुए उपयुक्त सामग्री पर्याप्त मात्रा में एकत्रित की जा सकती है और यथा अवसर श्रोताओं का स्तर एवं रुझान देखते हुए तदनुरूप शैली में सुनाई जा सकती है। विषयों को अलग से छांटना और समय के अनुरूप उन्हें प्रस्तुत कर सकना कुछ कठिन भी नहीं है। मनोयोग पूर्वक ढूंढ़-खोज करने से हर स्तर की सामग्री इस ग्रन्थ में से प्रचुर परिणाम में एकत्रित हो सकती है। किन्तु जिनके लिए वह कठिन पड़े वे प्रज्ञा पुराण को ज्यों का त्यों भी अपनी छोटी टिप्पणियों के साथ सरस शैली में कहते रह सकते हैं। उनका लाभ भी कम नहीं है।

प्रवचन, भाषण भी एक कला-कौशल है। जो अभ्यासपूर्वक कुछ ही दिनों में भली प्रकार सीखा जा सकता है। इसमें सबसे बड़ी कठिनाई है—अभ्यास न होने की झिझक, बहुत से लोगों के सामने ठीक तरह न कह पाने का डर असमंजस। उसे निकाला जा सके और जिस प्रकार काम की बातें रोजमर्रा थोड़े या बहुत लोगों के सामने कही जाती रहती हैं उसी प्रकार बिना झिझक संकोच के अपनी बात मंच से बोलने का अभ्यास कर लिया जाय तो समझना चाहिए तीन चौथाई समस्या का हल हो गया। सभी की जीभें एक ही प्रकार के पदार्थों से बनी हैं, फिर कोई भाषण, संभाषण धारा प्रवाह पूर्वक करे कोई झिझकता, सकुचाता, कुछ कह ही न सके, और घबराने लगे। इस व्यथा-असफलता का एक ही कारण है—आत्मीयता, असमंजस, असफलता की आशंका। यदि इस दुर्बलता को आत्म विश्वास जगाकर छोड़ा, खदेड़ा जा सके तो समझना चाहिए वक्ता बनने के मार्ग की सबसे बड़ी चट्टान हट गई।

आरंभिक अभ्यास के दो उपाय हैं। एक यह कि अकेले में, बन्द कमरे या जंगल में जाकर निधड़क होकर कथा कहना या प्रवचन करना आरंभ किया जाय। कमरे में बिखरे सामान को, जंगल में उगे पेड़-पौधों को जनता मानकर उसके सामने बिना किसी डर झिझक के ऊंचे स्वर में भाषण आरम्भ कर दिया जाय। विचार प्रवाह न बने तो कोई पृष्ठ पढ़कर भी सुनाए जा सकते हैं। इसका उपाय है कि अपने से छोटों के—बालकों के सामने कथा कहना आरम्भ किया जाय। ‘नानी की कहानी’ वाली उक्ति प्रसिद्ध है। पिछले दिनों ‘नानियां’ प्रायः अशिक्षित ही होती थीं फिर भी वे ढेरों कहानियां याद ही नहीं रखती थीं वरन् आकर्षक शैली में घंटों सुनाती भी रहती थीं। सभी उन्हें रुचिपूर्वक सुनते रहते थे। यह प्रयोग प्रज्ञा पुराण का अवलम्बन लेकर किया जाय तो उसमें कठिनाई पड़ने जैसी आशंका करने का कोई कारण नहीं।

प्रज्ञा पुराण में हर स्तर का मार्गदर्शन करने योग्य सामग्री भरी पड़ी है। उसे हर वर्ग में सफलतापूर्वक कहा जा सकता है। फिर भी अच्छा यह है कि अभ्यास अपने घर से आरम्भ किया जाय और उसे बाल कथा के रूप में बिना किसी आडम्बर या अड़चन के आरम्भ कर दिया जाय। कथा शैली में रोचकता एवं प्रवाह अवश्य होना चाहिए। कर्कश, अस्त-व्यस्त, अनगढ़ ढंग से कहने पर अच्छे प्रतिपादन भी लड़खड़ाने लगते हैं और बेतुके प्रतीत होते हैं। घर में इन कथाओं को रात्रि में अवकाश के समय कहने का ढर्रा चल पड़े तो जहां अपना अभ्यास बढ़ेगा वहां मनोरंजन का उपक्रम, व्यक्तित्व को निखारने वाले मार्गदर्शन का भी दूरगामी सत्परिणाम उत्पन्न करने वाला समावेश रहेगा।

साधारणतया प्रज्ञा पुराण सामूहिक लोक शिक्षण की दृष्टि से लिखा गया है। पारिवारिक शिक्षण, लघु गोष्ठियों तथा झिझक खोलने के अभ्यास प्रयोग भी इससे किये जा सकते हैं। किन्तु इसका बड़ा उपयोग तब है जब अधिक लोगों की, लम्बी अवधि तक इस आधार पर मानवी गरिमा के अनुरूप ढालने का उपक्रम जारी रखा जा सके। उपयुक्त वातावरण बनाने के लिए मंच की सात्विक किन्तु श्रद्धा उत्पन्न करने वाली सज्जा आवश्यक है। भागवत कथा, रामायण कथा, सत्यनारायण कथा आदि में मंच की सज्जा, आरंभिक पूजा, अर्चा, आरती, मंगलाचरण आदि का समावेश रहने से धर्म श्रद्धा का उद्भव होता है और कथन, प्रतिपादन का महत्व कहीं अधिक बढ़ जाता है। इस प्रक्रिया का समावेश करने का जहां जैसा अवसर हो उसे हाथ से नहीं जाने देना चाहिए। इन दिनों लोकवादी प्रवचनों में लोकरुचि नहीं। हमें प्रयत्नपूर्वक जन सम्पर्क साधना व्यक्तिगत सम्पर्क बनाकर उत्साह उत्पन्न करने का प्रयत्न करना चाहिए। ताकि उस प्रयास परिश्रम का लाभ अधिक लोग, अधिक परिणाम में उपलब्ध कर सकें।

प्रज्ञा पुराण कथा के साथ कीर्तन का समावेश भी प्रारम्भ और अन्त में थोड़ा-थोड़ा रहना चाहिए। कथावाचक का स्वर मधुर हो तो वह भी करा सकता है अन्यथा किन्हीं मधुर कंठों की सहायता से प्रेरणाप्रद सहगानों का सिलसिला चलाया जा सकता है। वाद्य यंत्र साथ रहे तो और भी अच्छा।

कथा शैली और भाषण शैली का मौलिक अन्तर समझ लेना चाहिए। भाषणों में जोश, आवेश, आक्रोश व्यक्त करने वाले ऊंचे स्वर का भी प्रयोग हो सकता है, किन्तु कथा धर्ममंच से होती है इसलिए उसमें सौम्य, शान्त रस ही काम देता है। स्वर मध्यम, नपा-तुला, प्रवाह युक्त रहना चाहिए। करुणा, स्नेह, सौजन्य, संयम, सेवा, सद्भाव जैसे भावों का प्रवाह कथा शैली में अधिक फिट बैठता है। महत्वपूर्ण अवसरों पर पीड़ित पक्ष के प्रति करुणा जगाकर अनीति के प्रति आक्रोश की प्रतिक्रिया उत्पन्न की जा सकती है। कड़ककर झल्लाकर बोलने की गुंजाइश कथा में है नहीं। उसमें सहज सरलता एवम् सरसता रहनी चाहिए। तभी कथा शैली फबती है। उदाहरणों, घटनाओं का बहुत ही सार, संक्षेप प्रज्ञा पुराण में लिखा गया है। इन पर रंग चढ़ाना, विस्तृत करना, वक्ता की अपनी सूझ-बूझ पर निर्भर है। सोने की डली बाजार से खरीदी जा सकती है। उससे विभिन्न आकृतियों वाले आभूषण गढ़ना, मीनाकारी करना, मोती गूंथना स्वर्णकार के हाथ है। प्रज्ञा पुराण को सोने की डली भर समझा जाय। उसे ज्यों का त्यों सुनाने का पाठ करने का पुण्य लाभ लेने की अपेक्षा प्रसंगों को सरस, आकर्षक, प्रेरणाप्रद बनाने की बात वक्ता की अपनी सूझ-बूझ पर निर्भर है।

समस्त कथा आद्योपान्त कहने में तो महीनों का समय चाहिए। अपने को कितना समय मिला है, किस स्तर के लोग हैं, माहौल कैसा बना है, उसे देखते हुए प्रज्ञा पुराण के, कहीं से भी प्रसंग चुन लेने चाहिए और उन बिखरे प्रसंगों को एकत्रित करके एक प्रवचन बना लेना चाहिए। यही बात श्लोकों के सम्बन्ध में भी है। डेढ़-दो घंटे की गोष्ठी में 10-20 श्लोक कह देना पर्याप्त है। सारे श्लोकों को, सभी के अर्थों को सुनाने की आवश्यकता नहीं है। वे तो प्रज्ञा उपनिषद् के रूप में लिखे गये हैं। मनन के लिए तत्वदर्शन के रूप में में उनका स्वाध्याय हो सकता है, साथ ही विज्ञ जनों की उपस्थिति में उनका विवेचन सत्संग चल सकता है। पुराण कथा में तो अधिक महत्व के श्लोक ही कहे जाते हैं उन पर निशान लगा रखा जाय और बार-बार दुहरा कर गले में बिठा लिया जाय तो कथा के बीच-बीच श्लोक कहने की बात उतने भर से बन जाती है।

----***----

प्रज्ञा आयोजनों की तैयारी इस प्रकार करें

*******

(1) लगभग निर्धारित तिथि पर टोली मध्याह्न के आस पास पहुंचेगी। अपराह्न से ही विचार विमर्श तथा चित्र प्रदर्शनी का क्रम चल पड़ेगा, रात्रि में संगीत तथा प्रवचन होगा। दूसरे दिन प्रातः प्रज्ञा पुराण की कथा होगी, दिन में स्थानीय कार्यकर्त्ताओं के परामर्श के आधार पर परामर्श गोष्ठियों तथा चित्र प्रदर्शनी के माध्यम से जन सम्पर्क का कार्यक्रम चलेगा। रात्रि में पुनः संगीत एवं प्रवचन होंगे। तीसरे दिन सुबह पूर्णाहुति होगी। उसी साथ पूर्व निर्धारित संस्कार करायें जायेंगे। पूर्णाहुति के साथ देव दक्षिणा के संकल्प कराये जायेंगे। उसके बाद कार्यक्रम समाप्त हो जाएगा।

केन्द्रीय टोली के अगले कार्यक्रम का स्थान यदि पास ही होगा तो वे पूर्णाहुति कराकर ही आगे बढ़ेंगे। यदि वह दूर होगा तो समय पर पहुंचने के लिए वे सवेरे जल्दी ही चल पड़ेंगे। ऐसी स्थिति में पूर्णाहुति, समापन आदि का काम स्थानीय क्षेत्रीय वरिष्ठ परिजनों को संभालना पड़ेगा।

(2) इन आयोजनों को स्थानीय से आगे बढ़कर क्षेत्रीय स्तर का बनाना होगा। उनमें क्षेत्र के कर्मठ समयदानियों के प्रशिक्षण सत्र भी जुड़े रहेंगे। उन्हें उत्साहित करने, उनके निवास, भोजन आदि की व्यवस्था करने का उत्तरदायित्व आयोजन कर्ताओं पर आएगा। इन आयोजनों में केन्द्रीय टोली लगभग 72 घंटे रुकेगी। रात्रि के तीन प्रवचन, सुबह दो दिन प्रज्ञा पुराण, मध्याह्न गोष्ठियों के साथ प्रशिक्षण का भी क्रम चलेगा। अन्तिम दिन यथावत् पूर्णाहुति, संस्कार, देव दक्षिणा की व्यवस्था की जाएगी। यदि आदर्श विवाह की योजना बन जाय तो उसे पूर्णाहुति के पूर्व की संध्या में रखना चाहिए।

(3) जिस दिन केन्द्रिय टोली पहुंचने वाली है, उसके एक दिन पूर्व शाम को जलयात्रा, जुलूस भी निकाला जा सकता हे। इससे उत्साह भरा वातावरण बनने में मदद मिलती है। जुलूस के बाद कलश और देव स्थापना करके भजन कीर्तन के साथ शाम का कार्यक्रम समाप्त किया जा सकता है। यदि अपने पास उपयुक्त वक्ता हों तो सभा भी की जा सकती है।

(4) जिस दिन जीप पहुंचने को है उस दिन प्रातः यज्ञ स्थानीय परिजनों को कर लेना चाहिए। बाद के दिनों में प्रातः प्रज्ञा पुराण होगा। इसलिए एक पारी का यज्ञ सुबह जल्दी कर लेना चाहिए। चाहे पांच व्यक्ति एक कुंड पर ही कर लें लेकिन यज्ञ की समाप्ति प्रज्ञा पुराण के घोषित समय से पूर्व अवश्य कर दी जाय।

(5) यदि आयोजन के साथ प्रज्ञा पीठ की प्राण प्रतिष्ठा करानी है तो उसे पूर्णाहुति वाले दिन सुबह जल्दी करा लेना चाहिए। प्राण प्रतिष्ठा के बाद ही पूर्णाहुति का क्रम चलेगा।

(6) कुछ कार्यों को आयोजन प्रारम्भ होने से पहले ही सही ढंग से निपटा लेना चाहिए।

(1) पुराण कथा स्थल चयन और सज्जा।

(2) कार्यकर्ता गोष्ठी से विचार विनिमय किए जाने योग्य स्थान।

(3) यज्ञ शाला स्थान चयन और सज्जा।

(4) वक्ता मंच सहित सभा पंडाल व्यवस्था सभी स्थान संभावित उपस्थिति को लक्ष्य करके बनाये जायें। बिछावट, रोशनी, स्पीकर आदि की व्यवस्था स्थिति के अनुसार बना लें।

(7) सभी स्थलों को आदर्श वाक्यों से सजायें। सार्वजनिक स्थलों पर पोस्टरों, बैनरों से जन साधारण को सूचित करें। विज्ञजनों के यहां टोली बनाकर जाने और निमंत्रित करने का क्रम बनाया जाय।

(8) जीप गाड़ी में दो वक्ता, दो गायक, एक चित्र प्रदर्शनी प्रदर्शक एक ड्राइवर होगा। वे अपना काम पहुंचते ही आरम्भ कर सकें इसलिए आवश्यक व्यवस्थायें उनके आने से पूर्व ही पूर्ण कर लेनी चाहिए।

(9) जिन लोगों का समर्थन, सहयोग मिले उन्हें आयोजन के समय में स्वयं उपस्थित रहने साथियों को घसीटकर लाने का अनुरोध करें। इस नीति को अपनाने पर घनिष्ठता बढ़ेगी और नए सहयोगी उभरने की सम्भावना बढ़ेगी।

(10) पूर्णाहुति में अधिकाधिक लोगों को देव दक्षिणा देने के लिए समय रहते प्रोत्साहित करें। सामान्य लोगों से बुराइयां छुड़ाने से भी काम चल सकता है किन्तु मिशन के सहयोगियों से कुछ अधिक काम करने, समय देने की याचना ही देव दक्षिणा के रूप में करनी चाहिए। देव दक्षिणा फार्म छपे हुए हों, उन्हें पूर्णाहुति के समय पूजा वेदी पर श्रद्धांजलि के रूप में पंक्तिबद्ध होकर प्रस्तुत करने की व्यवस्था करें। देव दक्षिणा श्रद्धांजलियों की सूचना माइक से सर्वसाधारण का देते रहें। इन लोगों का तिलक, अभिसिंचन, छोटा पुष्प गुलदस्ता, प्रमाण-पत्र, सम्भव हो तो कोई सस्ता ऋतुफल देने की व्यवस्था करें। इस प्रोत्साहन अभिनन्दन से दूसरों में भी उत्साह बढ़ता है और वे भी अनुकरण करने के लिए तत्पर होते हैं।

(11) प्रज्ञा आयोजनों में प्रीति भोज करना हो तो वह अमृताशन (उबाले हुए धान्य-खिचड़ी, दाल-चावल, कढ़ी-छोले, दलिया, आलू चाय आदि) का ही होना चाहिए। यही रास्ता सात्विक और भेदभाव मिटाने वाली परम्परा अपने कार्यक्रमों में चलनी चाहिए। पूड़ी मिठाई की दावतों के युग की विदाई दी जानी चाहिए।

(12) आयोजन में युग साहित्य का सुसज्जित स्टॉल लगाना ही चाहिए। उस पर विक्रेता ऐसा कुशल व्यक्ति बिठाना चाहिए जो उधर से देखते हुए गुजरने वालों को भी कुछ न कुछ खरीद ले जाने के लिए सहमत कर सके। युग साहित्य से ही लोक मानस के परिष्कार का लक्ष्य पूरा होता है, यह भली-भांति ध्यान रखना चाहिए। साहित्य अपने स्टॉक में कम हों तो उसे समय से पूर्व ही मथुरा से मंगा लेना चाहिए। आदमी भेजकर मंगाना उत्तम है। इन दिनों रेलवे पार्सलें कब पहुंचें, कुछ निश्चित नहीं।

(13) किसी उपयुक्त स्थान पर जीप के साथ आई चित्र प्रदर्शनी लगाने के लिए पंडाल, बरामदा आदि खाली रखना चाहिए। प्रदर्शनी में 10×15 इंच के लगभग 80 चित्र होंगे। उन्हें सुन्दर ढंग से फैलाकर लगाया जा सके ऐसा स्थान बनाकर रखना चाहिए।

(14) आयोजन का निश्चय होने पर कार्य विभाजन के लिए समितियां बना देनी चाहिए। इसमें सदस्य तो कई-कई रहें, पर जिम्मेदारी पूरी तरह संचालक ही अपने कंधों पर उठायें। समितियों का महत्व नए लोगों को प्रोत्साहित करने एवं अनुभव, अभ्यास कराने भर के लिए है। जिम्मेदारी निभानी का स्वभाव, अभ्यास अपने लोगों में है नहीं, इसलिए समूची व्यवस्था पर दृष्टि एवं चिन्ता आयोजन के सूत्र संचालकों को ही संभालनी चाहिए। विशेषतया अर्थ प्रबन्ध तो निश्चय होने के दिन से ही आरम्भ कर देना चाहिए। बिना इसके सहारे काम रुके रहते हैं और समय पर हैरानी उठानी पड़ती है।

(15) जहां प्रज्ञा आयोजन हो रहे हैं उन सभी स्थानों में युग संधि के प्रथम चरण के लिए अनिवार्य मानी गई पंचसूत्री योजना का क्रियान्वयन निश्चित रूप से चल पड़ना चाहिए। पंचसूत्री के सर्व विदित कार्यक्रम हैं:— (1) हर शिक्षित तक घर-घर, नियमित रूप से प्रज्ञा साहित्य पहुंचाने और वापिस लाने के लिए ज्ञान रथ का प्रचलन (2) स्लाइड प्रोजेक्टर के माध्यम से जन-जन तक युग चेतना का संदेश (3) दीवालों पर आदर्शवाक्य लेखन तथा घरों में उन्हें टांगना (4) जन्म दिवसोत्सव (5) प्रज्ञा संस्थान में नियमित गतिविधियां चलाने के लिए न्यूनतम एक कार्यकर्त्ता की नियुक्ति। उसके निर्वाह के लिए ज्ञान घट, धर्म घटों की स्थापना। यह पांचों कार्यक्रम चलाने का प्रज्ञा आयोजनकर्ता प्राण-पण से प्रयत्न करें। इन्हीं माध्यमों से जन सम्पर्क सधेगा। जन समर्थन तथा जन सहयोग मिलेगा। इसके बिना न शिथिलता दूर होगी, न सृजन चेतना उभरेगी।

(16) समीपवर्ती क्षेत्रों के कार्यकर्ताओं को बुलाने का वैसा ही प्रबन्ध करना चाहिए जैसा विवाह शादियों में स्वजन सम्बन्धियों को आग्रह पूर्वक निमन्त्रण भेजा और सच्चे मन से बुलाया जाता है। न आने पर बुरा माना जाता है। यह परम्परा चलेगी तो ही पारस्परिक स्नेह सहयोग बढ़ेगा और मिल जुलकर काम करने का सुयोग बनेगा। शान्तिकुंज से भी आयोजन के समीपवर्ती कार्यकर्ताओं को पहुंचने, विचार विनिमय करने, सहयोग देने के लिए लिखा गया है। वे पहुंचें तो उनका मान बढ़ाना चाहिए। सत्कार करना चाहिए और सहयोग लेना चाहिए। उनके यहां आयोजन होने पर सहयोग देने भी जाना चाहिए। निवास, भोजन की सादा ही, पर ठीक व्यवस्था बनानी चाहिए।

(17) प्रयत्न यह चलना चाहिए कि यह आयोजन अधिक लोकप्रिय बनें। सर्वसाधारण की उनमें रुचि बढ़े। देखने में आकर्षक लगे। इसके लिए उन्हें मेले का रूप देने का प्रयत्न करना चाहिये। खोमचे वाले, खिलौने वाले, श्रृंगार साधनों वाले ऐसे अवसरों की ताक में रहते हैं। बच्चों के झूले, कठपुतली, बाजीगर जैसे स्टालों से भी आकर्षण बढ़ता है। जहां ऐसा प्रबन्ध हो सके वहां उसके लिए प्रयत्न होना ही चाहिए। सरकारी प्रदर्शनियां भी आमन्त्रित की जा सकती हैं। पर एक बात ध्यान रहे कि अपने रात्रि के कार्यक्रमों में अपने किसी अन्य प्रदर्शन के कारण न तो जनता को विभाजित होने देना चाहिए और न ऐसा शोर गुल चलाना चाहिए जिससे प्रवचन आयोजन में किसी प्रकार का व्यतिरेक होता हो। अन्य लाउड स्पीकर तो उस समय पूरी तरह बन्द रहने चाहिए।

(18) सामाजिक कुरीतियों के उन्मूलन में खर्चीली शादियों के विरुद्ध हमें अग्रिम मोर्चा खड़ा करना चाहिए। देश में बेईमानी और गरीबी को दूर करने की भावना हो तो इस दुष्ट परम्परा को जी भरकर कोसना चाहिए और असहयोग से लेकर विरोध तक ही मुहीम खड़ी करनी चाहिए। इसका विधेयात्मक पक्ष है आदर्श विवाहों का प्रचलन। अपने क्षेत्र में बिना दहेज के आदर्श विवाहों को आयोजन प्रदर्शन इस अवसर पर बन पड़े तो उससे वातावरण बनेगा और अभिनव प्रचलन प्रारम्भ होंगे।

प्रज्ञा आयोजनों में लड़की दिखाने देखने और मिशन के लोगों का आपस में विवाह पक्के करने का सिलसिला भी सरलता पूर्वक चलाया जा सकता है। ऐसा करना हो तो उस उद्देश्य के लिए आने वाले परिवारों के ठहरने की छोलदारियां लगवाने का विशेष प्रबन्ध करना होगा।

प्रज्ञा आयोजनों में पहुंचने वाली हर जीप गाड़ी में ड्राइवर समेत छः कार्यकर्ता होते हैं। उनके ठहरने तथा गाड़ी खड़ी करने के लिए सुरक्षित तथा सुविधाजनक स्थान पहले से ही नियत कर लेना चाहिए। उन लोगों के भोजन का प्रबन्ध भी समीप ही रहे ताकि इसके लिए दूर की भागदौड़ में समय नष्ट न करना पड़े।

----***----

प्राणवान कार्यकर्ता अपने क्षेत्रों का उत्तरदायित्व संभालें

*******

प्रज्ञा अभियान की युग प्रवर्तन योजना अब हर दिन व्यापक अग्रगामी बनती चली जा रही हे। समय आ गया है कि एक कोना भी अलख जगायें बिना न बचे। एक जन भी ऐसा न रहे जिसे युग चेतना से अवगत न किया गया हो।

नव सृजन के मोर्चे पर कोटि-कोटि मानवों को लगाने की पृष्ठभूमि इसी प्रकार बनेगी। तमिस्री के पलायन और उषाकाल में आगमन वाले तथ्य से हर किसी को परिचित कराया जाय। जागृतों के आगे आने से प्रसुप्तों को प्रेरणा मिलेगी। सांचे पकेंगे तो ही खिलौने ढलेंगे। मुर्गा बांग लगाता है तो घड़ी न रहने पर भी प्रभात के आगमन का पता चलता हे। मन्दिर में आरती का शंखनाद होने, घंटे बजने पर समूचा मुहल्ला जाग पड़ता है। इन दिनों नव जागरण को ऐसा ही माहौल बन रहा है। जामवन्त, हनुमान आगे चले तो रीछ वानरों का अनगढ़ समुदाय भी उमंगों से भरा और शौर्य पराक्रम में किसी से पीछे नहीं रहा। नव प्रभात की प्राण ऊर्जा अपने अदृश्य विकिरण-वितरण से जब कण-कण को उमंगने उछलने के लिए विवश करे तो चिड़ियों के चहकने से लेकर कलियों के मुस्काने की विधा किसी के रोके रुकेगी नहीं। यह युग सन्धि का बसन्त है। इसमें पतझड़ से बने ठूंठ भी कोपलों से लदते, फूलते और फलते दृष्टिगोचर होंगे।

समय की मांग पूरी करने के लिए युग संधि के इस तीसरे वर्ष में जन जागरण की व्यापक योजना बनी है। सभी संस्थानों से कहा गया है कि वे प्रज्ञा आयोजन का प्रबन्ध तत्काल करें। जहां पहले से ही संगठन, उत्साह एवं आधार मौजूद हैं वहां इसमें कोई कठिनाई होनी भी नहीं चाहिए। हो भी नहीं रही है। शान्तिकुंज के देश व्यापी प्रज्ञा आयोजनों की श्रृंखला बनाई और तिथियां निर्धारित की गयी हैं। यह केन्द्रीय निर्धारण तो तत्काल लागू होना है। उसके बाद शेष लोगों की अपनी अतिरिक्त मांगें होंगी तो उनके लिए प्रशिक्षित कार्यकर्ताओं का तथा वाहन साधनों का प्रबन्ध होते ही उनके यहां भी छोटे-बड़े आयोजनों का प्रबन्ध किया जायेगा। योजना यह है कि जहां मिशन की जड़ें जम चुकी हैं वहां अनिवार्य रूप से और जहां उन्हें जमाना हे वहां सुविधानुसार ऐसा प्रबन्ध किया जाय कि कोटि-कोटि जन समुदाय को युग चेतना से परिचित अनुप्राणित होने का अवसर मिले। यह प्रयोजन हर क्षेत्र में छोटे बड़े प्रज्ञा आयोजनों की व्यवस्था बनाने से ही संभव हो सकता है। वही किया भी जा रहा है।

प्रायः दो हजार आयोजन इसी मास निश्चित कर दिये गए हैं। इनमें अधिकांश ढाई-ढाई दिन वाले छोटे एवं स्थानीय स्तर के हैं। कुछ सौ ऐसे भी हैं जिन्हें क्षेत्रीय या बड़ा कहा जा सकता है इन्हें साढ़े तीन दिन से सम्पन्न किया जायेगा। क्योंकि उनमें न केवल उपस्थित जन समुदाय की, युग परिवर्तन के कारणों, विधानों, समाधानों एवं प्रयासों की रूपरेखा समझाई जानी है वरन् उस क्षेत्र के समीपवर्ती सभी कार्यकर्ताओं को एकत्रित करके एक छोटा काम काजी शिविर भी चलाया जाना है। उनका विषय होगा जागृत आत्माओं की युग धर्म अपनाने के लिए वर्तमान परिस्थितियों में क्या एवं किस प्रकार करना है? इन दिनों घोर व्यस्त एवं जन सम्पर्क से अनभ्यस्त प्रज्ञा परिजनों को भी न्यूनतम कार्यक्रम आत्म निर्माण एवं परिवार निर्माण के छोटे क्षेत्र में कुछ न कुछ करते रहने के लिए बाधित किया गया है। ऐसे लोग भी सरलतम सप्तसूत्री योजना के अन्तर्गत बहुत कुछ कर रहे हैं। इस विषम वेला में हममें से कोई भी ‘‘मूक दर्शक’’ कहलाने का कलंक वहन न करेगा। नौ संसदों में परिवार बंटा है और हर बिरादरी ने अपनी परिस्थिति के अनुरूप कीर्तिमान स्थापित करने का उछलता प्रयास आरम्भ कर दिया है। इस स्तर के लोग हरिद्वार पहुंचें और प्रशिक्षण प्राप्त करें, इसकी प्रतीक्षा न करके काम चलाऊ निर्देशन इन सत्रों में ही कर दिया जायेगा। जिन्हें क्षेत्रीय आयोजन के रूप में बड़ा कहा जा रहा है और साढ़े चार दिन का समय लगाया जा रहा है।

निर्धारित प्रज्ञा आयोजनों में से सभी में शान्तिकुंज की जीप गाड़ियां पहुंचेगी। प्रत्येक में एक केन्द्रीय प्रतिनिधि मंडली रहेगी। एक-एक चित्र प्रदर्शनी भी प्रत्येक जीप के साथ चलेगी। उस मंडली में दो वक्ता, एक प्रदर्शनी एक ड्राइवर छै का जत्था रहेगा। जो निर्धारित कार्यक्रम के अनुसार अपना काम करेगा। छोटे आयोजनों में जीप अथवा लगभग 48 घंटे और बड़े आयोजनों में लगभग 72 घंटे रुकेगा। उसके पहले और पीछे के दिनों में आयोजन के अनुरूप वातावरण बनाने तथा उत्पन्न ऊर्जा का लाभ उठाने का काम स्थानीय क्षेत्रीय लोग ही मिल जुलकर सम्पन्न करेंगे।

सर्व विदित है कि स्टेज प्रवचन का काम अति सरल और व्यवस्था बनाने साधन जुटाने, विज्ञ समुदाय का सहयोग एकत्रित करने तथा उत्तरदायित्व वहन करने में तत्पर रखे रहना कितना कठिन होता है। इन कठिन कार्यों को संभालना की वास्तविक एवं आधार भूत काम है। प्रवचन की तोता रटंत तो कोई भी सिखाया, सधाया आदमी कर सकता है। प्रज्ञा आयोजनों को हर दृष्टि से सफल एवं सार्थक बनाया जाना चाहिए। वे अस्त-व्यस्त, अव्यवस्थित रहे और आदमी उपेक्षा के वातावरण में लकीर पीटने की तरह सम्पन्न हुए तो समझना चाहिए कि प्रतिष्ठा और लक्ष्य पूर्ति की बाजी से एक प्रकार से हार ही हुई। ऐसी स्थिति उत्पन्न न होने देने में न केवल स्थानीय लोगों की वरन् उस समूचे क्षेत्र के प्राणवान कार्यकर्ताओं की अप्रतिष्ठा है।

ऐसा न होने पाये। यह आशंका यही सिद्ध न हो इसके लिए जहां-जहां छोटे-बड़े आयोजन होने जा रहे हैं वहां के सभी क्षेत्रीय कार्यकर्ताओं से अनुरोध किया गया है कि वे अपने समयदान की प्रतिज्ञा इन अवसरों पर तो कार्यान्वित करें ही। आयोजनों से पूर्व कई बार बिना बुलाये पहुंचें और देखें कि कितनी तैयारी होनी शेष है। उन्हें जो करना है उसके सम्बन्ध में परामर्श से लेकर श्रम, सहयोग देने के लिए अपनी उत्सुकता प्रकट करनी चाहिए। छोटी-बड़ी सभी सेवायें समान हैं जो काम वहां रुके पड़े हों उन्हें गतिशील बनाने के लिए एक श्रमजीवी, स्वयं सेवी की तरह कंधा लगाना चाहिए। नेतागिरी बघारने, हुक्म चलाने, कमियों के लिए भर्त्सना करने, अपने को बुद्धिमान और उन लोगों को मूर्ख बताने के लिए कहीं जाने से तो न जाना अच्छा। हुक्म चलाने, गलतियां बताने भर से तो उल्टी चिढ़ पैदा होती है। समीपवर्ती क्षेत्रों के कार्यकर्ताओं की उसी प्रकार दौड़ना चाहिये जैसे कि रंज-खुशी के आने पर पड़ोसी सम्बन्धी अपनी भी कुछ जिम्मेदारी समझते हाथ बंटाने के लिए दौड़ते हैं।

इन पंक्तियों के माध्यम से, प्राणवानों से यह निवेदन किया जा रहा है कि वे यदि अपने यहां आयोजन है तो उसे पूर्ण करने के साथ-साथ अपने क्षेत्र में जहां कहीं भी अन्य आयोजन हो रहे हैं वहां पहुंचें और नम्रता के साथ उनका हाथ बटायें, समय दें और जितना संभव हो परिश्रम करते हुए आयोजन को सफल बनाने में कोर कसर न रहने दें।

कौन कहां-कहां जाये? यह पूछने से पहले यह बताना होगा कि अपनी भागदौड़ पूर्व परिचय के नाते किस क्षेत्र तक विस्तृत है। उनका एक साधारण सा नक्शा बना दिया जाय, उनमें जो परिचित, शाखायें, प्रज्ञा पीठें आती हैं, उनका उल्लेख कर दिया जाय। मीलों की दूरी तथा रेल, सड़क के रास्ते भी अंकित कर दिये जायें। इस जानकारी के आधार पर ही यह बताया जाना संभव होगा कि किन कार्यकर्ताओं को कहां, कब पहुंचना चाहिए। केन्द्र को अपने कार्यकर्ताओं के परिचय क्षेत्र की जानकारी नहीं। अपरिचित क्षेत्रों में, अपरिचित लोगों के साथ सहयोग करने एवं तालमेल बिठाने की बात बनती नहीं। ऐसी दशा में यदि बिना उपयुक्त जानकारी के ऐसे ही जहां तहां पहुंचने के अटकल पच्चू निर्देश दे दिये जायें तो बात कुछ बनेगी नहीं। समय और शक्ति की बर्बादी ही होगी। अतएव जो कार्यकर्ता उन दिनों जितना समय बाहर जाने के लिए दे सकें वे इस जानकारी के साथ-साथ अपने प्रभाव परिचय वाले क्षेत्र का नक्शा भी भेजें। आयोजन कुछ बन चुके हैं। कुछ आगे बनेंगे। उसका स्थान, समय, भेजते रहने की बात तभी बनती है जब कितना, कब, समय किस क्षेत्र में, कौन दे सकेगा इसका विवरण विदित हो। ऐसे निर्देशन व्यर्थ है, जिनका परिपालन समय के अभाव एवं आयोजन स्थानों का, वहां के कार्यकर्ताओं का पूर्ण परिचय न होने के कारण कुछ ठोस काम कर सकना संभव न हो। अपने सभी जीवन्त कार्यकर्ताओं का क्षेत्र एवं सेवा-समय केन्द्र के कागजों में नोट रहे तो न केवल आयोजनों में वरन् उस क्षेत्र की अन्यान्य रचनात्मक प्रवृत्तियों में उस योगदान का उपयोग किया जा सकता है। प्रस्तुत पूछताछ का महत्व समझा जाय और जिनके पास यह सन्देश पहुंचे वे अपनी स्थिति का स्पष्टीकरण तत्काल शान्तिकुंज भेजें ताकि उनके लिए कार्य तथा स्थान, आयोजन आदि की जानकारी भेजते हुए कुछ सुनिश्चित कार्य एवं उत्तरदायित्व सौंपे जा सकें।

आयोजन सम्बन्धी तात्कालिक आवश्यकता के अतिरिक्त कुछ और भी सुझाव परामर्श प्राणवान कार्यकर्ताओं के पास भेजे जा रहे हैं। उनमें से प्रमुख है—अपने-अपने क्षेत्रों में धर्म प्रचार की पदयात्रा करने की योजना बनाना। पदयात्रा का अर्थ अब साइकिल यात्रा भी है। क्योंकि इस सस्ते वाहन के सहारे न केवल थकान कम पड़ती है, जल्दी होती है वरन् आवश्यक सामान भी लाद कर चलने में सुविधा रहती है। तीर्थ यात्रा योजना, प्रज्ञा अभियान के जुलाई अंक में विस्तार पूर्वक छपी है। इसे हर क्षेत्र में कार्यान्वित किया जाय। जहां ऐसा हो सकेगा वहां साइकिल प्रचार यात्री भी छोटे देहातों में नये स्तर के प्रज्ञा आयोजन सम्पन्न करने के लिए आगे आ सकते हैं और अपनी यात्रा परिधि में नव जीवन का संचार कर सकते हैं। साइकिल पदयात्री प्रवचन के स्थान पर ढपली, घुंघरू के माध्यम से भजन, कीर्तन गाते हुए अधिक सफल आयोजन सम्पन्न कर सकते हैं जिनके कंठ मीठे और पैने हैं उनके लिए युग गायन और ढपली मंजीरे का संगीत शिक्षण भी एक महीने के युग शिल्पी सत्रों में रखा गया है। साइकिल प्रचार यात्रा में जिनको रुचि हो वे उस शिक्षण को प्राप्त कर लें और दो या अधिक साथियों का जत्था बनाकर अपने क्षेत्र में प्रज्ञा आयोजनों की एक स्वतन्त्र श्रृंखला आरम्भ कर दें। अगले दिनों जन-जागरण के लिए युग गायन एवं सुगम वादन का विशेष रूप से उपयोग किया जाना है। इसलिए उसकी पौध उगाने की तैयारी पूरे उत्साह के साथ आरम्भ कर दी गई है। सभी प्राणवान कार्यकर्ता इस नई प्रक्रिया का महत्व समझें उसे सफल बनाने में पूरा-पूरा योगदान दें।

बात संगीत की ही चली तो एक बात और ध्यान में रहनी चाहिए कि जो जीप जत्थे केन्द्र से प्रज्ञा आयोजनों से भेजे जा रहे हैं। उन सब में दो संगीतज्ञ भी रहेंगे। एक तबला दूसरा हारमोनियम बजायेगा। दोनों साथ-साथ गायेंगे। जीपें वर्षा के दिन छोड़कर नौ महीने व्यापक दौरे पर रहेंगी। इन्हीं में युग गायक भी भेजे जायेंगे। इस स्तर के लोग अपने ही लोगों में से तलाश किये जाने चाहिए और यदि बाहर रह सकने की स्थिति वाले पैने कंठ स्वर वाले कोई मिलें तो उन्हें शान्तिकुंज के साथ सम्पर्क जोड़ने की बात कहना चाहिए।

सभी प्राणवान कार्यकर्ताओं को युग-सन्धि के प्रथम चरण में अनिवार्य रूप से कार्यान्वित की जाने वाली पंचसूत्री योजना का फिर स्मरण दिलाया जा रहा है। (1) स्वाध्याय के लिए ज्ञानरथ (2) मुहल्ले-मुहल्ले सत्संग के लिए स्लाइड प्रोजेक्टर (3) सद्विचार बीजारोपण के लिए दीवारों और घरों में आदर्श वाक्य (4) परिवार गोष्ठियों के रूप में जन्म दिवसोत्सव (5) मिशन की स्थानीय गतिविधियों के लिए एक स्थायी कार्यकर्ता की नियुक्ति और निर्वाह व्यवस्था के लिए ज्ञानघटों, धर्मघटों, का संस्थापन। इन पांच सूत्रों के सहारे जन सम्पर्क जहां भी सधेगा वहां भरपूर जन समर्थन और जन सहयोग मिलेगा। अभीष्ट लक्ष्य की पूर्ति के लिए इन पंच सूत्री प्राथमिक आवश्यकताओं को पूरा उत्साह दांव पर लगाकर क्रियान्वित करना ही चाहिए।

----***----

*समाप्त*

